
ಕನ್ನಡ ವಿಶ್ವವಿದ್ಯಾಲಯವು ಕರ್ನಾಟಕ ಸಂಸ್ಕೃತಿಯ ಪ್ರಾತಿನಿಧಿಕ ಸಂಸ್ಥೆ. ಇಲ್ಲಿರುವ ಎಲ್ಲಾ ಅಧ್ಯಯನ ವಿಭಾಗಗಳು ನಾಡು-ನುಡಿ ಕುರಿತಂತೆ ಅಧ್ಯಯನ ಮತ್ತು ಸಂಶೋಧನೆಗಳಲ್ಲಿ ತಮ್ಮನ್ನು ತೊಡಗಿಸಿಕೊಂಡಿವೆ. ಅವುಗಳಲ್ಲಿ ಒಂದಾದ ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗವು ಹಲವು ಮಹತ್ವದ ಯೋಜನೆಗಳನ್ನು ರೂಪಿಸಿಕೊಂಡು ಕ್ರೀಯಾಶೀಲವಾಗಿದೆ. ಆ ಯೋಜನೆಗಳಲ್ಲಿ ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆ ಸಹ ಒಂದು. ಇದರ ಅಂಗವಾಗಿ ನಾಡಿನ ಚಾರಿತ್ರಿಕ ಮತ್ತು ಸಾಂಸ್ಕೃತಿಕ ನೆಲೆಗಳನ್ನು ಗುರುತಿಸಿ, ವಿದ್ವಾಂಸರಿಂದ ಸಮಗ್ರ ಅಧ್ಯಯನ ನಡೆಸಲಾಗುವುದು. ಈ ಸಂಶೋಧನಾ ಲೇಖನಗಳನ್ನು ಅಲ್ಲಿಯೇ ನಡೆಸುವ ವಿಚಾರಸಂಕಿರಣದಲ್ಲಿ ಮಂಡಿಸುವ ಮೂಲಕ ಸ್ಥಳೀಯರಲ್ಲಿ ಐತಿಹಾಸಿಕ ಪ್ರಜ್ಞೆಯನ್ನು ಜಾಗೃತಗೊಳಿಸುವುದಲ್ಲದೆ, ಸ್ಮಾರಕಗಳ ಮಹತ್ವ ಹಾಗೂ ಸಂರಕ್ಷಣೆಯ ಅಗತ್ಯವನ್ನು ತಿಳಿಹೇಳಲಾಗುವುದು. ಈಗಾಗಲೇ ವಿಭಾಗವು ನಾಡಿನ ಹಲವು ಚಾರಿತ್ರಿಕ ಸ್ಥಳಗಳನ್ನು ಕುರಿತು ಕೃತಿಗಳನ್ನು ಹೊರತಂದಿದೆ. ಪ್ರಸ್ತುತ ನಾಗಮಂಗಲ ಕೃತಿ ಅಂತಹ ಪ್ರಯತ್ನಗಳಲ್ಲಿ ಒಂದು.
ನಾಗಮಂಗಲವು ಮಂಡ್ಯ ಜಿಲ್ಲೆಯ ತಾಲ್ಲೂಕುಗಳಲ್ಲಿ ದೊಡ್ಡದಿದ್ದು, ಜಿಲ್ಲಾ ಕೇಂದ್ರದಿಂದ ವಾಯುವ್ಯಕ್ಕೆ ೪೦ ಕಿ.ಮೀ. ದೂರದಲ್ಲಿ ಬೀದರ‍್- ಶ್ರೀರಂಗಪಟ್ಟಣ ರಾಜ್ಯಹೆದ್ದಾರಿಯಲ್ಲಿದೆ. ಚಾರಿತ್ರಿಕವಾಗಿ ಮತ್ತು ಸಾಂಸ್ಕೃತಿಕವಾಗಿ ನಾಗಮಂಗಲ ಪಟ್ಟಣವು ತನ್ನದೇ ಆದ ಛಾಪನ್ನು ಮೂಡಿಸಿದೆ. ನಾಗಮಂಗಲ ತಾಲ್ಲೂಕು ಪ್ರದೇಶವು ಮೊದಲಿಗೆ ಹಾಸನ ಜಿಲ್ಲೆಯಲ್ಲಿತ್ತು. ಕ್ರಿ.ಶ.೧೮೮೨ರ ನಂತರ ಮೈಸೂರು ಜಿಲ್ಲೆಗೆ ಸೇರಿತು. ಕ್ರಿ.ಶ.೧೯೩೯ ಜುಲೈ ೧ ರಂದು ಮಂಡ್ಯ ಜಿಲ್ಲೆ ರಚನೆಯಾದಾಗ ಅಂತಿಮವಾಗಿ ಅದರಲ್ಲಿ ಸೇರಿತು. ನಾಗಮಂಗಲ ಪಟ್ಟಣವು ಸಮುದ್ರಮಟ್ಟದಿಂದ ಸುಮಾರು ೭೮೬ ಮೀ. ಎತ್ತರದಲ್ಲಿದೆ. ನಾಗಮಂಗಲವು ತಾಲ್ಲೂಕು ಕೇಂದ್ರವಾಗಿದ್ದು, ಹೊಣಕೆರೆ, ದೇವಲಾಪುರ, ಬಿಂಡಿಗನವಿಲೆ, ಬೆಳ್ಳೂರು ಮತ್ತು ಕಸಬ ಹೋಬಳಿಗಳನ್ನು ಒಳಗೊಂಡು ೩೬೬ ಗ್ರಾಮಗಳನ್ನು ಹೊಂದಿದೆ. ಇವುಗಳಲ್ಲಿ ೨೩ ಹಾಳುಗ್ರಾಮಗಳಾಗಿವೆ (ಬೇಚಿರಾಕ್). ತಾಲ್ಲೂಕಿನ ಒಟ್ಟು ವಿಸ್ತೀರ್ಣ ೧೦೪೫ ಚದುರ. ಕಿಲೋಮೀಟರ, ೨೦೦೧ ರ ಜನಗಣತಿಯ ಪ್ರಕಾರ ೧,೯೦,೮೧೪ ಜನಸಂಖ್ಯೆ ದಾಖಲಾಗಿವೆ. ಪೂರ್ವ ಭಾಗದಲ್ಲಿ ಮದ್ದುರು ಮತ್ತು ಕುಣಿಗಲ್ ತಾಲ್ಲೂಕುಗಳು, ಪಶ್ಚಿಮ ಭಾಗದಲ್ಲಿ ಕೃಷ್ಣರಾಜಪೇಟೆ ಮತ್ತು ಚನ್ನರಾಯಪಟ್ಟಣ ತಾಲ್ಲೂಕುಗಳು, ಉತ್ತರದಲ್ಲಿ ತುರುವೇಕೆರೆ ತಾಲ್ಲೂಕು, ದಕ್ಷಿಣದಲ್ಲಿ ಪಾಂಡವಪುರ ತಾಲ್ಲೂಕುಗಳಿಂದ ಸುತ್ತುವರೆದಿರುವ ನಾಗಮಂಗಲ ಪ್ರದೇಶವು ಕೃಷಿ ಪ್ರಧಾನವಾದದ್ದು. ತಾಲ್ಲೂಕಿನಲ್ಲಿ ದಟ್ಟ ಅರಣ್ಯ ಪ್ರದೇಶವಿಲ್ಲ. ಕುರುಚಲು ಕಾಡುಗಳನ್ನು ಕೆಲವೆಡೆಗಳಲ್ಲಿ ಕಾಣಬಹುದು. ಬೆಟ್ಟಗುಡ್ಡಗಳು ಅಲ್ಲಲ್ಲಿ ಕಂಡುಬಂದರೂ ಹೆಚ್ಚಾಗಿ ಬಯಲು ಪ್ರದೇಶವನ್ನು ಹೊಂದಿದೆ. ಬೆಟ್ಟಗಳಲ್ಲಿ ಚುಂಚನಗಿರಿ, ಬಸವನಕಲ್ ಬೆಟ್ಟ, ಹದ್ದಿನಕಲ್ಲುಹನುಮಂತರಾಯನಬೆಟ್ಟ, ಹಾಲ್ತಿಬೆಟ್ಟ, ಕೋಟೆಬೆಟ್ಟ ಪ್ರಮುಖವಾಗಿವೆ. ತಾಲ್ಲೂಕಿನಲ್ಲಿ ಹರಿಯುವ ಲೋಕಪಾವನಿ ಮತ್ತು ವೀರವೈಷ್ಣವಿ ನದಿಗಳು ಕೃಷಿಗೆ ಸಹಕಾರಿಯಾಗಿವೆ. ಅಲ್ಲದೆ ೨೨ ಕೆರೆಗಳಿದ್ದು, ೩೯೪೦ ಎಕರೆ ಭೂಮಿಗೆ ನೀರುಣಿಸುತ್ತಿವೆ. ತಾಲ್ಲೂಕಿನಲ್ಲಿ ಪಶುಸಂಪತ್ತು ಸಮೃದ್ಧವಾಗಿದ್ದು, ಹಳ್ಳಿಕಾರ‍್ ತಳಿಯ ದನಗಳಿಗೆ ಪ್ರಸಿದ್ಧಿ. ಹೆಚ್ಚಿನ ಸಂಖ್ಯೆಯಲ್ಲಿ ಕುರಿ, ಮೇಕೆ, ಎಮ್ಮೆ, ಹಂದಿ ಮತ್ತು ಕೋಳಿಗಳ ಪಶುಪಾಲನೆಯನ್ನು ಕಾಣುತ್ತೇವೆ. ಹಿಂದೆ ಬ್ರಿಟೀಷ್ ಸರ್ಕಾರ ತಾಲ್ಲೂಕಿನ ಹೆರಗನಹಳ್ಳಿಯಲ್ಲಿ ಉತ್ತಮ ತಳಿಯ ಕುರಿ ಸಾಕಾಣಿಕೆ ಕೇಂದ್ರವನ್ನು ಸ್ಥಾಪಿಸಿತ್ತು. ಕಾರಣಾಂತರಗಳಿಂದ ಕ್ರಿ.ಶ.೧೮೬೩ ರಲ್ಲಿ ಅದನ್ನು ಮುಚ್ಚಲಾಯಿತು. ತಾಲ್ಲೂಕಿನ ಸಂತೆಗಳಲ್ಲಿ ಕುರಿ ಮತ್ತು ಮೇಕೆಗಳ ವ್ಯಾಪಾರ ವಹಿವಾಟು ನಡೆಯುತ್ತದೆ. ಹಾಗೆಯೇ ಚುಂಚನಗಿರಿ ಹಾಗೂ ಕೋಟೆಬೆಟ್ಟಗಳ ಜಾತ್ರೆಗಳಲ್ಲಿ ದನಗಳ ವ್ಯಾಪಾರ ಹೆಚ್ಚು.
ನಾಗಮಂಗಲ ಪರಿಸರದಲ್ಲಿರುವ ಬಿಂಡಿಗವಿಲೆ, ಆದಿಚುಂಚನಗಿರಿ ಮತ್ತು ಅಣೆಚೆನ್ನಾಪುರದ ನೆಲೆಗಳಲ್ಲಿ ಪ್ರಾಗಿತಿಹಾಸಕಾಲದ ಕುರುಹುಗಳು ಕಂಡುಬಂದಿವೆ. ಇದರಿಂದ ಪ್ರಾಗತಿಹಾಸ ಕಾಲದಿಂದಲೂ ಮಾನವನ ಚುಟವಟಿಕೆಗಳ ಕೇಂದ್ರವಾಗಿರುವ ನಾಗಮಂಗಲ ಪ್ರದೇಶವು ಸಹಜವಾಗಿಯೇ ಪಶುಪಾಲನೆ ಮತ್ತು ಕೃಷಿ ಸಂಸ್ಕೃತಿಯನ್ನು ಮೈಗೂಡಿಸಿಕೊಂಡಿರುವುದು ಗಮನಾರ್ಹ. ಆದಿಚುಂಚನಗಿರಿಯಲ್ಲಿ ಸೂಕ್ಷ್ಮಶಿಲಾಯುಗ ಕಾಲದಿಂದ ಆದಿ ಇತಿಹಾಸಕಾಲದವರೆಗಿನ ಪ್ರಾಚ್ಯವಶೇಷಗಳು ಕಂಡುಬಂದಿದ್ದು, ನಿರಂತರವಾದ ಸಾಂಸ್ಕೃತಿಕ ಚಲನೆಯನ್ನು ಗುರುತಿಸಬಹುದು. ಇತಿಹಾಸ ಕಾಲದಲ್ಲಿ ಇತರ ಪ್ರದೇಶಗಳಂತೆ ನಾಗಮಂಗಲ ಪ್ರದೇಶವು ಸಹ ಗಂಗರು, ರಾಷ್ಟ್ರಕೂಟರು, ಚಾಲುಕ್ಯರು, ಹೊಯ್ಸಳರು, ವಿಜಯನಗರ ಅರಸರ ಮತ್ತು ಮೈಸೂರು ಅರಸರ ಆಳ್ವಿಕೆಗೆ ಒಳಪಟ್ಟಿತ್ತು. ಇದಕ್ಕೆ ದಾಖಲೆಗಳೆಂಬಂತೆ ಶಾಸನಗಳು, ವೀರಗಲ್ಲುಗಳು, ದೇವಾಲಯ, ಕೋಟೆ ಹಾಗೂ ಕೆರೆಕಟ್ಟೆಗಳನ್ನು ಇಂದಿಗೂ ಕಾಣಬಹುದು.
ನಾಗಮಂಗಲ ಪ್ರದೇಶವು ಜನಪದ ಸಂಸ್ಕೃತಿಯ ತವರು. ಇಂದಿಗೂ ಈ ಭಾಗದಲ್ಲಿ ಅನೇಕ ನಂಬಿಕೆ ಮತ್ತು ಅಚರಣೆಗಳು ಜೀವಂತವಾಗಿವೆ. ಇದರ ಬೆನ್ನಲ್ಲೇ ಬೆಳೆದುಬಂದಿರುವ ಐತಿಹ್ಯ, ಕಥೆ, ಕಾವ್ಯ ಮೊದಲಾದ ಮೌಖಿಕ ಆಕರಗಳು ಗತ ಇತಿಹಾಸ ಮತ್ತು ಸಂಸ್ಕೃತಿಯ ಮೇಲೆ ಬೆಳಕು ಚೆಲ್ಲುತ್ತವೆ. ಸ್ಥಳೀಯ ಗ್ರಾಮದೈವಗಳು, ಜಾತ್ರೆಗಳು ಮತ್ತು ಆಚರಣೆಗಳು ನಾಗಮಂಗಲ ಪಟ್ಟಣದ ಜನರ ನಂಬಿಕೆ ಮತ್ತು ಆಚರಣೆಗಳನ್ನು ಪರಿಚಯಿಸುತ್ತವೆ.
ನಾಗಮಂಗಲ ಮತ್ತು ಪರಿಸರದಲ್ಲಿ ದೊರೆಯುವ ಶಾಸನಗಳು ಇಲ್ಲಿನ ದೇವಾಲಯಗಳಿಗೆ ನೀಡಿದ ದಾನದತ್ತಿಗಳ ವಿವರಗಳನ್ನು ಒದಗಿಸುತ್ತದೆ. ಸಾಂಸ್ಕೃತಿಕ ಬೆಳವಣಿಗೆಯನ್ನು ಗುರುತಿಸುವಲ್ಲಿ ಈ ಶಾಸನಗಳು ಪ್ರಮುಖವಾಗಿವೆ. ಗಂಗರ ಕಾಲದ ವೀರಗಲ್ಲು ಶಾಸನ ನಾಗಮಂಗಲದ ಪ್ರಾಚೀನ ಶಾಸನವಾಗಿದೆ. ಈ ವೀರಗಲ್ಲು ಶಾಸನ ಇಲ್ಲಿನ ಪ್ರವಾಸಿ ಮಂದಿರದ ಎದುರು  ಬೀದರ್- ಶ್ರೀರಂಗಪಟ್ಟಣ ರಾಜ್ಯ ಹೆದ್ದಾರಿಯ ಅಂಚಿನಲ್ಲಿದೆ. ಇದನ್ನು ಸ್ಥಳಾಂತರಿಸಿ ಸಂರಕ್ಷಿಸಬೇಕಾಗಿವೆ. ಇಲ್ಲಿನ ಹೊಯ್ಸಳರ ಮತ್ತು ವಿಜಯನಗರದ ಶಾಸನಗಳು ನಾಗಮಂಗಲದ ಚರಿತ್ರೆಯನ್ನು ಕಟ್ಟಿಕೊಡುವಲ್ಲಿ ಉಪಯುಕ್ತವಾಗಿವೆ.
ಮೂಲತಃ ಅಗ್ರಹಾರವಾಗಿದ್ದ ನಾಗಮಂಗಲ ಪಟ್ಟಣ, ಕಾಲಾಂತರದಲ್ಲಿ ರಾಜ್ಯಾಡಳಿತದ ಕೇಂದ್ರವಾದದ್ದು ಗಮನಾರ್ಹ, ಹೊಯ್ಸಳರ ಕಾಲದವರೆಗೆ ಇದು ಶ್ರೀವೈಷ್ಣವರ ಅಗ್ರಹಾರವಾಗಿದ್ದು, ವಿಜಯನಗರ ಕಾಲದಲ್ಲಿ ಲೋಹಿತ ವಂಶದವರ ರಾಜಧಾನಿ ಕೇಂದ್ರವಾಯಿತು. ಇವರು ವಿಜಯನಗರದ ಸಾಮಂತರಾಗಿದ್ದು, ಇಲ್ಲಿ ಕೋಟೆ ನಿರ್ಮಿಸಿದವರು. ಇವರು ಮೇಲುಕೋಟೆಯಲ್ಲಿ ದೇವಾಲಯಗಳನ್ನು ಜೀರ್ಣೋದ್ಧಾರ ಮಾಡಿದರು. ಮುಖ್ಯವಾಗಿ ಕಾವೇರಿ ನದಿಗೆ ಆಣೆ ನಿರ್ಮಿಸಿ ಹರವು ಮೊದಲಾದ ಗ್ರಾಮಗಳಿಗೆ ಕಾಲುವೆ ಮೂಲಕ ನೀರಾವರಿ ಸೌಲಭ್ಯ ಒದಗಿಸಿದರು. ಅಲ್ಲದೆ ನಾಗಮಂಗಲದಲ್ಲಿ ಕೆರೆ ಮತ್ತು ಕೊಳಗಳನ್ನು ನಿರ್ಮಿಸಿ ಕೃಷಿಯನ್ನು ಅಭಿವೃದ್ಧಿಪಡಿಸಿದರು. ಇವರ ಜನಹಿತ ಕಾರ್ಯಗಳು ಮೆಚ್ಚುವಂತಹವು. ನಾಗಮಂಗಲದಲ್ಲಿ ಹಂಪೆ ಅರಸನ ಹೆಸರಿನಲ್ಲಿ ಕೊಳವೊಂದಿದ್ದು, ಈ ಹಂಪೆ ಅರಸ ಯಾರು? ಎಂಬುದು ಇನ್ನೂ ಚರ್ಚೆಯಾಗೇ ಉಳಿದಿದೆ.
ಚನ್ನಪಟ್ಟಣದ ಜಗದೇವರಾಯನ ಅಧೀನದಲ್ಲಿ ನಾಗಮಂಗಲದ ಪಾಳೆಯಗಾರನಾಗದ್ದ ಚೆನ್ನಯ್ಯ ಎಂಬುವನು ಗಾಣಿಗ ಕುಲದವನೆಂಬ ಐತಿಹ್ಯ ಗಮನಾರ್ಹವಾದದು. ಈತನ ಅಣ್ಣ ದೊಡ್ಡಯ್ಯ ಎಂಬುವನು ಮೈಸೂರಿನ ದಳವಾಯಿ ಬೆಟ್ಟದ ಅರಸುವಿನ ಮೇಲೆ ಹೊನ್ನೆಮಡು ಎಂಬಲ್ಲಿ (ಜಕ್ಕನ ಹಳ್ಳಿ ಹತ್ತಿರ, ನಾಗಮಂಗಲ ತಾಲ್ಲೂಕು) ಯುದ್ಧ ಮಾಡಿ ಮರಣ ಹೊಂದುತ್ತಾನೆ. ಪಾಳೆಯಗಾರ ಚೆನ್ನಯ್ಯನ ಮನೆತನದವರು ಈಗಲೂ ನಾಗಮಂಗಲದಲ್ಲಿ ನೆಲೆಸಿದ್ಧಾರೆ. ಇವರು ತಿಳಿಸುವಂತೆ, ಅವರ ಪೂರ್ವಿಕರು ಚನ್ನಪಟ್ಟಣ ತಾಲ್ಲೂಕಿನ ಕೋಡಂಬಳ್ಳಿ ಪಕ್ಕದ ಹುಣಸನಹಳ್ಳಿಯನವರು. ಅಲ್ಲಿಂದ ನಾಗಮಂಗಲಕ್ಕೆ ವಲಸೆ ಬಂದು ನೆಲೆಸಿದವರು. ಈ ಮನೆತನದವರು ಈಗಲೂ ಚನ್ನಪಟ್ಟಣದ ಬಳಿ ಇರುವ ದೇವರ ಹೊಸಹಳ್ಳಿಯ ಆಂಜನೇಯಸ್ವಾಮಿಗೂ ಮತ್ತು ಹುಣಸನಹಳ್ಳಿಯ ಗ್ರಾಮದೇವತೆ ಬಿಸಿಲು ಮಾರಮ್ಮನಿಗೆ ಭಕ್ತಿಯಿಂದ ನಡೆದುಕೊಳ್ಳುತ್ತಾರೆ. ಇದು ಈ ಮನೆತನದವರ ಮೂಲನೆಲೆಯನ್ನು ಸೂಚಿಸುತ್ತದೆ. ಈ ಮನೆತನದವರು ಕುಸ್ತಿಪಟುಗಳಾಗಿದ್ದರು. ಇವರು ಪಿತೃಪಕ್ಷದ ಸಂದರ್ಭದಲ್ಲಿ  ಕತ್ತಿ, ಕಠಾರಿಗಳನ್ನು ಪೂಜಿಸುತ್ತಾರೆ. ಈ ಕುರಿತು ಇನ್ನು ಹೆಚ್ಚಿನ ಆಧಾರಗಳು ಲಭ್ಯವಾಗಬೇಕಾಗಿದೆ. ಈಗಲೂ ನಾಗಮಂಗಲದಲ್ಲಿ ಅಸಂಖ್ಯಾತ ಗಾಣಿಗ ಕುಟುಂಬಗಳಿದ್ದು, ಇವರು ಕೋಟೆಯ ಹೊರಭಾಗದಲ್ಲಿ ನೆಲಸಿರುವುದು ಗಮನಾರ್ಹ. ಇದು ಇವರ ವಲಸೆಯನ್ನು ಪುಷ್ಠೀಕರಿಸುತ್ತದೆ.
ವಿಜಯನಗರೋತ್ತರ ಕಾಲದಲ್ಲಿ ಸಣ್ಣಪುಟ್ಟ ಜಾತಿಗಳು ಸಹ ಸ್ಥಳೀಯ ಪಾಳೆಯಗಾರನಾಗಿ ಆಡಳಿತ ನಡೆಸಿದ ಸಂಗತಿಗಳು ನಡೆಸಿದ ಸಂಗತಿಗಳು ನಾಗಮಂಗಲ ತಾಲ್ಲೂಕಿನ ಜನಪದ ಕಥೆಗಳಲ್ಲಿ ದೊರೆಯುತ್ತವೆ. ಈ ಕುರಿತಂತೆ ಪ್ರತ್ಯೇಕ ಅಧ್ಯಯನ ನಡೆಯಬೇಕು.
ಪ್ರಸಿದ್ಧ ಅಗ್ರಹಾರವಾಗಿದ್ದ ನಾಗಮಂಗಲದಲ್ಲಿ ಪ್ರಾಚೀನ ಗುಡಿಗಳು ನಿರ್ಮಾಣಗೊಂಡಿವೆ. ಅವುಗಳಿಂದಾಗಿ ನಾಗಮಂಗಲ ಪಟ್ಟಣವು ಇಂದು ಸಾಂಸ್ಕೃತಿಕ ನೆಲೆಯಾಗಿ ಗೋಚರಿಸಿದೆ. ಪ್ರಸ್ತುತ ಕ್ಷೇತ್ರಕಾರ್ಯದ ಸಂದರ್ಭದಲ್ಲಿ ಡಾ. ಎನ್.ಎಸ್. ರಂಗರಾಜುರವರು ಗಂಗರ ಕಾಲದ ದೇವಾಲಯವನ್ನು ಬೆಳಕಿಗೆ ತಂದಿದ್ದಾರೆ. ಅದಕ್ಕಾಗಿ ಅವರನ್ನು ಅಭಿನಂದಿಸುತ್ತೇನೆ. ಇಲ್ಲಿರುವ ಸೌಮ್ಯಕೇಶವ, ಯೋಗನರಸಿಂಹ, ಭುವನೇಶ್ವರ ಮತ್ತು ವೀರಭದ್ರದೇವಾಲಯಗಳು ಅಧ್ಯಯನ ಯೋಗ್ಯವಾಗಿದ್ದು, ಪ್ರಾದೇಶಿಕ ವಾಸ್ತು ಲಕ್ಷಣಗಳ ಬೆಳವಣಿಗೆಯನ್ನು ಗುರುತಿಸುವ ಪ್ರಯತ್ನಗಳು ನಡೆಯಬೇಕಿದೆ.
ಬೇಲೂರಿನ ದೇವಾಲಯದಂತೆ ಇಲ್ಲೂ ಸಹ ಹೊಯ್ಸಳರ ಕಾಲದ ಸೌಮ್ಯಕೇಶವ ದೇವಾಲಯವು ಜಗತಿಯ ಮೇಲೆ ನಿರ್ಮಿಸಲ್ಪಟ್ಟಿದೆ. ನಂತರದ ಕಾಲದ ಇತರ ವಾಸ್ತು ರಚನೆಗಳಿಂದಾಗಿ ದೇವಾಲಯದ ಸೌಂದರ್ಯ ಇಮ್ಮಡಿಸಿದೆ. ಇಲ್ಲಿನ ಭುವನೇಶ್ವರ ದೇವಾಲಯದ ಕಾಲಮಾನ, ಅಲ್ಲಿರುವ ಶಿಲ್ಪಗಳ ಶೈಲಿ ಮತ್ತು ಲಕ್ಷಣಗಳನ್ನು ಕುರಿತಂತೆ ವಿದ್ವಾಂಸರಲ್ಲಿ ಜಿಜ್ಞಾಸೆಗಳಿವೆ.
ಹೊಯ್ಸಳರ ಕಾಲದ ಶ್ರೀವೈಷ್ಣವರ ಅಗ್ರಹಾರಗಳಲ್ಲಿ ಸಾಮಾನ್ಯವಾಗಿ ನರಸಿಂಹ ದೇವಾಲಯಗಳ ನಿರ್ಮಾಣವನ್ನು ಕಾಣುತ್ತೇವೆ. ತೊಣ್ಣೂರು, ಮೇಲುಕೋಟೆ, ಮದ್ದೂರು, ನುಗ್ಗೆಹಳ್ಳಿ ಮೊದಲಾದ ಅಗ್ರಹಾರಗಳಲ್ಲಿರುವಂತೆ ನಾಗಮಂಗಲದಲ್ಲೂ ಯೋಗಾನರಸಿಂಹ ದೇವಾಲಯವನ್ನು ಕಾಣುತ್ತೇವೆ. ಹೀಗೆ ನರಸಿಂಹ ದೇವಾಲಯಗಳ ರಚನೆಯ ಹಿಂದಿರುವ ಧಾರ್ಮಿಕ ಆಶಯವನ್ನು ಗುರುತಿಸಬೇಕಾಗಿದೆ. ಅದೇ ರೀತಿ ಅಲ್ಲಿ ಶಿವನ ದೇವಾಲಯವನ್ನು ಸಹ ಕಾಣುತ್ತೇವೆ. ಅಂದರೆ ಊರಿನ ಈಶಾನ್ಯ ಭಾಗದಲ್ಲಿ ಶಿವನ ದೇವಾಲಯವಿರುವುದು ಸಾಮಾನ್ಯ. ನಾಗಮಂಗಲದಲ್ಲಿ ಭುವನೇಶ್ವರ ದೇವಾಲಯವಿದ್ದು, ಶೈವ-ವೈಷ್ಣವ ಪಂಥಗಳ ಸಹಭಾಳ್ವೆಯನ್ನು ಗುರುತಿಸಬಹುದು. ಸಾಮಾನ್ಯವಾಗಿ ಶ್ರೀವೈಷ್ಣವರ ಅಗ್ರಹಾರಗಳು ಮೊದಲಿಗೆ ಶೈವ ಅಗ್ರಹಾರ, ಇಲ್ಲವೇ ಜೈನಕ್ಷೇತ್ರಗಳಾಗಿದ್ದ ಸೂಚನೆಗಳು ದೊರೆಯುತ್ತವೆ. ಅಂದರೆ ನಂತರದ ಹೊಯ್ಸಳರ ಕಾಲದಲ್ಲಿ ರಾಜಮನ್ನಣೆ ಗಳಿಸಿದ ಶ್ರೀವೈಷ್ಣವ ಧರ್ಮ ತನ್ನ ಪ್ರಭಾವದಿಂದ ಪ್ರಾಚೀನ ಅಗ್ರಹಾರಗಳನ್ನು ಶ್ರೀವೈಷ್ಣವರ ಚತುರ್ವೇದ ಮಂಗಲಗಳಾಗಿ ಪರಿವರ್ತಿಸಿಕೊಳ್ಳುತ್ತದೆ. ಈ ಗ್ರಾಮ ಪರಿವರ್ತನೆ ಗಮನಾರ್ಹವಾದುದು. ಈ ಪರಿವರ್ತನೆ ಕೇವಲ ಧಾರ್ಮಿಕವಾಗಿರದೆ ಅದು ಭಾಷೆ, ಸಾಹಿತ್ಯ, ವಾಸ್ತುಶಿಲ್ಪ, ಮೂರ್ತಿಶಿಲ್ಪ, ನಂಬಿಕೆ ಮತ್ತು ಅಚರಣೆಗಳನ್ನು ಒಳಗೊಂಡ ಸಾಂಸ್ಕೃತಿಕ ಪರಿವರ್ತನೆಯಾಗಿತ್ತು. ಈ ನೆಲೆಯಲ್ಲಿ ಸ್ಥಳೀಯ ಅಧ್ಯಯನಗಳು ನಡೆಯಬೇಕಿದೆ. ಆಗ ಮಾತ್ರ ನಮ್ಮ ಮೂಲ ಸಂಸ್ಕೃತಿಯ ಬೇರುಗಳನ್ನು ಗುರುತಿಸಲು ಸಾಧ್ಯವಾಗುವುದು.
ನಾಗಮಂಗಲದ ದೇವಾಲಯಗಳಲ್ಲಿ ಕಾಣಬರುವ ಮೂರ್ತಿಶಿಲ್ಪಗಳು ಅಧ್ಯಯನ ಯೋಗ್ಯವಾಗಿವೆ. ಭುವನೇಶ್ವರ ದೇವಾಲಯದಲ್ಲಿರುವ ಲಕುಲೀಶ ಶಿಲ್ಪ ಮಹತ್ವದ್ದಾಗಿದ್ದು, ಕಲಾವಿಮರ್ಶಕರ ಗಮನ ಸೆಳೆದಿದೆ. ನಾಗಮಂಗಲದಲ್ಲಿ ಹೊಯ್ಸಳರ ಪೂರ್ವ, ಹೊಯ್ಸಳ, ವಿಜಯನಗರ ಮತ್ತು ವಿಜಯನಗರೋತ್ತರ ಕಾಲದ ಮೂರ್ತಿಶಿಲ್ಪಗಳು ಕಂಡುಬರುತ್ತವೆ. ಈ ಹಿನ್ನೆಲೆಯಲ್ಲಿ ನಾಗಮಂಗಲವು ಮೂರ್ತಿಶಿಲ್ಪ ಕಲಾಪರಂಪರೆಯ ಅಧ್ಯಯನಕ್ಕೆ ಸೂಕ್ತವಾದ ನೆಲೆ. ದೇವಾಲಯಗಳಲ್ಲಿರುವ ಲೋಹಶಿಲ್ಪಗಳು ಸಹ ಗಮನಾರ್ಹವಾಗಿವೆ. ನಾಗಮಂಗಲದಲ್ಲಿ ಇಂದಿಗೂ ಪಂಚಲೋಹದ ಮೂರ್ತಿಗಳನ್ನು ರಚಿಸುವ ಲೋಹಶಿಲ್ಪಿಗಳಿದ್ದಾರೆ. ದೇವರ ಉತ್ಸವಮೂರ್ತಿಗಳು, ವಾಹನಗಳು, ಪ್ರಭಾವಳಿ ಮತ್ತು ಕವಚಗಳನ್ನು ರಚಿಸುತ್ತಾರೆ. ಇಲ್ಲಿನ ಲೋಹಶಿಲ್ಪಗಳ ಕಲಾಕೃತಿಗಳು ವಿದೇಶಗಳಲ್ಲಿ ಮೆಚ್ಚುಗೆ ಪಡೆದಿದೆ. ಹೀಗಾಗಿ ನಾಗಮಂಗಲದಲ್ಲಿರುವ ಲೋಹಶಿಲ್ಪ ಕಲಾಪರಂಪರೆಯನ್ನು ಕುರಿತು ವಿಸ್ತೃತ ಅಧ್ಯಯನ ನಡೆಯಬೇಕಾಗಿದೆ.
ನಾಗಮಂಗಲವು ಸ್ಥಳ ದುರ್ಗವಾಗಿದ್ದು, ಸುತ್ತಲೂ ಎರಡು ಸುತ್ತಿನ ಕೋಟೆಯನ್ನು ಹೊಂದಿತ್ತು. ಅದರೆ ಕೋಟೆಯ ಭಾಗಗಳು ಅಲ್ಲಲ್ಲಿ ಬಿದ್ದು ಹೋಗಿ ವಸತಿ ಮನೆಗಳು ನಿರ್ಮಾಣವಾಗಿವೆ. ಆದರೂ ಉಳಿದಿರುವ ಕೋಟೆಗೋಡೆಯ ಅವಶೇಷಗಳು ನಾಗಮಂಗಲ ಪಟ್ಟಣವನ್ನು ಸುತ್ತುವರೆದಿದ್ದು ರಕ್ಷಣಾ ವ್ಯವಸ್ಥೆಯನ್ನು ಚಿತ್ರಿಸುವಲ್ಲಿ ಉಪಯುಕ್ತವಾಗಿವೆ. ನಾಗಮಂಗಲದ ಸುತ್ತಲೂ ಕೆರೆಕಟ್ಟೆಗಳಿದ್ದು, ನೀರಿನ ಬರ ಇರಲಿಲ್ಲ. ಕೊಳ, ಬಾವಿಗಳು ಸಹ ಸಾಕಷ್ಟಿದ್ದವು. ಹೀಗಾಗಿ ನಾಗಮಂಗಲವು ಧಾರ್ಮಿಕವಾಗ, ರಾಜಕೀಯವಾಗಿ, ಸಾಂಸ್ಕೃತಿಕವಾಗಿ ಬೆಳೆದು ಪಟ್ಟಣವಾಗಿ ರೂಪುಗೊಳ್ಳಲು ಅಲ್ಲಿನ ಜಲಸಂಪನ್ಮೂಲವೇ ಮುಖ್ಯ ಕಾರಣವೆನ್ನಬಹುದು.
ನಾಗಮಂಗಲದ ಪಟ್ಟಣದಲ್ಲಿ ಎಲ್ಲ ಮತಪಂಥೀಯರು ನೆಲೆಸಿದ್ದು, ಕೋಮು ಸೌಹಾರ್ದತೆಯನ್ನು ಕಾಪಾಡಿಕೊಂಡು ಬಂದಿದ್ಧಾರೆ. ಹಿಂದೂ ಮತ್ತು ಮುಸಲ್ಮಾನರು ಜತೆಗೂಡಿ ಪಟ್ಟಣದಲ್ಲಿ ಸಾಂಸ್ಕೃತಿಕ ಚಟುವಟಿಕೆಗಳನ್ನು ನಡೆಸುವ ಮೂಲಕ ಇತರರಿಗೆ ಮಾದರಿಯಾಗಿದ್ಧಾರೆ. ಮುಸಲ್ಮಾನ ಬಂಧುಗಳು ಹೆಚ್ಚಿನ ಸಂಖ್ಯೆಯಲ್ಲಿದ್ದು, ಕೃಷಿ ಮತ್ತು ವ್ಯಾಪಾರ ವೃತ್ತಿಗಳಲ್ಲಿ ತೊಡಗಿದ್ದಾರೆ. ಇಲ್ಲಿನ ಶಿಕ್ಷಕರು ಮತ್ತು ಸಾಹಿತ್ಯವೇದಿಕೆಯ ಅಧ್ಯಕ್ಷರಾದ ಶ್ರೀ ಮುಹಮ್ಮದ್ ಕಲೀಂ ಉಲ್ಲಾ ಅವರು, ತಾಲ್ಲೂಕಿನಲ್ಲಿ ದುಸ್ಥಿತಿಯಲ್ಲಿರುವ ಮಹತ್ವದ ಪ್ರಾಚೀನ ದೇವಾಲಯಗಳನ್ನು ಧರ್ಮಸ್ಥಳದ ಧರ್ಮೊಸ್ಥಾನ ಟ್ರಸ್ಟ್ ಹಾಗೂ ಸರ್ಕಾರದ ಗಮನಕ್ಕೆ ತಂದು ಅವುಗಳ ನವೀಕರಣಕ್ಕೆ ಕಾರಣಕರ್ತರಾಗಿದ್ಧಾರೆ. ಇದು ಅವರ ಈ ನೆಲದ ಸಾಂಸ್ಕೃತಿಕ ಒಲವನ್ನು ಎತ್ತಿ ತೋರಿಸುತ್ತದೆ. ನಾಗಮಂಗಲ ಪಟ್ಟಣದಲ್ಲಿ ನೆಲೆಸಿರುವ ಎಲ್ಲಾ ವರ್ಗದ ಜನರು ತಮ್ಮ ತಮ್ಮ ನಂಬಿಕೆ ಮತ್ತು ಅಚರಣೆಗಳನ್ನು ನಿಷ್ಠೆಯಿಂದ ಆಚರಿಸುತ್ತಾರೆ. ಪರಸ್ಪರ ಗೌರವಿಸುವ ಮೂಲಕ ಜಾನಪದ ಸಂಸ್ಕೃತಿಯ ಹಿರಿಮೆಯನ್ನು ಸಾರಿದ್ಧಾರೆ. ನಾಗಮಂಗಲದಲ್ಲಿ ಆಚರಿಸುವ ಕೆಲವು ಆಚರಣೆಗಳು ಸಂಶೋಧಕರ ಗಮನ ಸೆಳೆದಿವೆ. ಅವುಗಳನ್ನು ಸವಿವರವಾಗಿ ಪ್ರಸ್ತುತ ಕೃತಿಯಲ್ಲಿ ದಾಖಲಿಸಲಾಗಿದೆ.
ನಾಗಮಂಗಲ ಪಟ್ಟಣದಲ್ಲಿ ಶಿಷ್ಟದೇವತೆಗಳಿರುವಂತೆ ಗ್ರಾಮದೇವತೆಗಳ ಸಂಖ್ಯೆಯೂ ದೊಡ್ಡದಿದೆ. ಅವುಗಳಲ್ಲಿ ಎಲ್ಲಮ್ಮ, ಬಡಗೂಡಮ್ಮ, ಆಂಜನೇಯ ಮುಖ್ಯವಾಗಿವೆ. ಇಲ್ಲಿನ ಬಡಗೂಡಮ್ಮ ಎಂಬ ಗ್ರಾಮದೇವತೆಯ ಹೆಸರು ಬಹುಶಃ ಬಡಿಕೋಡಿಯಮ್ಮ ಎಂಬುದರಿಂದ ಬಂದಿರಬಹುದು. ಏಕೆಂದರೆ ಹಿರಿಕೆರೆಯ ಬಡಗಣ ಅಂದರೆ ಉತ್ತರ ದಿಕ್ಕಿನಲ್ಲಿರುವ ಕೋಡಿಯ ದಂಡೆಯ ಮೇಲಿರುವ ಈ ಗ್ರಾಮದೇವತೆಯನ್ನು ಬಡಕೋಡಿಯಮ್ಮ ಎಂದು ಕರೆಯುತ್ತಿದ್ದು, ಅದು ಕಾಲಕ್ರಮೇಣ ಬಡಕೋಡಮ್ಮ >ಬಡಕೂಡಮ್ಮ> ಬಡಗೂಡಮ್ಮ ಎಂದು ರೂಪಾಂತರ ಆದಂತೆ ಕಾಣುತ್ತದೆ. ಈ ಕುರಿತು ಹೆಚ್ಚಿನ ಪರಿಶೀಲನೆ ನಡೆಯಬೇಕಿದೆ. ಅಲ್ಲದೆ ತಾಲ್ಲೂಕಿನ ಮುಳುಕಟ್ಟೆಯಮ್ಮ ಮತ್ತು ಸೋಮನಹಳ್ಳಿ ಅಮ್ಮ ತುಂಬಾ ಪ್ರಸಿದ್ಧಿ ಪಡೆದ ಗ್ರಾಮದೇವತೆಗಳಾಗಿವೆ. ಈ ಗ್ರಾಮದೇವತೆಗಳನ್ನು ಕುರಿತಂತೆ ಜನಪದ ಕಥೆಗಳಿವೆ. ಈ ಕಥೆಗಳು ಸ್ಥಳೀಯ ಚರಿತ್ರೆಯನ್ನು ಕಟ್ಟಿಕೊಡುವಲ್ಲಿ ಮಹತ್ವದ ಪಾತ್ರ ವಹಿಸುತ್ತವೆ. ಹೀಗಾಗಿ ಈ ಗ್ರಾಮದೇವತೆಗಳನ್ನು ಕುರಿತು ವಿಶ್ಲೇಷಣಾತ್ಮಕವಾದ ಅಧ್ಯಯನಗಳು ನಡೆಯಬೇಕಿದೆ. ಗ್ರಾಮದೇವತೆಗಳು, ಅವುಗಳಿಗೆ ನಡೆಯುವ ಪೂಜೆ ಪುನಸ್ಕಾರಗಳು, ಜಾತ್ರೆಗಳು, ಭಕ್ತರು, ಅರ್ಚಕರ ವರ್ಗ ಹಾಗೂ ಅವರ ಮೂಲಚೂಲಗಳು ಸ್ಥಳೀಯ ಅಧ್ಯಯನಕ್ಕೆ ಮಹತ್ವದ ಆಕರಗಳಾಗಿವೆ. ಹೆಚ್ಚಿನ ಅರ್ಚಕರು ಕೆಳಜಾತಿಯವರೇ ಆಗಿದ್ದು, ಗ್ರಾಮದೇವತೆಗಳಿಗೂ ಅವರಿಗೂ ಇರುವ ಸಂಬಂಧಗಳ ಸ್ವರೂಪವನ್ನು ಗ್ರಹಿಸಬೇಕಾಗಿದೆ. ಅದು ಸಮುದಾಯಗಳ ಇತಿಹಾಸ ರಚನೆ ಸಹಾಯಕವಾಗುವುದು.
ಹೀಗೆ ನಾಗಮಂಗಲ ಪಟ್ಟಣವು ಹೈದರ‍್, ಟಿಪ್ಪು ಮತ್ತು ಬ್ರಿಟಿಷ್ ಆಡಳಿತ ಕಾಲದಲ್ಲೂ ತನ್ನ ಸಾಂಸ್ಕೃತಿಕ ವರ್ಚಸ್ಸನು ಉಳಿಸಿಕೊಂಡು ಕೋಮುಸೌಹಾರ್ದತೆಗೆ ಹೆಸರಾಗಿದ್ದಾರೆ. ಪಟ್ಟಣವು ಕೃಷಿ ಮತ್ತು ವ್ಯಾಪಾರ ಚಟವಟಿಕೆಗಳಿಂದ ಕೂಡಿದ್ದು, ಸದಾ ಗಿಜಗುಡುತ್ತಿರುತ್ತದೆ. ಸುತ್ತಲಿನ ಗ್ರಾಮೀಣ ಪ್ರದೇಶದ ಜನರು ಒಂದಿಲ್ಲೊಂದು ಕಾರಣಗಳಿಂದಾಗಿ ಪಟ್ಟಣದ ಸಂಪರ್ಕವನ್ನು ನಿರಂತರವಾಗಿ ಹೊಂದಿದ್ಧಾರೆ. ಇಲ್ಲಿನ ಜನ ಸಾಹಸ ಪ್ರವೃತ್ತಿಯುಳ್ಳವರು. ದೂರದ ಊಟಿ, ಬೆಂಗಳೂರು, ಶಿವಮೊಗ್ಗ, ಮುಂಬಯಿಗಳಲ್ಲಿ ನೆಲಸಿ, ಉದ್ಯಮಶೀಲರಾಗಿದ್ಧಾರೆ. ಮೊದಲಿಗೆ ತೀವ್ರ ಬರವನ್ನು ಎದುರಿಸುತ್ತಿದ್ದು, ಇತ್ತೀಚೆಗೆ ಹೇಮಾವತಿ ನೀರು ಈ ಕೊಳವೆಬಾವಿಗಳಿಂದಾಗಿ ಕೃಷಿ ಚಟುವಟಿಕೆಗಳು ಅಧಿಕಗೊಂಡಿವೆ. ಇದರ ಪರಿಣಾಮ ನಾಗಮಂಗಲ ಪಟ್ಟಣದ ಮೇಲೂ ಆಗಿದೆ. ನಾಗಮಂಗಲ ಪಟ್ಟಣದಲ್ಲಿ ಅನೇಕ ಸಾಂಸ್ಕೃತಿಕ ಸಂಘಟನೆಗಳು ಕ್ರಿಯಾಶೀಲವಾಗಿವೆ. ಕಲೆ, ಸಾಹಿತ್ಯ, ನಾಟಕ, ಸಂಗೀತ ಹಾಗೂ ಜನಪದ ಕಲೆಗಳಲ್ಲಿ ಸಿದ್ಧಿಯನ್ನು ಪಡೆದ ಮಹನೀಯರು ಇಲ್ಲಿದ್ದು, ನಾಡಿಗೆ ತಮ್ಮದೇ ಆದ ಕೊಡುಗೆಗಳನ್ನು ನೀಡಿದ್ಧಾರೆ.
ನಾಗಮಂಗಲದ ಇತಿಹಾಸ ಮತ್ತು ಪರಾತತ್ವ ಮೊದಲಬಾರಿಗೆ ಸಂಶೋಧನಾ ನೆಲೆಯಲ್ಲಿ ನಡೆದು ಪ್ರಸ್ತುತ ಕೃತಿಯಲ್ಲಿ ಪ್ರಕಟಗೊಳ್ಳುತ್ತಿದೆ. ಇಲ್ಲಿನ ಎಲ್ಲ ಲೇಕನಗಳ ನಾಡಿನ ಸ್ಥಳೀಯ ಚರಿತ್ರೆ ಪುರಾತತ್ವ ಅಧ್ಯಯನದ ವ್ಯಾಪ್ತಿಯನ್ನು ವಿಸ್ತರಿಸುವಲ್ಲಿ ಮಹತ್ವದ ಪಾತ್ರ ವಹಿಸಿವೆ. ಹಾಗಾಗಿ ಈ ಲೇಖನ ಸಿದ್ಧಪಡಿಸಿದ ಎಲ್ಲ ವಿದ್ವಾಂಸರುಗಳಿಗೆ ತುಂಬು ಹೃದಯದ ವಂದನೆಗಳನ್ನು ಅರ್ಪಿಸುತ್ತೇನೆ. ಸಂಶೋಧನ ಲೇಖನಗಳಲ್ಲಿ ವ್ಯಕ್ತವಾಗಿರುವ ಅಭಿಪ್ರಾಯಗಳು ಆಯಾಯ ಲೇಖಕರದೇ ಆಗಿರುತ್ತದೆ. ಕರ್ನಾಟಕದಲ್ಲಿ ನಾಗಮಂಗಲದಂತಹ ಸ್ಥಳಗಳು ಸಾವಿರಾರು ಇವೆ. ಒಂದೊಂದು ಗ್ರಾಮಗಳು ತಮ್ಮದೇ ಅದ ಚರಿತ್ರೆ ಮತ್ತು ಸಂಸ್ಕೃತಿಯನ್ನು ಹೊಂದಿವೆ. ಅವುಗಳ ದಾಖಲಾತಿ, ವಿಶ್ಲೇಷಣೆ, ವಿಮರ್ಶೆ ಭವಿಷ್ಯದ ಸಂಶೋಧನೆಗಳಿಗೆ ಅನುವು ಮಾಡಿಕೊಡುತ್ತದೆ. ಈ ಸಂದರ್ಭದಲ್ಲಿ ಎಲ್ಲ ಸಂಶೋಧಕರಿಗೆ ಸಹಕರಿಸಿ ಉಪಯುಕ್ತ ಮಾಹಿತಿ ನೀಡಿ ಸತ್ಕರಿಸಿದ ನಾಗಮಂಗಲದ ಜನತೆಯನ್ನು ಮರೆಯಲಾರೆ. ಪ್ರಸ್ತುತ ಕೃತಿ ನಾಗಮಂಗಲ ನಾಡಿನ ವಿದ್ವಾಂಸರು, ಆಸಕ್ತರು, ವಿದ್ಯಾರ್ಥಿಗಳು ಮತ್ತು  ಪ್ರವಾಸಿಗರಿಗೆ ಉಪಯುಕ್ತವಾದಲ್ಲಿ ನಮ್ಮೆಲ್ಲರ ಶ್ರಮ ಸಾರ್ಥಕವಾದಂತೆ.
ಸಿ. ಮಹದೇವ
ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆ ಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆ ಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗವು ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆ ಯೋಜನೆಯನ್ನು ಹಮ್ಮಿಕೊಂಡು ನಾಡಿನ ನಿರ್ಲಕ್ಷಿತ ಚಾರಿತ್ರಿಕ ಸ್ಥಳಗಳನ್ನು ಬೆಳಕಿಗೆ ತರುವ ಕಾಯಕದಲ್ಲಿ ತೊಡಗಿದೆ. ಸ್ಥಳೀಯ ಶಾಸನಗಳು, ಮೌಖಿಕ ಆಕರಗಳು, ದೇವಾಲಯಗಳು, ಮೂರ್ತಿಶಿಲ್ಪಗಳು, ಸ್ಮಾರಕ ಶಿಲ್ಪಗಳು, ಕೆರೆ-ಕಟ್ಟೆಗಳು ಮೊದಲಾದ ಪ್ರಾಚ್ಯಾವಶೇಷಗಳನ್ನು ಕುರಿತಂತೆ ಸಂಬಂಧಪಟ್ಟ ವಿದ್ವಾಂಸರಿಂದ ಸಂಶೋಧನ ಲೇಖನಗಳನ್ನು ಸಿದ್ಧಪಡಿಸಿ ಸ್ಥಳದಲ್ಲೇ ವಿಚಾರ ಸಂಕಿರಣವನ್ನು ನಡೆಸುವ ಮೂಲಕ ವಿಭಾಗವು ಕನ್ನಡ ವಿಶ್ವವಿದ್ಯಾಲಯದ ಶೈಕ್ಷಣಿಕ ಯೋಜನೆಗಳನ್ನು ಜನರ ಬಳಿಗೆ ಒಯ್ಯುತ್ತಿದೆ, ಇದು ಸಂತಸದ ಸಂಗತಿ. ತೊಣ್ಣೂರು ಚಾರಿತ್ರಿಕವಾಗಿ ಮಹತ್ವದ ಸ್ಥಳವಾಗಿದ್ದು, ಪ್ರಸ್ತುತ ಜನಸಾಮಾನ್ಯರು ಕೆರೆ ತೊಣ್ಣೂರು ಎಂದು ಕರೆಯುತ್ತಾರೆ. ಇಲ್ಲಿರುವ ಕೆರೆ ರಾಜ್ಯದಲ್ಲಿಯೇ ಬಹು ದೊಡ್ಡ  ಕೆರೆಯಾಗಿದೆ. ಮಂಡ್ಯ ಜಿಲ್ಲೆಯ ಪಾಂಡವಪುರ ತಾಲ್ಲೂಕಿನಲ್ಲಿರುವ ತೊಣ್ಣೂರು ಹೊಯ್ಸಳರ ಕಾಲಕ್ಕೆ ಶ್ರೀ ವೈಷ್ಣವ ಪಂಥದ ಪ್ರಮುಖ ಅಗ್ರಹಾರವಾಗಿತ್ತು. ಅಲ್ಲದೆ ತಮಿಳು ಸಂಸ್ಕೃತಿಯ ನೆಲೆಯೂ ಆಗಿತ್ತು. ಇದು ಕರ್ನಾಟಕದ ಧಾರ್ಮಿಕ ಸಹಬಾಳ್ವೆಗೆ ಒಂದು ಅಪೂರ್ವ ನಿದರ್ಶನ. ಇಂತಹ ಒಂದು ಊರಿನ ಪ್ರಾಚ್ಯಾವಶೇಷಗಳ ಶೋಧನೆ ಮತ್ತು ಅಧ್ಯಯನ ಮೊದಲ ಬಾರಿಗೆ ಸಂಶೋಧಿತಗೊಂಡು ಪ್ರಸ್ತುತ ತೊಣ್ಣೂರು ಕೃತಿಯಲ್ಲಿ ಪ್ರಕಟಗೊಳ್ಳುತ್ತಿರುವುದು ಹೆಮ್ಮೆಯ ಸಂಗತಿ. ಹಾಗೂ ಕರ್ನಾಟಕದ ಚರಿತ್ರೆ ಮತ್ತು ಪುರಾತತ್ವಕ್ಕೆ ಒಂದು ಮಹತ್ವದ ಸೇರ್ಪಡೆ. ಇಲ್ಲಿನ ಸಂಶೋಧನ ಲೇಖನಗಳನ್ನು ತುಂಬಾ ಶ್ರದ್ಧೆಯಿಂದ ಸಿದ್ಧಪಡಿಸಿದ ಎಲ್ಲ ಲೇಖಕರನ್ನು ಅಭಿನಂದಿಸಲು ಮರೆಯಲಾರೆ. ಮುಖ್ಯವಾಗಿ ಈ ಕೃತಿಯನ್ನು ಹೊರತರಲು ಅದರ ಎಲ್ಲ ಹಂತಗಳಲ್ಲೂ ಶ್ರಮಿಸಿದ ಡಾ. ಸಿ.ಮಹದೇವ ಅವರ ಶ್ರಮವನ್ನು ಅತ್ಯಂತ ಪ್ರೀತಿಯಿಂದ ನೆನೆಯುತ್ತೇನೆ. ಅದೇ ರೀತಿ ತೊಣ್ಣೂರಿನ ಜನತೆ ತಮ್ಮ ಸಹಾಯ ಸಹಕಾರಗಳನ್ನು ನೀಡುವ ಮೂಲಕ ತಮ್ಮ ಊರಿನ ಮೇಲಿರುವ ಸಾಂಸ್ಕೃತಿಕ ಪ್ರೀತಿಯನ್ನು ಮೆರೆದಿದ್ದಾರೆ. ಪ್ರಸ್ತುತ ಕೃತಿ ರೂಪುಗೊಳ್ಳಲು ಅವರೂ ಕಾರಣರಾಗಿದ್ದಾರೆ. ಹಾಗಾಗಿ ಅವರನ್ನು ಮುಕ್ತ ಕಂಠದಿಂದ ಹೊಗಳುತ್ತೇನೆ.
ಡಾ. ಎ.ಮುರಿಗೆಪ್ಪ
ಕುಲಪತಿ
ಸಂಪಾದಕರ ಮಾತು
ಕನ್ನಡ ವಿಶ್ವವಿದ್ಯಾಲಯವು ಮೊದಲಿನಿಂದಲೂ ವಿದ್ಯೆಯ ಸೃಷ್ಠಿ ಮತ್ತು ಪ್ರಸಾರದಲ್ಲಿ ತನ್ನನ್ನು ತೊಡಗಿಸಿಕೊಂಡಿದೆ. ಈ ನಿಟ್ಟಿನಲ್ಲಿ ವಿವಿಧ ವಿಭಾಗಗಳು ತಮ್ಮ ಕರ್ತವ್ಯವನ್ನು ನಿರ್ವಹಿಸುತ್ತಿವೆ. ಪ್ರಸ್ತುತ ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗವು ಹಮ್ಮಿಕೊಂಡಿರುವ ಯೋಜನೆಗಳಲ್ಲಿ ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆಯು ಸಹ ಒಂದು. ಸಾಂಸ್ಕೃತಿಕವಾಗಿ ಶ್ರೀಮಂತವಾಗಿರುವ ಗ್ರಾಮ ಅಥವಾ ಪಟ್ಟಣವನ್ನು ಆಯ್ಕೆ ಮಾಡಿಕೊಂಡು, ಅಲ್ಲಿನ ಚರಿತ್ರೆ, ಪುರಾತತ್ವ ಮತ್ತು ಸಂಸ್ಕೃತಿಯನ್ನು ಕುರಿತು ಸಂಶೋಧಿಸಿ ವಿಚಾರ ಸಂಕಿರಣವನ್ನು ಏರ್ಪಡಿಸುತ್ತದೆ. ಈ ಸಂದರ್ಭದಲ್ಲಿ ಸಂಶೋಧಕರು ಕ್ಷೇತ್ರಕಾರ್ಯ ಮಾಡಿ ತಮ್ಮ ಗ್ರಹಿಕೆಯನ್ನು ಸ್ಥಳೀಯರ ಮುಂದಿಟ್ಟು, ಅವರೊಡನೆ ಚರ್ಚಿಸಿ ಅಂತಿಮವಾಗಿ ತಮ್ಮ ಸಂಶೋಧನ ಲೇಖನವನ್ನು ಸಿದ್ಧಪಡಿಸುತ್ತಾರೆ. ಹೀಗೆ ಪ್ರತಿಯೊಂದು ವಿಷಯವನ್ನು ಕುರಿತು ಸಿದ್ಧಗೊಂಡ ಲೇಖನಗಳನ್ನು ವಿಶ್ವವಿದ್ಯಾಲಯದ ಪ್ರಸಾರಾಂಗವು ಕೃತಿರೂಪದಲ್ಲಿ ಪ್ರಕಟಿಸುವ ಮೂಲಕ, ಅಜ್ಞಾತವಾಗಿದ್ದ ಊರೊಂದರ ಚರಿತ್ರೆ ಮತ್ತು ಸ್ಥಳೀಯ ಸಂಸ್ಕೃತಿಯನ್ನು ಬೆಳಕಿಗೆ ತಂದಂತಾಗುವುದು. ಈ ನಿಟ್ಟಿನಲ್ಲಿ ಇದೊಂದು ಸಾರ್ಥಕ ಕೆಲಸವಾಗಿದ್ದು, ವಿಭಾಗ ಮತ್ತು ವಿಶ್ವವಿದ್ಯಾಲಯದ ಘನತೆಯನ್ನು ಹೆಚ್ಚಿಸುತ್ತಿದೆ. ಬಹುಮುಖ್ಯವಾಗಿ ಕನ್ನಡ ವಿಶ್ವವಿದ್ಯಾಲಯದ ಯೋಜನೆಗಳು ಹಾಗು ಅದರ ಕೆಲಸ ಕಾರ್ಯಗಳನ್ನು ಜನಸಾಮಾನ್ಯರಿಗೆ ಪರಿಚಯಿಸುವ ಮೂಲಕ ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗವು ತನ್ನ ವ್ಯಾಪ್ತಿಯಲ್ಲಿ ಸಾರ್ಥಕವಾದ ಕೆಲಸ ಮಾಡುತ್ತಿದೆ.
ಪ್ರಸ್ತುತ ಮಾಲೆಯಲ್ಲಿ ಪ್ರಕಟಗೊಳ್ಳುತ್ತಿರುವ ತೊಣ್ಣೂರು ಕೃತಿಯು ಒಟ್ಟು ಹದಿನಾಲ್ಕು ಸಂಶೋಧನ ಲೇಖನಗಳನ್ನು ಒಳಗೊಂಡಿದೆ. ಈ ಎಲ್ಲಾ ಲೇಖನಗಳನ್ನು ಆಯಾಯ ವಿದ್ವಾಂಸರು ಕ್ಷೇತ್ರಕಾರ್ಯ ನಡೆಸಿ ಹಾಗೂ ಈ ಹಿಂದಿನ ಪ್ರಕಟಣೆಗಳನ್ನು ಗಮನಿಸಿ ಅತ್ಯಂತ ಗಂಭೀರವಾಗಿ ಸಿದ್ಧಪಡಿಸಿದ್ದಾರೆ. ಹಾಗಾಗಿ ಈ ಲೇಖನಗಳನ್ನು ತುಂಬಾ ಪರಿಶ್ರಮದಿಂದ ಸಿದ್ಧಪಡಿಸಿದ ಡಾ.ಎನ್.ಎಸ್.ರಂಗರಾಜು, ಡಾ.ಜಿ.ಕರಿಯಪ್ಪ, ಡಾ. ದೇವರಕೊಂಡಾರೆಡ್ಡಿ, ಶ್ರೀ ಸೀತಾರಾಮ ಜಾಗೀರ್‌ದಾರ್, ಡಾ.ಎಂ.ಪಿ.ಮಹದೇವಯ್ಯ, ಶ್ರೀ ಎಸ್. ರಾಜೇಂದ್ರಪ್ಪ, ಡಾ. ಎಂ.ಎಸ್.ಕೃಷ್ಣಮೂರ್ತಿ, ಡಾ.ಆರ್.ಹೆಚ್.ಕುಲಕರ್ಣಿ, ಡಾ. ಲ.ನ. ಸ್ವಾಮಿ, ಶ್ರೀ ಶೆಲ್ವಪ್ಪಿಳ್ಳೈ ಅಯ್ಯಂಗಾರ್, ಡಾ. ಅಕ್ಕಮಹಾದೇವಿ, ಡಾ.ಕೇಶವನ್ ಪ್ರಸಾದ್ ಕೆ. ಮರಟ್ಟಿ, ಡಾ.ಜಯಲಕ್ಷ್ಮಿ ಸೀತಾಪುರ ಇವರೆಲ್ಲರಿಗೂ ತುಂಬು ಹೃದಯದ ವಂದನೆಗಳು. ಪ್ರಸ್ತುತ ಲೇಖನಗಳು, ತೊಣ್ಣೂರಿನ ಸಮಗ್ರ ಇತಿಹಾಸ, ಪುರಾತತ್ವ ಮತ್ತು ಸಂಸ್ಕೃತಿಯನ್ನು ಓದುಗರಿಗೆ ಪರಿಚಯಿಸು ವಲ್ಲಿ ಯಶಸ್ವಿಗೊಂಡಿವೆ.
ಕನ್ನಡ ವಿಶ್ವವಿದ್ಯಾಲಯದ ಈ ಕಾರ್ಯಕ್ರಮವನ್ನು ಅತ್ಯಂತ ಪ್ರೀತಿಯಿಂದ ಸ್ವಾಗತಿಸಿದ ತೊಣ್ಣೂರಿನ ಜನತೆ ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆಯ “ತೊಣ್ಣೂರು” ವಿಚಾರ ಸಂಕಿರಣ ಕಾರ್ಯಕ್ರಮವನ್ನು ಅರ್ಥಪೂರ್ಣವಾಗಿ ಯಶಸ್ವಿಗೊಳಿಸಿದ್ದಾರೆ. ಹಾಗು ಪ್ರಸ್ತುತ ಕೃತಿ ರೂಪುಗೊಳ್ಳಲು ಕಾರಣರಾಗಿದ್ದಾರೆ. ಈ ವಿಚಾರಸಂಕಿರಣ ಕಾರ್ಯಕ್ರಮದ ಸ್ಥಳಿಯ ಜವಾಬ್ದಾರಿ ವಹಿಸಿಕೊಂಡು ಹಗಲಿರುಳು ಶ್ರಮಿಸಿದ ನಿವೃತ್ತ ಉಪಾಧ್ಯಾಯರಾದ ಶ್ರೀ ಪುಟ್ಟೇಗೌಡ ಅವರನ್ನು ವಿಶೇಷವಾಗಿ ನೆನೆಯುತ್ತೇನೆ. ಅದೇ ರೀತಿ ಕ್ಷೇತ್ರಕಾರ್ಯಕ್ಕಾಗಿ ತೆರಳಿದ್ದ ಎಲ್ಲ ವಿದ್ವಾಂಸರಿಗೂ ಸ್ಥಳಿಯ ಮಾರ್ಗದರ್ಶನ ಮತ್ತು ಸಹಕಾರವನ್ನು ನೀಡಿದ ಶ್ರೀ ರಘುರಾಮ್ ಭಟ್ ಅವರನ್ನು ಈ ಸಂದರ್ಭದಲ್ಲಿ ಸ್ಮರಿಸುತ್ತೇನೆ. ಸ್ಥಳೀಯ ವಸತಿ ಮತ್ತು ಊಟದ ವ್ಯವಸ್ಥೆಯನ್ನು ಮಾಡಿದ ಮೊರಾರ್ಜಿ ವಸತಿ ಶಾಲೆಯ ಅಧ್ಯಾಪಕರು ಮತ್ತು ಸಿಬ್ಬಂದಿಯವರನ್ನು ನೆನೆಸುತ್ತೇನೆ. ಸಅದೇ ರೀತಿ ವಿಶ್ವವಿದ್ಯಾಲಯವು ಸಹ ತೊಣ್ಣೂರನ್ನು ಕುರಿತ ವಿಚಾರ ಸಂಕಿರಣ ಕಾರ್ಯಕ್ರಮಕ್ಕೆ ಹಸಿರು ನಿಶಾನೆ ತೋರಿಸುವ ಮೂಲಕ ತನ್ನ ಸಾಂಸ್ಕೃತಿಕ ಜವಾಬ್ದಾರಿಯನ್ನು ಪ್ರಕಟಿಸಿದೆ. ಅಂದಿನ ಕುಲಪತಿಗಳಾಗಿದ್ದ ಡಾ. ಬಿ.ಎ. ವಿವೇಕ ರೈ ಅವರು ತೊಣ್ಣೂರಿನಲ್ಲಿ ನಡೆದ ವಿಚಾರ ಸಂಕಿರಣದ ಅಧ್ಯಕ್ಷತೆ ವಹಿಸುವ ಮೂಲಕ ಅದರ ಯಶಸ್ವಿಗೆ ಕಾರಣರಾಗಿದ್ದಾರೆ. ಉದ್ಘಾಟನೆ ಮಾಡಿದ ಪ್ರೊ. ಲಕ್ಷ್ಮಣ ತೆಲಗಾವಿಯವರ ಆಶಯ ಭಾಷಣ ತೊಣ್ಣೂರಿನ ಮೌಖಿಕ ಚರಿತ್ರೆಯ ಮೇಲೆ ಹೊಸ ಬೆಳಕನ್ನೇ ಚೆಲ್ಲಿತು. ಈ ಸಂದರ್ಭದಲ್ಲಿ ಅವರುಗಳನ್ನು ನೆನೆಯದಿರಲಾರೆ. ಈ ವಿಚಾರ ಸಂಕಿರಣದ ಉದ್ಘಾಟನೆ ಹಾಗು ಸಮಾರೋಪ ಗಳಲ್ಲಿ ಭಾಗವಹಿಸಿದ ಮಹನೀಯರು ಮೆಚ್ಚುಗೆಯ ಮಾತುಗಳನ್ನಾಡಿದ್ದಾರೆ. ಇದರ ಜತೆಗೆ ವಿಭಾಗದ ಮುಖ್ಯಸ್ಥರಾದ ಡಾ. ವಾಸುದೇವ ಬಡಿಗೇರ, ಸಹೋದ್ಯೋಗಿಗಳಾದ ಡಾ. ಸಿ.ಎಸ್. ವಾಸುದೇವನ್, ಶ್ರೀರಮೇಶ ನಾಯಕ ಮತ್ತು ಡಾ. ಎಸ್.ವೈ. ಸೋಮಶೇಖರ, ಕಛೇರಿ ಸಹಾಯಕ ದಿ. ನಾಗಯ್ಯ ಮತ್ತು ಶ್ರೀ ರಮೇಶ ಇವರುಗಳು ನೀಡಿದ ಸಹಕಾರ ಸ್ಮರಣೀಯ.
ಈ ಎಲ್ಲ ಪರಿಶ್ರಮಗಳ ಮೂರ್ತರೂಪವಾದ ಪ್ರಸ್ತುತ ಕೃತಿಯನ್ನು ಮಾನ್ಯ ಕುಲಪತಿಗಳಾದ ಡಾ. ಎ. ಮುರಿಗೆಪ್ಪ ಅವರು ಅತ್ಯಂತ ಆಸ್ಥೆಯಿಂದ ಪ್ರಕಟಿಸಲು ಹಾಗು ಅದರಲ್ಲಿ ಅಧ್ಯಯನಕ್ಕೆ ಅಗತ್ಯವಾದ ಛಾಯಾಚಿತ್ರಗಳನ್ನು ಹೆಚ್ಚಿನ ಸಂಖ್ಯೆಯಲ್ಲಿ ಅಳವಡಿಸಲು ಅವಕಾಶ ಮಾಡಿಕೊಟ್ಟಿದ್ದಾರೆ. ಈ ಮೂಲಕ ವಿಭಾಗದ ಅಧ್ಯಯನ ಪುಸ್ತಕಗಳ ಆಶಯವನ್ನು ಈಡೇರಿಸಿಕೊಟ್ಟಿದ್ದಾರೆ. ಅದಕ್ಕಾಗಿ ಅವರನ್ನು ಅತ್ಯಂತ ಪ್ರೀತಿಯಿಂದ ನೆನೆಯುತ್ತೇನೆ. ಇನ್ನು ಮಾನ್ಯ ಕುಲಸಚಿವರಾದ ಶ್ರೀ ಪೂಜಾರ್ ಅವರು ಸದಾ ನಮ್ಮನ್ನೆಲ್ಲ ಶೈಕ್ಷಣಿಕವಾಗಿ ಬೆಂಬಲಿಸುವ ಮೂಲಕ ವಿಭಾಗದ ಉನ್ನತಿಗೆ ಕಾರಣರಾಗಿದ್ದಾರೆ. ಅವರನ್ನು ಈ ಸಂದರ್ಭದಲ್ಲಿ ಪ್ರೀತಿಯಿಂದ ಸ್ಮರಿಸುತ್ತೇನೆ.
ಪ್ರಸ್ತುತ ಕೃತಿ ಪ್ರಕಟಗೊಳ್ಳಲು ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್ ಅವರು ಆಸಕ್ತಿ ವಹಿಸಿದ್ದಾರೆ. ಅವರಿಗೆ ನನ್ನ ವಂದನೆಗಳು. ಸಹಾಯಕ ನಿರ್ದೇಶಕರಾದ ಶ್ರೀ ಸುಜ್ಞಾನಮೂರ್ತಿ, ಕಲಾವಿದರಾದ ಶ್ರೀ ಕೆ.ಕೆ. ಮಕಾಳಿ ಇವರಿಗೆ ತುಂಬು ಪ್ರೀತಿಯ ವಂದನೆಗಳು ಸಲ್ಲುತ್ತವೆ. ಈ ಕೃತಿಯ ಅಕ್ಷರ ಜೋಡಣೆ ಮಾಡಿದ ಹೊಸಪೇಟೆ ಯಾಜಿ ಗ್ರಾಫಿಕ್ಸ್‌ನ ಶ್ರೀಮತಿ ಸವಿತಾ ಯಾಜಿಯವರ ಶ್ರಮ ನೆನೆಯುವಂತದ್ದು. ಅವರಿಗೆ ನನ್ನ ವಂದನೆಗಳು.
ತೊಣ್ಣೂರಿನ ಇತಿಹಾಸ ಮತ್ತು ಪುರಾತತ್ವಕ್ಕೆ ಸಂಬಂಧಿಸಿದಂತೆ ಇದು ಮೊತ್ತಮೊದಲ ಕೃತಿಯಾಗಿದ್ದು, ಕನ್ನಡ ವಿಶ್ವವಿದ್ಯಾಲಯದಿಂದ ಪ್ರಕಟಗೊಳ್ಳುತ್ತಿರುವುದು ಸಂತಸದ ಸಂಗತಿ. ಹಾಗು ಪ್ರಸ್ತುತ ಕರ್ನಾಟಕದ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ಕ್ಷೇತ್ರಕ್ಕೆ ಒಂದು ಹೊಸ ಸೇರ್ಪಡೆ ಎಂದು ಭಾವಿಸುತ್ತೇನೆ. 
ಲೇಖಕರ ವಿಳಾಸ
೧. ಡಾ.ಎನ್.ಎಸ್.ರಂಗರಾಜು,
ಮುಖ್ಯಸ್ಥರು ಮತ್ತು ಪ್ರವಾಚಕರು, ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗ, ಮೈಸೂರು ವಿಶ್ವವಿದ್ಯಾನಿಲಯ, ಮಾನಸ ಗಂಗೋತ್ರಿ, ಮೈಸೂರು.
೨. ಡಾ.ಜಿ.ಕರಿಯಪ್ಪ,
ಅಧ್ಯಾಪಕರು, ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗ, ಮೈಸೂರು ವಿಶ್ವವಿದ್ಯಾನಿಲಯ, ಮಾನಸಗಂಗೋತ್ರಿ, ಮೈಸೂರು.
೩. ಡಾ.ದೇವರಕೊಂಡಾರೆಡ್ಡಿ,
ನಿವೃತ್ತ ಪ್ರಾಧ್ಯಾಪಕರು, ಪಾಪಿನಾಯಕನಹಳ್ಳಿ ರಸ್ತೆ, ಅಳ್ಳಿಕೆರೆ, ಕಮಲಾಪುರ, ಹೊಸಪೇಟೆ ತಾಲೂಕು, ಬಳ್ಳಾರಿ ಜಿಲ್ಲೆ.
೪. ಶ್ರೀ ಸೀತಾರಾಮ ಜಾಗೀರ್‌ದಾರ್,
ನಿವೃತ್ತ ಶಾಸನತಜ್ಞರು, ಕಲ್ಪ, ಸಂ. ೭೩, ಸರಸ್ವತಿಪುರಂ, ಮೈಸೂರು.
೫. ಡಾ.ಎಂ.ಪಿ.ಮಹದೇವಯ್ಯ,
ಪ್ರಾಧ್ಯಾಪಕರು, ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗ, ಮೈಸೂರು ವಿಶ್ವವಿದ್ಯಾನಿಲಯ, ಮಾನಸಗಂಗೋತ್ರಿ, ಮೈಸೂರು.
೬. ಶ್ರೀ ರಾಜೇಂದ್ರಪ್ಪ ಎಸ್.,
ಸಂಪಾದಕರು, ಕರ್ನಾಟಕ ಗ್ಯಾಸೆಟಿಯರ್, ೮ನೇ ಮಹಡಿ, ಜಲಮಂಡಲಿ ಕಟ್ಟಡ, ಕಾವೇರಿಭವನ, ಬೆಂಗಳೂರು.
೭. ಡಾ.ಎಂ.ಎಸ್.ಕೃಷ್ಣಮೂರ್ತಿ, ನಿವೃತ್ತ ಪ್ರಾಧ್ಯಾಪಕರು, ರಶ್ಮಿ, ನಂ. ೨೯೭೭/೧ಬಿ, ೫ನೇ ಮುಖ್ಯರಸ್ತೆ, ವಾಣಿವಿಲಾಸ ಪುರಂ, ಮೈಸೂರು.
೮. ಡಾ.ಆರ್.ಎಚ್.ಕುಲಕರ್ಣಿ,
ಪ್ರವಾಚಕರು, ಚಿತ್ರಕಲಾ ಪರಿಷತ್, ಕುಮಾರ ಪಾರ್ಕ್, ಬೆಂಗಳೂರು.
೯. ಡಾ.ಸಿ.ಮಹದೇವ,
ಪ್ರಾಧ್ಯಾಪಕರು, ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ.
೧೦. ಡಾ.ಲ.ನ.ಸ್ವಾಮಿ,
ಅಧ್ಯಾಪಕರು, ಶ್ರೀ ಧರ್ಮಸ್ಥಳ ಮಂಜುನಾಥೇಶ್ವರ ಸ್ವಾಮಿ ಕಾಲೇಜು, ಉಜಿರೆ, ದಕ್ಷಿಣ ಕನ್ನಡ ಜಿಲ್ಲೆ.
೧೧. ಶ್ರೀ ಶೆಲ್ವಪ್ಪಿಳ್ಳೈ ಅಯ್ಯಂಗಾರ್,
ಅಧ್ಯಾಪಕರು, ಸರ್ಕಾರಿ ಪ್ರಥಮದರ್ಜೆ ಕಾಲೇಜು, ಹುಣಸೂರು, ಮೈಸೂರು ಜಿಲ್ಲೆ.
೧೨. ಡಾ.ಅಕ್ಕಮಹಾದೇವಿ,
ಅಧ್ಯಾಪಕರು, ಕುವೆಂಪು ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು ವಿಶ್ವವಿದ್ಯಾನಿಲಯ, ಮಾನಸಗಂಗೋತ್ರಿ, ಮೈಸೂರು.
೧೩. ಡಾ.ಕೇಶವನ್ ಪ್ರಸಾದ್ ಕೆ. ಮರಟ್ಟಿ,
ಪ್ರಾಧ್ಯಾಪಕರು, ಬುಡಕಟ್ಟು ಅಧ್ಯಯನ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ.
೧೪. ಡಾ.ಜಯಲಕ್ಷ್ಮಿ ಸೀತಾಪುರ,
ಸಂಶೋಧಕರು, ಕುವೆಂಪು ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು ವಿಶ್ವವಿದ್ಯಾನಿಲಯ, ಮಾನಸಗಂಗೋತ್ರಿ, ಮೈಸೂರು.




ಪ್ರಸ್ತಾವನೆ
ಕನ್ನಡ ವಿಶ್ವವಿದ್ಯಾಲಯದ ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗವು ಕೈಗೊಂಡಿರುವ ನಿರಂತರ ಯೋಜನೆಗಳಲ್ಲಿ ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆಯು ಸಹ ಒಂದು. ಈ ಯೋಜನೆಯ ಅನ್ವಯ ಚಾರಿತ್ರಿಕ ಗ್ರಾಮವೊಂದನ್ನು ಆಯ್ಕೆ ಮಾಡಿಕೊಂಡು ಸ್ಥಳೀಯ ಚರಿತ್ರೆ, ಪುರಾತತ್ವ ಮತ್ತು ಸಂಸ್ಕೃತಿಯನ್ನು ಕುರಿತು ಹೊಸದಾಗಿ ಕ್ಷೇತ್ರಕಾರ್ಯ ಮಾಡಿಸಿ ಸಂಶೋಧನ ಲೇಖನಗಳನ್ನು ಸಿದ್ಧಪಡಿಸಲಾಗುವುದು. ಈ ಕುರಿತು ಅಲ್ಲಿಯೇ ವಿಚಾರ ಸಂಕಿರಣವನ್ನು ಏರ್ಪಡಿಸಲಾಗುತ್ತದೆ. ಹೀಗೆ ವಿಶ್ವವಿದ್ಯಾಲಯದ ಯೋಜನೆಗಳನ್ನು ಜನರ ಬಳಿಗೆ ಒಯ್ಯುವ ಕಾಯಕವನ್ನು ಮಾಡುವುದರ ಜೊತೆಗೆ ಅಜ್ಞಾತ ಗ್ರಾಮವೊಂದರ ಇತಿಹಾಸವನ್ನು ಬೆಳಕಿಗೆ ತರುವ ಪ್ರಯತ್ನ ಮಾಡಲಾಗುವುದು. ಇಂತಹ ಒಂದು ಪ್ರಯತ್ನದ ಫಲವೇ ಮಂಡ್ಯ ಜಿಲ್ಲೆಯ ಪಾಂಡವಪುರ ತಾಲ್ಲೂಕಿನ ತೊಣ್ಣೂರನ್ನು ಕುರಿತ ಕೃತಿಯೊಂದು ಇಲ್ಲಿ ಮೊದಲ ಬಾರಿಗೆ ಪ್ರಕಟವಾಗುತ್ತಿದೆ.
ತೊಣ್ಣೂರು, ಶಾಸನಗಳಲ್ಲಿ ತೊಂಡನೂರು ಎಂದು ಉಲ್ಲೇಖಿಸಲ್ಪಟ್ಟಿದೆ. ಈ ಊರಿನ ಪರಿಸರದಲ್ಲಿ ನೀರಿನ ತಾಣಗಳು ಸಾಕಷ್ಟಿವೆ. ಬಹುಶಃ ಪ್ರಕೃತಿದತ್ತವಾದ ಈ ಕೊಡುಗೆಯೇ ಇಲ್ಲಿನ ಇತಿಹಾಸ ಮತ್ತು ಸಂಸ್ಕೃತಿಯನ್ನು ಶ್ರೀಮಂತಗೊಳಿಸಿರಬಹುದು. ಬೆಟ್ಟಗಳ ನಡುವೆ ಹರಿಯುವ ಹಳ್ಳವೊಂದಕ್ಕೆ ಬೃಹತ್ ಏರಿಯನ್ನು ಕಟ್ಟುವ ಮೂಲಕ ಬಹು ದೊಡ್ಡ ಕೆರೆಯೊಂದನ್ನು ನಿರ್ಮಿಸಲಾಗಿದೆ. ಈ ಭಾಗದ ಆರ್ಥಿಕ, ಸಾಮಾಜಿಕ, ಧಾರ್ಮಿಕ ಮತ್ತು ಸಾಂಸ್ಕೃತಿಕ ಬದುಕಿನ ಜೀವನಾಡಿಯಾಗಿರುವ ಈ ಕೆರೆ ಊರಿನ ಹೆಸರಿನೊಂದಿಗೆ ಬೆರೆತು ಇತ್ತೀಚೆಗೆ ಕೆರೆ ತೊಣ್ಣೂರು ಎಂಬ ಸ್ಥಳನಾಮದ ಹುಟ್ಟಿಗೆ ಕಾರಣವಾಗಿದೆ.
ತೊಣ್ಣೂರಿನ ಪರಿಸರದಲ್ಲಿ ಪ್ರಾಗೈತಿಹಾಸಿಕ ಕುರುಹುಗಳು ಕಂಡುಬರುತ್ತವೆ. ಇದು ಅಲ್ಲಿನ ಭೌಗೋಳಿಕ ಲಕ್ಷಣದ ಪ್ರಾಮುಖ್ಯತೆಯನ್ನು ಎತ್ತಿ ಹಿಡಿಯುತ್ತದೆ. ಇಲ್ಲಿನ ಬೆಟ್ಟವು ಈಶಾನ್ಯ-ನೈರುತ್ಯ ದಿಕ್ಕಿನಲ್ಲಿ ಸಾಗಿದ್ದು, ನಡುವೆ ಹಳ್ಳವೊಂದು ಹರಿದು ಕಾವೇರಿ ನದಿಯನ್ನು ಸೇರುತ್ತದೆ. ಮೇಲುಕೋಟೆ ಪ್ರದೇಶದಿಂದ ದಕ್ಷಿಣಾಭಿಮುಖವಾಗಿ ಹರಿಯುವ ಈ ಹಳ್ಳ ತೊಣ್ಣೂರಿನ ಉತ್ತರ ಭಾಗದಲ್ಲಿ ಎರಡು ಬೆಟ್ಟಗಳ ನಡುವೆ ಹರಿದು ಆಗ್ನೇಯ ದಿಕ್ಕಿಗೆ ಸಾಗುತ್ತದೆ. ಈ ಹಳ್ಳವನ್ನು ಜನಪದರು ಹೆಬ್ಬಳ್ಳ ಎಂದು, ಶಿಷ್ಟ ಪರಂಪರೆಯಲ್ಲಿ ಯಾದವ ನದಿ ಅಥವಾ ನಾರಾಯಣ ತೊರೆ ಎಂದು ಕರೆಯಲಾಗಿದೆ. ಈ ಹಳ್ಳದ ಹುಟ್ಟು ಮೇಲುಕೋಟೆ ಪ್ರದೇಶದಲ್ಲಾಗುವುದರಿಂದ ಬಹುಶಃ ಯಾದವ ನದಿ ಅಥವಾ ನಾರಾಯಣ ತೊರೆ ಎಂದು ಕರೆದಿರಬಹುದು. ತೊಣ್ಣೂರು ಕೆರೆಯ ಹಿಂಬದಿಯಲ್ಲಿರುವ ಸಣಬ ಗ್ರಾಮದಲ್ಲಿ ಬೃಹತ್ ಶಿಲಾಯುಗ ಕಾಲದ ವಿಶಿಷ್ಟವಾದ ಸಮಾಧಿಗಳನ್ನು ಡಾ.ಎನ್.ಎಸ್.ರಂಗರಾಜುರವರು ಬೆಳಕಿಗೆ ತಂದಿದ್ದಾರೆ. ಅದೇ ರೀತಿ ಸಮೀಪದಲ್ಲಿರುವ ಕುಂತಿ ಬೆಟ್ಟದಲ್ಲೂ ಪ್ರಾಗೈತಿಹಾಸಿಕ ಕುರುಹುಗಳನ್ನು ಡಾ.ಎಂ.ಎಸ್. ಕೃಷ್ಣಮೂರ್ತಿಯವರು ಶೋಧಿಸಿದ್ದಾರೆ. ಈ ಎರಡೂ ಸ್ಥಳಗಳು ತೊಣ್ಣೂರಿಗೆ ಸಮೀಪದಲ್ಲೇ ಇವೆ. ತೊಣ್ಣೂರು ಗ್ರಾಮಕ್ಕೆ ಸೇರಿದಂತಿರುವ ಹಾರುವರ ಕಟ್ಟೆಯ ಹಿಂಬದಿಯಲ್ಲಿ ನೆಟ್ಟಿದ್ದ ಕಲ್ಲಿನ ಹಲಗೆಗಳ ಮೇಲೆ ಸಾಲಾಗಿ ನಿಂತ ಮನುಷ್ಯಾಕೃತಿಗಳ ಗೆರೆಚಿತ್ರಗಳನ್ನು ಹಲವು ಸಾಲುಗಳಲ್ಲಿ ಕೊರೆಯಲಾಗಿತ್ತು. ಆದರೆ ಕೃಷಿ ವಿಸ್ತರಣೆಯ ಸಂದರ್ಭದಲ್ಲಿ ಈ ಕಲ್ಲುಗಳನ್ನು ಕಿತ್ತ ಪರಿಣಾಮವಾಗಿ ಇಂದು ಅವುಗಳ ಬಗ್ಗೆ ಯಾವುದೇ ಮಾಹಿತಿ ಇಲ್ಲ. ಬಹುಶಃ ಈ ಅವಶೇಷಗಳು ಸಹ ಬೃಹತ್ ಶಿಲಾಯುಗ ಕಾಲಕ್ಕೆ ಸಂಬಂಧಿಸಿರಬಹುದು. ಹೀಗೆ ತೊಣ್ಣೂರು ಪರಿಸರದಲ್ಲಿ ಕ್ರಿ.ಪೂ. ೧೦೦೦ದಲ್ಲೇ ಮಾನವನ ವಸತಿ ನೆಲೆಗೊಂಡಿತೆಂಬುದು ಸುಸ್ಪಷ್ಟ. ತೊಣ್ಣೂರು ಪರಿಸರದಲ್ಲಿ ಆರಂಭಗೊಂಡ ಮಾನವನ ಬದುಕು, ಇತಿಹಾಸ ಕಾಲದಲ್ಲೂ ನಿರಂತರವಾಗಿ ಮುಂದುವರಿದಿರುವುದನ್ನು ಮನಗಾಣುತ್ತೇವೆ. ತೊಣ್ಣೂರು ಸಹ ತನ್ನದೇ ಆದ ಸ್ಥಳಪುರಾಣ ಮತ್ತು ಐತಿಹ್ಯಗಳನ್ನು ಹೊಂದಿದೆ. ಒಂದಕ್ಕಿಂತ ಹೆಚ್ಚು ಸ್ಥಳಪುರಾಣಗಳಿವೆ. ರಾಮಾನುಜರ ಆಗಮನ, ಅಲ್ಲಿ ನೆಲೆಸಿದ್ದ ಜೈನ ಸಮುದಾಯ, ಶ್ರೀ ವೈಷ್ಣವರ ಪ್ರಾಬಲ್ಯ ಹಾಗು ಅಲ್ಲಿನ ಧಾರ್ಮಿಕ ಸಂಘರ್ಷಗಳಿಗೆ ಸಂಬಂಧಿಸಿದಂತೆ ಇಲ್ಲಿನ ಐತಿಹ್ಯಗಳು ಬೆಳಕು ಚೆಲ್ಲುತ್ತವೆ. ಅದೇ ರೀತಿ ಧರ್ಮ ಮತ್ತು ರಾಜಕಾರಣದ ಸಂಬಂಧಗಳು ವ್ಯಕ್ತವಾಗುತ್ತವೆ.
ಮೊದಲಿಗೆ ತಲಕಾಡಿನ ಗಂಗರು ಪಲ್ಲವರ ಸಾಮಂತರಾಗಿದ್ದರು. ತೊಣ್ಣೂರು ಗಂಗವಾಡಿಯ ಕೇಂದ್ರಭಾಗದಲ್ಲಿರುವುದು ಗಮನಾರ್ಹ. ಗಂಗರ ಆಡಳಿತ ವಿಭಾಗಗಳಲ್ಲಿ ಗುರುತಿಸಿರುವ ತೊಂಡವಾಡಿ ಅಥವ ತೊಂಡನಾಡಿನ ಆಡಳಿತ ಕೇಂದ್ರವನ್ನು ತೊಂಡನೂರು ಎಂದು ಗುರುತಿಸಲಾಗಿದೆ. ಅಲ್ಲದೇ ಈ ಊರಿನ ಪರಿಸರದಲ್ಲಿ ಗಂಗರ ಶಾಸನಗಳು ಕಂಡುಬಂದಿವೆ. ಇತ್ತೀಚೆಗೆ ನಂಬಿನಾರಾಯಣ ದೇವಾಲಯದಲ್ಲಿ ನಡೆದ ಸಂರಕ್ಷಣೆಯ ಕೆಲಸದ ಸಂದರ್ಭದಲ್ಲಿ ಗಂಗರ ಕಾಲದ ವೀರಗಲ್ಲು ಶಾಸನವೊಂದು ದೊರೆತಿದೆ. ತಲಕಾಡಿನ ಗಂಗರ ಕಾಲಕ್ಕಾಗಲೇ ತೊಣ್ಣೂರು ವ್ಯವಸ್ಥಿತವಾಗಿ ನೆಲೆಗೊಂಡಿತ್ತೆಂಬುದಕ್ಕೆ ಸ್ಪಷ್ಟ ಆಧಾರ. ಈಗಿನ ತೊಣ್ಣೂರು ಗ್ರಾಮದ ದಕ್ಷಿಣಕ್ಕೆ ಅಂದರೆ ಹಾರುವರ ಕಟ್ಟೆಯ ದಕ್ಷಿಣಕ್ಕೆ ಪ್ರಾಚೀನ ತೊಣ್ಣೂರು ಗ್ರಾಮವಿತ್ತೆಂದು ಗ್ರಹಿಸಲು ಆಧಾರಗಳಿವೆ. ಮೆಟ್ಟಾರೆ ಎಂದು ಕರೆಯುವ (ಪಾಂಡವಪುರಕ್ಕೆ ಹೋಗುವ ರಸ್ತೆ) ಸ್ಥಳದಲ್ಲಿ ಹಿಂದೆ ಕಲ್ಲಿನ ಹಾಸಿನ ರಸ್ತೆ ಇತ್ತು. ಇದು ಕ್ರಮೇಣ ಮಣ್ಣಿನಲ್ಲಿ ಮುಚ್ಚಿಹೋಗಿದೆ. ಈ ರಸ್ತೆಯ ಅಂಚಿನಲ್ಲಿ ನೆಟ್ಟಿರುವ ವೀರಗಲ್ಲು, ಮಾಸ್ತಿಗಲ್ಲು ಮತ್ತು ಬಲಿದಾನದ ಸ್ಮಾರಕ ಶಿಲೆಗಳು ಕಂಡುಬರುತ್ತವೆ. ಸಾಮಾನ್ಯವಾಗಿ ಇಂತಹ ಸ್ಮಾರಕ ಶಿಲೆಗಳನ್ನು ಊರ ಮುಂಭಾಗದಲ್ಲಿ ಅಥವಾ ಶಿವಾಲಯದ ಮುಂಭಾಗದಲ್ಲಿ ನೆಡುವ ಪದ್ಧತಿ ಪ್ರಾಚೀನ ಕರ್ನಾಟಕದಲ್ಲಿ ರೂಢಿಯಲ್ಲಿತ್ತು. ಇದರಿಂದ ಈ ಸ್ಮಾರಕ ಶಿಲೆಗಳನ್ನು ನೆಟ್ಟಿರುವಲ್ಲಿ ಗ್ರಾಮನೆಲೆ ಇತ್ತೆಂಬುದು ಸ್ಪಷ್ಟವಾಗುತ್ತದೆ. ತೊಣ್ಣೂರಿನಲ್ಲಿ ದೊರೆಯುವ ಬಹುತೇಕ ವೀರಗಲ್ಲು, ಮಾಸ್ತಿಗಲ್ಲು ಮತ್ತು ಬಲಿದಾನದ ಕಲ್ಲುಗಳನ್ನು ಕಾಲಮಾನದ ದೃಷ್ಟಿಯಿಂದ ಹೊಯ್ಸಳರ ಪೂರ್ವಕಾಲಕ್ಕೆ ನಿರ್ದೇಶಿಸಬಹುದಾಗಿದೆ. ಏಕೆಂದರೆ ಈ ಸ್ಮಾರಕ ಶಿಲೆಗಳು ಕಣಶಿಲೆಯ ಒರಟು ರಚನೆಗಳಾಗಿವೆ.
ತೊಣ್ಣೂರು ಆಯಕಟ್ಟಿನ ಸ್ಥಳದಲ್ಲಿದ್ದು, ಸಂಮೃದ್ಧವಾದ ನೈಸರ್ಗಿಕ ಸಂಪನ್ಮೂಲವನ್ನು ಹೊಂದಿದೆ. ಅಲ್ಲದೇ ಬೆಟ್ಟಗುಡ್ಡಗಳ ಪರಿಸರವು ಇರುವುದರಿಂದ ಆಗಾಗ್ಗೆ ಕಳ್ಳಕಾಕರ ಅಥವಾ ಯುದ್ಧದ ದಾಳಿಗಳು ಇಲ್ಲಿ ನಡೆದಿರುವ ಬಗ್ಗೆ ಸೂಚನೆಗಳು ದೊರೆಯುತ್ತವೆ. ಸಮೀಪದ ಚಂದ್ರೆ ಗ್ರಾಮದಲ್ಲಿ ಅಸಂಖ್ಯಾತ ವೀರಗಲ್ಲುಗಳಿವೆ. ಈ ಗ್ರಾಮದ ಪರಿಸರವು ಬೆಟ್ಟಗುಡ್ಡಗಳಿಂದ ಕೂಡಿದೆ. ಇದರಿಂದ ಸ್ಪಷ್ಟವಾಗುವುದೇನೆಂದರೆ ಬೆಟ್ಟಗುಡ್ಡದ ಪರಿಸರದಲ್ಲಿರುವ ಗ್ರಾಮಗಳಲ್ಲಿ ಆಗಾಗ್ಗೆ ಕಳ್ಳಕಾಕರ ಹಾವಳಿ ತೀವ್ರವಾಗಿತ್ತು ಎಂಬುದು. ಇಲ್ಲಿನ ಬಲಿದಾನದ ಸ್ಮಾರಕ ಶಿಲೆ ಅಪರೂಪದ್ದು. ಮೂವರು ಶೂಲಗಳ ಮೇಲೆ ಬಿದ್ದು ಬಲಿದಾನ ಮಾಡಿಕೊಂಡಿದ್ದಾರೆ. ಸ್ಥಳೀಯ ಸಾಂಸ್ಕೃತಿಕ ಚರಿತ್ರೆಯ ಅಧ್ಯಯನದ ಸಂದರ್ಭದಲ್ಲಿ ಇದು ಮಹತ್ವದ ಉದಾಹರಣೆ. ಆದರೆ ಇಂದು ಕೃಷಿ ಚಟುವಟಿಕೆಯ ಪರಿಣಾಮವಾಗಿ ಈ ಎಲ್ಲ ಸ್ಮಾರಕ ಅವಶೇಷಗಳು ಸ್ಥಳಾಂತರಗೊಳ್ಳುತ್ತಿವೆ. ಹೀಗೆ ಪ್ರಾಚೀನ ತೊಣ್ಣೂರು ತನ್ನ ಮೂಲ ನೆಲೆಯನ್ನು ಬಿಟ್ಟು, ಉತ್ತರ ದಿಕ್ಕಿಗೆ ಅರ್ಧಫರ್ಲಾಂಗ್ ಅಂತರದಲ್ಲಿರುವ ಈಗಿನ ತೊಣ್ಣೂರು ಗ್ರಾಮಕ್ಕೆ ಸ್ಥಳಾಂತರಗೊಂಡಿರುವುದು ಸುಸ್ಪಷ್ಟ. ಈ ಸ್ಥಳಾಂತರ ಬಹುಶಃ ತೊಣ್ಣೂರು ಅಗ್ರಹಾರದ ಅವನತಿ ನಂತರ ಆಗಿರಬಹುದೇ? ಈ ಕುರಿತು ಹೆಚ್ಚಿನ ಅಧ್ಯಯನ ನಡೆಯಬೇಕಿದೆ. ತೊಣ್ಣೂರು ಕ್ರಿ.ಶ.೧೮೩೧ರಿಂದ ೧೮೮೧ರವರೆಗಿನ ಕಮಿಷನರುಗಳ ಆಡಳಿತದ ಅವಧಿಯಲ್ಲಿ ತಾಲೂಕು ಕೇಂದ್ರವಾಗಿತ್ತೆಂದು ತಿಳಿದು ಬರುತ್ತದೆ.
ಹೊಯ್ಸಳರ ಅವನತಿಯ ಬೆನ್ನಲ್ಲೇ ತೊಣ್ಣೂರಿಗೆ ಇಸ್ಲಾಂ ಧರ್ಮದ ಆಗಮನವಾಯಿತು. ಅಗ್ರಹಾರದ ನೈರುತ್ಯ ಗಡಿಯಲ್ಲಿದ್ದ ನಖರೇಶ್ವರ ದೇವಾಲಯದ ಆವರಣದಲ್ಲಿ ಸೂಫಿ ಸಂತ ಸಮಾಧಿಯಾದನು. ಇದೆಲ್ಲ ಅಗ್ರಹಾರದ ಅವನತಿಯನ್ನು ಸೂಚಿಸುತ್ತವೆ. ಆರಂಭದಲ್ಲಿ ತೊಣ್ಣೂರು ಅನಾದಿ ಅಗ್ರಹಾರವಾಗಿದ್ದು, ಶೈವ ಪರಂಪರೆಗೆ ಸಂಬಂಧಿಸಿತ್ತೆಂದು ಗುರುತಿಸಲಾಗಿದೆ. ರಾಮಾನುಜರ ಆಗಮನದ ನಂತರ ತೊಣ್ಣೂರು ಅಗ್ರಹಾರ ಯಾದವ ನಾರಾಯಣ ಚರ್ತುವೇದಿ ಮಂಗಲ ಎಂದು ಕರೆಸಿಕೊಂಡು ಮಹತ್ವದ ಸ್ಥಾನ ಪಡೆದಂತೆ ಕಾಣುತ್ತದೆ. ರಾಮಾನುಜಾಚಾರ್ಯರು ಇಲ್ಲಿ ಬಹುಕಾಲ ನೆಲೆಸಿದ್ದರು. ನಂತರ ಮೇಲುಕೋಟೆಗೆ ಪ್ರಯಾಣಿಸಿದರು. ಹಾಗಾಗಿ ತೊಣ್ಣೂರು ಇಂದಿಗೂ ಶ್ರೀ ವೈಷ್ಣವರ ಪ್ರಮುಖ ಧಾರ್ಮಿಕ ಸ್ಥಳವೆನಿಸಿದೆ. ಇಲ್ಲಿನ ಐತಿಹ್ಯಗಳು ತೊಣ್ಣೂರು ಹೊಯ್ಸಳರ ಉಪರಾಜಧಾನಿಯಾಗಿತ್ತು, ವಿಷ್ಣುವರ್ಧನ ಇಲ್ಲಿ ಆಳುತ್ತಿದ್ದನು ಇತ್ಯಾದಿಯಾಗಿ ಹೊಯ್ಸಳರೊಂದಿಗಿನ ಸಂಬಂಧಗಳನ್ನು ಕುರಿತಿವೆ.
ಇಲ್ಲಿನ ಶಾಸನಗಳಲ್ಲಿ ಹೆಚ್ಚಿನವು ತಮಿಳು ಭಾಷೆಯಲ್ಲಿವೆ. ಕನ್ನಡದ ಶಾಸನಗಳು ಬೆರಳೆಣಿಕೆಯಷ್ಟಿವೆ. ಪ್ರಾಚೀನ ಶಾಸನವೆಂದರೆ ಗಂಗರ ಕಾಲದ ವೀರಗಲ್ಲು ಶಾಸನ. ಗಂಗರ ಕಾಲದ ವೀರಗಲ್ಲು ಶಾಸನವು ಹೊಯ್ಸಳಪೂರ್ವ ತೊಣ್ಣೂರಿನ ಚಾರಿತ್ರಿಕ ಮಹತ್ವವನ್ನು ಶ್ರುತಪಡಿಸುತ್ತದೆ. ನಂತರದ ಹೊಯ್ಸಳರ ಕಾಲದ ತಮಿಳು ಶಾಸನಗಳು, ತಮ್ಮ ಭಾಷಿಕ ಮತ್ತು ಧಾರ್ಮಿಕ ಪ್ರಭಾವವನ್ನು ತೊಣ್ಣೂರಿನಲ್ಲಿ ನೆಲೆಗೊಳಿಸಿಕೊಂಡದ್ದನ್ನು ಪರೋಕ್ಷವಾಗಿ ನಿರೂಪಿಸುತ್ತವೆ. ಇಲ್ಲಿನ ಶಾಸನಗಳು, ದೇವಾಲಯದಲ್ಲಿ ನಡೆಯುತ್ತಿದ್ದ ಪೂಜೆಪುರಸ್ಕಾರಗಳು ಹಾಗೂ ಅವುಗಳಿಗೆ ನೀಡಿದ ದಾನದತ್ತಿಗಳನ್ನು ಕುರಿತು ತಿಳಿಸುತ್ತವೆ. ಜೊತೆಗೆ ವಾಸ್ತು ನಿರ್ಮಾಣಗಳನ್ನು ಕುರಿತು ಮಾಹಿತಿ ನೀಡುತ್ತವೆ. ಮೈಸೂರು ಒಡೆಯರ ಕಾಲದ ಬಹುದೀರ್ಘವಾದ ತಾಮ್ರಶಾಸನ ಸಂಸ್ಕೃತ ಭಾಷೆಯಲ್ಲಿದೆ. ಈ ಶಾಸನವು, ತೊಣ್ಣೂರು ಅಗ್ರಹಾರದ ಜೀರ್ಣೋದ್ಧಾರಕ್ಕೆ ಕೈಗೊಂಡ ಒಡೆಯರ ಪ್ರಯತ್ನವನ್ನು ವಿವರವಾಗಿ ನೀಡುತ್ತದೆ. ಪ್ರಾಚೀನ ಕರ್ನಾಟಕದಲ್ಲಿನ ಅಗ್ರಹಾರಗಳ ಸ್ವರೂಪವನ್ನು ಅರ್ಥಮಾಡಿಕೊಳ್ಳಲು ಇದು ನೆರವಾಗುತ್ತದೆ. ಮೈಸೂರು ಒಡೆಯರು ಈ ಶಾಸನದಲ್ಲಿ ಹೊಯ್ಸಳರನ್ನು ಸ್ಮರಿಸುತ್ತಾರೆಯೇ ಹೊರತು ವಿಜಯನಗರದ ಅರಸರನ್ನು ಎಲ್ಲಿಯೂ ಪ್ರಸ್ತಾಪ ಮಾಡುವುದಿಲ್ಲ. ತೊಣ್ಣೂರಿನ ಶಾಸನಗಳು ಮುಖ್ಯವಾಗಿ ಸಾಂಸ್ಕೃತಿಕ ಅಧ್ಯಯನದ ಆಕರಗಳಾಗಿವೆ. ತೊಣ್ಣೂರಿನ ದೇವಾಲಯಗಳ ವಿಸ್ತೃತ ಭಾಗಗಳ ನಿರ್ಮಾಣದ ಕಾಲಮಾನವನ್ನು ನಿರ್ಧರಿಸಲು ಇಲ್ಲಿನ ಶಾಸನಗಳು ಸಹಾಯಕವಾಗಿವೆ. ಆದರೆ ಮೂಲದೇವಾಲಯಗಳ ನಿರ್ಮಾಣ ಮತ್ತು ಕೆಲವು ಪ್ರಮುಖ ವಿಷಯಗಳನ್ನು ಕುರಿತಂತೆ ಮಾಹಿತಿ ದೊರೆಯುವುದಿಲ್ಲ. ಉದಾಹರಣೆಗೆ ರಾಮಾನುಜಾಚಾರ್ಯರ ಆಗಮನ, ಕೆರೆಯ ನಿರ್ಮಾಣ ಮೊದಲಾದ ವಿಷಯಗಳನ್ನು ಕುರಿತು ಇನ್ನು ಜಿಜ್ಞಾಸೆ ನಡೆದಿದೆ. ಹಾಗೆಂದು ಎಲ್ಲಾ ಮಾಹಿತಿಗಳನ್ನು ಶಾಸನ ಸಾಹಿತ್ಯದಿಂದಲೇ ನಿರೀಕ್ಷಿಸಲಾಗದು. ಸಮಕಾಲೀನ ಸಾಹಿತ್ಯ ಕೃತಿಗಳು, ಮೌಖಿಕ ಆಕರಗಳು ಮತ್ತು ಇನ್ನಿತರ ಮೂಲಗಳಿಂದ ಪಡೆಯುವ ಪ್ರಯತ್ನವನ್ನು ಮಾಡಬಹುದು.
ಇಲ್ಲಿನ ದೇವಾಲಯಗಳು ತೊಣ್ಣೂರಿನ ಪ್ರಮುಖ ಆಕರ್ಷಣೆಯಾಗಿವೆ. ಇಂದಿಗೂ ಪೂಜೆಪುರಸ್ಕಾರಗಳು ನಡೆಯುತ್ತಿವೆ. ಹೊಯ್ಸಳರ ಕಾಲದಲ್ಲಿ ನಿರ್ಮಾಣಗೊಂಡ ಈ ದೇವಾಲಯಗಳು ಹೆಚ್ಚು ತಮಿಳು ವಾಸ್ತು ಪರಂಪರೆಯಲ್ಲೇ ಮೈದಳೆದಿವೆ. ಸಾಮಾನ್ಯವಾಗಿ ಹೊಯ್ಸಳರ ದೇವಾಲಯಗಳು ನಕ್ಷತ್ರಾಕಾರದ ಜಗತಿಯ ಮೇಲೆ ಬಳಪದ ಕಲ್ಲಿನಲ್ಲಿ ನಿರ್ಮಾಣಗೊಂಡಿವೆ. ಹಾಗು ಸೂಕ್ಷ್ಮ ಅಲಂಕರಣದಿಂದ ಕೂಡಿರುತ್ತವೆ. ಆದರೆ ಪ್ರಸ್ತುತ ತೊಣ್ಣೂರಿನ ದೇವಾಲಯಗಳು ಹೊಯ್ಸಳರ ಕಾಲದ ರಚನೆಗಳಾದರೂ ಕಣಶಿಲೆಯ ನಿರ್ಮಾಣಗಳಾಗಿವೆ. ಚೋಳ ಮತ್ತು ಹೊಯ್ಸಳ ಶೈಲಿಯ ವಾಸ್ತು ಲಕ್ಷಣಗಳಿಂದ ಕೂಡಿವೆ. ತೊಣ್ಣೂರಿನ ದೇವಾಲಯಗಳ ನಿರ್ಮಾಣದಲ್ಲಿ ಹೊಯ್ಸಳ-ದ್ರಾವಿಡ ಮತ್ತು ಚೋಳ-ದ್ರಾವಿಡ ಶೈಲಿಗಳನ್ನು ಗುರುತಿಸಲಾಗಿದೆ. ತೊಣ್ಣೂರು ಪರಿಸರದಲ್ಲಿ ಕಣಶಿಲೆ ಯಥೇಚ್ಛವಾಗಿ ದೊರೆಯುತ್ತದೆ. ಆ ಕಾಲಕ್ಕೆ ತಮಿಳುನಾಡಿನ ಶಿಲ್ಪಿಗಳು ದೇವಾಲಯಗಳನ್ನು ಹೆಚ್ಚಾಗಿ ಕಣಶಿಲೆಯಲ್ಲೇ ನಿರ್ಮಿಸುವ ಅನುಭವವನ್ನು ಪಡೆದಿದ್ದರು. ದೇವಾಲಯಗಳ ತಾಳಿಕೆ-ಬಾಳಿಕೆ ಮತ್ತು ಪೂಜಾ ಕೈಂಕರ್ಯಗಳ ಹಿನ್ನೆಲೆಯಲ್ಲಿ ಕಣಶಿಲೆಯನ್ನು ಬಳಸಿರಬಹುದು. ಗಾತ್ರ ಮತ್ತು ಭವ್ಯತೆಯ ದೃಷ್ಟಿಯಿಂದಲೂ ಕಠಿಣ ಹಾಗೂ ಒರಟಾದ ಕಣಶಿಲೆಯನ್ನು ದೇವಾಲಯಗಳ ನಿರ್ಮಾಣಕ್ಕೆ ಬಳಸಿರುವ ಸಾಧ್ಯತೆ ಇದೆ. ಅಲ್ಲದೆ ಈ ಪ್ರದೇಶವು ದೀರ್ಘಕಾಲ ಚೋಳರ ವಶದಲ್ಲಿದ್ದ ಪರಿಣಾಮವಾಗಿ ಒಮ್ಮೆಲೇ ಚೋಳ ವಾಸ್ತುಶೈಲಿ ಮತ್ತು ಸಾಮಗ್ರಿಯನ್ನು ನಿರಾಕರಿಸುವುದು ಅಸಾಧ್ಯವಾಗಿರಬಹುದು. ಆ ಕಾಲಕ್ಕೆ ಪ್ರಸಿದ್ಧ ವೈಷ್ಣವ ದೇವಾಲಯಗಳೆಲ್ಲ ಕಣಶಿಲೆಯಲ್ಲೆ ನಿರ್ಮಾಣಗೊಂಡಿದ್ದುದು ಗಮನಾರ್ಹ.  ಈ ಮೇಲಿನ ಕಾರಣಗಳಿಂದ ಕಣಶಿಲೆಯನ್ನು ದೇವಾಲಯಗಳ ನಿರ್ಮಾಣದಲ್ಲಿ ಬಳಸಿರಬಹುದು. ನಂಬಿನಾರಾಯಣ ದೇವಾಲಯದ ನವರಂಗದಲ್ಲಿ ಹೊಯ್ಸಳ ಶೈಲಿಯ ನಾಲ್ಕು ಕಂಬಗಳನ್ನು ಅಳವಡಿಸಿದ್ದಾರೆ. ಬಹುಶಃ ಇದು, ದೇವಾಲಯವು ಹೊಯ್ಸಳರ ಕಾಲದ ನಿರ್ಮಾಣವೆಂಬ ಸಂದೇಶವನ್ನು ಕೊಡುವುದಾಗಿದೆ.
ಪ್ರಸ್ತುತ ತೊಣ್ಣೂರಿನ ದೇವಾಲಯಗಳು ರಾಜ್ಯ ಮತ್ತು ಕೇಂದ್ರ ಪುರಾತತ್ವ ಇಲಾಖೆಗಳ  ಸಂರಕ್ಷಣೆಯಲ್ಲಿವೆ. ನಂಬಿನಾರಾಯಣ ದೇವಾಲಯವು ಭಾರತೀಯ ಪುರಾತತ್ವ ಸರ್ವೇಕ್ಷಣೆಯ ಸಂರಕ್ಷಣೆಯಲ್ಲಿದೆ. ಕೃಷ್ಣ ದೇವಾಲಯದ ಹೊರ ಪ್ರಾಕಾರದ ಗೋಡೆ ಬಿದ್ದು ಹೋಗಿದ್ದ ಸಂದರ್ಭದಲ್ಲಿ ರಾಜ್ಯ ಪುರಾತತ್ವ ಇಲಾಖೆ ಜೀರ್ಣೋದ್ಧಾರ ಮಾಡಿತು. ಇತ್ತೀಚೆಗೆ ಕೈಲಾಸೇಶ್ವರ ದೇವಾಲಯದ ಜೀರ್ಣೋದ್ಧಾರ ಕಾರ್ಯವನ್ನು ಕೈಗೊಳ್ಳುವ ಮೂಲಕ ತೊಣ್ಣೂರಿನ ಸ್ಮಾರಕಗಳ ಸಂರಕ್ಷಣೆಗೆ ಮುಂದಾಗಿದೆ. ಇನ್ನು ಗುಡ್ಡದ ಮೇಲಿರುವ ನರಸಿಂಹ ದೇವಾಲಯವು ಸಹ ಜೀರ್ಣೋದ್ಧಾರಗೊಂಡು, ಒಳಭಾಗವನ್ನು ನವೀಕರಿಸಲಾಗಿದೆ. ಇಲ್ಲಿರುವ ದರ್ಗವು ವಕ್ಫ್ ಮಂಡಳಿಯ ಆಶ್ರಯದಲ್ಲಿದ್ದು ಸುಸ್ಥಿತಿಯಲ್ಲಿದೆ. ಹೀಗೆ ತೊಣ್ಣೂರಿನ ಸ್ಮಾರಕಗಳು ಪುರಾತತ್ವ ಇಲಾಖೆಗಳ ಆಸಕ್ತಿಯಿಂದಾಗಿ  ಸುಸ್ಥಿತಿಯಲ್ಲಿವೆ.
ಇನ್ನು ತೊಣ್ಣೂರಿನ ದೇವಾಲಯಗಳಲ್ಲಿ ಕಂಡುಬರುವ ಹೆಚ್ಚಿನ ಶಿಲ್ಪಗಳನ್ನು ತಮಿಳು ಸಂಪ್ರದಾಯದ ಶಿಲ್ಪಿಗಳು ರಚಿಸಿದ್ದಾರೆ. ಈ ಶಿಲ್ಪಗಳು ಲಕ್ಷಣದಲ್ಲಿ ಗಿಡ್ಡಗಿದ್ದು ಒರಟಾಗಿವೆ. ಆದರೆ ನಂಬಿನಾರಾಯಣನ ಮೂರ್ತಿಯು ಹೊಯ್ಸಳ ಶೈಲಿಯಲ್ಲಿದೆ.  ಕೃಷ್ಣ ದೇವಾಲಯದ ಶಿಲ್ಪಗಳಂತೂ ಸಂಪೂರ್ಣವಾಗಿ ತಮಿಳು ಪರಂಪರೆಯವು. ಇನ್ನು ಕೈಲಾಸೇಶ್ವರ  ದೇವಾಲಯದ ನಂದಿ ಹೊಯ್ಸಳ ಶೈಲಿಯದು. ವಿಜಯನಗರ ಕಾಲದಲ್ಲೂ ಮೂರ್ತಿಶಿಲ್ಪಗಳು ರಚನೆಗೊಂಡಿವೆ. ಹೀಗಾಗಿ ತೊಣ್ಣೂರಿನಲ್ಲಿ ಹೊಯ್ಸಳ ಮತ್ತು ವಿಜಯನಗರ ಶೈಲಿಯ ಬಿಡಿ ಮತ್ತು ಉಬ್ಬುಶಿಲ್ಪಗಳನ್ನು ಗುರುತಿಸಬಹುದಾಗಿದೆ. ಇಲ್ಲಿನ ಕೈಲಾಸೇಶ್ವರ ಗುಡಿಗೆ ಸೇರಿದ ಪಾರ್ವತಿ ದೇವಿಯ ಶಿಲ್ಪ, ಶ್ರೀರಂಗಪಟ್ಟಣದ ಗಂಗಾಧರೇಶ್ವರ  ದೇವಾಲಯಕ್ಕೆ ಸ್ಥಳಾಂತರವಾಗಿರುವುದಾಗಿ ಸ್ಥಳೀಯರು ತಿಳಿಸುತ್ತಾರೆ. ಗ್ರಾಮೀಣ ಭಾಗದ ಮೂರ್ತಿಶಿಲ್ಪಗಳು ನಗರಗಳೆಡೆಗೆ ಸ್ಥಳಾಂತರಗೊಳ್ಳುವುದು ಸಾಮಾನ್ಯ ಸಂಗತಿ. ಸಮೀಪದ ತಿರುಮಲಸಾಗರಛತ್ರ ಗ್ರಾಮಕ್ಕೆ ಸೇರಿದ ವೆಂಕಟರಮಣಸ್ವಾಮಿ ಇಂದು ಮೈಸೂರಿನ ಒಂಟಿಕೊಪ್ಪಲಿನಲ್ಲಿ ನೆಲೆಗೊಂಡಿದೆ. ಇಲ್ಲಿ ದೇವರ ಜೊತೆಗೆ ದೇವಾಲಯವು ಸಹ ಸ್ಥಳಾಂತರಗೊಂಡಿದೆ. ಹಿಂದೆ ದೇವರು ಮತ್ತು ದೇವಾಲಯಗಳ ಸ್ಥಳಾಂತರಕ್ಕೆ ಸ್ಥಳೀಯರಿಂದ ಯಾವುದೇ ವಿರೋಧವಿರಲಿಲ್ಲ. ಆದರೆ ಇಂದು ಗ್ರಾಮೀಣ ಭಾಗಗಳಲ್ಲಿ ಜನರು ಪ್ರಾಚೀನ ಸ್ಮಾರಕಗಳ ಬಗ್ಗೆ ಅಭಿಮಾನದ ಎಚ್ಚರವನ್ನು ಹೊಂದಿದ್ದಾರೆ. ತಮ್ಮ ಊರಿನ ಯಾವುದೇ ಶಿಲ್ಪಾವಶೇಷಗಳನ್ನು ಕದಲಿಸಲು ಸಮ್ಮತಿಸುವುದಿಲ್ಲ. ಅವುಗಳಿಂದಲೇ ಮಳೆ-ಬೆಳೆ ಎಂದು ನಂಬಿ ಬದುಕುತ್ತಿದ್ದಾರೆ. ಈ ಸ್ಥಳಾಂತರಗಳು ಸ್ಥಳೀಯ ಇತಿಹಾಸವನ್ನು ಮರೆಮಾಚುತ್ತವೆ. ಕಣ್ಮರೆಯಾದ ಸ್ಮಾರಕಗಳು ಐತಿಹ್ಯದ ವಸ್ತುಗಳಾಗಿ ಪರಿಣಮಿಸಿವೆ. ಗ್ರಾಮೀಣ ಪ್ರದೇಶದಲ್ಲಿ ದೇವಾಲಯಗಳು, ಮೂರ್ತಿಶಿಲ್ಪಗಳು, ಕೆರೆಕಟ್ಟೆಗಳು ಮತ್ತು ಕೋಟೆಕೊತ್ತಲಗಳು ನಶಿಸುತ್ತಿವೆ. ಕೃಷಿ ವಿಸ್ತರಣೆ, ಬಡತನ, ಮೌಢ್ಯ ಮತ್ತು ನಿಧಿಗಳ್ಳರ ಕೃತ್ಯಗಳಿಗೆ ಒಳಗಾಗಿ ಎಷ್ಟೋ ಸ್ಮಾರಕ ಅವಶೇಷಗಳು ಕಣ್ಮರೆಯಾಗಿವೆ. ಪ್ರಾಚ್ಯಾವಶೇಷಗಳ ಸಂರಕ್ಷಣೆ ಮತ್ತು ಮಹತ್ವವನ್ನು ಜನಸಾಮಾನ್ಯರಿಗೆ ತಿಳಿಸುವ ಪ್ರಯತ್ನಗಳು ನಡೆಯುತ್ತಿರುವುದು ಸಂತಸದ ಸಂಗತಿ.
ಪ್ರಾಚೀನ ಕಾಲದ ಕೆರೆಕಟ್ಟೆಗಳು ಇಂದಿಗೂ ಗ್ರಾಮೀಣ ಭಾಗದಲ್ಲಿ ಜೀವನಾಡಿಗಳಾಗಿವೆ. ತೊಣ್ಣೂರಿನಲ್ಲಿ ಕೆರೆಗಳು, ಸಣ್ಣಕಟ್ಟೆಗಳು, ಬಾವಿ, ಕೊಳ ಮೊದಲಾದ ನೀರಿನ ತಾಣಗಳು ಚಾರಿತ್ರಿಕ ಮಹತ್ವವನ್ನು ಪಡೆದಿವೆ. ಅಗ್ರಹಾರಗಳ ನಿರ್ಮಾಣ ಅಲ್ಲಿ ದೊರೆಯುವ ಜಲ ಸಂಪನ್ಮೂಲವನ್ನು ಆಧರಿಸುತ್ತಿತ್ತು. ನೀರಿನ ಸೌಲಭ್ಯ ಹೊಂದಿದ ಪರಿಣಾಮವಾಗಿ ತೊಣ್ಣೂರಿನಲ್ಲಿ ಅಗ್ರಹಾರ ಸ್ಥಾಪಿತಗೊಂಡು ಗುಡಿಗುಂಡಾರಗಳು ನಿರ್ಮಾಣಗೊಂಡವು. ಇಲ್ಲಿನ ಕೆರೆ (ಮೋತಿತಲಾಬ್)ನಿರ್ಮಾಣದ ಕಾಲವನ್ನು ಕುರಿತಂತೆ ಸಾಕಷ್ಟು ಜಿಜ್ಞಾಸೆಗಳು ನಡೆದಿವೆ. ಊರಿನ ಸುತ್ತಮುತ್ತ ಸಣ್ಣಕೆರೆಗಳನ್ನು ಕಾಣಬಹುದು. ಇವು ದೈನಂದಿನ ಚಟುವಟಿಕೆಗಳಿಗೆ ಬಳಕೆಗೊಳ್ಳುತ್ತಿದ್ದವು. ಇತ್ತೀಚಿನ ದಿನಗಳಲ್ಲಿ ಕೆರೆಗಳ ಒತ್ತುವರಿಯಿಂದ ಅವುಗಳ ಅಸ್ತಿತ್ವಕ್ಕೆ ಧಕ್ಕೆ ಬಂದಿದೆ. ಇದರಿಂದಾಗಿ ಬರಗಾಲ ಇನ್ನೂ ತೀವ್ರಗೊಳ್ಳಲು ಕಾರಣವಾಗಿದೆ. ಸಕಲ ಜೀವರಾಶಿಗಳಿಗೆ ಕೆರೆಗಳು ಆಶ್ರಯತಾಣಗಳಾಗಿದ್ದು, ಕೆರೆ ಮತ್ತು ಅದರ ಪರಿಸರವನ್ನು ಸಂರಕ್ಷಿಸುವ ಅಗತ್ಯ ನಮ್ಮ ಮುಂದಿದ್ದು, ಸರ್ಕಾರ ಕಾರ್ಯೋನ್ಮುಖ ವಾಗಬೇಕಿದೆ. ತೊಣ್ಣೂರಿನ ಹಾರುವರ ಕಟ್ಟೆಯು ಊರಿನ ಮುಂಭಾಗದಲ್ಲಿದ್ದು, ಇಂದು ಅದನ್ನು ಮುಚ್ಚಿ ಆಸ್ಪತ್ರೆ ನಿರ್ಮಿಸಿದ್ದಾರೆ. ಇದು ಮೊದಲಿಗೆ ಊರಿನ ಜನ ಮತ್ತು ಪ್ರಾಣಿಗಳ ಶೌಚಕ್ಕೆ ಬಳಕೆಗೊಳ್ಳುತ್ತಿತ್ತು. ಪ್ರಾಚೀನ ನೀರಾವರಿ ತಂತ್ರಜ್ಞಾನವನ್ನು ಅರಿಯಲು ತೊಣ್ಣೂರು ಕೆರೆ ಪ್ರಶಸ್ತವಾಗಿದೆ.
ಬಸದಿ, ಮಂದಿರ ಮತ್ತು ದರ್ಗಗಳನ್ನು ಒಳಗೊಂಡಿದ್ದ ತೊಣ್ಣೂರು ಹಿಂದೆ ಮತಪಂಥಗಳ ಸಂಘರ್ಷದ ಅನುಭವಗಳನ್ನು ಪಡೆದುಕೊಂಡಿದೆ ಎನ್ನಬಹುದು. ಆದರೆ ಇಂದು ಧಾರ್ಮಿಕ ಸಹಬಾಳ್ವೆಯ ಆದರ್ಶ ಗ್ರಾಮ. ಊರಿನಲ್ಲಿ ಹಿಂದೂ-ಮುಸ್ಲೀಮರು ಸಹೋದರರಂತೆ ಬಾಳುತ್ತಿದ್ದಾರೆ. ಇಲ್ಲಿ ನಡೆಯುವ ಜಾತ್ರೆಗಳಲ್ಲಿ ಮುಸ್ಲೀಮರು ಭಾಗವಹಿಸುತ್ತಾರೆ. ಆದೇ ರೀತಿ ಉರುಸ್ ಕಾರ್ಯಕ್ರಮದಲ್ಲಿ ಹಿಂದುಗಳು ಭಾಗವಹಿಸುತ್ತಾರೆ. ಉಳಿದಂತೆ ಎಲ್ಲ ಜಾತಿಯವರು ಇದ್ದು, ತಮ್ಮ ತಮ್ಮ ವೃತ್ತಿಯಲ್ಲಿ ತೊಡಗಿದ್ದಾರೆ. ಊರಿನಲ್ಲಿರುವ ಎಲ್ಲಾ ಕುಟುಂಬಗಳು ಸಣ್ಣ ಹಿಡುವಳಿದಾರರಾಗಿದ್ದು, ಸಮಾನ ನೆಲೆಯಲ್ಲಿ ಬದುಕುತ್ತಿದ್ದಾರೆ. ಹಾಗಾಗಿ ಶೋಷಣೆ, ಜೀತ, ಬಹಿಷ್ಕಾರ ಮತ್ತು ಅಸ್ಪೃಶ್ಯತಾಚರಣೆಯಂತಹ ಯಾವುದೇ ಸಾಮಾಜಿಕ ಅನಿಷ್ಟಗಳು ಇಲ್ಲಿಲ್ಲ.
ದೇವಾಲಯಗಳು, ಕೆರೆಕಟ್ಟೆಗಳು ಮತ್ತಿತರ ಪ್ರಾಚ್ಯಾವಶೇಷಗಳನ್ನು ಹೊಂದಿರುವ ತೊಣ್ಣೂರು ಶ್ರೀಮಂತವಾದ ಜನಪದ ಸಾಹಿತ್ಯವನ್ನು ತನ್ನಲ್ಲಿ ತುಂಬಿಕೊಂಡಿದೆ. ಮೂಲತಃ  ಶಿಷ್ಟಪರಂಪರೆಯ ತೊಣ್ಣೂರು ಇಂದು ಕೃಷಿಕರು ಮತ್ತು ಕುಶಲಕರ್ಮಿಗಳಿಂದ ತುಂಬಿದ್ದು, ಜನಪದ ಸಾಹಿತ್ಯದ ವಿವಿಧ ಪ್ರಕಾರಗಳ ಸೃಷ್ಟಿಗೆ ಕಾರಣವಾಗಿದೆ. ಜನಪದಗೀತೆ, ದೇವತೆಗಳನ್ನು ಕುರಿತ ಹಾಡುಗಳು, ಕೃಷಿಗೆ ಸಂಬಂಧಿಸಿದ ಹಾಡುಗಳು, ಮದುವೆ ಹಾಡುಗಳು, ತತ್ವಪದಗಳು ಮತ್ತು ಕಥನಗೀತೆಗಳು ಮುಖ್ಯವಾಗಿವೆ. ಇವುಗಳಲ್ಲಿ ಕರಿಬಂಟನ ಕಥೆ ಮುಖ್ಯವಾದದ್ದು. ಈ ಕಥೆಯ ವಸ್ತು ಮತ್ತು ಪರಿಸರ ತೊಣ್ಣೂರಿಗೆ ಸಂಬಂಧಿಸಿದೆ. ಹಾಗಾಗಿ ಕರಿಬಂಟನ ಕಥೆಯು ಕರ್ನಾಟಕದ ಜನಪದ ಸಾಹಿತ್ಯಕ್ಕೆ ಮಹತ್ವದ ಕೊಡುಗೆಯಾಗಿದ್ದು, ಅದನ್ನು ನೀಡಿದ ಕೀರ್ತಿ ತೊಣ್ಣೂರಿಗೆ ಸಲ್ಲುತ್ತದೆ. ತೊಣ್ಣೂರಿನ ಈ ಕಥೆ ಕರ್ನಾಟಕವಲ್ಲದೆ ನೆರೆಯ ರಾಜ್ಯಗಳಲ್ಲೂ ಪ್ರಸಿದ್ದಿ ಪಡೆದಿದೆ.
ತೊಣ್ಣೂರು ಶಿಷ್ಟದೇವತೆಗಳ ಕೇಂದ್ರವಾಗಿದ್ದಂತೆ, ಗ್ರಾಮದೇವತೆಗಳ ಆಗರವೂ ಆಗಿದೆ. ಮಾರಮ್ಮ, ಪಟ್ಲಮ್ಮ, ಕಾಳಮ್ಮ, ಬನ್ನಂತಮ್ಮ, ಮುನಿಯಪ್ಪ, ಗವಿರಂಗಪ್ಪ ಗ್ರಾಮದೇವತೆಗಳ ಆರಾಧನೆಯನ್ನು ನಡೆಸಿಕೊಂಡು ಬರುತ್ತಿದೆ. ಈ ಜನಪದ ದೈವಗಳು ಕೃಷಿ ಮತ್ತು ಕುಶಲಕರ್ಮಿ ಸಮುದಾಯಗಳ ಬದುಕಿನಲ್ಲಿ ಹಾಸುಹೊಕ್ಕಾಗಿವೆ. ಗ್ರಾಮದೇವತೆಗಳಿಗೆ ಸಲ್ಲುವ ಪೂಜೆ ಪುರಸ್ಕಾರಗಳು ಅದರ ಹಿಂದಿರುವ ಗ್ರಾಮೀಣ ಜನರ ನಂಬಿಕೆ ಮತ್ತು ಆಚರಣೆಗಳು ಗತ ಬದುಕನ್ನು ಅರ್ಥಮಾಡಿಕೊಳ್ಳಲು ಸಹಾಯಕವಾಗುತ್ತವೆ. ಬೃಹತ್ ಶಿಲಾ ಸಂಸ್ಕೃತಿಯಲ್ಲಿ ಸಮಾಧಿ ಪೂಜೆ ರೂಢಿಯಲ್ಲಿತ್ತು. ಇಂದಿಗೂ ತೊಣ್ಣೂರಿನಲ್ಲಿ ಶಿವರಾತ್ರಿಯಂದು ಕೆಲವು ಮನೆತನಗಳು ಸಮಾಧಿ ಪೂಜೆಯನ್ನು ಮಾಡುತ್ತವೆ. ಕೃಷಿಯ ಆರಂಭದಲ್ಲಿ ಮತ್ತು ಅಂತ್ಯದಲ್ಲಿ ಭೂಮಿಗೆ ಪೂಜೆ ಸಲ್ಲಿಸುತ್ತಾರೆ. ಧಾನ್ಯಗಳ ರಾಶಿಯ ಮೇಲೆ ಗೆರೆಯನ್ನು ಎಳೆಯುವ ಮೂಲಕ ಮಂಡಲವನ್ನು ರಚಿಸುತ್ತಾರೆ. ಇತರೆ ವೃತ್ತಿಯವರು ಸಹ ತಮ್ಮ ಕಸುಬುಗಳಿಗೆ ಸಂಬಂಧಿಸಿದಂತೆ ಆಚರಣೆಗಳನ್ನು ನಡೆಸುತ್ತಾರೆ. ಈ ನಂಬಿಕೆ ಮತ್ತು ಆಚರಣೆಗಳು ಪ್ರಸ್ತುತ ಸಂಸ್ಕೃತಿ ಅಧ್ಯಯನದ ಸಂದರ್ಭದಲ್ಲಿ ಮಹತ್ವ ಪಡೆದುಕೊಳ್ಳುತ್ತವೆ. ಸ್ಥಳದಿಂದ ಸ್ಥಳಕ್ಕೆ ಹಾಗು ಕಾಲದಿಂದ ಕಾಲಕ್ಕೆ ನಂಬಿಕೆ ಮತ್ತು ಆಚರಣೆಗಳು ವ್ಯತ್ಯಾಸಗೊಂಡರೂ ಮೂಲದ್ರವ್ಯ ಒಂದೇ ಆಗಿರುತ್ತದೆ. ಪ್ರಸ್ತುತ ತೊಣ್ಣೂರು ಕೃತಿ ಮಹತ್ವದ ಲೇಖನಗಳ ಸಂಗ್ರಹವನ್ನು ಒಳಗೊಂಡಿದೆ. ಲೇಖಕರು ತಮ್ಮ ಬೌದ್ದಿಕ ಪರಿಶ್ರಮದಿಂದ ಸಂಶೋಧಿಸಿ ಸಿದ್ಧಪಡಿಸಿದ ಲೇಖನಗಳು ನಾಡಿನ ಅಕ್ಷರಲೋಕವನ್ನು ಶ್ರೀಮಂತಗೊಳಿಸಿವೆ. ಇತಿಹಾಸ ಮತ್ತು ಸಂಸ್ಕೃತಿಯನ್ನು ಹೊಂದಿದ ತೊಣ್ಣೂರಿನಂತಹ ಸಾವಿರಾರು ಊರುಗಳು ಕರ್ನಾಟಕದಲ್ಲಿವೆ. ಅವುಗಳೆಲ್ಲದರ ಚರಿತ್ರೆ ದಾಖಲಾಗಬೇಕಿದೆ. ಇದರ ಈಡೇರಿಕೆಗಾಗಿ ಸ್ಥಳೀಯರು ಮತ್ತು ಸಂಬಂಧಪಟ್ಟ ಬೌದ್ದಿಕ ವಲಯ ಶ್ರಮಿಸಬೇಕು. ಇಲ್ಲದಿದ್ದಲ್ಲಿ ಸ್ಥಳಿಯ ಚರಿತ್ರೆಯನ್ನು ಕಟ್ಟಿಕೊಳ್ಳುವುದು ಕಷ್ಟಕರ. ಈ ಪ್ರಾಥಮಿಕ ಹಂತದ ಕೆಲಸ ಪೂರ್ಣಗೊಂಡಲ್ಲಿ ಸ್ಥಾಪಿತ ಚರಿತ್ರೆಯ ಲೋಪದೋಷಗಳನ್ನು ನಿವಾರಿಸಿಕೊಳ್ಳಬಹುದು. ಕನ್ನಡ ವಿಶ್ವವಿದ್ಯಾಲಯವು ಸ್ಥಳೀಯ ಚರಿತ್ರೆ, ಪುರಾತತ್ವ ಮತ್ತು ಸಂಸ್ಕೃತಿಯ ಅಧ್ಯಯನ ಹಾಗು ಪ್ರಕಟಣೆಗೆ ಹೆಚ್ಚಿನ ಉತ್ತೇಜನ ನೀಡುತ್ತಿದೆ. ಇದು ಸ್ವಾಗತಾರ್ಹ. ಪ್ರಸ್ತುತ ತೊಣ್ಣೂರು ಕೃತಿಯಲ್ಲಿರುವ ಸಂಶೋಧನ ಲೇಖನಗಳು ಬಿಡಿಬಿಡಿಯಾಗಿದ್ದರೂ ಒಂದೇ ನೆಲದ ಸಂಬಂಧಗಳನ್ನು ಪ್ರಕಟಪಡಿಸುತ್ತವೆ.
ತೊಣ್ಣೂರನ್ನು ಕುರಿತು ಪ್ರಕಟಗೊಂಡ ಮೊದಲ ಕೃತಿ ಇದಾಗಿದ್ದು ವಿದ್ಯಾರ್ಥಿಗಳು, ಸಂಶೋಧಕರು, ಪ್ರವಾಸಿಗರು ಮತ್ತು ಜನಸಾಮಾನ್ಯರಿಗೆ ಉಪಯುಕ್ತವಾಗುವುದೆಂದು ಭಾವಿಸಿದ್ದೇನೆ. ಇದು ಈಡೇರಿದಲ್ಲಿ ನಮ್ಮೆಲ್ಲರ ಶ್ರಮ ಸಾರ್ಥಕವಾದಂತೆ. ಹಾಗು ವಿಶ್ವವಿದ್ಯಾಲಯ ಮತ್ತು ಅಧ್ಯಯನ ವಿಭಾಗದ ಪ್ರಯತ್ನಗಳು ಊರ್ಜಿತಗೊಳ್ಳುತ್ತವೆ.



೧. ಭೌಗೋಳಿಕತೆ ಮತ್ತು ಪ್ರಾಗಿತಿಹಾಸ
ಭೌಗೋಳಿಕವಾಗಿ ಮೈಸೂರು, ಚಾಮರಾಜನಗರ, ಮಂಡ್ಯ ಮತ್ತು ಬೆಂಗಳೂರು ಜಿಲ್ಲೆಗಳು ಸ್ವಲ್ಪ ಹೆಚ್ಚು ಕಡಿಮೆ ಒಂದೇ ಲಕ್ಷಣಗಳನ್ನು ಹೊಂದಿವೆ ಎಂದು ಹೇಳಬಹುದು. ಬೀಳುವ ಮಳೆ, ಚಳಿ, ಹವಾಗುಣದಲ್ಲಿ ಅಂತಹ ಹೆಚ್ಚಿನ ಬದಲಾಣೆಗಳು ಕಂಡುಬರುವುದಿಲ್ಲ (ಮೈಸೂರಿನಲ್ಲಿ ಚಾಮುಂಡಿಬೆಟ್ಟ, ಪಾಂಡವಪುರದಲ್ಲಿ ಫ್ರೆಂಚ್‌ರಾಕ್ಸ್, ರಾಮನಗರದಲ್ಲಿ ಕಂಡುಬರುವ ಬೆಟ್ಟಗುಡ್ಡಗಳೇ ಹೆಚ್ಚು ಪ್ರಮುಖವಾದುದು. ಇವುಗಳು ವಾಯುಗುಣ, ಮಳೆ, ಗಾಳಿ ಇತ್ಯಾದಿಗಳು ಸಮತೋಲನದಲ್ಲಿ ಇರುವಂತೆ ಸ್ವಾಭಾವಿಕವಾಗಿ ನೋಡಿಕೊಂಡು ಬಂದಿವೆ). ಅದೇ ರೀತಿ ಯದುಗಿರಿ ಬೆಟ್ಟ ಪ್ರದೇಶದಿಂದ ತೊಣ್ಣೂರು ಸಹ ಸಮತೋಲನ ದಲ್ಲಿದ್ದು, ಅಂತಹ ಯಾವುದೆ ಪ್ರಾಕೃತಿಕ ಅಸಮತೋಲನ ಕಂಡುಬರುವುದಿಲ್ಲ ಮತ್ತು ಇಲ್ಲಿನ ಕೆರೆಗೆ ಹೆಚ್ಚಿನ ನೀರು ಇತಿಹಾಸ ಪೂರ್ವ ಕಾಲದಿಂದಲೂ ಸಂಗ್ರಹವಾಗುತ್ತಾ ಬಂದಿದೆ.
ಸಾಮಾನ್ಯವಾಗಿ ಏಪ್ರಿಲ್ ತಿಂಗಳಿನಿಂದ ನವೆಂಬರ್ ತಿಂಗಳವರೆಗೆ ಪಾಂಡವಪುರ ತಾಲ್ಲೂಕಿನಲ್ಲಿ ಮಳೆಗಾಲವಿರುತ್ತದೆ. ಮಂಡ್ಯ ಜಿಲ್ಲೆಯಲ್ಲಿ ಬೀಳುವ ವಾರ್ಷಿಕ ಸರಾಸರಿ ಮಳೆಯನ್ನು ತೆಗೆದುಕೊಂಡರೆ ಅದು ವಾರ್ಷಿಕವಾಗಿ ಸುಮಾರು ೨೭.೨೧ರಿಂದ ೨೯.೨೧ ಇಂಚುಗಳಷ್ಟು ಮಳೆ ಬೀಳುತ್ತದೆಂದು ತಿಳಿದುಬಂದಿದೆ. ದಿನಾಂಕ ೧೨ ನವೆಂಬರ್ ೧೯೨೫ ರಂದು ನಾಗಮಂಗಲದಲ್ಲಿ ಸತತವಾಗಿ ೨೪ ಗಂಟೆಗಳ ಕಾಲ ೭.೯೦ ಇಂಚಿನಷ್ಟು (೨೦೦.೭ ಮಿ.ಮೀ.) ಬಿದ್ದ ಮಳೆಯೇ ಮಂಡ್ಯ ಜಿಲ್ಲೆಯಲ್ಲಿ ಇದುವರೆಗೂ ಒಂದು ದಿವಸದಲ್ಲಿ ಬಿದ್ದ ಅತಿ ಹೆಚ್ಚು ಮಳೆಯಾಗಿದೆ.
ವಾತಾವರಣದ ತಾಪಮಾನವನ್ನು ಅಳೆಯುವ ಸಲಕರಣೆ ೧೯೬೭ರವರೆಗೆ ಈ ಜಿಲ್ಲೆಯಲ್ಲಿ ಅಳವಡಿಸಿರಲಿಲ್ಲ. ಆದ್ದರಿಂದ ಜಿಲ್ಲೆಯ ತಾಪಮಾನವನ್ನು ಅಳೆಯಲು ಪಕ್ಕದ ಮೈಸೂರು ಜಿಲ್ಲೆಯ ತಾಪಮಾನ ಯಂತ್ರದ ಸಹಾಯದಿಂದಲೇ ಅಳೆಯಲಾಗುತ್ತಿತ್ತು. ಅದರಂತೆ ಮಂಡ್ಯ ಜಿಲ್ಲೆಯ ತಾಪಮಾನವು ಅತಿಹೆಚ್ಚು ಶಾಖವುಳ್ಳ ತಿಂಗಳುಗಳಲ್ಲಿ ೩೭ರಿಂದ ೩೫ ಡಿಗ್ರಿ ಸೆಲ್ಸಿಯಸ್ ಇದ್ದರೆ ಅತ್ಯಂತ ಕಡಿಮೆ ತಾಪಮಾನವು ೧೬ರಿಂದ ೧೦.೬ ಡಿಗ್ರಿ ಸೆಲ್ಸಿಯಸ್ ಇರುತ್ತದೆಂದು ತಿಳಿದುಬಂದಿದೆ.
ಇನ್ನು ೧೯೬೧ರ ಜನಗಣತಿಯಂತೆ ಪಾಂಡವಪುರ ತಾಲ್ಲೂಕಿನಲ್ಲಿ ಒಟ್ಟು ೮೭,೬೦೯ ಜನಸಂಖ್ಯೆಯಿತ್ತೆಂದು ತಿಳಿದುಬಂದಿದೆ. ೧೯೫೧ರಲ್ಲಿ ಇದೇ ತಾಲ್ಲೂಕಿನಲ್ಲಿ ೭೦,೩೯೫ರಷ್ಟು ಜನಸಂಖ್ಯೆ ಇದ್ದದ್ದು ಹತ್ತು ವರ್ಷಗಳಲ್ಲಿ ೧೭,೨೧೪ರಷ್ಟು ಹೆಚ್ಚಾಗಿದ್ದು, ಇದನ್ನೇ ಆಧಾರವಾಗಿಟ್ಟುಕೊಂಡು ಲೆಕ್ಕ ಮಾಡಿದರೆ ಇಂದು ಸುಮಾರು ೭೨,೦೦೦ದಷ್ಟು ಜನಸಂಖ್ಯೆ ಹೆಚ್ಚಾಗಿರಬಹುದು, ಅಂದರೆ ಈಗ ಆ ಪಾಂಡವಪುರ ತಾಲ್ಲೂಕಿನಲ್ಲಿ ಸುಮಾರು ೧,೬೦,೦೦೦ಕ್ಕೂ ಹೆಚ್ಚು ಜನಸಂಖ್ಯೆ ಇರಬಹುದು.
ಮಂಡ್ಯ ಜಿಲ್ಲೆಯ ಪ್ರಾಗಿತಿಹಾಸವನ್ನು ತೆಗೆದುಕೊಂಡರೆ ಪಾಂಡವಪುರ ತಾಲ್ಲೂಕು ಬಹಳ ಮುಖ್ಯವಾಗುತ್ತದೆ. ಇಲ್ಲಿಯ ಕುಂತಿಬೆಟ್ಟದಲ್ಲಿ (ಫ್ರೆಂಚ್ ರಾಕ್ಸ್) ರಾಬರ್ಟ್ ಬ್ರೂಸ್ ಫೂಟ್ ಅವರು ೧೪, ಡಿಸೆಂಬರ್ ೧೯೦೫ರಲ್ಲಿ ನವಶಿಲಾಯುಗದ ಕೆಲವು ಅವಶೇಷಗಳನ್ನು ಕಂಡುಹಿಡಿದು ೧೯೧೬ರಲ್ಲಿ ತಮ್ಮ ಪುಸ್ತಕ(Indian Prehistoric and Protohistoric Antiquities)ದಲ್ಲಿ ಪ್ರಕಟಿಸಿದ್ದಾರೆ.
ಅವರ ನಂತರ ಡಾ.ಎಂ.ಎಸ್.ಕೃಷ್ಣಮೂರ್ತಿಯವರು ಸಹ ಇದೇ ಕುಂತಿಬೆಟ್ಟದಲ್ಲಿ (ಫ್ರೆಂಚ್ ರಾಕ್ಸ್) ಸಂಶೋಧನೆ ನಡೆಸಿ ಪ್ರಾಗಿತಿಹಾಸದ ಅವಶೇಷಗಳನ್ನು ಸಂಗ್ರಹಿಸಿ ಆರ್ಕಿಯಾಲಾಜಿಕಲ್ ಸ್ಟಡೀಸ್‌ನಲ್ಲಿ ಪ್ರಕಟಿಸಿದ್ದಾರೆ. ಇತಿಹಾಸ ಮತ್ತು ಸಂಸ್ಕೃತಿ, ಸಂಪುಟ‑೪ (೧೯೮೯)ರಲ್ಲೂ ಸಹ ಪ್ರಕಟಿಸಿದ್ದಾರೆ. ಹೈದರ್ ಅಲಿ ಮತ್ತು ಟಿಪ್ಪುಸುಲ್ತಾನನ ಕಾಲದಲ್ಲಿ ಫ್ರೆಂಚರ ಒಂದು ತುಕಡಿ ಸೈನ್ಯವು ಇಲ್ಲಿ ಬೀಡು ಬಿಟ್ಟಿದ್ದರಿಂದ, ಈ ಗುಡ್ಡಗಳಿಗೆ ಫ್ರೆಂಚ್ ರಾಕ್ಸ್ ಎಂಬ ಹೆಸರು ಬಂದಿತು. ಇಲ್ಲದಿದ್ದರೆ ಸ್ಥಳೀಯವಾಗಿ ಇಂದಿಗೂ ಸಹ ಈ ಬೆಟ್ಟಗುಡ್ಡ ಪ್ರದೇಶವನ್ನು ಅಕ್ಕ‑ತಂಗಿ ಬೆಟ್ಟ ಎಂದು ಕರೆಯುತ್ತಾರೆ. ಡಾ.ಸಿ. ಮಹದೇವ ಅವರು ಸಂಶೋಧನಾ ವಿದ್ಯಾರ್ಥಿಯಾಗಿದ್ದಾಗ ಶ್ರೀರಂಗಪಟ್ಟಣದ ಕಾವೇರಿ ನದಿತೀರದಲ್ಲಿ ಸೂಕ್ಷ್ಮಶಿಲಾಯುಗ ಕಾಲದ ಕಲ್ಲಿನ ಆಯುಧಗಳನ್ನು ಸಂಗ್ರಹಿಸಿದ್ದಾರೆ.
ಇದಿಷ್ಟು ಮಂಡ್ಯ ಜಿಲ್ಲೆಯಲ್ಲಿ ಇದುವರೆವಿಗೂ ನಡೆದಿರುವ ಪ್ರಾಗಿತಿಹಾಸ ಕಾಲದ ಸಂಶೋಧನೆಗಳಾಗಿದ್ದು ಈ ತೊಣ್ಣೂರಿನ ಭಾಗದಲ್ಲಿ ಹೆಚ್ಚಿನ ಸಂಶೋಧನೆಗಳು ನಡೆದಿರಲಿಲ್ಲ. ದಿನಾಂಕ ೨೭‑೦೮‑೧೯೯೫ರಂದು ಇದೇ ಪಕ್ಕದ ಅಂದರೆ ತೊಣ್ಣೂರು ಕೆರೆಯ ಹಿನ್ನೀರಿನ ಭಾಗದಲ್ಲಿ ಬರುವ ಸಣಬದ ಸ್ನೇಹಿತರಾದ ಉಗ್ರನರಸಿಂಹೇಗೌಡರು ಹೇಮಾವತಿ ನದಿಯ ನೀರಿನ ಸಂಪರ್ಕಕ್ಕಾಗಿ ಕಾಲುವೆ ತೋಡುವ ಸಂದರ್ಭದಲ್ಲಿ ಸಿಕ್ಕಿದ ಕೆಲವು ಮಡಿಕೆ ಚೂರುಗಳನ್ನು ಸಂಗ್ರಹಿಸಿ ತೆಗೆದುಕೊಂಡು ಬಂದರು. ಅವುಗಳ ಆಧಾರದ ಮೇಲೆ ಇಲ್ಲಿ ಒಂದು ಉತ್ತಮ ಮಟ್ಟದ ಸಂಶೋಧನೆಯನ್ನು ಕೈಗೊಂಡಾಗ, ಇದುವರೆವಿಗೂ ಕರ್ನಾಟಕ ರಾಜ್ಯದ ಬೃಹತ್ ಶಿಲಾಯುಗ ಸಂಸ್ಕೃತಿಯ ಯಾವ ನೆಲೆಗಳಲ್ಲೂ ದೊರೆಯದ ಸಂಶೋಧನಾತ್ಮಕ ಮಾಹಿತಿಗಳು ಲಭ್ಯವಾದವು.
ನನ್ನ ಸಂಶೋಧನೆಯಿಂದ ಕಂಡು ಬಂದಿದ್ದೇನೆಂದರೆ ಈ ತೊಣ್ಣೂರಿನ ಕೆರೆಯ ಹಿನ್ನೀರಿನಲ್ಲಿ ಬೃಹತ್‌ಶಿಲಾಯುಗ ಸಂಸ್ಕೃತಿಯ ಅನೇಕ ಸಮಾಧಿಗಳು ಕಂಡುಬಂದವು. ಅವುಗಳಲ್ಲಿ ಬಹಳಷ್ಟು ಸಮಾಧಿಗಳು ಹಾಳಾಗಿದ್ದರೂ, ಅಲ್ಲಿ ಕೆಲವು ಮೇಲ್ ಹಾಸುಕಲ್ಲು (Cap-Stone) ಪಿಟ್ ಸಮಾಧಿಗಳು, ಕಲ್ಲು ವೃತ್ತಗಳುಳ್ಳ ಸಮಾಧಿಗಳು, ಸಿಸ್ಟ್ (ಹಾದಿ ಕೋಣೆ) ಸಮಾಧಿಗಳು ಮತ್ತು ಕೇರನ್ ವೃತ್ತಗಳು ಕಂಡುಬಂದವು. ಇವುಗಳಲ್ಲಿ ಅನೇಕ ಸಮಾಧಿಗಳು ಈಗ ನೀರಿನ ಪ್ರಮಾಣ ಹೆಚ್ಚಾಗಿರುವುದರಿಂದ ಮುಳುಗಿಹೋಗಿರುವ ಸಂಭವವು ಇದೆ.
ಮಡಿಕೆಗಳು
ಕರ್ನಾಟಕದ ಬೇರೆ ಬೃಹತ್ ಶಿಲಾಯುಗದ ನೆಲೆಗಳಲ್ಲಿ ಕಂಡುಬರುವ ಕೆಂಪು, ಕಪ್ಪು ಮತ್ತು ಕೆಂಪು ಮಿಶ್ರಿತ ಕಪ್ಪುಮಡಿಕೆ ಚೂರುಗಳು ಇಲ್ಲಿಯೂ ಸಹ ಕಂಡುಬಂದಿವೆ. ತೊಣ್ಣೂರಿನ ಕೆಲವು ಕೆಂಪು ಮಡಿಕೆಗಳು ಮೂರು ಅಥವಾ ನಾಲ್ಕು ಕಾಲುಗಳುಳ್ಳವುಗಳಾಗಿದ್ದು ಮೈಸೂರು ಜಿಲ್ಲೆಯ ಕೊಪ್ಪ ಹಾಗೂ ಟಿ.ನರಸೀಪುರಗಳಲ್ಲಿ ನಡೆಸಿರುವ ಉತ್ಖನನಗಳಲ್ಲಿ ದೊರಕಿರುವ ಮಡಿಕೆಗಳಿಗೆ ಬಹಳ ಹೋಲಿಕೆಯಾಗುತ್ತದೆ. ಈ ಮಡಿಕೆ ಚೂರುಗಳನ್ನು ಅಧ್ಯಯನ ಮಾಡಿದರೆ ಅವುಗಳು ಸಣ್ಣ ಹಾಗು ಮಧ್ಯಮ ಗಾತ್ರದ ಮಡಿಕೆಗಳಾಗಿದ್ದು, ಗೃಹಬಳಕೆಯ ವಸ್ತುಗಳಾಗಿರಬಹುದು. ಕೆಲವು ಕೆಂಪು ಮಿಶ್ರಿತ ಕಪ್ಪುಮಡಿಕೆಗಳ ಮೇಲೆ ಹೊರಭಾಗದಲ್ಲಿ ಗ್ರಾಫಿಟಿ ಗುರುತುಗಳಿರುವುದು ಸಹ ಕಂಡುಬಂದಿದೆ. ಈ ಗ್ರಾಫಿಟಿ ಗುರುತುಗಳು ಕರ್ನಾಟಕದ ಇತರೆ ಬೃಹತ್‌ಶಿಲಾಯುಗ ಸಂಸ್ಕೃತಿಯ ಗ್ರಾಫಿಟಿ ಗುರುತುಗಳಿಗೆ ಹೋಲಿಕೆಯಾಗುತ್ತವೆ.
ಅಪರೂಪದ ಮುಖ್ಯ ಸಂಶೋಧನೆ: ಇದುವರೆವಿಗೂ ಕರ್ನಾಟಕದಲ್ಲಾಗಲಿ ಅಥವಾ ದಕ್ಷಿಣ ಭಾರತದ ಬೃಹತ್‌ಶಿಲಾಯುಗ ಕಾಲದ ನೆಲೆಗಳಲ್ಲಾಗಲಿ ಅಥವಾ ಸಮಾಧಿ ನೆಲೆಗಳಲ್ಲಾಗಲಿ ಕಂಡುಬರದೆ ಇರುವ ಮೂರು ಮನುಷ್ಯರ ಚಿತ್ರಗಳನ್ನು ಹಾಗೂ ಕೆಲವು ಸಣ್ಣಕುಳಿಗಳನ್ನು ಸಣಬದ ಬೃಹತ್‌ಶಿಲಾಯುಗದ ಸಮಾಧಿಯೊಂದರ ಮೇಲಿನ ಇಡುವ ಮುಚ್ಚುಗಲ್ಲಿನ (Cap‑Stone) ಮೇಲೆ ಕಂಡುಬಂದಿದೆ.
ಸುಮಾರು ಮೂರೂವರೆ ಅಡಿ ಅಗಲ ಮತ್ತು ನಾಲ್ಕೂವರೆ ಅಡಿಯಷ್ಟು ಉದ್ದವಿರುವ ಈ ಸಮಾಧಿ ಮುಚ್ಚುಗಲ್ಲು ಕಡು ಗ್ರಾನೈಟ್ ಶಿಲೆಯಾಗಿದ್ದು, ಇದರ ಮೇಲೆ ನೇರವಾಗಿ ಹಾಗೂ ಸ್ವಲ್ಪ ಆಳವಾಗಿ ಗೆರೆಗಳು ಬರುವಂತೆ ಸ್ಪಷ್ಟವಾಗಿ ಕೊರೆದು ಮೂರು ಮನುಷ್ಯರ ಚಿತ್ರಗಳನ್ನು ಮೂಡಿಸಿದ್ದಾರೆ. ಅವುಗಳಲ್ಲಿ ಎರಡು ಚಿತ್ರಗಳ ವೃತ್ತಾಕಾರದ ತಲೆಗಳು ಪೂರ್ವಕ್ಕಿದ್ದು, ದೇಹ ಹಾಗೂ ಕಾಲುಗಳು ಪಶ್ಚಿಮಕ್ಕೆ ಬರುವಂತೆ ಮೂಡಿಸಿದ್ದಾರೆ. ಇವುಗಳಲ್ಲಿ ಒಂದು ಚಿತ್ರ ಉಳಿದ ಚಿತ್ರಗಳಿಗಿಂತ ಉದ್ದವಾಗಿದ್ದು, ದೇಹದ ಭಾಗ ಯಾವುದೇ ಅಂಕು ‑ಡೊಂಕುಗಳಿಲ್ಲದೆ ನೇರವಾಗಿ ಮೂಡಿಸಲಾಗಿದೆ. ಈ ಚಿತ್ರದ ಕೆಳಭಾಗದಲ್ಲಿ ಉತ್ತರಕ್ಕೆ ಮೇಲೆ ತಿರುಗಿಕೊಂಡಂತೆ ಗೆರೆಗಳನ್ನು ಮೂಡಿಸಿದ್ದರೆ, ಮತ್ತೊಂದು ದಕ್ಷಿಣಕ್ಕೆ ಸ್ವಲ್ಪ ದೊಡ್ಡದಾಗಿ ಕೆಳಗೆ ಭಾಗಿ ನೇರವಾಗಿ ಬರುವಂತೆ ಗೆರೆಗಳನ್ನು ಮೂಡಿಸಿ ಬಂಡೆಯಲ್ಲಿ ಕೊರೆಯಲಾಗಿದ್ದು, ಅವುಗಳನ್ನು ಕಾಲುಗಳೆಂದು ಗ್ರಹಿಸಬಹುದು. ತಲೆಯ ಭಾಗವು ವೃತ್ತಾಕಾರವಾಗಿದ್ದು, ಅಲ್ಲಿಂದ ಸ್ವಲ್ಪ ಕೆಳಭಾಗದಲ್ಲಿ ದೇಹದ ಬಲಭಾಗದ ಕೈಯನ್ನು “U” ಅಕ್ಷರದ ರೀತಿ ಬಗ್ಗಿಸಿ ಸೊಂಟದ ಭಾಗಕ್ಕೆ ತಂದು ಸೇರಿಸಲಾಗಿದೆ. ದೇಹದ ಎಡಭಾಗದ ಮತ್ತೊಂದು ಕೈಯನ್ನು ತಲೆಯವರೆವಿಗೂ ಕೊರೆದು ಮೇಲಕ್ಕೆ ಏನನ್ನೋ ಎತ್ತಿ ಹಿಡಿದಂತೆ ಕಾಣುವ ಹಾಗೆ ಕೊರೆದು ಬಿಡಿಸಲಾಗಿದೆ. ಈ ಚಿತ್ರದ ಎಡಭಾಗದಲ್ಲಿ, ಆಕಾರದಲ್ಲಿ ಇದಕ್ಕಿಂತಲೂ ಸ್ವಲ್ಪ ಚಿಕ್ಕದಾದ ಮತ್ತೊಂದು ಮನುಷ್ಯಾಕೃತಿಯ ಚಿತ್ರವನ್ನು ಕೊರೆಯಲಾಗಿದ್ದು, ಒಂದನೆಯ ಚಿತ್ರದಂತೆ ಇದರ ದೇಹವು ಸಹ ನೇರವಾಗಿದೆ. ಮೊದಲನೆಯ ಚಿತ್ರದ ತಲೆಗಿಂತ ಇದರ ತಲೆ ಸ್ವಲ್ಪ ದಪ್ಪವಾಗಿದ್ದು ದೇಹ ಭಾಗದ ಕೊನೆಯಲ್ಲಿ “U” ರೀತಿಯಲ್ಲಿ ಬರುವಂತೆ ಮಾಡಿ ಎರಡು ಕಾಲುಗಳನ್ನು ಗೆರೆಗಳ ರೀತಿಯಲ್ಲಿ ಕೊರೆಯಲಾಗಿದೆ.
ಈ ಎರಡು ಚಿತ್ರಗಳ ತಲೆಗಳ ಮೇಲ್ಭಾಗದಲ್ಲಿ ದಕ್ಷಿಣ ದಿಕ್ಕಿಗೆ ತಲೆ ಬರುವಂತೆ ಹಾಗೂ ಪೂರ್ವ ದಿಕ್ಕಿಗೆ ನಡೆದುಕೊಂಡು ಹೋಗುತ್ತಿರುವಂತೆ ಈ ಎರಡು ಚಿತ್ರಗಳಿಗಿಂತಲೂ ಚಿಕ್ಕದಾದ ಮತ್ತು ದೇಹದ ಅಳತೆಗೆ ಸರಿಹೊಂದುವ ವೃತ್ತಾಕಾರದ ತಲೆಯನ್ನು ಕೊರೆಯಲಾಗಿದೆ. ಎರಡು ಕೈಗಳಲ್ಲಿ ಬಲಗೈಯನ್ನು ಕೆಳಗೆ ಬಾಗಿಸಿ, ಮತ್ತೆ ದೇಹದ ಮಧ್ಯಭಾಗಕ್ಕೆ ಬರುವಂತೆ ಬಾಗಿಸಿ ಅರ್ಧವೃತ್ತಾಕಾರದಲ್ಲಿ ಕೊರೆಯಲಾಗಿದೆ ಮತ್ತು ಎಡಗೈಯನ್ನು ಶಿರದವರೆಗೆ ಮೇಲಕ್ಕೆ ಎತ್ತಿ ಹಿಡಿಯಲಾಗಿದೆ. ಆದರೆ ಈ ಮೂರು ಚಿತ್ರಗಳಲ್ಲಿ ದೊಡ್ಡದಾದ ಚಿತ್ರದಲ್ಲಿ ಹಿಡಿದಿರುವಂತೆ ಏನನ್ನು ಹಿಡಿದುಕೊಂಡಿಲ್ಲ. ಎಡಗಾಲನ್ನು ಸ್ವಲ್ಪ ಮುಂದಕ್ಕೆ ಚಾಚಿ ಪೂರ್ವ ದಿಕ್ಕಿಗೆ ನಡೆದುಕೊಂಡು ಹೋಗುವ ಭಂಗಿಯಲ್ಲಿ ಒಂದೇ ಕಲ್ಲಿನ ಮೇಲೆ ಕೊರೆದಿರುವುದು ಬಹಳ ಅಪರೂಪ ಮತ್ತು ಆಕರ್ಷಕವಾದ ಬೃಹತ್ ಶಿಲಾಯುಗ ಸಂಸ್ಕೃತಿಯ ಚಿತ್ರ ಕಲೆಯಾಗಿದ್ದು, ಇದುವರೆವಿಗೂ ಬೇರೆಲ್ಲೂ ಕಂಡುಬಂದಿಲ್ಲವೆಂದು ಹೇಳಬಹುದು.
ಇದೇ ಸಮಾಧಿ ಕಲ್ಲಿನ ಮೇಲೆ, ಈ ಮೂರು ಚಿತ್ರಗಳಲ್ಲದೆ ಪೂರ್ವಭಾಗದಲ್ಲಿ ಎರಡು ಕುಳಿಗಳನ್ನು ಮಾಡಿ ಅದರ ಹೊರಭಾಗದಲ್ಲಿ ಗೆರೆಯನ್ನು ಕೊರೆದು ಅದರೊಳಗೆ ಕುಳಿಗಳು ಬರುವಂತೆ ಮಾಡಲಾಗಿದೆ. ಒಂದು ಕುಳಿ ಈ ಕಲ್ಲಿನ ಅಂಚಿನಲ್ಲಿದ್ದರೆ, ಮತ್ತೊಂದನ್ನು ಸ್ವಲ್ಪ ಕೆಳಭಾಗದಲ್ಲಿ ಮೂಡಿಸಲಾಗಿದೆ. ಈ ಎರಡು ಕುಳಿಗಳ ಸುತ್ತ ಕೊರೆದು ಮೂಡಿಸಿರುವ ಗೆರೆಯನ್ನು ಯಾವ ಉದ್ದೇಶದಿಂದ ಮಾಡಲಾಗಿದೆ ಎಂದು ಹೇಳಲಾಗುವುದಿಲ್ಲ. ಆದರೂ ಈ ಎರಡು ಕುಳಿಗಳು ಮಾತ್ರ ಈ ಗೆರೆಯೊಳಗೆ ಮೂಡಿಬಂದಿವೆ. ಇದಲ್ಲದೆ ಇನ್ನೂ ಐದು ಕುಳಿಗಳಿದ್ದು, ಅವುಗಳಲ್ಲಿ ಮೂರು ಒಂದು ಸಮೂಹದಲ್ಲಿದ್ದು ಕಲ್ಲಿನ ಉತ್ತರ ಭಾಗದಲ್ಲಿ ತೋಡಲಾಗಿದೆ. ಇನ್ನೆರಡು ಕುಳಿಗಳು ಪಶ್ಚಿಮಾಭಿಮುಖವಾದ ಉತ್ತರ ಭಾಗದಲ್ಲಿ ಕಂಡುಬಂದಿವೆ.
ಈ ರೀತಿ ಸಣಬದಲ್ಲಿ ಇನ್ನು ಕೆಲವು ಸಮಾಧಿಯ ಮೇಲ್ ಕಲ್ಲುಗಳು ಕಂಡುಬಂದರೂ ಬೇರೆ ಯಾವ ಕಲ್ಲಿನಲ್ಲೂ ಈ ರೀತಿಯ ಚಿತ್ರಗಳು ಕಂಡುಬರುವುದಿಲ್ಲ. ಈ ಚಿತ್ರಗಳನ್ನು ಸೂಕ್ಷ್ಮವಾಗಿ ಅಧ್ಯಯನ ನಡೆಸಿದರೆ, ಬಹುಶಃ ಇವುಗಳು ಒಂದೇ ಕುಟುಂಬದ ಸದಸ್ಯರ ಚಿತ್ರಗಳಾಗಿರಬಹುದು. ದೊಡ್ಡದಾಗಿ ಕೊರೆದಿರುವ ಚಿತ್ರ ಗಂಡಸಿನದೆಂದು, ಅದರ ಪಕ್ಕದಲ್ಲಿ ಸ್ವಲ್ಪ ತಲೆದಪ್ಪ ಮತ್ತು ಒಂದೇ ಅಳತೆ ಕಾಲುಗಳನ್ನು ಹೊಂದಿ ನೇರವಾಗಿ ನಿಂತಿರುವ ಚಿತ್ರವನ್ನು ಹೆಂಗಸಿನ ಚಿತ್ರವೆಂದು ಕಲ್ಪಿಸಿಕೊಳ್ಳಬಹುದು. ಈ ಎರಡೂ ಚಿತ್ರಗಳಿಗಿಂತ ಸಣ್ಣದಾದ ಚಿತ್ರವನ್ನು ಮಗುವಿನ ಚಿತ್ರವೆಂದು ಊಹಿಸಿಕೊಂಡರೆ ತಪ್ಪಾಗಲಾರದು. ಆದರೆ ದೊಡ್ಡ ಚಿತ್ರ ಗಂಡಸಿನದೆಂದು ಕಲ್ಪಿಸಿಕೊಂಡರೂ ಅದು ಒಂದು ಕೈಯನ್ನು ಮೇಲಕ್ಕೆತ್ತಿ ಹಿಡಿದಿರುವುದೇನೆಂದು ಹೇಳಲು ಸಾಧ್ಯವಿಲ್ಲ. ಈ ರೀತಿಯ ಕಲ್ಲುಬಂಡೆಗಳ ಮೇಲೆ ಕೆತ್ತಿರುವ ಶಿಲ್ಪಗಳು ಇನ್ನು ಹೆಚ್ಚಿನ ಸಂಖ್ಯೆಯಲ್ಲಿ ಕಂಡುಬಂದರೆ ಅಥವಾ ಇಂತಹ ಸಮಾಧಿಗಳ ಉತ್ಖನನ ಮಾಡಿ ಅದಕ್ಕೆ ಪೂರಕವಾದ ಮಾಹಿತಿಗಳು ಸಮಾಧಿಗಳೊಳಗೆ ಕಂಡುಬಂದರೆ ಹೆಚ್ಚಿನ ಸಂಶೋಧನೆ ನಡೆಸಿ ನಮ್ಮ ಕೆಲವು ಪ್ರಶ್ನೆಗಳಿಗೆ ಉತ್ತರ ಕಂಡುಕೊಳ್ಳಬಹುದು.
ಇನ್ನು ಈ ಕಲ್ಲಿನಲ್ಲಿ ಕಂಡುಬರುವ ಕುಳಿಗಳು, ಈ ರೀತಿಯ ಕುಳಿಗಳು ಇನ್ನು ಅನೇಕ ಸಮಾಧಿಗಳ ಮೇಲ್ ಕಲ್ಲುಗಳಲ್ಲಿ ಕಂಡುಬಂದಿವೆ. ಸಣಬದ ಜನರಲ್ಲಿ ಈ ವಿಷಯಗಳ ಬಗ್ಗೆ ಚರ್ಚೆ ನಡೆಸಿದಾಗ, ಅವರುಗಳು ಈಗಲೂ ಪಿತೃಪಕ್ಷದ ಸಂದರ್ಭದಲ್ಲಿ ವರ್ಷಕ್ಕೊಮ್ಮೆ ಈ ಕುಳಿಗಳಲ್ಲಿ ಆಹಾರ ಪದಾರ್ಥಗಳನ್ನಿಟ್ಟು ಹಿರಿಯರಿಗೆ ಪೂಜೆ ಸಲ್ಲಿಸುತ್ತಾರೆಂದು ತಿಳಿಸಿದರು. ಬಹುಶಃ ಈ ಪದ್ಧತಿ ಬೃಹತ್‌ಶಿಲಾಯುಗ ಕಾಲದಿಂದಲೂ ನಡೆದುಕೊಂಡು ಬಂದಿರಬೇಕು. ಹಿಂದೆಯೂ ಸಹ ಇದೇ ಪದ್ಧತಿಯನ್ನು ಅನುಸರಿಸಲು ಈ ಕುಳಿಗಳನ್ನು ತೋಡಿರಬಹುದು. ನನ್ನ ಇತ್ತೀಚಿನ ಕ್ಷೇತ್ರಕಾರ್ಯದಲ್ಲಿ ಮೈಸೂರು ಜಿಲ್ಲೆಯ ಪಿರಿಯಾಪಟ್ಟಣ ತಾಲ್ಲೂಕಿನ ಕೆಲವು ಬೃಹತ್ ಶಿಲಾಯುಗ ಕಾಲದ ಸಮಾಧಿ ಮೇಲಿನ ಕಲ್ಲುಗಳಲ್ಲಿ ಇಂತಹ ಕುಳಿಗಳಿರುವುದನ್ನು ಸಂಶೋಧಿಸಿದ್ದೆನಾದರೂ ಯಾವುದೇ ಕಲ್ಲುಗಳ ಮೇಲೆ ಮನುಷ್ಯನ ಆಕೃತಿಗಳನ್ನು ಕೊರೆದಿರುವ ಕಲ್ಲುಹಾಸುಗಳು ಕಂಡುಬಂದಿಲ್ಲ.
ಇದನ್ನು ನೋಡಿದ ಪ್ರೊ. ಎ.ವಿ. ನರಸಿಂಹಮೂರ್ತಿ ಮತ್ತು ಪ್ರೊ.ಅ.ಸುಂದರ ಅವರು ಇದು ಬಹಳ ಅಪರೂಪವಾಗಿ ಕಂಡುಬಂದಿರುವ ಬೃಹತ್‌ಶಿಲಾಯುಗ ಕಾಲದ ಮನುಷ್ಯರ ಕೆತ್ತನೆ ಚಿತ್ರಗಳೆಂದು ತಿಳಿಸಿದ್ದಾರೆ. ಇದುವರೆವಿಗೂ ಪ್ರಕಟಗೊಂಡಿರುವ ಬೃಹತ್ ಶಿಲಾಯುಗದ ಅನೇಕ ಗ್ರಂಥಗಳನ್ನು ಗಮನಿಸಿದ್ದೇನೆ. ಅವುಗಳಲ್ಲೂ ಸಹ ಈ ರೀತಿಯಾದ ಸಮಾಧಿ ಮೇಲಿನ ಹಾಸು ಕಲ್ಲಿನ ಮೇಲೆ ಕೊರೆದಿರುವ ಚಿತ್ರಗಳ ಬಗ್ಗೆ ಮಾಹಿತಿಗಳು ಕಂಡುಬಂದಿಲ್ಲ. ಆದ್ದರಿಂದ ಇದು ಒಂದು ಬಹಳ ಅಪರೂಪದ ಹಾಗೂ ಬಹಳ ಮುಖ್ಯವಾದ ಸಂಶೋಧನೆಯಾಗಿದ್ದು, ಈ ನಿಟ್ಟಿನಲ್ಲಿ ಬೃಹತ್ ಶಿಲಾಯುಗ ಸಂಸ್ಕೃತಿಯ ಬಗ್ಗೆ ಅಧ್ಯಯನ ನಡೆಸುವವರಿಗೆ ಇದೊಂದು ಬಹಳ ಮುಖ್ಯವಾದ ಅಂಶವಾಗಲಿದೆ. ೧೯೯೬‑೯೭ರಲ್ಲಿ ಪ್ರೊ.ಎ.ವಿ.ನರಸಿಂಹಮೂರ್ತಿ ಅವರು ಇತಿಹಾಸ ಅಕಾಡೆಮಿಯ ವಾರ್ಷಿಕ ಸಮ್ಮೇಳನದ ತಮ್ಮ ಅಧ್ಯಕ್ಷಿಯ ಭಾಷಣದಲ್ಲಿ ತೊಣ್ಣೂರು ಕೆರೆಯ ಈ ಮಾನವ ಆಕೃತಿಗಳ ಕೆತ್ತನೆಯನ್ನು ಉಲ್ಲೇಖಿಸಿ ಪ್ರಶಂಶಿಸಿದ್ದಾರೆ.
ಮತ್ತೊಂದು ಮುಖ್ಯ ಅಂಶ ಎಂದರೆ, ಕರ್ನಾಟಕದಲ್ಲಿ ಬೃಹತ್‌ಶಿಲಾಯುಗ ಕಾಲದ ಜನರು ಕೆರೆಯ ನೀರನ್ನು ಕೃಷಿ ಕಾರ್ಯಗಳಿಗೆ ಬಳಸಿಕೊಂಡಿರುವುದು. ಚಿಕ್ಕಮಗಳೂರು ಜಿಲ್ಲೆಯ ಕಡೂರು ತಾಲ್ಲೂಕಿನ ಮಲ್ಲೇಶ್ವರ, ಮೈಸೂರು ಜಿಲ್ಲೆಯ ಬಿಳಿಕೆರೆ ಹೋಬಳಿಯ ಆಯರಹಳ್ಳಿ ಮತ್ತು ಈ ತೊಣ್ಣೂರು ಕೆರೆಯ ನೀರನ್ನು ಅವಲಂಬಿಸಿ ಕೃಷಿಕಾರ್ಯ ನಡೆದಿದೆ. ಈ ಮೂರು ಪ್ರದೇಶಗಳು ನನ್ನ ಇತ್ತೀಚಿನ ಸಂಶೋಧನೆಗಳಿಂದ ಕಂಡುಬಂದಿವೆ. ಮಲ್ಲೇಶ್ವರ ಮತ್ತು ಆಯರಹಳ್ಳಿಗಳಲ್ಲಿನ ಕೆರೆಗಳು ಇಂದು ಬತ್ತಿ ಹೋಗಿದ್ದರೆ, ತೊಣ್ಣೂರಿನ ಕೆರೆ ಇಂದಿಗೂ ಸಮೃದ್ಧವಾಗಿದ್ದು ಅಲ್ಲಿಯ ಜನರು ಅದನ್ನು ಸೊಗಸಾಗಿ ಬಳಸಿಕೊಳ್ಳುತ್ತಿದ್ದಾರೆ. ಈ ಸಂಶೋಧನೆಯಿಂದ ತೊಣ್ಣೂರಿನ ಕೆರೆ ಬೃಹತ್ ಶಿಲಾಯುಗದ ಕಾಲದಿಂದಲೂ ಜನವಸತಿ ಮತ್ತು ವ್ಯವಸಾಯಕ್ಕೆ ಬಳಕೆಯಾಗುತ್ತಿತ್ತು ಮತ್ತು ಆಗಿನಿಂದಲೂ ಬಹಳ ಉಪಯುಕ್ತ ಕೆರೆಯಾಗಿತ್ತೆಂದು ಹೇಳಬಹುದು. ಬೃಹತ್ ಶಿಲಾಯುಗದ ಕಾಲದಲ್ಲಿ ಬತ್ತ, ರಾಗಿಯಲ್ಲದೆ ಇತರೆ ದವಸ ಧಾನ್ಯಗಳನ್ನು ಬೆಳೆಯುತ್ತಿದ್ದುದು ಮೈಸೂರು ಜಿಲ್ಲೆಯ ಕಾವೇರಿ ನದಿ ದಡದ ಕೊಪ್ಪ, ಚಿತ್ರದುರ್ಗ ಜಿಲ್ಲೆ ಚಿನ್ನಹಗರಿ ನದಿ ದಡದ ಬ್ರಹ್ಮಗಿರಿ ಇತ್ಯಾದಿ ನದಿಗಳ ದಡಗಳಲ್ಲಿ ನಡೆದಿರುವ ಉತ್ಖನನಗಳಿಂದ ತಿಳಿದುಬಂದಿದ್ದು, ಇಲ್ಲಿಯೂ ಸಹ ಈ ರೀತಿಯ ಬೆಳೆಗಳನ್ನು ಬೃಹತ್‌ಶಿಲಾಯುಗ ಕಾಲದಲ್ಲಿ ಬೆಳೆದಿರುವ ಸಾಧ್ಯತೆಗಳಿವೆ. ಒಟ್ಟಿನಲ್ಲಿ ತೊಣ್ಣೂರು ಕೆರೆಯ ಹಿನ್ನೀರಿನಲ್ಲಿ ಉತ್ತಮ ಹಾಗೂ ಅಪರೂಪವಾದ ಬೃಹತ್‌ಶಿಲಾಯುಗ ಕಾಲದ ಸಮಾಧಿ ನೆಲೆ ಕಂಡುಬಂದಿರುವುದು ಬಹಳ ಸಂತೋಷದ ವಿಷಯ. ಇಲ್ಲಿ ಇದೇ ಕಾಲದ ವಸತಿ ನೆಲೆ ಸಹ ಇದ್ದಿರಬಹುದು. ಆದರೆ ಈಗಿನ ಜನವಸತಿ ಯಿಂದ ಅದು ಸಂಪೂರ್ಣವಾಗಿ ನಾಶವಾಗಿ ಹೋಗಿರಬಹುದು ಅಥವಾ ಇನ್ನೂ ಹೆಚ್ಚಿನ ಸಂಶೋಧನೆ ನಡೆಸಿದರೆ ವಸತಿ ನೆಲೆ ಕಂಡುಬರಬಹುದು.
ತೊಣ್ಣೂರು ಹಾಗೂ ಸಣಬಗಳಲ್ಲಿ ಕ್ಷೇತ್ರಕಾರ್ಯ ನಡೆಸಿ ಈ ಹೆಚ್ಚಿನ ಸಂಶೋಧನೆ ಮಾಡಲು ಸಹಕರಿಸಿದ ಸಣಬದವರೇ ಆದ ಶ್ರೀ ಉಗ್ರನರಸಿಂಹೇಗೌಡರು, ಡಾ. ಲತಾ ಉಗ್ರನರಸಿಂಹೇಗೌಡ, ಪ್ರಜಾವಾಣಿ ಪತ್ರಕರ್ತರಾದ ಶ್ರೀ ಜಿ.ಪಿ.ಬಸವರಾಜು ಅವರು, ಪ್ರೊ. ಗೋವಿಂದಯ್ಯ ಹಾಗೂ ಇತರರಿಗೆ ಧನ್ಯವಾದಗಳನ್ನು ಅರ್ಪಿಸುತ್ತೇನೆ.

೨. ಸ್ಥಳಪುರಾಣ ಮತ್ತು ಐತಿಹ್ಯ
ಪ್ರಕೃತಿದತ್ತವಾಗಿ ಸುಂದರವಾಗಿರುವ ತೊಣ್ಣೂರು ಮಂಡ್ಯ ಜಿಲ್ಲೆಯ ಪಾಂಡವಪುರ ತಾಲ್ಲೂಕಿಗೆ ಸೇರಿರುವ ಒಂದು ಗ್ರಾಮ. ಇದು ಕಸಬೆಯಿಂದ ವಾಯವ್ಯ ದಿಕ್ಕಿನಲ್ಲಿ ಸುಮಾರು ೮ ಕಿ.ಮೀ. ದೂರದಲ್ಲಿದೆ. ಈ ಗ್ರಾಮದ ಪಶ್ಚಿಮೋತ್ತರ ಭಾಗದಲ್ಲಿ ಪ್ರಕೃತಿದತ್ತವಾಗಿ ಹಬ್ಬಿರುವ ಬೆಟ್ಟದ ಸಾಲು ಇದೆ. ಅಲ್ಲದೇ ಇದರ ದಕ್ಷಿಣ ಮತ್ತು ಪೂರ್ವಭಾಗದಲ್ಲಿ ಹಸಿರಿನಿಂದ ಕಂಗೊಳಿಸುವ ಹೊಲಗದ್ದೆಗಳು ಕಾಣಬರುತ್ತವೆ. ಈ ಬೆಟ್ಟದ ಸಾಲಿನ ಮತ್ತು ಹಸಿರುಗದ್ದೆಗಳ ನಡುವಿನಲ್ಲಿ ಈ ತೊಣ್ಣೂರು ಗ್ರಾಮವಿದೆ.
ತೊಣ್ಣೂರು ಐತಿಹಾಸಿಕ ಪ್ರದೇಶವಾದುದರಿಂದ ಐತಿಹ್ಯಗಳು ಮತ್ತು ಪುರಾಣಗಳು ಅಧಿಕ ಸಂಖ್ಯೆಯಲ್ಲಿ ಸಿಕ್ಕುತ್ತವೆ. ಈ ಊರಿನ ಗುಡಿಗೋಪುರ, ಕೆರೆ, ಬಾವಿ, ಗುಹೆ, ಬೆಟ್ಟ, ಗುಡ್ಡಗಳ ಹಿಂದೆ ಪುರಾಣಗಳು ಮತ್ತು ಐತಿಹ್ಯಗಳು ಮೂಡಿಬಂದಿವೆ. ಇಲ್ಲಿಯ ಗ್ರಾಮದೇವತೆ, ಉದ್ದಂಡಿ, ಪುಂಡರೀಕಾಕ್ಷಿ ಮತ್ತು ಇತರ ವಿಷಯಗಳನ್ನು ಕುರಿತಂತೆ ಗದ್ಯಕಥನಗಳಿವೆ. ತೊಂಡನೂರು, ಸುಂಕ ತೊಣ್ಣೂರಿನ ರಾಕ್ಷಸಮ್ಮ ಅಥವಾ ಪುಂಡರೀಕಾಕ್ಷಿ, ಪಟ್ಟಲದಮ್ಮ, ಕೆರೆಯ ಬಳಿಯ ಮುಸಲ್ಮಾನ ಸಂತನ ಗೋರಿ, ಪಾರ್ಥಸಾರಥಿ ದೇವಾಲಯ, ರಾಮಾನುಜಾಚಾರ್ಯರ ಬಗೆಗೆ ಅನೇಕ ಐತಿಹ್ಯಗಳಿವೆ. ತೊಂಡನೂರಿನಲ್ಲಿರುವ ಪಾರ್ಥಸಾರಥಿ ದೇವಸ್ಥಾನದ ಬಗೆಗೆ ಮುಂದೆ ಹೇಳುವ ಎರಡು ಐತಿಹ್ಯಗಳಿವೆ.
ಮಹಾಭಾರತ ಕಾಲದ್ದು ಈ ಪಾರ್ಥಸಾರಥಿ ದೇವಸ್ಥಾನ. ಈ ಸುತ್ತಮುತ್ತ ಎಲ್ಲೂ ಪಾರ್ಥಸಾರಥಿ ದೇವಾಲಯವಿಲ್ಲ. ಇದೊಂದು ವಿಶೇಷ. ಇದನ್ನು ಯುಧಿಷ್ಠರ ಪ್ರತಿಷ್ಠೆ ಮಾಡಿದ ಎನ್ನುತ್ತಾರೆ. ಇದು ಬಿಟ್ಟಿದೇವನ ಕಾಲದಲ್ಲಿ ಜೀರ್ಣೋದ್ಧಾರವಾಯಿತಂತೆ. ಇದನ್ನು ಯಾದವಪುರ, ಯಾದವ ನಾರಾಯಣಪುರ, ಕರವೀರಪುರ, ತೊಂಡನೂರು, ಬಲ್ಲಾಳ ರಾಯನಪುರ, ಚತುರ್ವೇದಿ ಮಂಗಲ ಹಾಗು ಕಲ್ಯಾಣಪುರವೆಂದು ಕರೆಯಲಾಗುತ್ತಿತ್ತು.
[1]
ಸ್ಥಳಪುರಾಣ
ಇಲ್ಲಿಯ ಯೋಗನರಸಿಂಹ ದೇವಾಲಯವನ್ನು ಕೃತಯುಗದಲ್ಲಿ ಪ್ರಹ್ಲಾದ ಪ್ರತಿಷ್ಠಾಪಿಸಿ ದನೆಂದೂ, ಇಲ್ಲಿಯ ನಾರಾಯಣ ದೇವಾಲಯವನ್ನು ಇಂದ್ರ ಪ್ರತಿಷ್ಠಾಪಿಸಿದನೆಂದೂ ಪ್ರತೀತಿ. ಹೀಗೆ ಜನರನ್ನು ರಕ್ಷಿಸಲು ಶ್ರೀಮನ್ನಾರಾಯಣನು ಅವತಾರವನ್ನೆತ್ತಿ ಬಂದು ಇಲ್ಲಿ ನೆಲೆಸಿದ ನೆಂದು ಸ್ಥಳಪುರಾಣವಿದೆ.[2]
ಇಲ್ಲಿರುವ ಒಂದು ಸ್ಥಳಪುರಾಣದ ಪ್ರಕಾರ ಈ ಗ್ರಾಮದಲ್ಲಿ ಮೊದಲು ಒಬ್ಬಳು ರಾಕ್ಷಸಿ ನೆಲೆಸಿದ್ದಳು. ಅವಳು ಈ ಗ್ರಾಮದ ಮತ್ತು ಅದರ ಸುತ್ತಮುತ್ತಲಿನ ಊರಿನ ಜನರಿಗೆ ತುಂಬಾ ತೊಂದರೆಯನ್ನು ಕೊಡುತ್ತಿದ್ದಳು. ಇದರಿಂದಾಗಿ ಈ ಗ್ರಾಮ ಮತ್ತು ಸುತ್ತಮುತ್ತಲಿನ ಜನರು ಈ ರಾಕ್ಷಸಿಯ ಕಾಟದಿಂದ ಭಯಗ್ರಸ್ಥರಾಗಿ ಜೀವಿಸುವಂತಾಯಿತು. ಹೀಗೆ ಈ ರಾಕ್ಷಸಿಯ ಕಾಟವನ್ನು ಬಹಳ ದಿನಗಳ ಕಾಲ ಅನುಭವಿಸಿದ ಜನರು ಇವಳು ಕೊಡುತ್ತಿದ್ದ ತೊಂದರೆಯಿಂದ ವಿಮುಕ್ತಿಯನ್ನು ಪಡೆಯಲು ಶ್ರೀಮನ್ನಾರಾಯಣನಲ್ಲಿ ಮೊರೆಹೊಕ್ಕು ಪ್ರಾರ್ಥಿಸಿಕೊಂಡರಂತೆ. ಆಗ ಈ ಜನರ ಪ್ರಾರ್ಥನೆಗೆ ಓಗೊಟ್ಟು ಶ್ರೀಮನ್ನಾರಾಯಣನು ಪ್ರತ್ಯಕ್ಷನಾಗಿ ಬಂದು ರಾಕ್ಷಸಿಯನ್ನು ಸಂಹಾರ ಮಾಡಿದನು. ನಂತರ ಶ್ರೀಮನ್ನಾರಾಯಣನು ಈ ಗ್ರಾಮದ ಜನರ ರಕ್ಷಣೆಗಾಗಿ ಅಲ್ಲಿಯೇ ನೆಲಸಿದನೆಂದು ಈ ಗ್ರಾಮದ ಮುಖ್ಯಸ್ಥರೊಬ್ಬರು ವಿವರಿಸುತ್ತಾರೆ.[3]
ಇದೇ ಗ್ರಾಮಕ್ಕೆ ಸಂಬಂಧಿಸಿದಂತೆ ಮತ್ತೊಂದು ಸ್ಥಳ ಪುರಾಣದ ಪ್ರಕಾರ ಇಲ್ಲಿ ನೀಲ ಎಂಬ ರಾಕ್ಷಸಿ ವಾಸವಾಗಿದ್ದು, ತೊಣ್ಣೂರು ಮತ್ತು ಸುತ್ತಮುತ್ತಲಿನ ಗ್ರಾಮಸ್ಥರಿಗೆ ಹಿಂಸೆ ಕೊಡುವುದಲ್ಲದೆ ಸಂಕಷ್ಟಕ್ಕೆ ಗುರಿಮಾಡುತ್ತಿದ್ದಳಂತೆ. ಈ ಹಿಂಸೆ ಮತ್ತು ಸಂಕಟದಿಂದ ಪಾರಾಗಲು ಈ ಗ್ರಾಮದ ಜನರು ಮತ್ತು ಸುತ್ತಮುತ್ತಲಿನ ಗ್ರಾಮಸ್ಥರು ಒಟ್ಟಿಗೆ ಸೇರಿ ಗ್ರಾಮದೇವತೆಯಾದ ಮರಿತೋಪಮ್ಮನಲ್ಲಿ ತಮ್ಮ ಕಷ್ಟಕಾರ್ಪಣ್ಯಗಳನ್ನು ನಿವಾರಣೆ ಮಾಡುವಂತೆ ಬೇಡಿಕೊಂಡಾಗ ಜನರ ಈ ಕೋರಿಕೆಯನ್ನು ಈಡೇರಿಸುವುದಕ್ಕಾಗಿ ಮರತೋಪಮ್ಮ ಪ್ರತ್ಯಕ್ಷಳಾಗಿ ಆ ರಾಕ್ಷಸಿಯನ್ನು ಸಂಹಾರ ಮಾಡಿ ಗ್ರಾಮದ ಮತ್ತು ಅದರ ಸುತ್ತಮುತ್ತಲಿನ ಜನರಿಗೆ ಶಾಂತಿ ಮತ್ತು ನೆಮ್ಮದಿ ಜೀವನ ನಡೆಸುವಂತೆ ಮಾಡಿದಳೆಂದು ಸ್ಥಳೀಯ ಜನರು ವಿವರಿಸುತ್ತಾರೆ.
ಈ ಗ್ರಾಮದ ಇನ್ನೊಂದು ಸ್ಥಳಪುರಾಣದ ಪ್ರಕಾರ ಹಿಂದೆ ಈ ಗ್ರಾಮದಲ್ಲಿ ಒಬ್ಬಳು ರಾಕ್ಷಸಮ್ಮ ಎಂಬುವಳು ನೆಲೆಸಿದ್ದಳು. ಅವಳು ಈ ಗ್ರಾಮದ ಜನರಿಗೆ ಹಿಂಸೆಯನ್ನು ನೀಡುತ್ತಿದ್ದಳಂತೆ. ಹೀಗಿರುವಾಗ ಈ ರಾಕ್ಷಸಿಗೆ ಒಬ್ಬಳು ಹೆಣ್ಣು ಮಗಳಿದ್ದಳಂತೆ. ಅವಳು ವಯಸ್ಸಿಗೆ ಬಂದಾಗ ಅವಳನ್ನು ಒಬ್ಬ ಕರಿಬಂಟನೆಂಬುವನು ಪ್ರೀತಿಸುತ್ತಿದ್ದನಂತೆ. ಈ ಪ್ರೀತಿ ಗಾಢವಾಗಿ ಬೆಳೆದು ಜನರಿಗೆಲ್ಲ ಗೊತ್ತಾಗಲಾರಂಭಿಸಿತು. ಇದನ್ನು ತಿಳಿದ ರಾಕ್ಷಸಿ ಕರಿಬಂಟನನ್ನು ಸಂಹಾರ ಮಾಡಲು ರಭಸದಿಂದ ಉತ್ತರಾಭಿಮುಖವಾಗಿ ಓಡಿ ಹೋಗುತ್ತಾಳೆ. ಇದನ್ನು ತಿಳಿದ ಕರಿಬಂಟನು ರಾಕ್ಷಸಿಯ ಮಗಳನ್ನು ಕರೆದುಕೊಂಡು ಕೈಗೆ ಸಿಗದಂತೆ ಕಣ್ಮರೆಯಾಗಿ ಓಡಿಹೋಗುತ್ತಾನೆ. ಆಗ ರಾಕ್ಷಸಿಯು ಓಡಿ ಹೋಗುವ ರಭಸಕ್ಕೆ ಉತ್ತರದಲ್ಲಿದ್ದ ಬೆಟ್ಟವು ಇಬ್ಭಾಗವಾಯಿತು. ನಂತರ ಬೇಸತ್ತ ರಾಕ್ಷಸಿಯು ಆ ಬೆಟ್ಟದ ಬುಡದಲ್ಲಿರುವ ಗುಹೆಯೊಂದರಲ್ಲಿ ಸೇರಿಕೊಂಡಳೆಂದು ಯಜಮಾನ ಚೆನ್ನೇಗೌಡರು ಕಥೆಯನ್ನು ಹೇಳುತ್ತಾರೆ.
ಈ ಗ್ರಾಮದಿಂದ ಲಕ್ಷ್ಮೀಸಾಗರಕ್ಕೆ ಹೋಗುವ ರಸ್ತೆಮಾರ್ಗದಲ್ಲಿ ಇರುವ ಮಾವಿನ ಮರಗಳಿಂದ ಕೂಡಿದ ತೋಪಿನಲ್ಲಿ ಗ್ರಾಮದೇವತೆಯಾದ ಆದಿಶಕ್ತಿ ನಿಕುಂಬಿಣಿ ದೇವಿಯ ಒಂದು ಸಣ್ಣ ದೇವಾಲಯವಿದೆ. ಈ ದೇವತೆಯ ಸ್ವರೂಪ (ಲಕ್ಷಣ) ಕುದುರೆಯ ಮೇಲೆ ಆಸೀನಳಾಗಿದ್ದು, ಒಂದು ಕೈಯಲ್ಲಿ ಖಡ್ಗವೊಂದನ್ನು ಹಿಡಿದುಕೊಂಡಿದ್ದಾಳೆ. ಈ ದೇವಿಯು ನೆಲೆಸಿದ್ದ ಕ್ಷೇತ್ರದಲ್ಲಿ ಬರೀ ಕರವೀರ ವೃಕ್ಷಗಳು ಯಥೇಚ್ಛವಾಗಿ ಬೆಳೆದಿದ್ದರಿಂದ ಇದಕ್ಕೆ ಕರವೀರಪುರವೆಂದು ಕರೆಯಲಾಯಿತಂತೆ.[4]
ಮಧ್ವಾಚಾರ್ಯರು ತೊಣ್ಣೂರಿಗೆ ರಾಮಾನುಜರ ದರ್ಶನಕ್ಕಾಗಿ ಬಂದು ಸ್ವಲ್ಪ ಕಾಲದವರೆಗೆ ಇಲ್ಲಿಯೇ ನೆಲೆಸುತ್ತಾರೆ. ಹೀಗಿರುವಾಗ ಒಂದು ದಿನ ಇವರ ಕನಸಿನಲ್ಲಿ ತಾಯಿಯಾದ ನಿಕುಂಬಿಣಿದೇವಿಯು ಗೋಚರಿಸಿ (ಪ್ರತ್ಯಕ್ಷಳಾಗಿ) ನಾನು ಆದಿಶಕ್ತಿ ನನ್ನನ್ನು ಈ ಸ್ಥಳದಲ್ಲಿ ಈಗ ಇರುವ ಸ್ಥಳದಲ್ಲಿ ಪ್ರತಿಷ್ಠಾಪನೆ ಮಾಡು, ನಂತರ ಮಹಾರಾಷ್ಟ್ರಕ್ಕೆ ತೆರಳಿ ಅಲ್ಲಿ ಮಹಾಕಾಳಿಯನ್ನು ಪ್ರತಿಷ್ಠಾಪನೆ ಮಾಡು ಎಂದು ಹೇಳಿ ಅದೃಶ್ಯಳಾದಳಂತೆ. ಅದೇ ರೀತಿ ಮಧ್ವಾಚಾರ್ಯರು ತಾಯಿಯ ಆದೇಶದಂತೆ ಆದಿಶಕ್ತಿಯನ್ನು ಪ್ರತಿಷ್ಠಾಪನೆ ಮಾಡಿದರಂತೆ. ಅಲ್ಲದೇ ಮಹಾರಾಷ್ಟ್ರಕ್ಕೆ ಹೋಗಿ ಅಲ್ಲಿ ಮಹಾಕಾಳಿಯನ್ನು ಪ್ರತಿಷ್ಠಾಪನೆ ಮಾಡಿದರಂತೆ ಎಂಬುದು ಇಲ್ಲಿಯ ಸ್ಥಳಪುರಾಣದಿಂದ ತಿಳಿದುಬರುತ್ತದೆ.[5]
ಐತಿಹ್ಯ
ಈ ತೊಣ್ಣೂರಿನಲ್ಲಿ ಹಿಂದೆ ತೊಂಡಮಾರನೆಂಬುವನು ರಾಜ್ಯಭಾರ ಮಾಡುತ್ತಿದ್ದರಿಂದಾಗಿ ಇದಕ್ಕೆ ತೊಂಡನೂರು ಎಂಬ ಹೆಸರು ಬಂದಿತೆಂದು ಐತಿಹ್ಯವಿದೆ. ಈ ತೊಂಡನೂರೆ ಕಾಲಕಳೆದಂತೆ ತೊಣ್ಣೂರಾಯಿತೆಂದು ತಿಳಿದುಬರುತ್ತದೆ. ತಮಿಳು ಭಾಷೆಯಲ್ಲಿ “ತೊಂಡ” ಎಂದರೆ ಭಕ್ತ. ಅಂದರೆ ಭಕ್ತರು ನೆಲಸಿದ್ದ ಊರು ಎಂದರ್ಥ.[6]
ಹೊಯ್ಸಳ ದೊರೆಯಾದ ವಿಷ್ಣುವರ್ಧನನು ತಲಕಾಡಿನ ವಿಜಯದ ನಂತರ ಆ ವಿಜಯದ ನೆನಪಿಗಾಗಿ ಐದು ನಾರಾಯಣ ದೇವಾಲಯಗಳನ್ನು ಕಟ್ಟಿಸುತ್ತಾನೆ. ಅದರಲ್ಲಿ ಈ ಗ್ರಾಮದಲ್ಲಿರುವ ನಂಬಿ ನಾರಾಯಣ ದೇವಾಲಯವೂ ಒಂದಾಗಿದೆ. ಈ ದೇವರು ನಂಬಿ ಎಂಬ ಭಕ್ತನಿಗೆ ಒಲಿದು ಬಂದಿದ್ದರಿಂದಾಗಿ ಈ ದೇವರಿಗೆ “ನಂಬಿ ನಾರಾಯಣ” ಎಂದು ಹೆಸರು ಬಂದಿತೆಂದು ಐತಿಹ್ಯ.[7]
ಈ ಗ್ರಾಮವನ್ನು ಬಿಟ್ಟಿದೇವನಿಗಿಂತ ಮೊದಲು ಅವನ ಅಣ್ಣನಾದ ಬಲ್ಲಾಳರಾಯನು ಆಳುತ್ತಿದ್ದರಿಂದ ಇದಕ್ಕೆ ಬಲ್ಲಾಳರಾಯಪುರವೆಂದೂ ಕರೆಯುತ್ತಿದ್ದರು. ಅಲ್ಲದೆ ಬಿಟ್ಟಿದೇವನ ಮಗಳಿಗೆ ಹಿಡಿದಿದ್ದ ಚತುರ್ವೇದಿಯೆಂಬ ಬ್ರಹ್ಮರಾಕ್ಷಸನಿಗೆ ಶ್ರೀಮದ್ರಾಮಾನುಜಾಚಾರ್ಯರ ಪ್ರಭಾವದಿಂದ ಮೋಕ್ಷಲಾಭವಾದುದರಿಂದ ಇದನ್ನು “ಚತುರ್ವೇದಿ ಮಂಗಲಂ” ಎಂದು ಹಾಗೂ ಕಲ್ಯಾಣಪುರಂ ಎಂದೂ ಕರೆಯಲಾರಂಭಿಸಿದರಂತೆ.[8]
ಇದೇ ಗ್ರಾಮದಲ್ಲಿರುವ ಶಾಸನಗಳಲ್ಲಿ[9] ರಾಮಾನುಜಾಚಾರ್ಯರು ಈ ಸ್ಥಳಕ್ಕೆ ಭೇಟಿಕೊಟ್ಟಿದ್ದಕ್ಕೆ ನಿದರ್ಶನ ದೊರೆಯುತ್ತದೆ. ಇದರಿಂದಾಗಿ ಈ ಊರು ಶ್ರೀವೈಷ್ಣವ ಪಂಥದ ಮುಖ್ಯ ಕ್ಷೇತ್ರವಾಗಿತ್ತೆಂದು ಹೇಳಬಹುದಾಗಿದೆ. ಬಿಟ್ಟಿದೇವನು ರಾಮಾನುಜಾ ಚಾರ್ಯರಿಗೆ ರಾಜಾಶ್ರಯ ನೀಡಿ ಅವರಿಗೂ ಅವರ ಶಿಷ್ಯರಿಗೂ ಇಲ್ಲಿ ಪ್ರತ್ಯೇಕವಾದ ಚರ್ತುವೇದಿ ಮಂಗಲವನ್ನು ಕಟ್ಟಿಸಿಕೊಟ್ಟನೆಂಬುದಾಗಿ ತಿಳಿದುಬರುತ್ತದೆ.
ರಾಮಾನುಜಾಚಾರ್ಯರು ಕನ್ನಡನಾಡಿಗೆ ಬರುವ ಮುನ್ನ ತಮಿಳುನಾಡಿನಲ್ಲಿ ಆಗ ಆಳ್ವಿಕೆ ಮಾಡುತ್ತಿದ್ದ ಚೋಳರ ದೊರೆಯಾದ ಕುಲೋತ್ತುಂಗ ಚೋಳನ ಆಶ್ರಯದಲ್ಲಿ ನೆಲೆಸಿದ್ದರು. ನಂತರದ ಕಾಲದಲ್ಲಿ ರಾಜನಾದ ಕುಲೋತ್ತುಂಗ ಚೋಳನು ಶೈವಧರ್ಮಿಯ ನಾಗಿದ್ದನು. ಇವನ ಆಳ್ವಿಕೆಯ ಕಾಲದಲ್ಲಿ ತಮಿಳುನಾಡಿನಲ್ಲಿ ಶೈವಧರ್ಮದ ಪ್ರಚಾರ ಮತ್ತು ಬೆಳವಣಿಗೆಗಾಗಿ ಬಹಳ ಪ್ರಯತ್ನ ನಡೆಸಲಾಗಿತ್ತು. ಹೀಗಿರುವಾಗ ಕುಲೋತ್ತುಂಗ ಚೋಳನು ರಾಮಾನುಜರನ್ನು ವೈಷ್ಣವ ಧರ್ಮವನ್ನು ತ್ಯಜಿಸಿ ಶೈವಧರ್ಮಕ್ಕೆ ಮತಾಂತರಗೊಳಿಸಲು ಮುಂದಾಗುತ್ತಾನೆ. ಆದರೆ ರಾಮಾನುಜಾಚಾರ್ಯರು ವೈಷ್ಣವ ಧರ್ಮವನ್ನು ಬಿಟ್ಟುಹೋಗಲು ಒಪ್ಪಿಗೆ ನೀಡದಿದ್ದುದರಿಂದ ಕುಲೋತ್ತುಂಗ ಚೋಳನು ಒಮ್ಮೆ ರಾಮಾನುಜರನ್ನು ರಾಜ್ಯಸಭೆಗೆ ಕರೆದು ಅವರನ್ನು ಅವಮಾನ ಮಾಡಲು ಮತ್ತು ಅವರ ಶಿರಚ್ಛೇದನಕ್ಕೆ ಪ್ರಯತ್ನ ನಡೆಸುತ್ತಾನೆ. ಇದನ್ನು ತಿಳಿದ ರಾಮಾನುಜಾಚಾರ್ಯರ ಶಿಷ್ಯರೊಬ್ಬರು ಗುರುಗಳನ್ನು ರಕ್ಷಿಸಲು ತಾನು ರಾಮಾನುಜಾಚಾರ್ಯರಂತೆ ವೇಷ ಧರಿಸಿಕೊಂಡು ರಾಜನ ಸಭೆಗೆ ಹೋಗುತ್ತಾರೆ. ನಂತರ  ರಾಮಾನುಜಾಚಾರ್ಯರು ಕನ್ನಡನಾಡಿಗೆ ಬರುತ್ತಾರೆ. ಕನ್ನಡ ನಾಡಿಗೆ ಆಗಮಿಸಿದ ಅವರು ವೈಷ್ಣವ ದೇವಾಲಯಗಳನ್ನು ಸಂದರ್ಶಿಸುತ್ತಾರೆ. ನಂತರ ಮೇಲುಕೋಟೆಗೆ ತೆರಳಿ ಅಲ್ಲಿ ಕೆಲವು ದಿನಗಳ ಕಾಲ ವೈಷ್ಣವ ಧರ್ಮದ ಉಪದೇಶವನ್ನು ಮಾಡಿ, ನಂತರ ತೊಣ್ಣೂರಿಗೆ ಆಗಮಿಸಿ ಅಲ್ಲಿಯೇ ನೆಲೆಯೂರಲು ಮುಂದಾಗುತ್ತಾರೆ. ಆಗ ಕನ್ನಡ ನಾಡಿನ ದಕ್ಷಿಣ ಭಾಗವನ್ನು ಆಳ್ವಿಕೆ ಮಾಡುತ್ತಿದ್ದ ದೊರೆ ಎಂದರೆ ಹೊಯ್ಸಳ ದೊರೆಯಾದ ಬಿಟ್ಟಿದೇವನು ರಾಮಾನುಜಾಚಾರ್ಯರಿಗೆ ಆಶ್ರಯನೀಡಿ ಅವರಿಗೂ, ಅವರ ಶಿಷ್ಯವೃಂದಕ್ಕೂ ಒಂದು ಮಠವನ್ನು ಕಟ್ಟಿಸಿಕೊಡುತ್ತಾನೆ ಎಂಬುದು ಒಂದು ಪ್ರತೀತಿ.
ರಾಮಾನುಜಾಚಾರ್ಯರು ಕನ್ನಡ ನಾಡಿನಲ್ಲಿ ನೆಲೆನಿಂತ ಸಮಯದಲ್ಲಿ ಬಿಟ್ಟಿದೇವನಿಗೆ ಒಬ್ಬಳು ಮಗಳಿರುತ್ತಾಳೆ (ಹರಿಯಲಾದೇವಿ) ಇವಳಿಗೆ ಒಂದು ಪೀಡೆಯ ಸಂಬಂಧಿ ರೋಗವು ಅಂಟಿಕೊಂಡಿದ್ದು, ಅವಳಿಗೆ ತುಂಬಾ ತೊಂದರೆಯನ್ನು ಕೊಡುತ್ತಿರುತ್ತದೆ. ಆಗ ಬಿಟ್ಟಿದೇವನು ಈ ಪೀಡೆ ರೋಗದಿಂದ ನರಳುತ್ತಿರುವ ತನ್ನ ಮಗಳನ್ನು ವಿಮುಕ್ತಿಗೊಳಿಸುವು ದಕ್ಕಾಗಿ ಆಗ ಇದ್ದ ಜೈನ ಪಂಡಿತರಲ್ಲಿ ಮನವಿ ಮಾಡಿಕೊಳ್ಳುತ್ತಾನೆ. ಆದರೆ ಜೈನ ಪಂಡಿತರು ಬಿಟ್ಟಿದೇವನ ಮಗಳಿಗೆ ಅಂಟಿಕೊಂಡಿದ್ದ ಪೀಡೆಯನ್ನು ತೊಲಗಿಸಲು ಮಾಡಿದ ಪ್ರಯತ್ನ ಗಳೆಲ್ಲವೂ ನಿರರ್ಥಕವಾದುದರಿಂದ, ಅದೇ ವೇಳೆಗೆ ತಮಿಳುನಾಡಿನಿಂದ ಕನ್ನಡನಾಡಿಗೆ ಆಗಮಿಸಿದ್ದ ರಾಮಾನುಜರಿಗೆ ಈ ವಿಷಯ ತಿಳಿಯುತ್ತದೆ. ಆಗ ರಾಮಾನುಜಾಚಾರ್ಯರು ಬಿಟ್ಟಿದೇವನಲ್ಲಿ ಕೇಳಿದಾಗ ಈ ವಿಷಯವನ್ನು ತಿಳಿಸುತ್ತಾನೆ. ಅದೇ ವೇಳೆಯಲ್ಲಿ ರಾಮಾನುಜಾಚಾರ್ಯರು ನಿಮ್ಮ ಮಗಳಿಗೆ ಹಿಡಿದಿರುವ ಪೀಡೆಯನ್ನು ತೊಲಗಿಸಲು ಅವರು ಮಾಡಿದ ಪ್ರಯತ್ನಗಳೆಲ್ಲವೂ ನಿರರ್ಥಕವಾದುದರಿಂದ, ಅದೇ ವೇಳೆಗೆ ತಮಿಳುನಾಡಿನಿಂದ ಕನ್ನಡನಾಡಿಗೆ ಆಗಮಿಸಿದ್ದ ರಾಮಾನುಜರಿಗೆ ಈ ವಿಷಯ ತಿಳಿಯುತ್ತದೆ. ಆಗ ರಾಮಾನುಜಾಚಾರ್ಯರು ಬಿಟ್ಟಿದೇವನಲ್ಲಿ ಕೇಳಿದಾಗ ಈ ವಿಷಯವನ್ನು ತಿಳಿಸುತ್ತಾನೆ.  ಅದೇ ವೇಳೆಯಲ್ಲಿ ರಾಮಾನುಜಾಚಾರ್ಯರು ನಿಮ್ಮ ಮಗಳಿಗೆ ಹಿಡಿದಿರುವ ಪೀಡೆಯನ್ನು ನಾನು ತೊಲಗಿಸುತ್ತೇನೆ. ಆದರೆ ಒಂದು ಷರತ್ತು. ಅದೇನೆಂದರೆ ನಿಮ್ಮ ಮಗಳು ಕಾಯಿಲೆಯಿಂದ ಉಪಶಮನವಾದ ನಂತರ ನೀವು ಜೈನಧರ್ಮವನ್ನು ತ್ಯಜಿಸಿ ವೈಷ್ಣವ ಧರ್ಮವನ್ನು ಸ್ವೀಕರಿಸುವುದಾದರೆ ಮಾತ್ರ ಎಂದು ಹೇಳುತ್ತಾರೆ. ಆಗ ಬಿಟ್ಟಿದೇವನು ಸಮ್ಮತಿಯನ್ನು ನೀಡುತ್ತಾನೆ. ಅದರಂತೆ ರಾಜನ ಮಗಳಿಗೆ ಅಂಟಿಕೊಂಡಿದ್ದ ಪೀಡೆಯನ್ನು ತಮ್ಮ ದೈವಬಲದಿಂದ ಹೋಗಲಾಡಿಸುತ್ತಾರೆ. ಇದನ್ನು ತಿಳಿದ ಬಿಟ್ಟಿದೇವನು ರಾಮಾನುಜರಲ್ಲಿದ್ದ ದೈವಭಕ್ತಿಗೆ ಮಾರುಹೋಗಿ ಮಾತಿನಂತೆ ಜೈನಧರ್ಮವನ್ನು ಬಿಟ್ಟು ವೈಷ್ಣವ ಧರ್ಮವನ್ನು ಸ್ವೀಕರಿಸಿದನಂತೆ. ನಂತರ ರಾಮಾನುಜರಿಗೆ ರಾಜಧರ್ಮದ ಆಶ್ರಯವನ್ನು ನೀಡಿ, ಅವರನ್ನು ವೈಷ್ಣವ ಧರ್ಮದ ಪ್ರವರ್ತಕರನ್ನಾಗಿ ನೇಮಿಸುತ್ತಾನೆ.
ರಾಮಾನುಜಾಚಾರ್ಯರಿಗೆ ರಾಜಾಶ್ರಯ ನೀಡಿ ವೈಷ್ಣವ ಧರ್ಮದ ಪ್ರವರ್ತಕರನ್ನಾಗಿ ನೇಮಿಸಿದಾಗ ಅಲ್ಲಿಯೇ ನೆಲೆಸಿದ್ದ ಜೈನಧರ್ಮಿಯರಿಗೆ ಆತಂಕ ಉಂಟಾಗುತ್ತದೆ. ಅದೇನೆಂದರೆ ರಾಮಾನುಜರು ಇಲ್ಲಿಯೇ ಉಳಿದರೆ ಜೈನಧರ್ಮಕ್ಕೆ ಉಳಿಗಾಲವಿರುವುದಿಲ್ಲ ವೆಂದು ತಿಳಿದು, ಅವರನ್ನು ತಮಿಳುನಾಡಿಗೆ ಹೋಗುವಂತೆ ಮಾಡಲು ಪ್ರಯತ್ನಿಸುತ್ತಾರೆ. ರಾಮಾನುಜರಿಗೆ ಜೈನಧರ್ಮೀಯರು ಹಲವಾರು ಪ್ರಶ್ನೆಗಳನ್ನು ಹಾಕುತ್ತಾರೆ. ಆಗ ರಾಮಾನುಜರು ಅವರು ಕೇಳಿದ ಎಲ್ಲ ಪ್ರಶ್ನೆಗಳಿಗೂ ಒಂದೇ ಬಾರಿ ಉತ್ತರವನ್ನು ನೀಡಿ ಜಯಶಾಲಿಯಾಗುತ್ತಾರೆ. ಜೈನ ವಿದ್ವಾಂಸರುಗಳು ಇದರಿಂದ ವಿಚಲಿತರಾಗಿ ರಾಮಾನುಜರೊಡನೆ ವಾದಮಾಡಿ ಸೋತರು. ನಂತರ ತೊಂಡನೂರಿನ ಸಹಸ್ರಾರು ಪ್ರಜೆಗಳಿಗೆ ಅವರು ವೈಷ್ಣವ ದೀಕ್ಷೆ ನೀಡಿದರು. ಈ ಊರಿನ ಪಕ್ಕದಲ್ಲಿ ಎರಡು ಬೆಟ್ಟಗಳ ಮಧ್ಯೆ ಹರಿಯುವ ನೀರಿಗೆ ಅಡ್ಡಕಟ್ಟೆಯನ್ನು ಕಟ್ಟಿ ತಿರುಮಲಸಾಗರವನ್ನು ನಿರ್ಮಿಸಲು ಸಹಾಯ ಮಾಡಿದರು.[10]
ರಾಮಾನುಜಾಚಾರ್ಯರು ಕ್ರಮವಾಗಿ ವೇದಪುರುಷರು, ಭೃಗುಮಹರ್ಷಿ ಮತ್ತು ಪ್ರಹ್ಲಾದನಿಂದ ಕಟ್ಟಿಸಲ್ಪಟ್ಟ ತೊಂಡನೂರಿನ ಲಕ್ಷ್ಮೀನಾರಾಯಣ, ಗೋಪಾಲಕೃಷ್ಣ ಮತ್ತು ಯೋಗನರಸಿಂಹಸ್ವಾಮಿಯ ದೇವಾಲಯಗಳನ್ನು ಜೀರ್ಣೋದ್ಧಾರ ಮಾಡಿಸಿದರು. ವಿಷ್ಣುವರ್ಧನ ಮಹಾರಾಜನೂ ಭಕ್ತವೃಂದವೂ ಈ ದೇವಾಲಯಗಳಲ್ಲಿ ದಿನ ನಿತ್ಯೋತ್ಸವ ಪಕ್ಷೋತ್ಸವ, ವಾರ್ಷಿಕೋತ್ಸವಗಳಿಗಾಗಿ ದತ್ತಿಗಳನ್ನು ನೀಡಿದನು. ಇದರ ಫಲದ ಸ್ವರೂಪವಾಗಿ ದಿನೇ ದಿನೇ ತೊಂಡನೂರಿನ ಪ್ರಜೆಗಳಿಗೂ, ಭಕ್ತಾದಿಗಳಿಗೂ, ರಾಜಪರಿವಾರ ದವರಿಗೂ ಸುಖಶಾಂತಿಯಿಂದ ಸಮೃದ್ಧರಾದುದಲ್ಲದೆ ತೊಂಡನೂರಿನ ಸಂಸ್ಥಾನವು ಹೊಯ್ಸಳ ಸಾಮ್ರಾಜ್ಯವಾಗಿ ಪರಿವರ್ತನೆಯಾಯಿತು.
ಇಲ್ಲಿರುವ ಮುಸಲ್ಮಾನರ ಗೋರಿಯ ಬಗೆಗಿರುವ ಐತಿಹ್ಯವೊಂದು ಹೀಗಿದೆ:
ಅರಬ್ ದೇಶದ ಹಜರತ್ ಸೈಯದ್ ಸಾಲಾರ್ ಮಸೂದ್ ಎಂಬಾತ ರಾಮಾನುಜರ ಸಮಕಾಲೀನ. ಆತ ರಾಮಾನುಜರಿದ್ದ ಸ್ಥಳಕ್ಕೆ ಬಂದ. ಮೊದಲು ತೊಂಡನೂರು ಕೆರೆಯಲ್ಲಿ ಸ್ನಾನ ಮಾಡಿ ಬಂದು ಅವರನ್ನು ಭೇಟಿಯಾದ. ಕೆರೆಯ ಬಳಿ ಒಂದು ಬಸವ ಇತ್ತು. ಆ ಜಾಗವೇ ತನಗೆ ಐಕ್ಯವಾಗಲು ಪ್ರಶಸ್ತ. ಆ ಜಾಗ ಬೇಕು ಎಂದ ಸಾಲಾರ್ ಮಸೂದ್, ಬಸವನನ್ನು ತನ್ನ ಎಡಗಾಲು ಹೆಬ್ಬೆರಳಿನಿಂದ ತಳ್ಳಿದ. ಬಸವ ಆ ಜಾಗ ಬಿಟ್ಟು ಬೇರೆ ಕಡೆ ಹೋಯಿತು. ಬಸವ ಇದ್ದ ಸ್ಥಳದಲ್ಲಿ ಆತ ಜೀವಂತ ಸಮಾಧಿ ಆದ. ಆತ ಭಾರತಕ್ಕೆ ಬರುವ ವೇಳೆಗೆ ಮದುವೆ ನಿಶ್ಚಯವಾಗಿತ್ತು(ಪಾನ್ ಕಾ ರಸಂ ಅಥವಾ ವಿಳ್ಳೆಶಾಸ್ತ್ರ). ಆಕೆಯ ಹೆಸರು ಬೀಬಿ ಫಾತಿಮ. ಯಾರಿಗೂ ಹೇಳದೆ ಖಾಜಿ ಭಾರತದ ಈ ಸ್ಥಳಕ್ಕೆ ಬಂದಿದ್ದ. ಬೀಬಿಗೆ ಈತ ಸಮಾಧಿಸ್ಥನಾದ ವಿಚಾರ ಕನಸಿನಲ್ಲಿ ಬಂತು. ಅವಳು ತನ್ನ ಸಹಚರರೊಡನೆ ಇದೇ ತೊಂಡನೂರಿಗೆ ಬಂದಳು. ಕೆರೆಯಲ್ಲಿ ಸ್ನಾನ ಮಾಡಿ ಸಮಾಧಿ ಹತ್ತಿರ ನಿಂತು “ನಾನು ಸತ್ಯವಂತೆ ಆಗಿದ್ರೆ ನನ್ನನ್ನೂ ನಿನ್ನ ಜೊತೆ ಸೇರಿಸಿಕೊ” ಎಂದು ಪ್ರಾರ್ಥಿಸಿದಳಂತೆ. ಗೋರಿ ಬಾಯಿಬಿಟ್ಟಾಗ ಅವಳೂ ಒಳಗೆ ಸೇರಿಕೊಂಡಳು. ಅವಳ ಜೊತೆ ಬಂದವರು ನಮ್ಮನ್ನು ಬಿಟ್ಟುಹೋಗುವಳಲ್ಲ ಎಂದು ಆಕೆಯ ಸೆರಗು ಹಿಡಿದುಕೊಂಡರಂತೆ. ಸೆರಗು ಮಾತ್ರ ಗೋರಿ ಮೇಲೆ ಬಹಳ ವರ್ಷಗಳ ಕಾಲ ಹಾರಾಡುತ್ತಿತ್ತಂತೆ. ಜನ ಮುಟ್ಟಿ ಮುಟ್ಟಿ ಹಾಳಾಗಿ ಈಗ ಅದು ಇಲ್ಲವೇ ಇಲ್ಲ.
ಇಲ್ಲಿರುವ ಕೆರೆಯನ್ನು ರಾಮಾನುಜರು ಕಲ್ಲುಗಳಿಂದ ಯಾದವನದಿಗೆ ಅಡ್ಡಕಟ್ಟೆ ಹಾಕಿಸಿ ತಮ್ಮ ಶ್ರೀಪಾದ ತೀರ್ಥವನ್ನು ಅನುಗ್ರಹಿಸಿದ ಸ್ಥಳ, ಶ್ರೀಪಾದ ತೀರ್ಥರಿಂದ ವಿಷ್ಣುವರ್ಧನನ ಮಗಳಿಗೆ ಪಿಶಾಚಿಯ ವಿಮೋಚನೆಯಾಯಿತು. ಇದಕ್ಕೆ ಯಾದವ ಸಮುದ್ರಂ, ತಿರುಮಲಸಾಗರ, ಪಂಚಾಪ್ಸರತಟಾಕ ಮತ್ತು ಮೋತಿತಲಾಬ್ ಎಂದು ಹೆಸರು ಬಂದಿತೆಂದು ಹೇಳಲಾಗಿದೆ.
ಇಲ್ಲಿನ ಇನ್ನೊಂದು ಐತಿಹ್ಯದ ಪ್ರಕಾರ, ಹಿಂದೆ ಒಮ್ಮೆ ಧಾರಾಕಾರವಾಗಿ ಮಳೆ ಸುರಿದಿದ್ದರಿಂದಾಗಿ ಊರಿನ ವಾಯವ್ಯ ಭಾಗದಲ್ಲಿರುವ ಕೆರೆಯು ತುಂಬಿಕೊಂಡಿತಂತೆ. ಆಗ ಈ ಕೆರೆಯಲ್ಲಿಯೇ ಇದ್ದ ಒಂದು ಹೆಬ್ಬಾವು ಕೆರೆಯ ತೂಬಿನೊಳಗೆ ಬಂದು ಸೇರಿಕೊಂಡು ಹೊರಬರಲಾಗದೇ ಅಲ್ಲಿಯೇ ಸೇರಿಕೊಂಡಿದ್ದರಿಂದ ಕೆರೆಯ ನೀರು ಹೊರಹೊಗದೆ ಇದ್ದುದರಿಂದಾಗಿ ಕೆರೆಯು ಒಡೆದುಹೋಗುವ ಅಪಾಯದಲ್ಲಿತ್ತು. ಇದನ್ನು ಮನಗಂಡ ಊರಿನ ಯಜಮಾನ (ಮುಖ್ಯಸ್ಥ) ಡಂಗೂರವನ್ನು ಹೊಡೆಸಿ ಸಾರಿದನಂತೆ. ಅದೇನೆಂದರೆ ಕೆರೆಯ ತೂಬಿನಲ್ಲಿ ಸೇರಿಕೊಂಡಿರುವ ಹಾವನ್ನು ಕೊಂದುಹಾಕಿ ನೀರು ಹೊರಬರುವಂತೆ ಮಾಡಿದವರಿಗೆ ಬಹುಮಾನವನ್ನು ಮತ್ತು ಒಂದಿಷ್ಟು ಭೂಮಿಯನ್ನು ಕೊಡುವುದಾಗಿ ಸಾರಿದನಂತೆ. ಹೀಗೆ ಸಾರಿದಾಗ ಊರಿನ ಯಾವುದೇ ವ್ಯಕ್ತಿಗಳು ತೂಬಿನಲ್ಲಿ ಸೇರಿಕೊಂಡಿದ್ದ ಹಾವನ್ನು ಕೊಂದು ಹಾಕಲು ಮುಂದೆ ಬರಲಿಲ್ಲವಂತೆ. ಅದೇ ಊರಿನಲ್ಲಿ ವಾಸವಾಗಿದ್ದ ಹರಿಜನ ಕೇರಿಯ ಯುವಕನು ಧೈರ್ಯಮಾಡಿ ಮೈಗೆಲ್ಲ ಕತ್ತಿಯನ್ನು ಕಟ್ಟಿಕೊಂಡು ಕೈಯಲ್ಲೊಂದು ಕತ್ತಿಯನ್ನು ಹಿಡಿದು ಮುಂದೆ ಬಂದು ನಿಂತನಂತೆ. ಇದನ್ನು ನೋಡಿದ ಯಜಮಾನನು ಅವನ ಕೊರಳಿಗೆ ಹೂವಿನ ಹಾರವನ್ನು ಹಾಕಿ ನೀರಿಗಿಳಿದು ಹೆಬ್ಬಾವನ್ನು ಕೊಂದು ಹಾಕಲು ಆದೇಶ ನೀಡಿದನಂತೆ. ಆಗ ಯುವಕನು ಯಜಮಾನನ ಆದೇಶದಂತೆ ನೀರಿಗಿಳಿದು ಈಜಿಕೊಂಡು ಹೋಗಿ ಕೆರೆಯ ನೀರು ಹೋಗುವ ತೂಬಿನಲ್ಲಿ ಸೇರಿಕೊಂಡಿದ್ದ ಹೆಬ್ಬಾವಿನೊಡನೆ ಸೆಣಸಾಡಿ ಅದನ್ನು ಕೊಂದು ಹಾಕಿದನಂತೆ. ಯುವಕನು ಹಾವಿನೊಡನೆ ಹೋರಾಡಿದ್ದರಿಂದ ಅವನೂ ಸಹ ಆ ಸ್ಥಳದಲ್ಲಿಯೇ ಸಾವನ್ನಪ್ಪಿದನಂತೆ. ಯುವಕನ ಕೊರಳಿಗೆ ಹಾಕಿಕೊಂಡಿದ್ದ ಹೂವಿನಹಾರದ ಚೂರುಗಳು ಕೆರೆಯ ತೂಬಿನ ಮೂಲಕ ಹೊರಗೆ ತೇಲಿಹೋದವು. ಅವು ಎಲ್ಲಿಯವರೆಗೆ ತೇಲಿಹೋದವೋ ಅಲ್ಲಿಯವರೆಗಿನ ಭೂಮಿಯನ್ನು ಅವನ ಸಂಬಂಧಿಕರಿಗೆ ಕೊಟ್ಟು, ಮಾತಿನಂತೆ ನಡೆದುಕೊಂಡನೆಂಬುದಾಗಿ ಜನರು ವಿವರಣೆಯನ್ನು ನೀಡುತ್ತಾರೆ.[11]

ತೊಣ್ಣೂರು : ೩. ತೊಣ್ಣೂರು ಹೆಸರಿನ ನಿಷ್ಪತ್ತಿ
ಪಾಂಡವಪುರ ತಾಲೂಕಿನ ಈಗಿನ ತೊಣ್ಣೂರು ಗ್ರಾಮವು ಕ್ರಿ.ಶ.೧೨ನೆಯ  ಶತಮಾನದಿಂದ ಪ್ರಸಿದ್ದಿಗೆ ಬಂದಿದೆ. ಅದಕ್ಕಿಂತ ಮೊದಲು ಈ ಗ್ರಾಮದ ಸ್ಥಿತಿಗತಿ ಅಥವಾ ಸ್ಥಳ ಎಲ್ಲಿತ್ತೆಂದು ತಿಳಿಯುವುದು ಕಷ್ಟ. ಈ ಊರು ಅಲ್ಲಿನ ದೇವಾಲಯಗಳಿಂದ ಹಾಗೂ ಕೆರೆಯಿಂದ ಪ್ರಸಿದ್ದಿಯಾಗಿದೆ. ಇತಿಹಾಸವಲ್ಲದೆ ಜಾನಪದ ಕಥೆ ಕರಿಬಂಟನ ಕಾಳಗದಲ್ಲಿ ಬರುವ ‘ತೊಣ್ಣೂರು ರಾಕ್ಷಸಿ’ ಪಾತ್ರದಿಂದಲೂ ಈ ಗ್ರಾಮ ಪ್ರಸಿದ್ದಿ. ಈ ಗ್ರಾಮದಲ್ಲಿನ ದೊಡ್ಡಕೆರೆಗೆ ನಿಜಾಮನು ‘ಮೋತಿತಲಾಬ್’ ಎಂದು ಕರೆದಿದ್ದುದನ್ನು ಇಲ್ಲಿ ನೆನಸಿಕೊಳ್ಳ ಬಹುದು.
ತೊಣ್ಣೂರಿಗೆ ಈ ಹೆಸರು ಹೇಗೆ ಬಂತೆಂದು ಅನೇಕರು ಬೇರೆ ಬೇರೆ ಭಾವಿಸಿದ್ದಾರೆ. ಈ ಗ್ರಾಮದ ಶಾಸನಗಳನ್ನು ಗಮನಿಸಿದಾಗ ಸುಮಾರು ೬೫ಕ್ಕಿಂತಲೂ ಹೆಚ್ಚು ಶಾಸನಗಳು ದೊರೆತಿದ್ದು ಅವು ತಮಿಳು, ಕನ್ನಡ ಹಾಗೂ ಸಂಸ್ಕೃತ ಭಾಷೆಗಳಲ್ಲಿವೆ. ಇವುಗಳಲ್ಲಿ ತಮಿಳು ಶಾಸನಗಳೇ ಅಧಿಕ. ಇದಕ್ಕೆ ಕಾರಣ ಈ ತೊಣ್ಣೂರು ಪ್ರಧಾನವಾಗಿ ಶ್ರೀವೈಷ್ಣವ ಕ್ಷೇತ್ರವಾಗಿದ್ದುದು. ಶಾಸನಗಳಲ್ಲಿ ಉಕ್ತವಾಗಿರುವ ಸ್ಥಳನಾಮವನ್ನು ಗಮನಿಸಿದಾಗ ಕನ್ನಡ ಮತ್ತು ತಮಿಳು ಶಾಸನಗಳೆರಡರಲ್ಲಿಯೂ ತೊಂಡನೂರು, ತೊಣ್ಣನೂರು ಎಂಬ ಉಲ್ಲೇಖಗಳೇ ಹೆಚ್ಚಿಗೆ ದೊರೆತಿವೆ.
ಈ ಪದದ ಉಲ್ಲೇಖವು ಕ್ರಿ.ಶ. ೧೧೭೩ರಿಂದ ಆರಂಭವಾಗಿ ಕ್ರಿ.ಶ. ೧೭೨೨ರ ಇಮ್ಮಡಿ ಕೃಷ್ಣರಾಜ ಒಡೆಯರವರೆಗೆ ಶಾಸನಗಳಲ್ಲಿ ಉಲ್ಲೇಖವಾಗಿದೆ. ಕೆಲವು ಶಾಸನಗಳಲ್ಲಿ ತೊಂಡನೂರಿನ ಜೊತೆಯಲ್ಲಿ ಯಾದವನಾರಾಯಣ ಚತುರ್ವೇದಿಮಂಗಲ ಎಂದೂ ಉಲ್ಲೇಖಗೊಂಡಿದೆ. ಈ ಗ್ರಾಮನಾಮವೂ ಸಹ ಕ್ರಿ.ಶ.೧೧೭೩ರ ಶಾಸನದಲ್ಲಿಯೇ ಬಂದಿದೆ. ಅಂದರೆ ಕ್ರಿ.ಶ. ೧೧೫೭ರ ಕಾಲಕ್ಕಾಗಲೇ ಈ ಗ್ರಾಮಕ್ಕೆ ಯಾದವ ನಾರಾಯಣ ಚತುರ್ವೇದಿಮಂಗಲವೆಂಬ ಹೆಸರು ರೂಢಿಯಲ್ಲಿತ್ತು. ಜನಸಾಮಾನ್ಯರು ಇದನ್ನು ತೊಂಡನೂರು ಎಂದು ಕರೆದಿದ್ದರೆ, ಅಗ್ರಹಾರದ ಜನರು ಯಾದವನಾರಾಯಣ ಚತುರ್ವೇದಿ ಮಂಗಲವೆಂದು ಕರೆಯುತ್ತಿದ್ದಿರಬಹುದು. ಅಥವಾ ಈ ಯಾದವನಾರಾಯಣ ಚತುರ್ವೇದಿಮಂಗಲ ಎಂಬ ಗ್ರಾಮವಾಚಕವು ಕೇವಲ ಬರವಣಿಗೆಯಲ್ಲಿಯೇ ಇದ್ದಿರಬಹುದು. ಹೀಗಾಗಿ ತೊಂಡನೂರು ಎಂಬ ಉಲ್ಲೇಖವೇ ಎಲ್ಲಾ ಕಾಲಕ್ಕೂ ಸಾರ್ವತ್ರಿಕವಾಗಿತ್ತೆಂದು ಊಹಿಸಬಹುದು. ವಿಶೇಷವೆಂದರೆ ಕ್ರಿ.ಶ.೧೧೫೭ರ ಶಾಸನದಲ್ಲಿ ತೊಂಡನೂರು ಹೆಸರಿನ ಉಲ್ಲೇಖವಿಲ್ಲ. ಯಾದವ ನಾರಾಯಣ ಚತುರ್ವೇದಿಮಂಗಲ ವೆಂದೇ ಕರೆಯಲಾಗಿದೆ.
ಈ ತೊಣ್ಣೂರು ಗ್ರಾಮವು ಕ್ರಿ.ಶ.೧೧೫೭ಕ್ಕಿಂತ ಮೊದಲೇ ಅಸ್ತಿತ್ವದಲ್ಲಿದ್ದರೂ ವಿಷ್ಣುವರ್ಧನ ಶಾಸನದಲ್ಲಿ ಈ ಗ್ರಾಮದ ಹೆಸರಿನ ಉಲ್ಲೇಖವಿಲ್ಲ. ಹೀಗಾಗಿ ಈ ಕಾಲಕ್ಕೆ ಈ ಗ್ರಾಮವು ಒಂದು ಕುಗ್ರಾಮವಾಗಿತ್ತೆಂದು ಊಹಿಸಿದಲ್ಲಿ ತಪ್ಪಾಗಲಾರದು. ಹಾಗಾದರೆ ಇದರ ಗ್ರಾಮನಾಮ ಇತಿಹಾಸ ಎಷ್ಟು ಹಿಂದೆ ಹೋಗುತ್ತದೆಂಬ ಜಿಜ್ಞಾಸೆ ಸಹಜವಾಗಿ ಮೂಡುತ್ತದೆ. ಇಲ್ಲಿನ ಕೆರೆಯ ಬಗ್ಗೆ ಕ್ರಿ.ಶ.೧೨ ಮತ್ತು ೧೩ನೆಯ ಶತಮಾನದ ಶಾಸನಗಳು ಉಲ್ಲೇಖಿಸುತ್ತಾ ಇದನ್ನು ‘ಪೆರಿಯ ಏರಿ’ ಅಂದರೆ ದೊಡ್ಡ ಕೆರೆ ಎಂದು ಕರೆದಿವೆ. ಈ ಕೆರೆಯ ಆಯಕಟ್ಟನ್ನು ಗಮನಿಸಿದಾಗ ಇಲ್ಲಿ ಚಿಕ್ಕ ತೊರೆಯೊಂದಿದ್ದು, ಅದಕ್ಕೆ ಅಡ್ಡಲಾಗಿ ಹೊಯ್ಸಳರ ಕಾಲದಲ್ಲಿ ಕೆರೆ ಕಟ್ಟಲಾಗಿದೆ. ಇತ್ತೀಚೆಗೆ ಈ ಗ್ರಾಮದಲ್ಲಿ ಗಂಗರ ಕಾಲದ ವೀರಗಲ್ಲೊಂದು ದೊರೆತಿದ್ದು, ಗ್ರಾಮದ ಇತಿಹಾಸವನ್ನು ಇನ್ನೂ ಹಿಂದಕ್ಕೆ ಹಾಕಬಹುದಾಗಿದೆ. ಸುಮಾರು ಕ್ರಿ.ಶ. ೧೦ನೆಯ ಶತಮಾನಕ್ಕೆ ಸೇರುವ ಶಾಸನ ಇದಾಗಿದೆ. ಇದಕ್ಕೂ ಹಿಂದೆ ಈ ಗ್ರಾಮವಿತ್ತೆಂಬುದಕ್ಕೆ ಬರೆವಣಿಗೆಯ ದಾಖಲೆಗಳು ದೊರೆತಿಲ್ಲ. ಆದರೆ ತೊಂಡನೂರು ಎಂಬ ಗ್ರಾಮವಾಚಿಗೆ ಪೂರಕವಾಗಿ ಕೆಲವು ಮಾಹಿತಿಗಳು ದೊರೆತಿದ್ದು, ಆ ಮಾಹಿತಿಗಳನ್ನು ಈ ಗ್ರಾಮಕ್ಕೆ ಅನ್ವಯಿಸಬಹುದಾಗಿದೆ. ಇದೊಂದು ಸಾದೃಶ ಊಹೆ.
ತೊಂಡನೂರು ಎಂದರೆ ಅರ್ಥವೇನೆಂದು ಗಮನಿಸೋಣ. ಈ ಪದವನ್ನು ಬಿಡಿಸಿದಾಗ ತೊಂಡನ್+ಊರು = ತೊಂಡನೂರು ಎಂದಾಗುತ್ತದೆ. ಇದೊಂದು ವ್ಯಕ್ತಿವಾಚಕದಂತೆ ಮೇಲ್ನೋಟಕ್ಕೆ ಕಾಣುತ್ತದೆ. ಕನ್ನಡದಲ್ಲಿ ತೊಂಡೆ ಎಂದರೆ ಕಬ್ಬಿನ ಸುಳಿ ಎಂದರ್ಥ. ಗಿಡದ ಮೃದುವಾದ ಭಾಗ, ಚಿಗುರು ಎಂದೂ ಅರ್ಥೈಸಬಹುದು. ಇದನ್ನು ಸಂಸ್ಕೃತದಲ್ಲಿ ಪಲ್ಲವ ಎಂದೂ ಕರೆಯುತ್ತಾರೆ. ಪಲ್ಲವ ಎಂಬ ಹೆಸರಿನ ವಂಶದ ರಾಜರು ಆಳಿದ ಪ್ರದೇಶವನ್ನು ತೊಂಡೈಮಂಡಲವೆಂದು ಕರೆಯುತ್ತಾರೆ. ಹೀಗಾಗಿ ಪಲ್ಲವರಿಗೆ ತೊಂಡೈ ಮಂಡಲದವರೆಂಬ ಅಡ್ಡ ಹೆಸರೂ ಇದ್ದಿರಬಹುದು.
ಪ್ರಸ್ತುತ ಲೇಖನದಲ್ಲಿ ತೊಂಡನೂರು ಎಂಬ ಶಬ್ದದ ನಿಷ್ಪತ್ತಿ ಬಗ್ಗೆ ಯೋಚಿಸುವಾಗ ಈ ತೊಂಡನ್ ಮತ್ತು ಕಟ್ಟಿದ ಊರು ಯಾವುದು ಎಂಬುದಕ್ಕೆ ಆಧಾರಗಳನ್ನು ಹುಡುಕುವಾಗ ನಮಗೆ ಎರಡು ದಾಖಲೆಗಳು ನೆನಪಿಗೆ ಬರುತ್ತವೆ. ಅವುಗಳೆಂದರೆ ಗುಂಡ್ಲುಪೇಟೆ ತಾಲೂಕಿನ ಒಂದು ಶಾಸನ ಹಾಗು ಮಂಡ್ಯ ಜಿಲ್ಲೆಯ ಒಂದು ಶಾಸನ. ಈ ಎರಡೂ ಶಾಸನಗಳು ಗಂಗರಾಜ ಒಂದನೆಯ ಶಿವಮಾರನ ಕಾಲಕ್ಕೆ ಸೇರಿದವಾಗಿವೆ. ಇವುಗಳ ವಿಷಯ ಪಲ್ಲವ ಎಳ ಅರಸರು ಇಲ್ಲಿನ ನದಿಗಳಿಗೆ ಅಡ್ಡಕಟ್ಟೆಯನ್ನು ಕಟ್ಟಿದ ವಿಷಯ ಪ್ರಧಾನವಾಗಿವೆ. ಈ ಅಡ್ಡಕಟ್ಟೆಗಳನ್ನು  ಕಟ್ಟಿದ ನದಿಗಳ ಹೆಸರು ಉಲ್ಲೇಖವಾಗಿದೆಯಾದರೂ ಅವನ್ನು ಸ್ಪಷ್ಟವಾಗಿ ಇದೇ ಎಂದು ಗುರುತಿಸಲಾಗಿಲ್ಲ. ಅವನ್ನು ಈಗಿನ ತೊಣ್ಣೂರು ಬಳಿ ಹರಿಯುವ ತೊರೆಗೆ ಸಮೀಕರಿಸಿದಲ್ಲಿ ಪಲ್ಲವ ಎಳ ಅರಸರು (ಯುವರಾಜರು) ಈಗಿನ ತೊಂಡನೂರು ಸಮೀಪ ತೊರೆಗೆ ಅಡ್ಡಕಟ್ಟೆ ಕಟ್ಟಿರಬಹುದು ಅದು ಮುಂದೆ ಹೊಯ್ಸಳರ ಕಾಲದಲ್ಲಿ ದೊಡ್ಡ ಕಟ್ಟೆ ಕಟ್ಟಿದಾಗ ಮುಳುಗಡೆ ಯಾಗಿದ್ದಿರಬಹುದು.
ಹೀಗಾಗಿ ಪಲ್ಲವ ಎಳ ಅರಸರು ಇಲ್ಲಿ ಕೆರೆ ಕಟ್ಟಿ, ಊರು ಸ್ಥಾಪಿಸಿದ್ದುದರಿಂದ ಇದಕ್ಕೆ ತೊಂಡನ್ (ಪಲ್ಲವನು) ಊರು ಎಂಬ ಹೆಸರು ಬಂದಿರಬಹುದು.
ಈ ನಾಮ ನಿಷ್ಪತ್ತಿಯು ಒಂದು ಸಾಧಾರ ಊಹೆಯಿಂದ ಮಾಡಲಾಗಿದೆ. ಈಗ ದೊರೆತಿರುವ ಆಧಾರಗಳ ಮೇಲೆ ಈ ತೀರ್ಮಾನಕ್ಕೆ ಬರಲಾಗಿದೆ. ಹೀಗಾಗಿ ಈ ಗ್ರಾಮವು ವ್ಯಕ್ತಿವಾಚಕವಾದ ಪಲ್ಲವ ಕಟ್ಟು>ಪಲ್ಲವನಕೆರೆ= ತೊಂಡನ್ ಊರು ಎಂದು ಬಂದಿರಬೇಕು.
ತೊಣ್ಣೂರು : ೪. ಶಾಸನ
ತೊಣ್ಣೂರು, ಕೆರೆತೊಣ್ಣೂರು ಎಂದು ಪ್ರಸಿದ್ಧವಾಗಿರುವ ಊರಿನ ನಿಜವಾದ ಹೆಸರು ‘ತೊಂಡನ<ತೊಣ್ಡನ’ ಊರು. ‘ತೊಣ್ಡ’ ಶಬ್ದದಲ್ಲಿನ ‘ಣ್ಡ’ ಧ್ವನಿಯಲ್ಲಿ ಮೇಲಿನ ಅಕ್ಷರ ‘ಣ’ ಎಂಬುದು ಸಜಾತೀಯ ದ್ವಿತ್ವಕ್ಕೆ ಎಡೆಕೊಟ್ಟುದಕ್ಕಾಗಿ ತೊಣ್ಣೂರೆಂದು ರೂಪ ತಳೆಯಿತು. ಸಜಾತೀಯ ದ್ವಿತ್ವ ಕೆಳಗಿನ ‘ಧ್ವನಿಮಾ’ ಕೂಡ ಆಗಬಹುದು. ಉದಾ. ಕೞ್ತೆ > ಕತ್ತೆ, ಗೞ್ದೆ > ಗದ್ದೆ, ‘ತೊಣ್ಡ’ದಲ್ಲಿನ ‘ಡ’ ದ್ವಿತ್ವ ರೂಪ ತಳೆದರೆ ಶ್ರುತಿಕಟುತ್ವ ಶಬ್ದದ ಜನನವಾಗುತ್ತದೆ. ಕವಿಗೆ ಅಹಿತಕರ ರೂಪ ಆಗುವುದರಿಂದ ‘ತೊಣ್ಣೂರು’ ಎಂದಾಗಿದೆ. ತೊಂಡನೂರು ಭಕ್ತನ ಊರು ಎಂದಾಗುವದರಿಂದ ಇದರ ಅಸ್ತಿತ್ವ ಹೊಯ್ಸಳರ ಕಾಲಕ್ಕಿಂತ ಮುಂಚೆ ಹೋಗಲಾರದು. ಶ್ರೀಮದ್ರಾಮಾನುಜಾಚಾರ್ಯರ ಶಿಷ್ಯನ ಊರು ಆಗ ಇದು ತೊಂಡ-ಭಕ್ತ-ಇವನ ಊರು ಎಂಬ ಶುದ್ಧ ನಿಷ್ಪತ್ತಿಗೆ ನಿದರ್ಶನವಾಗುತ್ತದೆ. ಶಾಸನಗಳಲ್ಲಿ ದೊರೆಯುವ ರೂಪಗಳು
೧. ತೊಣ್ಡನೂರು, ತೊಂಡನೂರು‑ ಪುಟ ೧೧೬, ೧೩೭, ೧೪೯, ೧೫೦, ೧೫೧, ೧೬೯, ೨೨೮, ೨೫೮, ೩೧೬, ೩೧೮, ೩೨೪, ೪೧೬
೨. ತೊಂಣೂರು‑ ಪುಟ ೯೨೨,
೩. ತೊಣ್‌ಡನೂರಾನ‑ ಪುಟ ೧೪೫, ತೊಣ್ಡನೂರಾನ ಪುಟ ೧೪೭
೪. ಸುಂಕತೊಂಡನೂರು‑ ಪುಟ. ೩೦೫, ೩೧೨
ತೊಂಡನೂರು ಮತ್ತು ಸುಂಕಾತೊಂಡನೂರು
[1] ತುಂಬ ಹತ್ತಿರದ ಊರುಗಳು. ಇವುಗಳ ಮಧ್ಯದ ಅಂತರ ಸುಮಾರು ೬‑೭ ಮೈಲಿ ಹತ್ತಿರ ಹತ್ತಿರದಲ್ಲಿಯೆ ಇರುವ ಎರಡು ತೊಂಡನೂರುಗಳು ಏಕೆ ಅಸ್ತಿತ್ವಕ್ಕೆ ಬಂದವು ಎಂಬುದಕ್ಕೆ ಪ್ರಶ್ನೆಯಷ್ಟು ಉತ್ತರ ಸುಲಭವಾಗಿಲ್ಲ. ಹೊಯ್ಸಳರ ಕಾಲದ ದಾಖಲೆಗಳೇ ದೊರಕಿದ್ದು ತತ್ಪೂರ್ವದ ದಾಖಲೆಗಳು ದೊರೆಯುವತನಕ ಏನನ್ನೂ ಹೇಳುವಂತಿಲ್ಲ. ತೊಂಡನೂರು ಎಂದರೆ ಪಲ್ಲವರು, ಪಲ್ಲವರ ಶಾಖೆಗಳಾದ ನೊಳಂಬರು ಇಲ್ಲವೆ ಆದಿಮ ಅಥವಾ ಕಾಡವ ಕುಲದ ಅರಸರು ಇಲ್ಲಿ ಒಂದೊಮ್ಮೆ ಇದ್ದು ತೊಂಡಮಾರನ ಆಳ್ವಿಕೆ ಇಲ್ಲಿತ್ತೆಂಬ ಐತಿಹ್ಯಕ್ಕೆ ಆಧಾರವಾಗಿರಬಹುದು. ಗಂಗರಿಗೂ ಪಲ್ಲವರಿಗೂ ನೆಂಟಸ್ತಿಕೆ ಇದ್ದು ಆ ಶಾಖೆಯ ಯಾರಾದರೂ ಅರಸರಿಗೆ ಸಂಬಂಧಪಟ್ಟಿರಬಹುದು. ತತ್ಕಾರಣ ತೊಂಡನೂರು ಎಂಬ ಶಬ್ದ ಬಳಕೆಯಲ್ಲಿ ಬಂದಿರಬಹುದು.
ಶಾಸನಗಳು ಸಮಕಾಲೀನ ದಾಖಲೆಗಳಾಗಿದ್ದು ಯಾವುದೇ ಪ್ರದೇಶದ, ಭಾಷೆ, ಸಾಹಿತ್ಯ, ಸಂಸ್ಕೃತಿ ಹಾಗೂ ಇತಿಹಾಸಗಳ ‘ಅಧ್ಯಯನ’ಕ್ಕೆ ಆಕರಗಳಾಗಿವೆ. ತೊಣ್ಣೂರು ಹಾಗೂ ಹತ್ತಿರದಲ್ಲಿನ ಎಡಬಲದ ಗ್ರಾಮಗಳನ್ನು ಲೆಕ್ಕಕ್ಕೆ ತೆಗೆದುಕೊಂಡರೆ ಸುಮಾರು ೧೦೦ಕ್ಕೆ ಹತ್ತಿರ ಹತ್ತಿರ ದಾಖಲೆಗಳು ದೊರಕಿವೆ. ‘ತೊಂಣೂರು’ ಎಂಬ ಶಬ್ದರೂಪ ಕೆ.ಆರ್.ಪೇಟೆಯ ಚಟ್ಟಂಗೆರೆಯ ಶಾಸನದಲ್ಲಿ ಕಂಡುಬಂದಿದೆ.[2] ತೊಣ್ಣೂರು ಊರಿನಲ್ಲಿಯೇ ದೊರೆತ ಶಾಸನಗಳ ಸಂಖ್ಯೆ ಸದ್ಯ ಪಾಪು ೫೪ರಿಂದ ೧೨೧, ಅಂದರೆ ೬೮ ಶಾಸನಗಳಲ್ಲಿ ಕೆಲವು ಕನ್ನಡ, ಕೆಲವು ತಮಿಳು, ಕೆಲವು ತಮಿಳು-ಕನ್ನಡ ಮಿಶ್ರ ಭಾಷೆಯಿಂದ ಕೂಡಿವೆ. ತೊಣ್ಣೂರು ಊರಲ್ಲಿ ದೊರಕಿದ ಶಾಸನಗಳಲ್ಲಿ ತಮಿಳು ಶಾಸನಗಳೇ ಹೆಚ್ಚಾಗಿವೆ. ಒಂದು ತಾಮ್ರಶಾಸನವಿದ್ದು ಅದು ಸಂಸ್ಕೃತ ಹಾಗೂ ಕನ್ನಡ ಭಾಷೆಗಳಲ್ಲಿ ಬರೆಯಲಾಗಿದೆ.[3] ಅದು ತನ್ನಷ್ಟಕ್ಕೆ ಒಂದು ಬಹಳ ಮಹತ್ವದ ವಿಶಿಷ್ಟ ಶಾಸನವಾಗಿದೆ.
‘ಯಾದವನಾರಾಯಣ ಚತುರ್ವೇದಿಮಂಗಲ’ ಎಂದು ಪ್ರಸಿದ್ಧವಾದ ತೊಣ್ಣೂರು ಇಲ್ಲಿನ ಲಕ್ಷ್ಮೀನಾರಾಯಣ ಅಥವಾ ನಂಬಿನಾರಾಯಣ ಆದಿಯಾಗಿ ಹಲವು ದೇವಸ್ಥಾನಗಳಿಂದ ‘ಬೃಹತ್ ದೇವಾಲಯಗಳ ತೊಣ್ಣೂರು’ ಎಂದೇ ಪ್ರಸಿದ್ಧ. ಈ ದೇವಾಲಯ ಹೊಯ್ಸಳ ವಂಶದ ಪ್ರಸಿದ್ಧ ದೊರೆ ವಿಷ್ಣುವರ್ಧನನ ಕಾಲಕ್ಕೆ ಅಸ್ತಿತ್ವಕ್ಕೆ ಬಂದಿತ್ತೆಂದು ತಿಳಿದುಬರುತ್ತದೆ.[4] ಇಲ್ಲಿ ದೊರಕಿದ ಶಾಸನಗಳ ಭಾಷೆ ವಿಶೇಷವಾಗಿ ತಮಿಳು ಆಗಿರುವುದರಿಂದ ಇಲ್ಲಿ ತಮಿಳು ಮಾತನಾಡುವ ಜನರೇ ಅಧಿಕ ಸಂಖ್ಯೆಯಲ್ಲಿ ಇದ್ದರೆಂಬುದು ಖಚಿತವಾಗಿದೆ. ಆ ಜನರು ವಿಶೇಷವಾಗಿ ರಾಮಾನುಜರ ಪಾದಪದ್ಮೋಪಜೀವಿಗಳಾಗಿದ್ದರು. ಅವರಿಗಾಗಿ ಆ ಗ್ರಾಮವನ್ನು ಅಗ್ರಹಾರವನ್ನಾಗಿ ಮಾಡಿ, ಅನೇಕ ಬ್ರಾಹ್ಮಣರಿಗೂ, ದೇವಾಲಯಗಳಿಗೂ ವೃತ್ತಿಗಳನ್ನು ಬಿಟ್ಟರು. ವಿಷ್ಣುವರ್ಧನನ ಕಾಲಕ್ಕೆ ಐದು ನಾರಾಯಣ ದೇವಮಂದಿರಗಳು ಅಸ್ತಿತ್ವಕ್ಕೆ ಬಂದುದು ಶಾಸನಗಳಿಂದ ತಿಳಿದು ಬಂದಿದೆ, ಅವೆಂದರೆ
೧. ಬೇಲೂರಿನ ವಿಜಯ ನಾರಾಯಣ[5]
೨. ಮೇಲುಕೋಟೆಯ ಚೆಲುವ ನಾರಾಯಣ[6]
೩. ತೊಂಡನೂರಿನ ನಂಬಿ ನಾರಾಯಣ[7]
೪. ತಲಕಾಡಿನ ಕೀರ್ತಿನಾರಾಯಣ[8]
೫. ಗುಂಡ್ಲುಪೇಟೆಯ ವಿಜಯನಾರಾಯಣ[9]
ಗದುಗಿನ ವೀರನಾರಾಯಣ ದೇವಾಲಯವನ್ನು ಹೊಯ್ಸಳ ದೊರೆ ವಿಷ್ಣುವರ್ಧನನು ಕಟ್ಟಿಸಿದನು ಎಂಬ ಒಂದು ಕಿಂವದಂತಿ ಪ್ರಚಲಿತವಾಗಿದೆ. ವಾಸ್ತವದಲ್ಲಿ ಗದುಗಿನ ದೇವಾಲಯವನ್ನು ದಾಮೋದರ ಶೆಟ್ಟಿಯೆಂಬವನು ಕಟ್ಟಿಸಿದನು(ಕುಮಾರವ್ಯಾಸ: ಒಂದು ಅಧ್ಯಯನ; ಮಲ್ಲಿಗೆ ಇಲ್ಲವೆ ಗದುಗಿನ ನವಯುಗ ಪತ್ರಿಕೆಯ ೨೦೦೧ರ ದೀಪಾವಳಿ ಸಂಚಿಕೆ ಯಾವುದನ್ನಾದರೂ ನೋಡಿ). ಗದುಗಿನಲ್ಲೇ ದೊರೆತ ಶಾಸನ ಸಾರುತ್ತದೆ(Ep. Ind. Vol. 19, pp. 217-222). ಗದಗಿನಲ್ಲಿ ಕ್ರಿ.ಶ. ೧೦೩೭ರಲ್ಲಿ ದಾಮೋದರ ಶೆಟ್ಟಿ ಎಂಬ ವ್ಯಕ್ತಿ ಲೊಕ್ಕಿಗುಂಡಿಯ ಊರೊಡೆಯ ಶಂಕರಯ್ಯ ನಾಯಕರ ಪುತ್ರ ಮುದ್ದಿಮಯ್ಯನಾದ ಆ ಊರ ಸಾಸಿರ್ವರ್ ಸನ್ನಿಧಾನದಲ್ಲಿ ಭೂಮಿಯನ್ನು ಕೊಂಡು ತ್ರೈಪುರುಷ (ತ್ರಿಕೂಟೇಶ್ವರ) ದೇವರಿಗೂ, ಬಾರಹ ನಾರಾಯಣ ದೇವರಿಗೂ (ದೇವಾಲಯಕ್ಕೂ)ದತ್ತಿಯಾಗಿತ್ತನು. ತ್ರಿಕೂಟೇಶ್ವರ ದೇವಾಲಯದಂತೆಯೆ ಇದ್ದ ಆ ಬಾರಹ ನಾರಾಯಣ ದೇವಾಲಯದ (ಅದರ ಭಗ್ನಾವಶೇಷ ವಾದ) ಕಟ್ಟಡವೇ ಇಂದಿನ ವೀರನಾರಾಯಣ ದೇವಾಲಯ. ಪೂರ್ವೋಕ್ತ ಕೃತಿಗಳನ್ನು ಅವಲೋಕಿಸಿದರೆ ಸ್ಪಷ್ಟವಾಗುತ್ತದೆ.
ಯಜನ, ಯಾಜನ, ಅಧ್ಯಯನ, ಅಧ್ಯಾಪನ ಇದು ‘ಯಾದವ ನಾರಾಯಣ ಚತುರ್ವೇದಿಮಂಗಲ’ ಎನಿಸಿದ ತೊಣ್ಣೂರಿನ ಸಂಸ್ಕೃತಿಯ ಚರಿತ್ರೆ. ಅಗ್ರಹಾರದ ಪರ್ಯಾಯ ಶಬ್ದವೇ ‘ಚತುರ್ವೇದಿ ಮಂಗಲ’. ತಮಿಳುನಾಡಿನವರ ಭಾಷೆಯ ಮುಖಾಂತರ ಕನ್ನಡ ನಾಡಿಗೂ, ಭಾಷೆಗೂ ಆಮದಾಗಿದೆ. ಸಂಸ್ಕೃತ ಸ್ವರೂಪವಾದರೂ, ಒಂದೇ ಆದರೂ ಒಂದಷ್ಟು ಭಿನ್ನ ಎನ್ನುವ ರೀತಿಯಲ್ಲಿ ಭಾಸವಾಗುತ್ತದೆ. ಈ ಶಾಸನಗಳಲ್ಲಿ ಹೊಯ್ಸಳರ, ವಿಜಯನಗರದ ಅರಸರ ಮತ್ತು ಅನಂತರ ಮೈಸೂರು ಅರಸರ ಎಂದರೆ ಒಡೆಯರ ಕಾಲದ ಚರಿತ್ರೆ, ಕಿಂಚಿತ್ ತಿಳಿದುಬರುತ್ತದೆ. ‘ತಿರುನಾಳ್’ ಇದು ಜಾತ್ರೆಯಾಗಿದ್ದು ಜಾತ್ರೆಯಲ್ಲಿ ನಡೆಯುವ ಸಾಂಸ್ಕೃತಿಕ ಚಟುವಟಿಕೆಗಳಿಗೆ ಸಂಬಂಧಪಟ್ಟಿದ್ದು ರಂಗಭೋಗ ಕಾರ್ಯಕ್ರಮಗಳಿಗೆ ಸಂಬಂಧ ಹೊಂದಿರುತ್ತದೆ. ಹರಿಕಥೆ, ಸಂಗೀತ, ಯಕ್ಷಗಾನ ಮೂಡಲಪಾಯ (ಬಯಲಾಟ), ವಾದ್ಯ ಗೋಷ್ಠಿಗಳು ರಂಗಭೋಗಕ್ಕೆ ಸಂಬಂಧಪಡುತ್ತವೆ. ದೇವಾಲಯಗಳಲ್ಲಿ “\ರುವಾಯ್ಮೊಳಿ” ಗ್ರಂಥವನ್ನು ಪಠಿಸಲು ಏರ್ಪಾಡು ಮಾಡಿದುದು ತೊಣ್ಣೂರಿನ ಶಾಸನಗಳಲ್ಲಿ ಬಂದಿದೆ.[10] ಇದೊಂದು ವಿಶೇಷ ಪೂಜೆ. ಇದು ಅಂಗಭೋಗದ ಪೂಜಾ ಕೈಂಕರ್ಯ್ಯಗಳಲ್ಲಿ ಒಳಗೊಂಡಿರುತ್ತದೆ. ಅದೊಂದು ಚೆರಪ್ಪಿನ ದಿನ. ನಮ್ಮಾಳ್ವಾರರ ಈ ಕೃತಿ ಶ್ರೀವೈಷ್ಣವರಲ್ಲಿ ವಿಶೇಷ ಗೌರವಕ್ಕೆ ಪಾತ್ರವಾಗಿದೆ. ‘ತಿರುವಾಯ್ಮೊಳಿ’ ಕೃತಿಯನ್ನು ‘ಸಿರಿ ಬಾಯಿನುಡಿ’ ಎಂದು ದಿ.ಪು.ತಿ.ನರಸಿಂಹಾಚಾರ್ಯರು ಅನುವಾದ ಮಾಡಿದ್ದಾರೆ.
ತೊಂಡನೂರಿನ ಶಾಸನಗಳು, ವಿಶೇಷವಾಗಿ ದೇವಾಲಯಕ್ಕೆ ದಾನದತ್ತಿಗಳನ್ನು ಕೊಟ್ಟುದನ್ನು ದಾಖಲಿಸುವ ದಾಖಲೆಗಳಾಗಿವೆ. ನಂದಾದೀಪ, ಶ್ರೀವಾರಿಯ ಪೂಜೆಗೆ ಬೇಕಾದ ಹೂಗಳನ್ನು ಬೆಳೆಯಲು ತೋಟ ತುಡಿಕೆ(ನಂದನ ವನಕ್ಕೆ), ಗಂಧ, ಕಪ್ಪುರ, ಕುಂಕುಮ ಇತ್ಯಾದಿಗಳ ಖರೀದಿಗೆ ಖರ್ಚಿಗೆ ಬೇಕಾದ ವ್ಯವಸ್ಥೆಗೆ ಸಂಬಂಧಪಟ್ಟಿದ್ದು ಅನೇಕ ದಾನಿಗಳ ಕೊಡುಗೆಗಳಾಗಿವೆ. ಕೆಲವು ಶಾಸನಗಳು ಜೀರ್ಣೋದ್ಧಾರ ಹಾಗೂ ಸಣ್ಣ ಪುಟ್ಟ ದೇವಾಲಯಗಳ, ಮಂಟಪಗಳ ನಿರ್ಮಾಣ ಕಾರ್ಯಕ್ಕೆ ಸಂಬಂಧಿಸಿವೆ. ಇನ್ನು ದೇವರ ನೈವೇದ್ಯಕ್ಕೆ ಅಮೃತಪಡಿಗೆ ಬೇಕಾಗುವ ಭತ್ತಾದಾಯಕ್ಕೆ ಗದ್ದೆ ಭೂಮಿಗಾಗಿ ಕಾವೇರಿ ನದಿಯ ದಂಡೆಯಲ್ಲಿ ಹರವು ಊರಿನ ಹತ್ತಿರ ಕಾವೇರಿ ಪಾತ್ರಕ್ಕೆ ಕಟ್ಟೆಯನ್ನು ಕಟ್ಟಿಸಿ, ಕಾಲುವೆ ತೋಡಿ ಅದರ ವರ್ಷಪ್ರತಿ ತಿದ್ದುವಿಕೆಗೂ (ದುರಸ್ತಿ ಮಾಡುವುದಕ್ಕೂ) ಕುರುವಂಕನಾಡ ಹೊಳೆಯ ಸುಂಕದಲ್ಲಿ ಗ ೬೪ನ್ನು ಸ್ಥಾಯಿಯಾಗಿ ಖರ್ಚಿಗಾಗಿ ಹೊಯ್ಸಳ ದೊರೆಗಳೇ ವ್ಯವಸ್ಥೆ ಮಾಡಿದ್ದರು.[11] ಹೊಯ್ಸಳರ, ವಿಜಯನಗರದ ಅರಸರ ಮತ್ತು ತತ್ ಪೂರ್ವದ ನೀರಾವರಿಯ ನೀಲನಕ್ಷೆಯನ್ನು ಇಂದು ಬರೆದು ಪ್ರಕಟಿಸಲು ಸಾಧ್ಯವಿಲ್ಲ. ಏಕೆಂದರೆ ಆ ವ್ಯವಸ್ಥೆ ಇಂದು ಕೃಷ್ಣರಾಜಸಾಗರ ಕಟ್ಟೆಯ ಒಳಹರಹಿನಲ್ಲಿ ಹಾಗೂ ಹೊರಗಿನ ನೀರಾವರಿಯ ಭೂಮಿಯಲ್ಲಿ ವಿಲೀನವಾಗಿದೆ.
ಚರಿತ್ರೆಯ ಸಂಗತಿಗಳ ದೃಷ್ಟಿಯಿಂದ ತೊಣ್ಣೂರು ಹಾಗೂ ಅದರ ಸುತ್ತಮುತ್ತಣ ಆನಿಕೊಂಡಿರುವ ಊರುಗಳ ಶಾಸನಗಳು ಕೆಲವು ಮಹತ್ವದ ಸಂಗತಿಗಳನ್ನು  ಬೆಳಕಿಗೆ ತರುವ ಸಾಮಗ್ರಿಯನ್ನು ಹೊಂದಿವೆ.
(i) ಹೊಯ್ಸಳದೊರೆ ವಿಷ್ಣುವರ್ಧನನ ಹೆಸರು ಅನಂತರದ ದೊರೆಗಳ ಹೆಸರಿನ ಜೊತೆಗೆ ವಿಶೇಷಣ ಬಿರುದು ಎಂಬ ರೀತಿಯಲ್ಲಿ ಜೋಡಿಸಲ್ಪಟ್ಟಿದೆ
a) ೧) ಸ್ವಸ್ತಿ ಶ್ರೀಮನ್ಮಹಾಮಂಡಳೇಶ್ವರಂ
೨) ಶ್ರೀವಿಷ್ಣುವರ್ಧನ ಭುಜಬಳ ವೀರಹೊ
೩) ಯಿಳ ಬಲ್ಲಾಳ ದೇವರು ದೋರಸ
೪) ಮುದ್ರದ ರಾಜಧಾನಿಯಲ…… ಇತ್ಯಾದಿ (ಪಾಪು ೭೪)
b) ೧) ……….. ಗೊಂಡಭುಜಬಳವೀರಗಂಗ
ವಿಷ್ಣುವರ್ಧನ ಶ್ರೀ ನಾರಸಿಂಹದೇವರು….
………. ಇತ್ಯಾದಿ (ಪಾಪು ೧೦೬)
(ii) ಹೊಯ್ಸಳ ದೊರೆ ೧ನೇ ನರಸಿಂಹನಿಗೆ ಚಾಳುಕ್ಯರ ‘ತ್ರಿಭುವನ ಮಲ್ಲ’ ಹಾಗೂ ‘ಜಗದೇಕಮಲ್ಲ’ ಎಂಬ ಎರಡೂ ಬಿರುದಗಳನ್ನು ಅನ್ವಯಿಸಿ ಹೇಳುತ್ತಿದ್ದರು.
ಪಂಕ್ತಿ : ೧.
ಶ್ರೀ ಸ್ವಸ್ತಿ ಸಮಸ್ತ ಪ್ರಶಸ್ತಿ ಸಹಿತಂ ಶ್ರೀಮನ್ಮ
ಹಾಮಂಡಳೇಶ್ವರಂ ತ್ರಿಭುವನಮಲ್ಲ ತಳಕಾಡು
ಕೊಂಗುನಂಗಲಿ ಗಂಗವಾಡಿನೊಣಂಬವಾಡಿವುಚ್ಚಂ
ಗಿ ಬನವಾಸಿಹಾನುಂಗಲ್ಲುಗೊಂಡ ಬುಜಬಳ ವೀರಗಂಗ
ಜಗದೇಕಮಲ್ಲ ಶ್ರೀನಾರಸಿಂಹ ಹೊಯ್ಸಣ ದೇವರು
…………..ಇತ್ಯಾದಿ[12]
(iii) ಪಾಂಡವಪುರ ತಾಲೂಕಿನ ಶಾಸನ ಸಂಖ್ಯೆ ೯೬ ತಿಳಿಸುವಂತೆ ೧ನೇ ನರಸಿಂಹನಿಗೆ ಕೆಲ ಕಾಲ ‘ಕೊಡಾಲ’ ಎಂಬುದು ರಾಜಧಾನಿ ಆಗಿತ್ತು[13] ಅಂತೆಯೇ ಕನ್ನಂಬಾಡಿಯ ಒಂದು ಶಾಸನದಲ್ಲಿ ನರಸಿಂಹದೊರೆಗೆ ಬನವಾಸಿಪಟ್ಟಣವೂ ರಾಜಧಾನಿಯಾಗಿತ್ತು. ಆಯಾ ಊರುಗಳಲ್ಲಿ ಆಂತರಿಕ ಸಾಕ್ಷಿಗಳು ದೊರೆಯುವವರೆಗೆ ಇವೇ ಊರುಗಳೆಂದು ಹೇಳಲು ಬರುವುದಿಲ್ಲ. ಏಕೆಂದರೆ ಈ ಹೆಸರಿನ ಊರುಗಳು ಹಲವಿವೆ.
(a) ಉತ್ತರ ಕನ್ನಡ ಜಿಲ್ಲೆಯ ಮೂಲ ರಾಜಧಾನಿ ಬನವಾಸಿ ಆದಿಕದಂಬ ಮನೆತನಕ್ಕೆ ರಾಜಧಾನಿ ಆಗಿತ್ತು. ಆ ರಾಜಮನೆತನದ ಶಾಖೆಗಳವರು ಅಲ್ಲಲ್ಲಿ ತಾವು ನಿಂತಲ್ಲಿ ತಮ್ಮ ತಮ್ಮ ಊರುಗಳಿಗೆ ‘ಬನವಾಸಿ’ ಎಂದು ಹೆಸರನ್ನಿಟ್ಟುಕೊಂಡಿದ್ದರು. (ಕರ್ನಾಟಕ ಗ್ರಾಮನಾಮ ಸೂಚಿ ನೋಡಿ) ಚೆನ್ನರಾಯಪಟ್ಟಣ ತಾಲ್ಲೂಕಿನ ಗಂಡಸಿ ಬಳಿ ಒಂದು ‘ಬನವಾಸಿ’‑ ಗ್ರಾಮವಿದೆ. ಮಂಜರಾಬಾದ ಅಥವಾ ಈಗಿನ ಸಕಲೇಶಪುರ ತಾಲೂಕಿನಲ್ಲಿ ಒಂದು ‘ಬನವಾಸಿ’ ಗ್ರಾಮವಿದೆ.
(b) ‘ಕೋಡಾಲ’ ಎಂಬುದನ್ನು ಗುರುತಿಸಲು ಕಷ್ಟವಾಗುತ್ತದೆ. ಏಕೆಂದರೆ ಈ ಹೆಸರಿನ ಊರುಗಳೂ ಹಲವಿವೆ. ಕ್ರಿ.ಶ.ಸು. ೪‑೭ನೇ ಶತಮಾನದ ‘ಳ’ ಹಾಗೂ ‘ಡ’ ಅಕ್ಷರಗಳ ಲಿಪಿ ಸಾದೃಶ್ಯತೆಯಿಂದ ಒಂದಕ್ಕೆ ಇನ್ನೊಂದು ವ್ಯತ್ಯಯ (CHANGE) ಆಗುವ ಕಾರಣದಿಂದ ಕುವಳಾಲ ಅಥವಾ ಕೋಳಾಲ ಕೋಡಾಲ ಆಗುತ್ತದೆ. ಗಂಗರ ಶಾಖೆಯವರು ತಮ್ಮ ಮೂಲಸ್ಥಳದ ಮೇಲಿನ ಪ್ರಿತಿಯಿಂದ ತಾವು ಹೋದ ಹೋದಲ್ಲಿ ಆ ಊರಿನ ಹೆಸರನ್ನು ಮೇಲ್ಕಾಣಿಸಿದ ಬನವಾಸೆ ಹಾಗೆ ಹಲವು ಗ್ರಾಮಗಳಿಗೆ ಕೋಡಾಲ ಇಲ್ಲವೆ ಕೋಳಾಲ ಅಥವಾ ಕುವಳಾಲ ಮುಂತಾಗಿ ಅಭಿಧಾನಗಳನ್ನು ಇಟ್ಟುಕೊಂಡರು.[14] ಪಾಪು, ಶಾಸನ ೯೬ ‘ಕೋಡಾಲ’ ಗ್ರಾಮ ಹೆಸರನ್ನು ಹೊಂದಿದ್ದರೆ, ಪಾಪು, ಶಾಸನ ಸಂಖ್ಯೆ‑೧೫ ಕ್ಯಾತನಹಳ್ಳಿಯ ಕೋದಂಡರಾಮಸ್ವಾಮಿ ದೇವಸ್ಥಾನದಲ್ಲಿ ದೊರಕಿದುದರಲ್ಲಿ ‘ಕೊಡೆಹಾಳ’ ರೂಪದಲ್ಲಿ ದೊರೆಯುತ್ತದೆ. ಬೆಂಗಳೂರು ಜಿಲ್ಲೆಯ ಚೆನ್ನಪಟ್ಟಣ ತಾಲ್ಲೂಕಿನ ಹೊಂಗನೂರು ಗ್ರಾಮದಲ್ಲಿ ದೊರಕಿದ ಒಂದು ಶಾಸನದಲ್ಲಿಯೂ ‘ಕೋಡಾಲ’ ಊರಿನ ಪ್ರಸ್ತಾಪವಿದೆ. ‘ಡ’ ‘ಲ’ ‘ಳ’ ಹಾಗೂ ‘ೞ’ ಈ ಅಕ್ಷರಗಳು ಧ್ವನಿಯ ಒಂದು ಸ್ಥರದಲ್ಲಿ ಸಾದೃಶ್ಯತೆಯಿಂದ ಒಂದಕ್ಕೆ ಇನ್ನೊಂದು ವರ್ಣ (Audio and visual) ವ್ಯತ್ಯಾಸ ಆಗುವುದು ಲೋಕರೂಢಿ. ಶಬ್ದಮಣಿದರ್ಪಣಕಾರ ಸೂತ್ರ ೨೮ ಹಾಗೂ ೨೯ರಲ್ಲಿ ವಿವರಿಸಿದ್ದಾನೆ.
ಇವು ವರ್ಣ್ನಾವೃತ್ತಿಗೆ ಸ
ಲ್ವುವು ಸಂದುಂ ಪ್ರಾಸದೆಡೆಗೆ ಸಲ್ಲವು ಯಮಕ
ವ್ಯವಹೃತಿಗಾಗವು ದೇಶೀ
ಯವೆನಿಪುವಾ…. ಇತ್ಯಾದಿ[15]
ಪಾಪು. ನಂ. ೬೨ ನೇ ಶಾಸನ ಒಂದು ತುಣುಕು ಆಗಿರುವ ಶಾಸನ, ಉಪಲಬ್ಧ ಸಾಮಗ್ರಿ ಕೇವಲ ನಾಲ್ಕು ಪಂಕ್ತಿ. ಅದೂ ತ್ರುಟಿತ
೧ ಸಿಪ…
೨ ಗಂಡಮಾ (ರ್ತ್ತಂ)ಡ
೩ ಂಡವನೂ ಆವ
೪ ಗದೆ ಒ
ಒಂದು ವಾಕ್ಯವೂ ಸರಿಯಾಗಿಲ್ಲ ಇದರಲ್ಲೇನಿದೆ? ಎಂದು ಲೇವಡಿಯೂ ಮಾಡಬಹುದು. ಅಕ್ಷರಗಳು ಕ್ರಿ.ಶ. ೧೨ನೆಯ ಶತಮಾನದವೆಂದು ಬರೆದಿದೆ. ಶಾಸನ ತೊಲೆಯಕಲ್ಲು! ನೋಡಲು ಈಗ ಆ ಅಕ್ಷರಗಳೂ ಸರಿಯಾಗಿ ಕಾಣುತ್ತಿಲ್ಲ. ಗಂಡಮಾರ್ತ್ತಂಡ ಎಂಬ ಬಿರುದು ಮಾತ್ರ ತನ್ನಷ್ಟಕ್ಕೆ ಬಹಳ ಮಹತ್ವದ ದಾಖಲೆ ಆಗಿದೆ. ಏಕೆಂದರೆ ಇದು ಆತಕೂರ ಶಾಸನ[16] ಹಾಗೂ ಜುರಾ[17] ಶಾಸನಗಳನ್ನು ಬಲ್ಲವರಿಗೆ ಥಟ್ಟನೆ ಹೊಳೆಯುವ ಸಂಗತಿ ಅದೆಂದರೆ ಈ ಬಿರುದು ರಾಷ್ಟ್ರಕೂಟ ಚಕ್ರವರ್ತಿ ಮುಮ್ಮಡಿ ಕೃಷ್ಣನಿಗೆ ಇದ್ದಿತು.
ಈ ತೊಲೆಯಕಲ್ಲು ಎಲ್ಲಿಂದಲೋ ಇಲ್ಲಿಗೆ ಸ್ಥಳಾಂತರಗೊಂಡಿದೆ. ಮುಂದಿನ ಯಾವನೋ ಒಬ್ಬ ರಾಜ ಈ ಬಿರುದನ್ನು ಹೆಮ್ಮೆಯ ಕುರುಹಾಗಿ ಧರಿಸಿರಬಹುದಲ್ಲ ಎಂಬ ಪ್ರಶ್ನೆ ಎತ್ತಬಹುದು. ಆ ಬಿರುದನ್ನು ಇಟ್ಟುಕೊಂಡ ವ್ಯಕ್ತಿ ಬೇರೊಬ್ಬನಾಗಿದ್ದರೆ ಆ ವ್ಯಕ್ತಿ ಯಾರೆಂಬುದು ಪ್ರಶ್ನೆಯಾಗಿಯೇ ಈಗ ನಿಲ್ಲುತ್ತದೆ ಸದ್ಯ.
(v) ಆಗಲೇ ವಿವರಿಸಿದ ಹಾಗೆ ತೊಣ್ಣೂರು ಅಥವಾ ತೊಂಡನೂರ ಉದ್ದ ಅಗಲಗಳನ್ನು ಗಮನಕ್ಕೆ ತಂದುಕೊಂಡರೆ, ಸುಂಕಾತೊಂಡನೂರು ಹಾಗೂ ಹಳೆಯಬೀಡು ಎಂದು ಈಗ ಕರೆಯಿಸಿಕೊಳ್ಳುವ ವಾಸ್ತವದಲ್ಲಿ ಆಗ ‘ಬನದ ತೊಂಡನೂರು’ ಎಂದು ಕರೆಯಿಸಿಕೊಳ್ಳುತ್ತಿದ್ದ ವಿಶಾಲ ಪ್ರದೇಶವನ್ನು ಲಕ್ಷ್ಯಕ್ಕೆ ತಂದುಕೊಳ್ಳಬೇಕಾಗುತ್ತದೆ. ಹತ್ತಾರು ಮೈಲುಗಳ ಉದ್ದಗಲ ವ್ಯಾಪ್ತಿ ಅದೊಂದು ಬಹಳ ದೊಡ್ಡ ಊರಾಗಿತ್ತೆಂಬ ಕಲ್ಪನೆಯನ್ನು ತಂದುಕೊಡುತ್ತದೆ. ಹಳೆಯಬೀಡಿನಲ್ಲಿ ಇದ್ದದ್ದು ‘ಕಂಭೇಶ್ವರ ದೇವಾಲಯ’. ಇದು ಹೊಯ್ಸಳ ದೊರೆ ಇಮ್ಮಡಿ ಬಲ್ಲಾಳನ ಕಾಲಕ್ಕಿಂತಲೂ ಮುಂಚೆಯೇ ಇದ್ದುದಕ್ಕೆ ಅಲ್ಲಿ ದಾಖಲೆಗಳಿವೆ.[18] ‘ಕಂಭೇಶ್ವರ’ ಇದನ್ನು ಯಾರು ಕಟ್ಟಿಸಿದರು ಇದಕ್ಕೆ ಸದ್ಯ ಖಚಿತವಾದ ಆಧಾರಗಳಿಲ್ಲ. ಕಂಬಯ್ಯನೆಂಬ ರಾಷ್ಟ್ರಕೂಟರ ದೊರೆ ಈ ಭಾಗದಲ್ಲಿ ಆಳ್ವಿಕೆ ನಡೆಸಿದ್ದನೆಂಬುದು ಶ್ರವಣಬೆಳ್ಗೊಳದ ಚಿಕ್ಕ ಬೆಟ್ಟದ ಶಾಸನದಿಂದ ಸ್ಪಷ್ಟವಿದೆ. ಇದೊಂದು ಸಾಧ್ಯವಿರಬಹುದಾದ ಊಹೆ.
ಸುಂಕಾತೊಂಡನೂರಿನ ಒಂದು ಶಾಸನ ಕನ್ನಡ ವಚನಸಾಹಿತ್ಯದ ಮೇಲೆ ವಿಶೇಷ ಬೆಳಕನ್ನು ಚೆಲ್ಲುತ್ತದೆ. ಅದೆಂದರೆ
ಶಾಸನ ಪಾಠ
ಪಂಕ್ತಿ : ೧೧ (ಆ)
ತನರಮನೆಯೊಳ ಧರೆಯೊಳು ಮುಂ ಸಂದ
ದಂಡಾಧಿಪರೊಳತಿಶಯಂ ದಾನದೊಳು ಸಕಳ
…. ಮಹಿಮ…. ವಚನ ಸತಸಹಸ್ರ ಪ್ರತಾನಂಗ
ಳೊಳು… ಇತ್ಯಾದಿ[19]
ಈ ಶಾಸನದಲ್ಲಿ ಬರುವ ಕೊಮ್ಮರಾಜ, ಹೊಯ್ಸಳ ದೊರೆ ೧ನೆಯ ನರಸಿಂಹನಿಗೆ ಮಹಾಪ್ರಧಾನನಾಗಿರುತ್ತಾನೆ. ಈ ನರಸಿಂಹ ಕ್ರಿ.ಶ. ೧೧೪೨‑೭೩ರ ಅವಧಿಯಲ್ಲಿ ರಾಜ್ಯವಾಳಿದನೆಂಬುದು ಖಚಿತವಾಗಿ ಗೊತ್ತಿರುವುದರಿಂದ ವಚನ ಸಾಹಿತ್ಯ ಎಷ್ಟು ಸಮೃದ್ಧವಾಗಿತ್ತೆಂಬುದು ಗಮನಾರ್ಹ. ಬಸವಾದಿ ಪ್ರಮಥರು ಬಾಳಿ ಬದುಕಿದ್ದುದು ಇದೇ ಕಾಲ. ಈ ಕೊಮ್ಮರಾಜನು ಬಸವಣ್ಣನವರ ಹಾಗೇ ಕಮ್ಮೆ ಕುಲದ ಬ್ರಾಹ್ಮಣ
ಪಂಕ್ತಿ : ೧೨
ದೇಶಾಧಿಕಾರಿ ಕಮ್ಮೇಕು
ಲೇಶರ್ದ್ವಿಜವಂಶತಿಳಕನ ಪ್ರತಿಮಯಶ (ಂ)
ಕೌಶಿಕ ಗೋತ್ರ ಪವಿತ್ರ.
………………………….ತಂಸ (ಂ)||[20]
ಈ ಕೊಮ್ಮರಾಜ ಕಲ್ಯಾಣದಲ್ಲಾಗಲಿ ಅಥವಾ ಬೇರೆಡೆಯಲ್ಲಾಗಲಿ ಕನ್ನಡ ಶಿವಶರಣರ ಗೋಷ್ಠಿಯನ್ನು ಕಂಡದ್ದಕ್ಕಾಗಲಿ, ಕಟ್ಟಿಕೊಂಡದ್ದಕ್ಕಾಗಲಿ ನಮಗೆ ದಾಖಲೆಗಳು ದೊರಕಿಲ್ಲ. ಆದುದರಿಂದ ಇಲ್ಲಿನ “ಲಕ್ಷ ವಚನ ಪ್ರತಾನ” ಪುರಾತನರು ಅರ್ಥಾತ್ ೬೩ ಪುರಾತನರು, ನಾಯನಾರರು ಹೇಳಿದ ಆ ವಿಪುಲ ವಾಙ್ಮಯ ಸಂಪತ್ತು ಎಂದರ್ಥ. ಬಸವಾದಿ  ಪ್ರಮಥರು ಸಾರಿದ ಆದ್ಯರು ಎಂದರೆ “ಆದ್ಯರ ವಚನ ಪರುಷ ಕಂಡಯ್ಯ ಎಂದರೆ” ತ್ರಿಷಷ್ಟಿ ಪುರಾತನರೆಂದೇ ಅರ್ಥ. ಅವರ ಅಮೃತ ಸದೃಶ ವಾಕ್ಯಗಳೇ ಸೂಳ್ನುಡಿಗಳು. ವಚನ ಸಾಹಿತ್ಯದ ಉಗಮ ಎಲ್ಲಿ ಏನು ಎತ್ತ ಎಂಬುದು ಈ ಶಾಸನದಲ್ಲಿ ಖಚಿತವಿದೆ. ನೋಡುವ ನಿಸ್ಪೃಹವಾದ ಕಣ್ಣುಗಳು ಬೇಕು. ಭಾಷೆ ಯಾವುದೇ ಇರಲಿ ಬಸವಣ್ಣನವರ ಕಾಲಕ್ಕಾಗಲೇ ವಚನ ಸಾಹಿತ್ಯ ಸಾಕಷ್ಟು ಪ್ರಮಾಣದಲ್ಲಿ ಬೆಳೆದು ನಿಂತಿತ್ತು. ‘ಮಾಣಿಕ್ಯ ವಾಚಕಾರ್’ ಎಂಬ ಮಾತನ್ನು ಇಲ್ಲಿ ನೆನಸಿಕೊಂಡರೆ ಸಾಕು. ಎರಡೂ ಭಾಷೆಗಳನ್ನು (ತಮಿಳು ಹಾಗೂ ಕನ್ನಡ) ಅಭ್ಯಾಸ ಮಾಡಿದವರಿಂದ ತೌಲನಿಕ ಅಧ್ಯಯನದ ವೃಕ್ಷ ಫಲಬಿಡಬೇಕಾಗಿದೆ. ಈಗ ಗೊತ್ತಿರುವುದು, ಮಾತನಾಡುತ್ತಿರುವುದು ಏನೆಲ್ಲ ಬರೀ ತೋರಿಕೆಯದು (SUPERFICIAL).
ತೊಣ್ಣೂರಿನ ಬೃಹದ್ದೇವಾಲಯ ಲಕ್ಷ್ಮೀನಾರಾಯಣ ಸ್ವಾಮಿಯ ದೇವಾಲಯ ಅನೇಕ ಶಾಸನಗಳಿಂದ ಮಹತ್ವವನ್ನು ಪಡೆದಿರುವಂತೆ ಅಲ್ಲಿನ ಬೃಹತ್ ತಾಮ್ರ ಶಾಸನವೊಂದರಿಂದಲೂ ಬಹಳ ಮಹತ್ವದ್ದಾಗಿದೆ. ಈ ತಾಮ್ರ ಶಾಸನ ಕರ್ನಾಟಕದ ಕೆಲವೇ ದೊಡ್ಡ ತಾಮ್ರಪಟ ಶಾಸನಗಳಲ್ಲಿ ಒಂದಾಗಿದೆ. ಇದನ್ನು ೧೫ ಹಲಗೆಗಳ ಮೇಲೆ ಸಂಸ್ಕೃತ ಹಾಗೂ ಕನ್ನಡ ಭಾಷೆಯಲ್ಲಿ ಬರೆಯಲಾಗಿದೆ. ಮೈಸೂರು ಅರಸರ ಇಮ್ಮಡಿ ಕೃಷ್ಣರಾಜ ಒಡೆಯರ ಕಾಲದಲ್ಲಿ ಅವರು ಇತ್ತ ಎರಡು ಗ್ರಾಮಗಳ ದತ್ತಿ ಹಾಗೂ ಅವುಗಳನ್ನು ಅಗ್ರಹಾರಗಳಾಗಿ ಮಾರ್ಪಡಿಸಿದುದನ್ನು ಇದು ದಾಖಲಿಸಿದೆ. ಆ ಗ್ರಾಮಗಳೆಂದರೆ ಯಾದವಪುರ ಅದರ ನಾಮಧೇಯ ತೊಂಡನೂರು ಹಾಗೂ ಅತ್ತಿಕುಪ್ಪೆ, ಇವು ಕುರುವಂಕನಾಡೊಳಗಿನ ಗ್ರಾಮಗಳು. ತೊಂಡನೂರಲ್ಲಿರುವ ಲಕ್ಷ್ಮೀನಾರಾಯಣ ಹಾಗೂ ಯಾದವನಾರಾಯಣ ವಸಂತಗೋಪಾಲ ದೇವಾಲಯಗಳಲ್ಲಿ ಪೂಜಾಕೈಂಕರ್ಯಕ್ಕೂ ಮತ್ತು ವಿವಿಧ ದೇಶಗಳಿಂದ ಬಂದ ಬ್ರಾಹ್ಮಣರಿಗೆ ೧೧೨ ವೃತ್ತಿಗಳನ್ನು ಕೊಟ್ಟ ಸಂಗತಿಯನ್ನು ದಾಖಲಿಸುವುದಕ್ಕೂ ಈ ಶಾಸನವನ್ನು ಬರೆಯಲಾಗಿದೆ. ವೃತ್ತಿಗಳ ವಿವರಣೆ ಈ ದಾಖಲೆಯಲ್ಲಿದೆ. ಮತ್ತೆ ವೃತ್ತಿಗಳನ್ನು ಪಡೆದ ಪ್ರತಿಗ್ರಹಿಗಳಿಗೆ ನಿವೇಶನಗಳನ್ನೂ ಕೊಡಲಾಗಿದೆ. ಈ ಶಾಸನವನ್ನು ಬರೆದ ವ್ಯಕ್ತಿ ರಾಮಾಯಣಮ್ ತಿರುಮಲೆಯಾಚಾರ್ಯ ಬಹಳ ದೊಡ್ಡ ಕವಿಯೂ, ಗಮಕಿಯೂ ಹಾಗೂ ಪಂಡಿತನೂ ಆಗಿದ್ದು ಹಲವು ಕೃತಿಗಳನ್ನೂ, ಶಾಸನಗಳನ್ನೂ ರಚಿಸಿದ್ದಾನೆ. ಇವು ತೊಂಡನೂರಲ್ಲದೆ ಮೇಲುಕೋಟೆ, ಹಾಗೂ ಮೈಸೂರುಗಳಲ್ಲಿ ದೊರಕಿವೆ. ಕವಿ ತನ್ನ ಬಗ್ಗೆ ಹೀಗೆ ಹೇಳಿದ್ದಾನೆ:
ಧರ್ಮಸ್ಸುಸ್ಥಿರತಾರಿಯಾಂತು ಕೃಷ್ಣರಾಜಮಹೀಪ್ರತೇಃ
ಯಾವದ್ಧರಾಧರಾಧಾರಾ ಯಾವಚ್ಚಂದ್ರದಿವಾಕರೌ ||
ಕರ್ಣ್ನಾಟಾಂಧ್ರಸುಸಂಸ್ಕೃತ ಕವಿತಾ ಗಾಂಧರ್ವ್ವಕೇಷು ಯಃಕ್ಕುಶಲಃ
ತೇನೇದಂರಾಮಾಯಣ ತಿರುಮಲೆಯಾಚಾರ್ಯಸೂರಿಣಾಫಣಿತಾಃ ||
ಗ್ರಂಥಾಸ್ಸಂತೋಷಾಯ ಪ್ರಭವಂತ್ವಿಹ ತಾಂಬ್ರಶಾಸನೇ ಲಿಖಿತಾಃ
ಶ್ರೀರಾಮಾಯಣ ಭಾರತ ಪಾರಾಯಣ ನಿಹಿತ ವೃತ್ತಿನಾಕೃತಿನಾ
ಕವಿನಾತಿರುಮಲೆಯಾಚಾರ್ಯ್ಯೇಣೇದಂ ತಾಂಬ್ರಶಾಸನಂ ಲಿಖಿತಂ ||
ಶ್ರೀಕೃಷ್ಣ ಕ್ಷ್ಮಾಪತಿರ್ನ್ನಿತ್ಯಂ ಪಾಲಯನ್ನಖಿಲಾಂ ಮಹೀಂ
ಜಯತ್ಯಸೌರಿಪು ಸ್ತೋಮಕರಿಕಂಠೀರವಾತ್ಮಜಃ ||[21]
ಈ ಶಾಸನದ ಕಾಲ ಶಾ.ಶ. ೧೬೪೪, ಶುಭಕೃತ್, ಮಾರ್ಗ್ಗಶಿರ, ಪೌರ್ಣಮೆ ಮಂಗಳವಾರ. ಇದು ಕ್ರಿ.ಶ. ೧೭೨೨ರ ಡಿಸೆಂಬರ್ ೧೧ನೇ ತಾರೀಖಿಗೆ ಸರಿಹೊಂದುತ್ತದೆ.
\ರುಮಲೆಯಾಚಾರ್ಯ ಪಂಡಿತನಾಗಿದ್ದುದಲ್ಲದೆ ಗಾಂಧರ್ವ (ಸಂಗೀತ) ವಿದ್ಯೆಯಲ್ಲಿಯೂ ಪರಿಣತನಾಗಿದ್ದ. ಕನ್ನಡ, ತೆಲುಗು ಮತ್ತು ಸಂಸ್ಕೃತ ಭಾಷೆಗಳಲ್ಲಿ ಪಾರಂಗತನಾಗಿದ್ದ. ಪ್ರಾಚೀನ ಪದ್ಯವೊಂದನ್ನು ಉಳಿಸಿಕೊಟ್ಟು ಪುಣ್ಯಗೈದಿದ್ದಾನೆ, ಆ ಪದ್ಯ ಇಂತಿದೆ
ಶ್ರೀ ತನ್ನಂದದ ರೂಪು ಕೌಸ್ತುಭದೊಳಚ್ಚೊತ್ತಿರ್ದ್ದವೊಲ್ತೋಱೆಕಂ
ಡೇತರ್ಕ್ಕೀಕೆ ಮದೀಯ್ಯ ವಾಸಗೃಹಮನ್ತಾಂ ಪೊಕ್ಕಳೆಂದೀಷೆಯಿಂ
ದಾ ತಾಮ್ರಾಕ್ಷಿ ನಿರೀಕ್ಷಿಸುತ್ತ ಮಿರೆ ತನ್ಮುಗ್ಧತ್ವಮಂಕಣ್ಡು ಸಂ
ಜಾತಾನ್ತಃ ಸ್ಮಿತನಾದ ಕೃಷ್ಣನೊಲಿದೀಗಾನನ್ದ ಸನ್ದೋಹಮಂ ||
ಈ ಪದ್ಯ ಸಾಳ್ವ ಕವಿಯ ‘ರಸರತ್ನಾಕರ’ ದಲ್ಲಿಯೂ ಮತ್ತು ತತ್ಪೂರ್ವದಲ್ಲಿ ಇಮ್ಮಡಿ ನಾಗವರ್ಮನ (ಕ್ರಿ.ಶ. ೧೦೪೨) “ಕಾವ್ಯಾವಲೋಕನ” ಗ್ರಂಥದಲ್ಲೂ ಬಂದಿದ್ದು[22] ಲಾಕ್ಷಣಿಕರಿಂದ ಮಾನಿತವಾಗಿದೆ. ಪೊನ್ನನ ಭುವನೈಕ ರಾಮಾಭ್ಯುದಯ ಕಾವ್ಯದ ನಾಂದಿ ಪದ್ಯ ಆಗಿರಬಹುದು. ಪ್ರಸಿದ್ಧ ಪೂರ್ವಕಾವ್ಯದ್ದೆನ್ನುವದರಲ್ಲಿ ಸಂದೇಹವಿಲ್ಲ. ಕೃಷ್ಣರಾಜನ ರಾಣಿ ತನ್ನ ರೂಪವನ್ನೇ ಕೃಷ್ಣರಾಜನ ಕೊರಳೊಳಗಿನ ಹಾರದ ಪದಕದ ದೊಡ್ಡ ಹರಳಿನಲ್ಲಿ ಕಂಡು ಒಂದು ಕ್ಷಣ ತನ್ನ ಅಸ್ತಿತ್ವವನ್ನೇ ಮರೆತು ದೀರ್ಘ ದೃಷ್ಟಿಯಿಂದ ಈರ್ಷೆಯಿಂದ ನೋಡಿದಳು! ಹೆಂಡತಿ ಇನ್ನೊಬ್ಬಳನ್ನು ಸಹಿಸಳು!! ಆಕೆಯನ್ನು ಕಂಡು ಮಂದಸ್ಮಿತನಾದ ಕೃಷ್ಣ ಎಮಗೀಗೆ ಆನಂದಸಂ ದೋಹವನ್ನು, ಇದು ಹಾಸ್ಯ ಹಾಸ್ಯ ಹೀಗಿರಬೇಕು.
ಈ ಶಾಸನದ ಇನ್ನೊಂದು ಪದ್ಯ ಹೀಗಿದೆ.
ತಾಳಗ್ರಾಹಿವೃತ್ತ || ಒನ್ದು ದೆಶೆಯೊಳ್ತುರುಕರೊನದ ಕಡೆಯೊಳ್ಮೊರಸರೊನ್ದೆಡೆ
ಯೊಳಾರೆಯರಬೃಂದಮಳಲಿಂಬೇ
ಱೊನ್ದು ಬಳಿಯೊಳ್ತಿಗುಳರೊನ್ದಿರವಿನೊಳ್ಕೊಡಗರೊನ್ದು
ಕೆಲದೊಳ್ಮಲೆಗರೊನ್ದುವೆರೆದೆಲ್ಲರ್
ಸನ್ದಣಿಸಿ ಕಾಳಗಕೆ ಮುನ್ದುವರಿವನ್ನಮಧಟಿನ್ದವರ
ಥಟ್ಟುಗಳ ಪನ್ದಲೆಗಳಂ ದಿ
ಗ್ಬೃನ್ದ ಬಲಿಯಿತ್ತು ಗೆಲದಿನ್ದೆ ಚಿಕದೇವನೃಪನನ್ದಮಿಗೆ
ಪೆರ್ಜ್ಜಸಮನೊನ್ದಿ ಸೊಗವಾಳ್ದಂ ||[23]
ಶಾಸ್ತ್ರಕಾರರು ಕನ್ನಡ ಕೈಪಿಡಿ (ಮೈ.ವಿ.ವಿ.ಪ್ರ.ಪು. ೯೭)ಯಲ್ಲಿ ‘ಲಯಗ್ರಾಹಿ’ ಎಂದು ಮಾತ್ರಾ ವೃತ್ತ ಪ್ರಕರಣದಲ್ಲಿ ವಿವರಿಸಿದ್ದಾರೆ. ‘ತಾಳ’, ‘ಲಯ’ ಒಂದು ದೃಷ್ಟಿಯಲ್ಲಿ ಇವು ಪರ್ಯಾಯ ಪದಗಳು.
ತೊಣ್ಡನೂರಿನ ಶಾಸನಗಳು ಕನ್ನಡ ನಾಡಿನ ಇತಿಹಾಸ ಹಾಗೂ ಸಾಂಸ್ಕೃತಿಕ ಅಧ್ಯಯನದಲ್ಲಿ ತಮ್ಮದೇ ಆದ ಕಾಣಿಕೆಯನ್ನು ಅರ್ಪಿಸುತ್ತ ನಿಂತಿವೆ. ಅವುಗಳ ಅಧ್ಯಯನ ಅನನ್ಯವಾಗಿದೆ, ಗುಣದಿಂದ ಗಣ್ಯವಾಗಿದೆ.

[1] ಇಲ್ಲಿನ ಪುಟ ಸಂಖ್ಯೆಗಳು ಎ.ಕ. ಸಂಪುಟ ೬(೧೯೭೭)ಕ್ಕೆ ಸಂಬಂಧಪಟ್ಟಿವೆ.
[2] ಎ.ಕ. ಸಂಪುಟ ೬ (೧೯೭೭) ಕೃಪೇ. ೧೦೨, ಪುಟ ೯೨
[3] ಅದೇ. ಪಾಂಡವಪುರ ೯೯ (೧೯೭೭), ಪುಟ ೧೬೧‑ ೨೦೨
[4] (i) ಅದೇ, ೧೭೫-೧೮೦ ಸಾಲುಗಳು, ಪುಟ ೧೬೮
(ii) ಅದೇ, ಪಾಪು ೧೧, ಪುಟ ೧೧೦-೧೧೧
[5] ಅದೇ. ಸಂಪುಟ ೯ (೧೯೯೦) ಬೇಲೂರು ೧, ಪುಟ ೩
[6] ಅದೇ. ಸಂಪುಟ ೬ (೧೯೭೭) ಪಾಪು ೧೨೪, ಪುಟ ೨೧೭
[7] ಅದೇ. ಪಾಪು ೭೩
[8] ಅದೇ. ಸಂಪುಟ ೫ (೧೯೭೬) ತಿ.ನರಸೀಪುರ ೧೫೧, ಪುಟ ೫೫೭-೫೫೯
[9] ಅದೇ. ಸಂಪುಟ ೩ (೧೯೭೪) ಗುಂಡ್ಲುಪೇಟೆ ೫, ೧೫೧, ಪುಟ ೧೨
[10] ಅದೇ. ಸಂಪುಟ ೬ (೧೯೭೭) ಪಾಪು 66, 68 and 70, ಪರ್ವಕಾಲಗಳಲ್ಲಿ (ಪರ್ವ್ವ> ಪರ್ಬ್ಬ>ಹಬ್ಬ) ಆಚರಿಸುವ ಚೆರಪ್ಪು (ಉತ್ಸವ ಸಮಾರಾಧನೆ) ಅಂಗಭೋಗಕ್ಕೆ ಸಂಬಂಧಿಸಿದೆ.
[11] (a) ಅದೇ ಪಾಪು ೫೬
(b) ಅದೇ ಪಾಪು ೧೯, ಪುಟ ೧೧೫-೧೨೦, ಶಾಸನ ಪಂಕ್ತಿಗಳು: ೧೫‑೨೧ (ಪುಟ ೧೧೬)
[12] ಅದೇ, ಪಾಪು ೮೮, ಪುಟ ೧೫೬
[13] ಅದೇ, ಪಾಪು ೯೬, ಪುಟ ೧೬೦
[14] ಪರಿಷ್ಕರಿಸಲ್ಪಟ್ಟ ಎ.ಕ. ಸಂಪುಟಗಳ ಪದಸೂಚಿಗಳನ್ನು ಪರಿಶೀಲಿಸಿ
[15] ಶಬ್ದಮಣಿದರ್ಪ್ಪಣಂ (ಸಂ.ಪ್ರೊ.ಡಿ.ಎಲ್.ಎನ್.) ಪುಟ ೨೨‑೨೩ (ಆವೃತ್ತಿ‑೩, ೧೯೬೮)
[16] ಅದೇ, ಸಂಪುಟ ೭ (೧೯೭೯) ಮದ್ದೂರು‑೪೨, ಪುಟ ೨೭೬‑೭೭
[17] ಎ.ಇಂಡಿಕಾ ಸಂಪುಟ ೧೯, ಪುಟ ೨೮೯
[18] ಎ.ಕ.ಸಂಪುಟ ೬ (೧೯೭೭) ಪಾಪು.ನಂ.೨೩೧, ಪುಟ ೩೧೨
[19] ಅದೇ ಸಂಪುಟ ೬ (೧೯೭೭) ಪಾಪು ೨೩೬, ಪುಟ ೩೧೬, ವಚನ ಸತಸಹಸ್ರ ಎಂದರೆ ಒಂದು ಲಕ್ಷ ಎಂದರ್ಥವಾಗುತ್ತದೆ. ೧,೦೦,೦೦೦
[20] ಅದೇ ಪಾಪು ೨೩೬ ಪುಟ ೩೧೬
[21] ಅದೇ ಪಾಪು ೯೯, ಪುಟ ೧೮೫
[22] ಕಾವ್ಯಾವಲೋಕನಂ (ಸಂ: ಆರ್.ನರಸಿಂಹಾಚಾರ್ಯರು) ಪದ್ಯ, ೮೧೦
[23] ಚಿಕದೇವರಾಜಭಿನ್ನಪದಲ್ಲಿ ಈ ಪದ್ಯವಿದೆ. ಛಂದೋಗ್ರಂಥಗಳಲ್ಲಿ ಇದನ್ನು ‘ಲಯಗ್ರಾಹಿ’ ವೃತ್ತ ಎಂದು ವಿವರಿಸಿದ್ದಾರೆ. ಈ ಬಗೆಗೆ ಡಾ.ಎಂ.ಚಿದಾನಂದ ಮೂರ್ತಿ ಹಾಗೂ ಡಾ.ಟಿ.ವಿ.ವೆಂಕಟಾಚಲ ಶಾಸ್ತ್ರಿಗಳು ತಮ್ಮ ತಮ್ಮ ದೃಷ್ಟಿಯಿಂದ ಬರೆದಿದ್ದಾರೆ.
ತೊಣ್ಣೂರು : ೫. ವೀರಗಲ್ಲು ಮತ್ತು ಮಾಸ್ತಿಕಲ್ಲು
ಕರ್ನಾಟಕದ ಶಾಸನಗಳಲ್ಲಿ ದೊರೆಯುವಂತಹ ಮೂಲಸಾಮಗ್ರಿಗಳನ್ನು ವಿಭಿನ್ನವಾದ ದೃಷ್ಟಿಯಿಂದ ವಿಶ್ಲೇಷಿಸಿದ ಯಶಸ್ಸು ಡಾ.ಎಂ.ಚಿದಾನಂದ ಮೂರ್ತಿಯವರಿಗೆ ಸಲ್ಲಬೇಕು. ಇವರ “ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ” ಎಂಬ ಕೃತಿಯಲ್ಲಿ ಉಲ್ಲೇಖಿ ಸಿರುವುದನ್ನು ಇಲ್ಲಿ ಹೇಳುವುದು ಔಚಿತ್ಯಪೂರ್ಣವೆಂದೆನಿಸುತ್ತದೆ. ಜನತೆ ಮತ್ತು ರಾಜರು ಕಾಲದಿಂದ ಕಾಲಕ್ಕೆ ಆಡಳಿತ ನಡೆಸಿರುವುದಕ್ಕೆ ಇತಿಹಾಸವೆಂಬ ಭಾವನೆ ಬಹಳ ಪ್ರಚಲಿತವಾಗಿದೆ. ಜನತೆ ಬಾಳಿ ಬದುಕಿದ ರೀತಿ, ಅನುಸರಿಸಿದ ಧರ್ಮ, ಬೆಳೆಸಿದ ಕಲೆ, ಅವರ ಜೀವನ ಸಮಸ್ಯೆಗಳು, ಅವರ ‘ಜೀವನ ಮೌಲ್ಯಗಳು’ ಇತ್ಯಾದಿಗಳ ವಿವರಣೆಯೇ, ಆ ದೇಶದ ಮತ್ತು ಜನತೆಯ ಇತಿಹಾಸ.
[1] ಈ ರೀತಿಯ ಇತಿಹಾಸವನ್ನು ಒದಗಿಸುವುದರಲ್ಲಿ ವೀರಗಲ್ಲುಗಳು ಬಹಳ ಪ್ರಮುಖವಾದವು.
ಜೀವದ ಹಂಗನ್ನು ತೊರೆದು ಗ್ರಾಮವನ್ನು ಕಳ್ಳರಿಂದ ರಕ್ಷಿಸಿ, ಗೋಗಳ್ಳರ ಜೊತೆ ಹೋರಾಡಿ, ಕಾಮುಕರ ವಿರುದ್ಧ ಹೋರಾಡಿ ಹಾಗೂ ತಮ್ಮ ಅರಸರ ಪರವಾಗಿ ಹೋರಾಡಿ ಮಡಿದ ವೀರರ ಸ್ಮರಣಾರ್ಥವಾಗಿ ಹಾಕಿಸಿದ ಕಲ್ಲುಗಳನ್ನು ವೀರಗಲ್ಲುಗಳು ಎನ್ನಬಹುದು.[2] ಈ ವೀರರು ತಮ್ಮ ಸ್ವಾರ್ಥಕ್ಕಾಗಿ ಮಡಿಯದೆ ಸಮಾಜದ ಒಳಿತಿಗಾಗಿ ಪ್ರಾಣತ್ಯಾಗ ಮಾಡಿದ್ದರಿಂದ ಇವರ ಸ್ಮರಣಾರ್ಥವಾಗಿ ಹಾಕಿಸಿದ ಕಲ್ಲುಗಳೇ ವೀರಗಲ್ಲುಗಳು.[3] ಅವರು ಮಾಡಿದ ಹೋರಾಟ ಇಂದು ನಮ್ಮ ದೃಷ್ಟಿಯಲ್ಲಿ ಏನಾದರೂ ಆಗಿರಲಿ, ಅವರ ಹೋರಾಟವು ಸಾಮಾಜಿಕ ನಿಷ್ಠೆ, ಸ್ವಾಮಿ ಭಕ್ತಿ, ಸ್ವಾಭಿಮಾನಗಳಿಂದ ಕೂಡಿದುದಾಗಿದೆ.[4]
ಯುದ್ಧದಲ್ಲಿ ಗೆದ್ದರೆ ಲಕ್ಷ್ಮಿ ದೊರಕುವಳು, ಸತ್ತರೆ ಪರಲೋಕದಲ್ಲಿ ಸುರಾಂಗನೆಯರು ದೊರಕುವರು ಎಂಬ ನಂಬಿಕೆಯಿತ್ತು. ಈ ನಂಬಿಕೆಯ ಪ್ರಕಾರ ರಣರಂಗದಲ್ಲಿ ಸತ್ತ ವೀರನಿಗಾಗಿ ದೇವಲೋಕದಲ್ಲಿ ಕನ್ನೆಯರು ಕಾದುಕೊಂಡಿರುತ್ತಿದ್ದರಷ್ಟೇ ಅಲ್ಲ, ಅವನನ್ನು ಪಡೆಯಲು ಅವರಲ್ಲಿ ಪೈಪೋಟಿಯು ನಡೆಯುತ್ತಿತ್ತು. ಅವನನ್ನು ದೇವಾಂಗನೆಯರು ಸ್ವರ್ಗಕ್ಕೆ, ಶಿವನೋಲಗಕ್ಕೆ ಕೊಂಡೊಯ್ಯುತ್ತಾರೆ ಎಂದು ಜನರು ನಂಬಿದ್ದರು. ಯುದ್ಧದಲ್ಲಿ ಗೆದ್ದು ಹಿಂದಕ್ಕೆ ಬರುವುದು ಅಥವಾ ಸೋತು ಪ್ರಾಣ ಬಿಡುವುದು ಎರಡಕ್ಕೂ ಸಮಾನವಾದ ಗೌರವವಿದೆ. ಸೋತು ಹಿಂದಕ್ಕೆ ಬರುವುದು ಸಾವಿಗಿಂತ ಕಡೆಯಾದುದು ಎಂದೂ ಸಹ ನಂಬಿದ್ದರು. ಇದನ್ನು ಜನರು ಅಕ್ಷರಶಃ ನಂಬಿದ್ದರೋ ಇಲ್ಲವೋ ತಿಳಿಯದು. ಬಹುಶಃ ನಂಬಿದ್ದರು ಎಂದು ಊಹಿಸಬಹುದು. ಇಂತಹ ವೀರಗಲ್ಲುಗಳ ಬಗ್ಗೆ ಹಲವಾರು ವಿದ್ವಾಂಸರು ತಮ್ಮದೇ ಆದ ರೀತಿಯಲ್ಲಿ ವೈಜ್ಞಾನಿಕ ದೃಷ್ಟಿಯಲ್ಲಿ ಅಧ್ಯಯನ ನಡೆಸಿದ್ದಾರೆ.[5] ಚಿದಾನಂದಮೂರ್ತಿ ಅವರ “ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ” ಹಾಗೂ “ವೀರಗಲ್ಲುಗಳು ಮತ್ತು ಮಾಸ್ತಿಕಲ್ಲುಗಳು” ಎಂಬ ಪುಸ್ತಕದಲ್ಲಿ ಸವಿವರವಾದ ಮಾಹಿತಿ ಒದಗಿಸಿದ್ದಾರೆ. ಇವು ಇನ್ನಿತರ ಸಂಶೋಧನಾ ಗ್ರಂಥಗಳಿಗೆ ಸ್ಫೂರ್ತಿ ಎಂದರೆ ತಪ್ಪಾಗಲಾರದು. ನಂತರದಲ್ಲಿ ಆರ್. ಶೇಷಶಾಸ್ತ್ರಿಯವರ “ಕರ್ನಾಟಕದ ವೀರಗಲ್ಲುಗಳು” ಎಂಬ ತಮ್ಮ ಸಂಶೋಧನಾ ಗ್ರಂಥದಲ್ಲಿ ವೀರಗಲ್ಲುಗಳನ್ನು ಹಲವಾರು ವಿಭಾಗ ಮಾಡಿ ಅರ್ಥಪೂರ್ಣವಾದಂತಹ ವಿವರಣೆಯನ್ನು ನೀಡಿದ್ದಾರೆ. ಇದೇ ರೀತಿಂiಲ್ಲಿ ಎಸ್. ಶೆಟ್ಟರ್ ಅವರ “ಮೆಮೊರಿಯಲ್ ಸ್ಟೋನ್ಸ್” ಡಿ.ವಿ. ಪರಮಶಿವಮೂರ್ತಿ ಅವರ “ಕನ್ನಡ ಶಾಸನ ಶಿಲ್ಪ”, ಕೆ.ವಿ. ರಮೇಶ ಅವರ “ಕರ್ನಾಟಕದ ಶಾಸನ ಸಮೀಕ್ಷೆ”. ತಿ.ತಾ. ಶರ್ಮ ಅವರ “ವೀರಗಲ್ಲು‑ಮಾಸ್ತಿಕಲ್ಲು”, ಬಿ.ಆರ್. ಹಿರೇಮಠ ಅವರ ವೀರಗಲ್ಲುಗಳು, ಎಂ.ಎಂ. ಕಲಬುರ್ಗಿ ಅವರ “ಸಮಾಧಿ ಬಲಿದಾನ‑ವೀರಮರಣ” ಸ್ಮಾರಕಗಳು, ಬಿ.ಎಸ್. ಶೇಠೆಯವರ “ಕರ್ನಾಟಕದಲ್ಲಿ ಸತಿ ಪದ್ಧತಿ” ಮುಂತಾದ ಗ್ರಂಥಗಳು ವೀರಗಲ್ಲುಗಳ ಬಗ್ಗೆ ಮಾಹಿತಿ ಒದಗಿಸುತ್ತವೆ. ಇವುಗಳೆಲ್ಲದರ ಆಧಾರದ ಮೇಲೆ ಹಾಗೂ ಕ್ಷೇತ್ರಕಾರ್ಯದಲ್ಲಿ ಮಾಹಿತಿ ಪಡೆದು ಮಂಡ್ಯ ಜಿಲ್ಲೆಯ ಪಾಂಡವಪುರ ತಾಲ್ಲೂಕಿನ ತೊಣ್ಣೂರು ಗ್ರಾಮದ ವೀರಗಲ್ಲುಗಳು ಮತ್ತು ಮಾಸ್ತಿಕಲ್ಲುಗಳ ಬಗ್ಗೆ ವಿವರಣೆಯನ್ನು ನೀಡುತ್ತಿದ್ದೇನೆ.
ಪಾಂಡವಪುರದಿಂದ ಸುಮಾರು ೮ ಕಿ.ಮೀ. ದೂರದಲ್ಲಿರುವ ಈ ಊರು ಪ್ರಾಗೈತಿಹಾಸಿಕ ಕಾಲದಿಂದಲೂ ಚಾರಿತ್ರಿಕ ಸ್ಥಳವಾಗಿದೆ. ಕ್ಷೇತ್ರಕಾರ್ಯದಲ್ಲಿ ೯ ವೀರಗಲ್ಲುಗಳು ಮತ್ತು ೩ ಮಾಸ್ತಿಕಲ್ಲುಗಳು ದೊರೆತಿವೆ. ಆದರೆ, ಮೂರು ವೀರಗಲ್ಲುಗಳು ಭೂಮಿಯೊಳಗೆ ಸಂಪೂರ್ಣವಾಗಿ ಮುಚ್ಚಿಕೊಂಡಿದ್ದು, ಅವುಗಳ ಮೇಲ್ಭಾಗವು ಮಾತ್ರ ಸ್ವಲ್ಪ ಕಾಣಿಸುತ್ತಿದ್ದವು. ಅವುಗಳನ್ನು ತೆಗೆದು ಛಾಯಾಚಿತ್ರ ಮಾಡಿಕೊಂಡು ಮತ್ತೆ ಮುಚ್ಚಲಾಗಿದೆ.
ಊರಿನ ಆಗ್ನೇಯ ಭಾಗದ ಹೊಲದಲ್ಲಿ ಒಂದು ಸುಂದರವಾದ ವೀರಗಲ್ಲಿದೆ. ಇದರಲ್ಲಿ ಮೂರು ಹಂತಗಳಲ್ಲಿ ಶಿಲ್ಪವನ್ನು ಕೆತ್ತಲಾಗಿದೆ. ಇದರಲ್ಲಿ ಯಾವುದೇ ಶಾಸನ ಪಾಠವಿರುವುದಿಲ್ಲ. ಇದು ಸುಮಾರು ೫ ಅಡಿ ಎತ್ತರವಿದ್ದು ೨ ಅಡಿ ಅಗಲವಿದೆ. ಕೆಳಹಂತದಲ್ಲಿ ವೀರನು ಶತ್ರುವಿನೊಡನೆ ಹೋರಾಡುತ್ತಿದ್ದಾನೆ. ಇಬ್ಬರ ಕೈಯಲ್ಲಿಯೂ ಕತ್ತಿ ಮತ್ತು ಗುರಾಣಿಯನ್ನು ಹಿಡಿದಿದ್ದಾರೆ. ಮಧ್ಯಭಾಗದಲ್ಲಿ ಹೋರಾಟದಲ್ಲಿ ಮಡಿದ ವೀರನನ್ನು  ದೇವಪುರುಷರು ಸ್ವರ್ಗಕ್ಕೆ ಕರೆದುಕೊಂಡು ಹೋಗುತ್ತಿದ್ದಾರೆ. ಇವರು ಕೈಯಲ್ಲಿ ಚಾಮರವನ್ನು ಹಿಡಿದಿದ್ದಾರೆ. ವೀರನು ಪದ್ಮಾಸನದಲ್ಲಿ ಕುಳಿತಿದ್ದಾನೆ. ಮೂರನೇ ಹಂತದಲ್ಲಿ ಸ್ವರ್ಗಸ್ಥನಾದ ವೀರನು ಲಿಂಗಕ್ಕೆ ಪೂಜೆಯನ್ನು ಸಲ್ಲಿಸುತ್ತಿದ್ದಾನೆ. ಲಿಂಗದ ಪಕ್ಕದಲ್ಲಿ ನಂದಿಯನ್ನು ಚಿತ್ರಿಸಲಾಗಿದೆ. ಲಿಂಗದ ಮೇಲ್ಭಾಗದಲ್ಲಿ ಸೂರ್ಯ ಮತ್ತು ಅರ್ಧಚಂದ್ರಾಕೃತಿಯನ್ನು ಕೆತ್ತಲಾಗಿದೆ. ಶಿಲ್ಪಿಯು ತಾನು ಕಣ್ಣಾರೆ ಕಂಡ ನೈಜ ಘಟನೆಗಳ ಹಿನ್ನೆಲೆಯನ್ನು ಬಹಳ ಸುಂದರವಾಗಿ ಕಲ್ಲಿನ ಮೇಲೆ ಮೂಡಿಸಿದ್ದಾನೆ.
ತೊಣ್ಣೂರಿನಿಂದ ಪಾಂಡವಪುರಕ್ಕೆ ಹೋಗುವ ರಸ್ತೆಯ ಬಲಭಾಗದ ಹೊಲದಲ್ಲಿ ಸುಮಾರು ೫ ವೀರಗಲ್ಲುಗಳಿವೆ. ರಸ್ತೆಬದಿ ಇರುವ ವೀರಗಲ್ಲೊಂದರ ಕೆಳಭಾಗವು ನೆಲದಲ್ಲಿ ಹೂತುಹೋಗಿದೆ. ಕೇವಲ ಎರಡು ಹಂತಗಳು ಮಾತ್ರ ಇಲ್ಲಿ ಕಾಣಸಿಗುತ್ತವೆ. ಕೆಳಭಾಗದಲ್ಲಿ ಮಡಿದ ವೀರನನ್ನು ದೇವಪುರುಷರು ಚಾಮರ ಸಹಿತವಾಗಿ ಆಕಾಶದಲ್ಲಿ ಕೊಂಡೊಯ್ಯುತ್ತಿರುವಂತೆ ಚಿತ್ರಿಸಲಾಗಿದೆ. ನಂತರದ ಮೇಲ್ಭಾಗದಲ್ಲಿ ಸ್ವರ್ಗಸ್ಥನಾದ ವೀರನು ಲಿಂಗಕ್ಕೆ ಪೂಜೆಯನ್ನು ಸಲ್ಲಿಸುತ್ತಿದ್ದಾನೆ. ಲಿಂಗದ ಪಕ್ಕದಲ್ಲಿ ನಂದಿಯನ್ನು ಕೆತ್ತಿದ್ದಾರೆ. ಹಾಗೂ ಸೂರ್ಯ, ಚಂದ್ರರನ್ನು ಚಿತ್ರಿಸಲಾಗಿದೆ. ವೀರಗಲ್ಲಿನಲ್ಲಿ ಯಾವುದೇ ಶಾಸನ ಪಾಠವಿರುವುದಿಲ್ಲ.
ಇದೇ ರಸ್ತೆಯ ಮೆಟ್ಟಾರೆ ಎಂದು ಕರೆಯುವ ಜಾಗದಲ್ಲಿ ಒಂದು ಸಣ್ಣ ಲಕ್ಷ್ಮೀ ಗುಡಿಯಿದೆ. ಅದರ ಪಕ್ಕದಲ್ಲಿ ಒಂದು ವೀರಗಲ್ಲಿದ್ದು, ಇದು ಸುಮಾರು ೩ ಅಡಿ ಎತ್ತರ, ೪ ಅಡಿ ಅಗಲವನ್ನು ಹೊಂದಿದೆ. ಈ ವೀರಗಲ್ಲಿನಲ್ಲಿ ಕೇವಲ ೨ ಹಂತಗಳಲ್ಲಿ ಮಾತ್ರ ಶಿಲ್ಪವನ್ನು ಕೆತ್ತಲಾಗಿದೆ. ಮೊದಲನೇ ಹಂತದಲ್ಲಿ ಇಬ್ಬರು ವೀರರು ಕತ್ತಿಯನ್ನು ಹಿಡಿದು ಹೋರಾಡುತ್ತಿದ್ದಾರೆ. ಶಿಲ್ಪಿಯು ಈ ವೀರರನ್ನು ತುಂಬಾ ಸುಂದರವಾಗಿ ಚಿತ್ರಿಸಿದ್ದಾನೆ, ವೀರರು ಧರಿಸಿರುವ ವಸ್ತ್ರವಿನ್ಯಾಸವನ್ನು ಬಹಳ ಸೂಕ್ಷ್ಮತೆಯಿಂದ ತೋರಿಸಿದ್ದಾನೆ. ಮೇಲಿನ ಹಂತದಲ್ಲಿ ಸ್ವರ್ಗಸ್ಥನಾದ ವೀರ ಮತ್ತು ಅವನ ಹೆಂಡತಿ ಸಹ ಕುಳಿತಿರುವುದನ್ನು ಕಾಣಬಹುದು. ಬಹುಶಃ ವೀರನು ಸ್ವರ್ಗಸ್ಥನಾದಾಗ ಅವನ ಪತ್ನಿಯು ಸಹಗಮನವನ್ನು ಆಚರಿಸಿಕೊಂಡಿರಬಹುದು. ದಂಪತಿಗಳ ಪಕ್ಕದಲ್ಲಿ ನಂದಿಯನ್ನು ಚಿತ್ರಿಸಲಾಗಿದೆ. ನಂದಿಯ ಪಕ್ಕದಲ್ಲಿ ಲಿಂಗವನ್ನು ಕೆತ್ತಿದ್ದು, ನಂದಿಯ ಮೇಲ್ಭಾಗದಲ್ಲಿ ಪುಷ್ಪಕ ವಿಮಾನವನ್ನು ತೋರಿಸಲಾಗಿದೆ. ಮೇಲಿನ ಪಟ್ಟಿಕೆಯಲ್ಲಿ ಸೂರ್ಯ ಮತ್ತು ಚಂದ್ರರನ್ನು ಚಿತ್ರಿಸಲಾಗಿದೆ. ವೀರಗಲ್ಲು ಬಹಳ ಸುಂದರವಾಗಿದೆ. ಇದರಲ್ಲಿ ಪಾಠವಿಲ್ಲದಿದ್ದರೂ ಸಹ ಶಿಲ್ಪದ ಆಧಾರದಲ್ಲಿ ವೀರಗಲ್ಲಿನ ಕಥೆಯನ್ನು ತಿಳಿಯಬಹುದು.
ಇದರ ಪಕ್ಕದಲ್ಲಿಯೇ ಒಂದು ಬಲಿದಾನದ ವೀರಗಲ್ಲು ಇದೆ (ನೋಡಿ: ಚಿತ್ರ ೧). ಪ್ರಾಚೀನ ಭಾರತದಲ್ಲಿ ಆತ್ಮಹತ್ಯೆಯನ್ನು ಪಾಪವೆಂದು ತಿಳಿದು ನಿಷೇಧಿಸಿದ್ದರು. ಆದರೂ ಪುರಾಣಗಳಲ್ಲಿ ಕೆಲವು ಬಗೆಯ ದೇಹತ್ಯಾಗಗಳನ್ನು ಒಪ್ಪಿಕೊಳ್ಳಲಾಗಿದೆ. ಬ್ರಾಹ್ಮಣರ ಕೊಲೆ, ಸುರಪಾನ ಮುಂತಾದ ಮಹಾಪಾತಕಗಳನ್ನು ಮಾಡಿದವರು, ತೀರ್ಥಯಾತ್ರೆಗಾಗಿ ಹೊರಟು ದಾರಿಯಲ್ಲಿ ರೋಗಪೀಡಿತನಾಗಿ ತನ್ನ ನಿತ್ಯಕರ್ಮಗಳನ್ನು ಮಾಡಲು ಅಸಮರ್ಥನಾದರೆ, ವೃದ್ಧನೂ, ದೊಡ್ಡರೋಗಿಯೂ ಆಗಿರುವ ವ್ಯಕ್ತಿಯು ಕರ್ಮಗಳನ್ನು ಮಾಡಲಾರದಷ್ಟು ದುರ್ಬಲನಾದರೆ ಎತ್ತರದಿಂದ ಬಿದ್ದೋ, ಬೆಂಕಿಯನ್ನು ಪ್ರವೇಶಿಸಿಯೋ ಉಪವಾಸ ಮಾಡಿಯೊ, ತೀರ್ಥಯಾತ್ರೆ ಹೊರಟೋ ದೇಹತ್ಯಾಗವನ್ನು ಮಾಡಬಹುದು. ಗೃಹಸ್ಥನೂ ಆರೋಗ್ಯಶಾಲಿಯಾಗಿದ್ದರೂ ತನ್ನ ಜೀವಿತದ ಕಾರ್ಯಗಳೆಲ್ಲವೂ ಮುಗಿದವು ಎಂಬ ಭಾವನೆ ಬಂದಿದ್ದರೆ ಲೌಕಿಕ ಭೋಗಗಳ ಆಸೆಗಳೆಲ್ಲವೂ ಬತ್ತಿಹೋಗಿದ್ದರೆ, ವೇದಾಂತಿಯಾಗಿ ಜೀವನದ ನಶ್ವರತೆಯನ್ನು ಅನುಭವಿಸಿದರೆ, ಮೇಲೆ ತಿಳಿಸಿದಂತೆ ದೇಹತ್ಯಾಗವನ್ನು ಮಾಡಬಹುದು. ವೀರನಾದವನು ರಣರಂಗದಲ್ಲಿ ಹೋರಾಡಿ ಸೋತು ಹಿಂದಕ್ಕೆ ಬರುವುದು ಸಾವಿಗಿಂತ ಕಡೆಯಾದುದು ಎಂದು ತಿಳಿದು ದೇಹತ್ಯಾಗವನ್ನು ಮಾಡುತ್ತಿದ್ದರು. ಇದನ್ನು ಆತ್ಮಬಲಿ ಎಂದೂ ಕರೆಯಲಾಗುತ್ತದೆ. ಇಂಥದೇ ಪ್ರಕಾರದ ಒಂದು ವೀರಗಲ್ಲಿದೆ.
ಇದು ೫ ಅಡಿ ಎತ್ತರ, ೪ ಅಡಿ ಅಗಲವಾಗಿದೆ. ಇದರಲ್ಲಿಯೂ ಸಹ ಯಾವುದೇ ಶಾಸನ ಪಾಠವಿರುವುದಿಲ್ಲ. ಕಲ್ಲಿನಲ್ಲಿ ಮೂರು ಹಂತಗಳಲ್ಲಿ ಶಿಲ್ಪವನ್ನು ಕೆತ್ತಲಾಗಿದೆ. ಕೆಳಹಂತದಲ್ಲಿ ಮೂರು ಜನರು, ಮರದ ತುಂಡಿನ ಮೇಲ್ಭಾಗದಲ್ಲಿ ಕತ್ತಿಯ (ಕಠಾರಿ) ಮೊನೆಯನ್ನು ಮೇಲಕ್ಕೆ ಮಾಡಿ ಹಿಡಿಯನ್ನು ಮರದ ತುಂಡಿಗೆ ಸಿಕ್ಕಿಸಿ ನಿಲ್ಲಿಸಲಾಗಿದ್ದು, ಇದಕ್ಕೆ ಮೇಲ್ಭಾಗದಿಂದ ಧುಮುಕಿ ದೇಹತ್ಯಾಗವನ್ನು ಮಾಡಿಕೊಂಡಿದ್ದಾರೆ. ಮಧ್ಯದ ಭಾಗದ ಶಿಲ್ಪದಲ್ಲಿ ವೀರನನ್ನು ಅಪ್ಸರೆಯರು ಸ್ವರ್ಗಕ್ಕೆ ಕೊಂಡೊಯ್ಯುತ್ತಿದ್ದಾರೆ. ಮೇಲಿನ ಹಂತದಲ್ಲಿ ಸ್ವರ್ಗಸ್ಥನಾದ ವೀರನು ಲಿಂಗಕ್ಕೆ ಪೂಜೆ ಸಲ್ಲಿಸುತ್ತಿದ್ದಾನೆ. ಲಿಂಗದ ಪಕ್ಕದಲ್ಲಿ ನಂದಿಯನ್ನು ಕೆತ್ತಲಾಗಿದೆ. ಕಲ್ಲಿನ ಮೇಲ್ಪಟ್ಟಿಕೆಯ ಕೆಳಭಾಗದ ಎರಡೂ ಮೂಲೆಗಳಲ್ಲಿ ಸೂರ್ಯ ಮತ್ತು ಚಂದ್ರನನ್ನು ಚಿತ್ರಿಸಲಾಗಿದೆ. ಶಿಲ್ಪದ ದೃಷ್ಟಿಯಲ್ಲಿ ಇದನ್ನು ಗಮನಿಸಿದರೆ, ಇದೊಂದು  ಬಲಿದಾನದ ವೀರಗಲ್ಲೆಂದು ಹೇಳಬಹುದು. ಕೆಳಹಂತದ ಶಿಲ್ಪದಲ್ಲಿ ಮೂರು ಜನರು ಆತ್ಮಬಲಿಗೆ ಬಿದ್ದು, ಮೇಲಿನ ಹಂತದಲ್ಲಿ ಕೇವಲ ಒಬ್ಬನನ್ನು ಮಾತ್ರ ಸ್ವರ್ಗಕ್ಕೆ ಕೊಂಡೊಯ್ಯುತ್ತಿರುವುದನ್ನು ಗಮನಿಸಬಹುದು. ಅಂದರೆ ಇಲ್ಲಿ ರಾಜ ಅಥವಾ ಗುಂಪಿನ ನಾಯಕನು ಯುದ್ಧದಲ್ಲಿ ಮಡಿದಾಗ ಅದನ್ನು ಸಹಿಸಲಾಗದೆ ಅವನ ಹಿಂಬಾಲಕರು ಆತ್ಮಬಲಿ ಮಾಡಿಕೊಂಡಿರಬಹುದು. ಈ ರೀತಿಯ ಪ್ರಕರಣಗಳು ಕರ್ನಾಟಕದಲ್ಲಿ ಕೆಲವು ಕಡೆ ಇವೆ. ಇಂತಹ ವೀರಗಲ್ಲುಗಳು ದೊರಕುವುದು ವಿರಳವಾದುದರಿಂದ ಇದೊಂದು ಅಪರೂಪವಾದ ವೀರಗಲ್ಲೆಂದು ಹೇಳಬಹುದು.
ಮೆಟ್ಟಾರೆಯಲ್ಲಿ ಮತ್ತೊಂದು ವೀರಗಲ್ಲಿದ್ದು, ಇದೂ ಸಹ ಸುಂದರವಾಗಿದೆ. ಇದರ ಕೆಳಹಂತದಲ್ಲಿ ವೀರನು ಕತ್ತಿ, ಗುರಾಣಿಯನ್ನು ಹಿಡಿದು ಹೋರಾಡುತ್ತಿರುವ ಚಿತ್ರವಿದೆ. ಇಲ್ಲಿ ಕೇವಲ ಒಬ್ಬ ವೀರನನ್ನು ಮಾತ್ರ ಕೆತ್ತಲಾಗಿದೆ. ಪಕ್ಕದಲ್ಲಿ ಸ್ತ್ರೀ ಶಿಲ್ಪವಿದ್ದು, ಈಕೆಯು ವೀರನಿಗೆ ಪೂಜೆ ಸಲ್ಲಿಸುತ್ತಿದ್ದಾಳೆ. ಎರಡನೇ ಹಂತದಲ್ಲಿ ಮಡಿದ ವೀರನನ್ನು ದೇವಮಾನವರು ಸ್ವರ್ಗಕ್ಕೆ ಕೊಂಡೊಯ್ಯುತ್ತಿದ್ದಾರೆ. ಮೇಲಿನ ಹಂತದಲ್ಲಿ ಸ್ವರ್ಗಸ್ಥನಾದ ವೀರನು ಲಿಂಗಕ್ಕೆ ಪೂಜೆ ಸಲ್ಲಿಸುತ್ತಿದ್ದಾನೆ. ಲಿಂಗದ ಬಳಿ ನಂದಿಯ ಚಿತ್ರವಿದೆ. ಮೇಲ್ಭಾಗದಲ್ಲಿ ಸೂರ್ಯ ಹಾಗೂ ಚಂದ್ರನ ಚಿತ್ರವಿದೆ.
ಮೆಟ್ಟಾರೆಯ ಪಕ್ಕದ ಹೊಲದಲ್ಲಿ ಮೂರು ಕಲ್ಲುಗಳಿದ್ದು, ಇವುಗಳು ಭೂಮಿಯೊಳಗೆ ಹೂತುಕೊಂಡಿವೆ. ಕೇವಲ ೧/೨ ಅಡಿ ಮಾತ್ರ ಹೊರಕಾಣುತ್ತವೆ. ಇವುಗಳನ್ನು ಕ್ಷೇತ್ರಕಾರ್ಯ ದಲ್ಲಿ ಗಮನಿಸಿ ಅವುಗಳನ್ನು ಹೊರತೆಗೆದಾಗ ಆ ಮೂರು ಕಲ್ಲುಗಳು ವೀರಗಲ್ಲುಗಳಾಗಿದ್ದವು. ಇದರಲ್ಲಿ ಮೊದಲನೆಯದು ಕೇವಲ ಎರಡು ಹಂತದಲ್ಲಿ ಚಿತ್ರಿಸಲಾಗಿದೆ. ಇದರಲ್ಲಿ ಇಬ್ಬರು ವೀರರು ಕತ್ತಿ ಗುರಾಣಿಯನ್ನು ಹಿಡಿದು ಹೋರಾಡುತ್ತಿದ್ದಾರೆ. ಈ ಚಿತ್ರದ ಮೇಲ್ಭಾಗದಲ್ಲಿ ವೀರನು ಕುದುರೆಯ ಮೇಲೆ ಕುಳಿತಿರುವ ಚಿತ್ರವನ್ನು ಕೆತ್ತಲಾಗಿದೆ. ಮೇಲ್ಭಾಗದಲ್ಲಿ ಸೂರ್ಯ ಚಂದ್ರರ ಚಿತ್ರಗಳನ್ನು ಚಿತ್ರಿಸಲಾಗಿದೆ. ಎರಡನೆಯ ವೀರಗಲ್ಲಿನಲ್ಲಿ ಕೇವಲ ಒಂದೇ ಹಂತದಲ್ಲಿ ಚಿತ್ರಿಸಲಾಗಿದೆ. ಇದರಲ್ಲಿ ಇಬ್ಬರು ವೀರರು ಕತ್ತಿ ಗುರಾಣಿಯನ್ನು ಹಿಡಿದು ಹೋರಾಡುತ್ತಿದ್ದಾರೆ. ಈ ಚಿತ್ರದ ಮೇಲ್ಭಾಗದಲ್ಲಿ ವೀರನು ಕುದುರೆಯ ಮೇಲೆ ಕುಳಿತಿರುವ ಚಿತ್ರವನ್ನು ಕೆತ್ತಲಾಗಿದೆ. ಮೇಲ್ಭಾಗದಲ್ಲಿ ಸೂರ್ಯ ಮತ್ತು ಚಂದ್ರರ ಚಿತ್ರಗಳನ್ನು ಕೆತ್ತಲಾಗಿದೆ. ಮತ್ತೊಂದು ವೀರಗಲ್ಲಿನಲ್ಲಿ ಮೂರು ಜನರು ನಿಂತಿದ್ದಾರೆ. ಇವರಲ್ಲಿ ಮಧ್ಯದಲ್ಲಿ ಇರುವ ವ್ಯಕ್ತಿ ವೀರನೆಂದು ಹೇಳಬಹುದು. ಎರಡನೆಯ ಹಂತದಲ್ಲಿ ಮಡಿದ ವೀರನನ್ನು ದೇವಮಾನವರು ಸ್ವರ್ಗಕ್ಕೆ ಕರೆದುಕೊಂಡು ಹೋಗುತ್ತಿದ್ದಾರೆ. ಮೇಲಿನ ಹಂತದಲ್ಲಿ ಲಿಂಗವಿದ್ದು, ಪಕ್ಕದಲ್ಲಿ ನಂದಿಯ ಚಿತ್ರವಿದೆ. ಲಿಂಗಕ್ಕೆ ವ್ಯಕ್ತಿಯು ಪೂಜೆಯನ್ನು ಸಲ್ಲಿಸುತ್ತಿದ್ದಾನೆ. ಈ ವೀರಗಲ್ಲಿನಲ್ಲಿ ಎಲ್ಲಾ ಚಿತ್ರಗಳಿಗೂ ಒಂದೊಂದು ಪಟ್ಟಿಕೆ(Box)ಗಳನ್ನು ಚಿತ್ರಿಸಲಾಗಿದೆ.
ನಂಬಿನಾರಾಯಣ ದೇವಾಲಯದ ಬಲಭಾಗದಲ್ಲಿ ಅಮ್ಮನವರ ಸನ್ನಿಧಿಯ ಮುಂಭಾಗದಲ್ಲಿ ಒಂದು ಒಡೆದುಹೋಗಿರುವ ವೀರಗಲ್ಲಿದೆ (ನೋಡಿ: ಚಿತ್ರ ೨). ಈ ಫಲಕವನ್ನು ಮೂರು ಭಾಗಗಳಾಗಿ ವಿಂಗಡಿಸಬಹುದು. ಫಲಕದ ಅರ್ಧಭಾಗವನ್ನು ಒಂದು ಶಿಲ್ಪಕ್ಕಾಗಿಯೂ, ಉಳಿದ ಅರ್ಧಭಾಗದಲ್ಲಿ ೨ ಭಾಗಗಳಾಗಿ ವಿಂಗಡಿಸಿ ಇನ್ನೆರಡು ಶಿಲ್ಪಪಟ್ಟಿಕೆಗಳಿಗಾಗಿ ಅವಕಾಶ ಮಾಡಲಾಗಿದೆ. ಮೊದಲಿನ ಅರ್ಧಭಾಗದಲ್ಲಿ ಶಿಲ್ಪವು ಒಡೆದು ಹೋಗಿದ್ದು, ಪೂರ್ಣ ವಿವರವು ಕಂಡುಬರುವುದಿಲ್ಲವಾದರೂ ಸುಂದರವಾದ ವೀರನ ಶಿಲ್ಪವು ಕಂಡುಬರುತ್ತದೆ. ಕತ್ತಿ ಧರಿಸಿರುವ ಶಿಲ್ಪದ ಸೊಂಟದಿಂದ ಕೆಳಭಾಗಕ್ಕೆ ಸುಂದರವಾದ ವಸ್ತ್ರವಿನ್ಯಾಸವು ಕಂಡುಬರುತ್ತದೆ. ಶಿಲ್ಪದ ಎರಡೂ ಭಾಗಗಳಲ್ಲಿ ಅಕ್ಷರಗಳು ಕಂಡುಬರುತ್ತವೆ. ಮಧ್ಯಭಾಗದ ಪಟ್ಟಿಕೆಯಲ್ಲಿ ಅಪ್ಸರೆಯರು ಚಾಮರಸಹಿತವಾಗಿ ವೀರನನ್ನು ಆಕಾಶದಲ್ಲಿ ಕೊಂಡೊಯ್ಯುತ್ತಿರುವಂತೆ ಚಿತ್ರಿಸಲಾಗಿದೆ. ಮೇಲ್ಬಾಗದ ಪಟ್ಟಿಕೆಯಲ್ಲಿ ಶಿಲ್ಪದ ಭಾಗಗಳು ಪೂರ್ಣನಾಶವಾಗಿರುವುದರಿಂದ ಇದು ಯಾವ ದೇವರಿಗೆ ಸಂಬಂಧಪಟ್ಟಿದ್ದೆಂದು ತಿಳಿದುಬಂದಿಲ್ಲವಾದರೂ ಕುಳಿತಿರುವ ಭಂಗಿಯನ್ನು ಗಮನಿಸಿದರೆ ಶಿವನ ಸಾಯುಜ್ಯದ ಪ್ರತೀಕವಾಗಿರಬಹುದು. ಇದರ ಅಕ್ಕಪಕ್ಕದಲ್ಲಿ ಚಾಮರವನ್ನು ಹಿಡಿದಿರುವ ಅಪ್ಸರೆಯರನ್ನು ಚಿತ್ರಿಸಲಾಗಿದೆ. ಈ ಕಲ್ಲಿನಲ್ಲಿ ಶಾಸನವು ಇದೆ. ಇಲ್ಲಿರುವ ಲಿಪಿಯನ್ನು ಗಮನಿಸಿದರೆ ಬಹುಶಃ ಗಂಗರ ಕಾಲದ ಲಿಪಿಯ ರೀತಿ ಇದೆ.
ಮಾಸ್ತಿಕಲ್ಲುಗಳು
ಪತಿಯೊಡನೆ ಸಹಗಮನವನ್ನು ಮಾಡಿದ ಸತಿಯರ ಸ್ಮಾರಕಕ್ಕಾಗಿ ನಿಲ್ಲಿಸಿದ ಕಲ್ಲುಗಳನ್ನು ಮಾಸ್ತಿಕಲ್ಲು ಅಥವಾ ಮಹಾಸತಿಕಲ್ಲು ಎಂದು ಹೇಳಬಹುದು.[6] ಈ ಸತಿ ಅಥವಾ ಸಹಗಮನ ಪದ್ಧತಿಯೂ ಸಾರ್ವತ್ರಿಕವಾಗಿರಲಿಲ್ಲ ಹಾಗೂ ಬಲಾತ್ಕಾರವೂ ಆಗಿರಲಿಲ್ಲವೆಂಬುದು ಗಮನಿಸಬೇಕಾದ ಸಂಗತಿ. ಪತಿಯೇ ಪರದೈವವೆಂಬ ಭಾವನೆಯಲ್ಲಿ ಬೆಳೆದ ಹೆಣ್ಣು, ಪತಿಯ ಮರಣವನ್ನು ಸಹಿಸಲಾರದೆ ಏಕೈಕ ನಿಷ್ಠೆಯಿಂದ ಆತನನ್ನು ಹಿಂಬಾಲಿಸಿ ಸಂತೋಷದಿಂದ ಒಪ್ಪಿಕೊಂಡು ಸಹಗಮನವನ್ನು ಪ್ರಾರಂಭಿಸಿರುವುದೇ ಮೂಲವಾಗಿರಬೇಕು. ಏಕೆಂದರೆ ಧರ್ಮಶಾಸ್ತ್ರಗಳಲ್ಲಿಯೂ ಬಲತ್ಕಾರದ ಸಹಗಮನಕ್ಕೆ ಒಪ್ಪಿಗೆಯನ್ನು ನೀಡಿಲ್ಲ. ಆದರೂ ಕೆಲವು ಕಡೆಗಳಲ್ಲಿ ಧಾರ್ಮಿಕ ಸ್ವರೂಪ ಬಂದು ಹೆಣ್ಣಿಗೆ ಇಷ್ಟವಿಲ್ಲದಿದ್ದರೂ ಆ ವಿಧಿ ನಡೆಯುತ್ತಿದ್ದಂತೆ ತೋರುತ್ತದೆ. ಎಂ. ಚಿದಾನಂದಮೂರ್ತಿ ಅವರು ಅಭಿಪ್ರಾಯಪಡುವಂತೆ, ಈ ಲೋಕದಂತಹ ಇನ್ನೊಂದು  ಲೋಕವಿದೆಯೆಂದು ಜನರು ದೃಢವಾಗಿ ನಂಬಿದ್ದರು. ವ್ಯಕ್ತಿ ಮಡಿದಾಗ ಅವನು ಪರಲೋಕಕ್ಕೆ ಹೋಗುವನೆಂದು, ಅಲ್ಲಿ ಅವನ ಭೋಗಕ್ಕೆ ಅವನಿಗಿಷ್ಟವಾದ ವಸ್ತುಗಳನ್ನು ಕಳುಹಿಸಬೇಕೆಂದೂ ಭಾವಿಸಿದ್ದರು. ಬಹುಶಃ ಸಹಗಮನ ಪದ್ಧತಿಗೆ ಇದೇ ಮೂಲವಿರಬಹುದು ಎಂಬ ಅವರ ಅಭಿಪ್ರಾಯವನ್ನು ಅಲ್ಲಗಳೆಯುವಂತಿಲ್ಲ. ಗಂಡನು ಇಂಥದ್ದೇ ಕಾರಣಕ್ಕಾಗಿ ಮಡಿದಿರಬೇಕೆಂಬ ಯಾವುದೇ ನಿಯಮವಿದ್ದಂತೆ ಕಾಣುವುದಿಲ್ಲ. ಗಂಡನು ಯುದ್ಧದಲ್ಲಿಯೋ, ಆತ್ಮಬಲಿ ಮಾಡಿಕೊಂಡೊ ಅಥವಾ ಸಹಜವಾದ ಮರಣವನ್ನೊ ಪಡೆದಿರಬಹುದು. ಗಂಡನು ಯಾವ ಕಾರಣಕ್ಕಾಗಿ ಮಡಿದನು ಎಂಬುದನ್ನು ತಿಳಿಯಲು ಶಿಲೆಯ ಪ್ರಕಾರವನ್ನು ಮತ್ತು ಶಿಲ್ಪವನ್ನು ನಿರ್ಣಯಿಸುವಲ್ಲಿ ಬಹಳ ಕಷ್ಟವಾಗುತ್ತದೆ. ಅಂತಹ ಸಂದರ್ಭಗಳಲ್ಲಿ ಆ ಸ್ಮಾರಕ ಶಿಲೆಗಳ ಪಾಠವನ್ನಾಗಲಿ, ಶಿಲ್ಪವನ್ನಾಗಲಿ ಗಮನಿಸಿದಾಗ ಅವುಗಳನ್ನು ವೀರಗಲ್ಲು ಎಂಬುದಾಗಿ ಗುರುತಿಸಬೇಕೆ ಅಥವಾ ಮಹಾಸತಿಕಲ್ಲು ಎಂಬುದಾಗಿ ಗುರುತಿಸಬೇಕೆ ಅಥವಾ ವೀರನಿಗೂ ಮಹಾಸತಿಗೂ ಇಬ್ಬರಿಗೂ ಸ್ಮಾರಕವಾಗಿದೆಯೆ ಎಂಬುದು ಸಂಶಯಕ್ಕೀಡಾಗುತ್ತದೆ. ಇವೆಲ್ಲವೂ ಕೆಲವು ಸಮಯದಲ್ಲಿ ಪ್ರಶ್ನಾತೀತವಾಗಿಯೆ ಉಳಿದುಕೊಂಡಿವೆ. ಒಟ್ಟಾರೆಯಾಗಿ ಇದರ ಬಗ್ಗೆ ಹೇಳಬೇಕೆಂದರೆ ಪತಿಯನ್ನು ಹಿಂಬಾಲಿಸಿದ ಮಹಾಸಾಧ್ವಿಯರ ಸ್ಮರಣೆಗಾಗಿ ನೆಟ್ಟಂತಹ ಕಲ್ಲುಗಳೇ ಮಹಾಸತಿ ಕಲ್ಲುಗಳು ಎನ್ನಬಹುದು.
ಕ್ರಿ.ಶ. ೧೦ನೆಯ ಶತಮಾನದ ಆರಂಭದಲ್ಲಿ ಪ್ರವಾಸ ಮಾಡಿದ ಅರಬ್ಬಿ ವರ್ತಕ ಸುಲೇಮಾನನು ಹೇಳುವಂತೆ ಎಲ್ಲೋ ವಿರಳವಾಗಿ ಮಾತ್ರ ರಾಣಿಯರು ತಮ್ಮ ಗಂಡಂದಿರ ಚಿತೆಗಳನ್ನೇರುತ್ತಿದ್ದರು. ಅಲ್ಲಿಯೂ ಬಲವಂತವಿರಲಿಲ್ಲ, ಚಿತೆ ಏರುವುದು ಬಿಡುವುದು ಅವರಿಗೆ ಸೇರಿದುದಾಗಿತ್ತು ಎಂದು ಹೇಳಿದ್ದಾನೆ. ಕ್ರಿ.ಶ. ೬ನೇ ಶತಮಾನದಿಂದ ೧೨ನೇ ಶತಮಾನದ ಮಧ್ಯಭಾಗದವರೆಗೆ ಸಹಗಮನದ ನಿದರ್ಶನಗಳು ದೊರಕುವುದು ಬಹಳ ಕಡಿಮೆ. ಬಾದಾಮಿ ಚಾಲುಕ್ಯರು, ರಾಷ್ಟ್ರಕೂಟರು, ಗಂಗರು, ನೊಳಂಬರ ಕಾಲದಲ್ಲಿ ಯಾವುದೇ ಸಹಗಮನದ ಸೂಚನೆಗಳು ಕಂಡುಬರುವುದಿಲ್ಲ. ಆದರೆ ಕರ್ನಾಟಕದಲ್ಲಿ ವೀರಯುಗದೊಡನೆ ಪ್ರಬಲಗೊಂಡ ಸಹಗಮನ ಪದ್ಧತಿಯು ಹೊಯ್ಸಳ, ವಿಜಯನಗರ ಸಾಮ್ರಾಜ್ಯಗಳ ಕಾಲದಲ್ಲಿ ತನ್ನ ತುದಿಯನ್ನು ತಲುಪಿದೆ ಎನ್ನಬಹುದು.
ಕೃಷ್ಣ ದೇವಾಲಯದ ಹೊರಗೆ ಬಲಭಾಗದಲ್ಲಿ ನೆಟ್ಟಿರುವ ಸುಮಾರು ೫ ಅಡಿ ಎತ್ತರ, ೨ ಅಡಿ ಅಗಲವನ್ನು ಹೊಂದಿರುವ ಕಲ್ಲಿನ ಮೇಲೆ ತೋಳಿನಂತೆ ಕೆತ್ತಲಾಗಿದೆ(ನೋಡಿ: ಚಿತ್ರ ೩). ಇದರಲ್ಲಿ ಯಾವುದೇ ಕಂಬವಿರುವುದಿಲ್ಲ ಮತ್ತು ಹಸ್ತವನ್ನು ವ್ಯತಿರಿಕ್ತವಾಗಿ ಕೆತ್ತಿಲ್ಲದಿದ್ದರೂ ಅದರ ರೂಪಾಂತರವಾಗಿ ಕೆತ್ತಿದ್ದಾನೆ. ಇದರ ಮೇಲ್ಭಾಗದಲ್ಲಿ ಛತ್ರಿಯನ್ನು ಕೆತ್ತಲಾಗಿದೆ. ಸತ್ತ ವೀರನು ದೇವಲೋಕಕ್ಕೆ ಸೇರಿದ ಪುರುಷನಾದುದರಿಂದ ಸಹಗಮನವಾದ ಸತಿಯು ದೇವಲೋಕಕ್ಕೆ ಪತಿಯ ಜೊತೆ ಹೋಗುತ್ತಾಳೆ ಎಂಬ ನಂಬಿಕೆಯಿಂದ ಜನರು ಮಹಾಸತಿ ಕಲ್ಲಿಗೆ ಹೂವು, ತಾಂಬೂಲ, ಛತ್ರಿಗಳನ್ನು ಕೊಟ್ಟು ಮರ‍್ಯಾದೆಗಳನ್ನು ಊರಿನ ಜನ ಸಲ್ಲಿಸುತ್ತಿದ್ದರು.[7] ಈ ರೀತಿಯಲ್ಲಿ ಛತ್ರಿಯನ್ನು ಕೆತ್ತಲ್ಪಟ್ಟಿದ್ದಾರೆ. ಈ ಕಲ್ಲಿನಲ್ಲಿ ತೋಳನ್ನು ದುಂಡಾಗಿ ಕೆತ್ತಿದ್ದಾನೆ. ಇದು ಬಲಗೈನ ಚಿತ್ರವಾಗಿದೆ. ಮಹಾಸತಿಯ ಬಲಗೈ ಶುಭದ, ಸೌಭಾಗ್ಯದ, ಧನ್ಯಜೀವನದ ಸಂಕೇತ ಹಾಗೂ ಕೇವಲ ತೋಳು ಇರುವ ಮಾಸ್ತಿಕಲ್ಲುಗಳನ್ನು ವ್ಯಾಸನ ತೋಳು ಎಂದು ಕರೆಯುತ್ತಾರೆ.[8] ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಇವುಗಳನ್ನು ಒಂಟಿಕೈ ಮಾಸ್ತಿ ಎಂದು ಕರೆಯುತ್ತಾರೆ. ಆದರೆ ಕೆಲವರು ಇದನ್ನು ನೇಗಿಲು ಎಂದು ಗುರುತಿಸುತ್ತಾರೆ. ನೇಗಿಲಿಗೆ ಛತ್ರಿಯ ಗೌರವವನ್ನು ನೀಡಲಾಗಿದೆ ಎಂದು ಅರ್ಥೈಸುತ್ತಾರೆ. ಹಿಂದೆ ಈ ದೇವಾಲಯದ ಮಾರ್ಗವಾಗಿ ಕೃಷಿ ಭೂಮಿಗೆ ಹೋಗುವವರು ಈ ಕಲ್ಲಿಗೆ ನಮಸ್ಕರಿಸಿ ಹೋಗುತ್ತಿದ್ದರಂತೆ. ಈ ಕಲ್ಲನ್ನು ಗುರುತಿಸುವಲ್ಲಿ ವಿದ್ವಾಂಸರಲ್ಲಿ ಒಮ್ಮತವಿಲ್ಲ.
ಊರಿನ ನೈರುತ್ಯ ಭಾಗದಲ್ಲಿರುವ ಮುಸ್ಲಿಂ ದರ್ಗದ ಮುಂಭಾಗದಲ್ಲಿ ಒಂದು ಕಲ್ಲು ಬಿದ್ದಿತ್ತು. ಕ್ಷೇತ್ರಕಾರ್ಯವನ್ನು ಮಾಡುತ್ತಿದ್ದಾಗ ಅದನ್ನು ಗಮನಿಸಿ ತಿರುಗಿಸಿ ನೋಡಿದಾಗ ಅದೊಂದು ಮಾಸ್ತಿಕಲ್ಲಾಗಿತ್ತು (ನೋಡಿ: ಚಿತ್ರ ೪). ಇದು ಸುಮಾರು ೬ ಅಡಿ ಎತ್ತರ ೨ ಅಡಿ ಅಗಲವಿದೆ. ಕಲ್ಲಿನ ಅರ್ಧಭಾಗದಿಂದ ಮೇಲಕ್ಕೆ ಕೆತ್ತಲಾಗಿದೆ. ಇಲ್ಲಿ ಒಂದು ಚೌಕಾಕಾರದ ಸ್ತಂಭವನ್ನು ಕೆತ್ತಿದ್ದು, ಅದರಿಂದ ಬಲತೋಳನ್ನು ಮುಂದೆ ಚಾಚಿ ಮೇಲಕ್ಕೆತ್ತಿರುವ ರೀತಿಯಲ್ಲಿ ಚಿತ್ರಿಸಿದ್ದಾರೆ. ಇದರಲ್ಲಿ ಹಸ್ತವನ್ನು ಹಾಗೂ ಬೆರಳುಗಳನ್ನು ಚಿತ್ರಿಸಿದ್ದಾನೆ. ತೋಳನ್ನು ಸಹ ಚೌಕಾಕಾರದಲ್ಲಿ ಕೆತ್ತಲಾಗಿದೆ. ಕೈಯ ಮೇಲ್ಭಾಗದಲ್ಲಿ ಸೂರ್ಯ ಮತ್ತು ಚಂದ್ರನನ್ನು ಕೆತ್ತಲಾಗಿದೆ. ತೋಳುಬಂದಿ ಗಳನ್ನು ಮತ್ತು ಕೈಯಲ್ಲಿನ ಬಳೆಗಳನ್ನು ಸಹ ಚಿತ್ರಿಸಲಾಗಿದೆ. ಒಟ್ಟಿನಲ್ಲಿ ಇದೊಂದು ಮಾಸ್ತಿಕಲ್ಲಾಗಿದೆ.
ಊರಿನಿಂದ ಪಾಂಡವಪುರಕ್ಕೆ ಹೋಗುವ ರಸ್ತೆಯಲ್ಲಿರುವ ಲಕ್ಷ್ಮೀ ಗುಡಿಯ ಪಕ್ಕದಲ್ಲಿ ಮತ್ತೊಂದು ಮಾಸ್ತಿಕಲ್ಲಿದೆ. (ನೋಡಿ: ಚಿತ್ರ ೫) ಗುಡಿಯ ಬಲಭಾಗದಲ್ಲಿ ಈ ಮಾಸ್ತಿಕಲ್ಲಿದ್ದು ಎಡಭಾಗದಲ್ಲಿ ಬಲಿದಾನದ ಕಲ್ಲಿದೆ. ಈ ಮಾಸ್ತಿಕಲ್ಲು ಸುಮಾರು ೩ ಅಡಿ ಎತ್ತರ, ೪ ಅಡಿ ಅಗಲವಾಗಿದೆ. ಆದರೆ ಕೆಳಭಾಗಕ್ಕೆ ಹೆಚ್ಚಾಗಿ ಹೂಳಲ್ಪಟ್ಟಿದ್ದಾರೆ. ಈ ಕಲ್ಲಿನಲ್ಲಿ ಚೌಕಾಕಾರವಾಗಿ ಕಂಭವನ್ನು ಕೆತ್ತಿದ್ದು ಬಲಗೈನ ತೋಳು ಮುಂದಕ್ಕೆ ಚಾಚಿ ಮೇಲಕ್ಕೆ ಎತ್ತಿದೆ. ಇದೂ ಸಹ ಚೌಕಾಕಾರವಾಗಿ ಕೆತ್ತಲಾಗಿದೆ. ತೋಳಿಗೆ ಬಂದಿಯನ್ನು, ಕೈಗೆ ಬಳೆಗಳನ್ನು ಹಾಕಿರುವುದನ್ನು ಹಾಗೂ ಕೈಬೆರಳುಗಳನ್ನು ಚಿತ್ರಿಸಿದ್ದಾರೆ. ಕೈ ಕೆಳಗೆ ಗಂಡ ಮತ್ತು ಹೆಂಡತಿಯ ಚಿತ್ರಗಳಿವೆ. ಸ್ತಂಭದ ಮೇಲ್ಭಾಗದಲ್ಲಿ ಸ್ತ್ರೀ ಮುಖವನ್ನು ಚಿತ್ರಿಸಿದ್ದಾನೆ. ಸ್ತ್ರೀಯು ತಲೆಗೆ ಹೂವಿನ ದಂಡೆಯನ್ನು ಮುಡಿದಿದ್ದಾಳೆ. ತುರುಬನ್ನು ಇಡಿಯಾಗಿ ಕಟ್ಟಿರುವಂತೆ ಚಿತ್ರಿಸಲಾಗಿದೆ. ಸ್ತಂಭದ ಮೇಲ್ಭಾಗವು ಹೆಣ್ಣಿನ ಮುಖವನ್ನು ಹೋಲುವಂತೆ ಶಿಲ್ಪಲಕ್ಷಣವನ್ನು ಹೊಂದಿದೆ. ಶಿಲ್ಪದ ಮೇಲೆ ಸೂರ್ಯ ಮತ್ತು ಚಂದ್ರನನ್ನು ಕೆತ್ತಲಾಗಿದೆ. ಈ ಮಾಸ್ತಿಕಲ್ಲು ಒಂದು ಅಪರೂಪವಾದುದು ಎಂದು ಹೇಳಬಹುದು. ಏಕೆಂದರೆ ಇಂತಹ ಲಕ್ಷಣಗಳುಳ್ಳ ಮಾಸ್ತಿಕಲ್ಲುಗಳು ದೊರಕುವುದು ವಿರಳ.
ಉಪಸಂಹಾರ
ಕ್ರಿ.ಶ. ೯ ಮತ್ತು ೧೦ನೆಯ ಶತಮಾನದಲ್ಲಿ ಚೋಳರು ಇಂದಿನ ಚಾಮರಾಜನಗರ, ಮೈಸೂರು ಮತ್ತು ಮಂಡ್ಯ ಜಿಲ್ಲೆಗಳನ್ನೊಳಗೊಂಡಂತೆ ಆಳ್ವಿಕೆಯನ್ನು ನಡೆಸುತ್ತಿದ್ದರು. ಹಲವು ಬಾರಿ ಚೋಳರಿಗೂ ಮತ್ತು ಹೊಯ್ಸಳರಿಗೂ ಯುದ್ಧಗಳು ನಡೆದಿವೆ. ತೊಣ್ಣೂರು ಹೊಯ್ಸಳರ ಕಾಲದಲ್ಲಿ ಉಪರಾಜಧಾನಿಯಾಗಿತ್ತು. ಆದುದರಿಂದ ಇಲ್ಲಿ ಅನೇಕ ಬಾರಿ ಯುದ್ಧಗಳು ನಡೆದಿದ್ದುದರಿಂದ, ಇಲ್ಲಿ ಇಷ್ಟೊಂದು ವೀರಗಲ್ಲು‑ಮಾಸ್ತಿಗಲ್ಲುಗಳು ದೊರೆತಿವೆ ಎಂದು ಹೇಳಬಹುದು. ಇದು ಒಂದು ಯುದ್ಧಭೂಮಿಯಾಗಿತ್ತೆಂದು ಹೇಳಬಹುದು. ಇಲ್ಲಿ ದೊರೆತಿರುವ ವೀರಗಲ್ಲುಗಳು ಒಂದೊಂದು ಸಹ ತನ್ನದೇ ಆದ ಇತಿಹಾಸವನ್ನು ಗರ್ಭೀಕರಿಸಿಕೊಂಡಿವೆ. ಬಲಿದಾನದ ಕಲ್ಲಂತೂ ಬಹಳ ವಿರಳವಾದುದು. ಇಲ್ಲಿ ದೊರೆತಿರುವ ಎಲ್ಲಾ ಮಾಸ್ತಿಕಲ್ಲುಗಳು ಒಂದಕ್ಕೊಂದು ಭಿನ್ನವಾಗಿವೆ. ವಿಷಯ ಒಂದೇ ಆಗಿದ್ದರೂ, ಶಿಲ್ಪಿಯು ತನ್ನ ಕಲ್ಪನೆಯಲ್ಲಿ ಅಂದಿನ ಘಟನೆಗಳಿಗನುಗುಣವಾಗಿ ಚಿತ್ರಿಸಿದ್ದಾನೆ. ಒಂದೊಂದು ಮಾಸ್ತಿಕಲ್ಲುಗಳು ಸಹ ಭಿನ್ನವಾಗಿವೆ. ಈ ಎಲ್ಲಾ ಮಾಸ್ತಿಕಲ್ಲುಗಳು ಮರಣದಲ್ಲಿನ ಪತಿಯನ್ನು ಹಿಂಬಾಲಿಸಿ ನಡೆದ ಸತಿಯರು, ಧರ್ಮಕ್ಕಾಗಿ ದೇಹವನ್ನಿತ್ತ ಮಹಾಸಾಧ್ವಿಗಳಾಗಿದ್ದಾರೆ. ಇವರ ಸಾರ್ಥಕ ಬದುಕು ಮತ್ತು ಜೀವನವನ್ನು ಈ ಸ್ಮಾರಕ ಶಿಲೆಗಳು ಇಂದಿಗೂ ಸಾರುತ್ತಾ ನಿಂತಿವೆ.

[8] ಅದೇ
ತೊಣ್ಣೂರು : ೬. ತೊಣ್ಣೂರಿನ ಇತಿಹಾಸ
ನಾಡಿನ ಸಮಗ್ರ ಇತಿಹಾಸವನ್ನು ಅರಿಯುವಲ್ಲಿ ಪ್ರಾದೇಶಿಕ ಇತಿಹಾಸದ ಅಧ್ಯಯನ ಅತ್ಯವಶ್ಯಕವಾಗಿದ್ದು ತಪ್ಪಿರುವ ಕೊಂಡಿಗಳನ್ನು ಬೆಸೆಯುವಲ್ಲಿ ನೆರವಾಗುತ್ತದೆ. ಸಾಮ್ರಾಜ್ಯಗಳ ಏರುಪೇರುಗಳನ್ನು ಗುರುತಿಸುವುದರ ಜೊತೆಗೆ ಸ್ಥಳೀಯ ಇತಿಹಾಸದ ಮಹತ್ವವನ್ನೂ ಮನವರಿಕೆ ಮಾಡಿಕೊಳ್ಳಲು ಸಹಕರಿಸುತ್ತದೆ. ಈ ನಿಟ್ಟಿನಲ್ಲಿ ಕರ್ನಾಟಕದಲ್ಲಿನ ಪ್ರಾದೇಶಿಕ ಇತಿಹಾಸದ ಅಧ್ಯಯನವು ಮೇಲ್ನೋಟಕ್ಕೆ ಸಮಾಧಾನವೆನಿಸಿದರೂ, ಒಳಹೊಕ್ಕಾಗ ಆಗಬೇಕಾಗಿರುವ ಕೆಲಸಗಳ ಅಗಾಧತೆ ಎಂತಹವರನ್ನೂ ಗಾಬರಿಗೊಳಿಸುತ್ತದೆ. ಪ್ರಮುಖ ರಾಜಮನೆತನಗಳ ಇತಿಹಾಸದ ಜೊತೆಗೆ ಪ್ರಾಂತೀಯ ಅರಸರುಗಳ ಅಧ್ಯಯನವು ನಡೆದಿದೆಯಾದರೂ, ಹೆಚ್ಚಿನ ಸಾಮಂತರಸರ  ಇತಿಹಾಸವಿನ್ನೂ ಕಗ್ಗತ್ತಲಿನಲ್ಲೇ ಉಳಿದಿದೆ. ಅಂತಹವರಲ್ಲಿ ಮಂಡ್ಯ ಜಿಲ್ಲೆಯ ನಾಗಮಂಗಲದ ಪಾಳೇಗಾರರು, ಆರಣಿಯ ಅರಸರು, ಕೋಲಾರ ಜಿಲ್ಲೆಯ ತಾಡೆಗೊಳ್ಳದ ಅರಸರು, ಕರಾವಳಿ ಭಾಗದ ಅಸಂಖ್ಯಾತ ಹೆಗ್ಗಡೆಗಳು ಮುಂತಾದವರನ್ನು ಇಲ್ಲಿ ಹೆಸರಿಸಬಹುದಾಗಿದೆ. ನಾಡಿನ ಪ್ರಮುಖ ಸ್ಥಳಗಳ, ಇತಿಹಾಸ ಕೇಂದ್ರಗಳ ಬಗ್ಗೆ ಸಾಕಷ್ಟು ಅಧ್ಯಯನಗಳು ನಡೆದಿದೆಯಾದರೂ ಇನ್ನು ಅಸಂಖ್ಯಾತ ಚಾರಿತ್ರಿಕ ಕೇಂದ್ರಗಳು ಎಲೆಮರೆಕಾಯಾಗಿಯೇ ಉಳಿದಿವೆ. ಇಂತಹ ಸಂದರ್ಭದಲ್ಲಿ ನಾಡಿನ ಇತಿಹಾಸವನ್ನು ಕೆಳಸ್ತರದ ಗ್ರಾಮೀಣ ನೆಲೆಯಿಂದ ಪುನಾರಚಿಸುವಂತಹ ಸಂದಿಗ್ಧ ಸ್ಥಿತಿಯಲ್ಲಿ ಇಂದು ನಾವಿದ್ದೇವೆ. ವ್ಯಕ್ತಿ ಕುಟಂಬಗಳಿಗೆ ಇತಿಹಾಸವಿರುವಂತೆ, ಪ್ರತಿಯೊಂದು ಗ್ರಾಮಕ್ಕೂ ತನ್ನದೇ ಆದ ಇತಿಹಾಸವಿದ್ದು ಅದನ್ನು ಅರಿತು ಗ್ರಾಮದ ಸಮಗ್ರ ಚಿತ್ರವನ್ನು ನೀಡುವ ಗ್ರಾಮಕೋಶಗಳ ರಚನೆಯತ್ತ ಇತಿಹಾಸಕಾರರು ಗಮನಹರಿಸಬೇಕಾಗಿದೆ. ಅಂತರ್ ಶಿಸ್ತೀಯ ಹಾಗೂ ಬಹುಶಾಸ್ತ್ರೀಯ ಅಧ್ಯಯನಗಳಿಂದ ಚಾರಿತ್ರಿಕ ಕೇಂದ್ರಗಳನ್ನು ವಿಭಿನ್ನ ದೃಷ್ಠಿಕೋನದಿಂದ ನೋಡುವ ಯತ್ನಗಳೂ ನಡೆದಿದೆ.
ಪ್ರಾಚೀನ ಶಾಸನಗಳಲ್ಲಿ ‘ತೊಂಡನೂರು’, ‘ತೊಣ್ಡನೂರು’, ‘ಯಾದವಪುರ’ ಎಂದೆಲ್ಲಾ ಉಲ್ಲೇಖಿತಗೊಂಡಿರುವ, ಕೆರೆತೊಣ್ಣೂರು ಎಂದೂ ಚಿರಪರಿಚಿತವಾಗಿರುವ ತೊಣ್ಣೂರು, ಪಾಂಡವಪುರ ತಾಲ್ಲೂಕಿನಲ್ಲಿರುವ ಚಾರಿತ್ರಿಕ ಮಹತ್ವದ ಸ್ಥಳ. ಶ್ರೀವೈಷ್ಣವ ಯತಿ, ರಾಮಾನುಜರಿಗೆ ಆಶ್ರಯ ನೀಡಿದ ಸ್ಥಳ ಎಂಬ ಖ್ಯಾತಿ ಪಡೆದಿರುವ ಸ್ಥಳ. ತೊಣ್ಣೂರಿನ ಇತಿಹಾಸವನ್ನು ಶಿಲಾಯುಗ ಸಂಸ್ಕೃತಿಯಿಂದ ಗಂಗ, ಹೊಯ್ಸಳ, ವಿಜಯನಗರ, ನಾಗಮಂಗಲ, ಹೈದರ್‑ಟಿಪ್ಪು ಹಾಗೂ ಮೈಸೂರು ಅರಸರ ಕಾಲದವರೆವಿಗೂ ನಿರಂತರವಾಗಿ ಗುರುತಿಸಬಹುದಾಗಿದೆ. ಅದರಲ್ಲೂ ತೊಣ್ಣೂರಿನ ಇತಿಹಾಸ ವಿಶೇಷವಾಗಿ ಹೊಯ್ಸಳರ ಆಡಳಿತಾವಧಿಯಲ್ಲಿ ಹೆಚ್ಚು ದೈದೀಪ್ಯಮಾನವಾಗಿದ್ದು, ಅವರ ಕಾಲದ ಶಾಸನಗಳು ಈವರೆಗೆ ಅಧಿಕ ಸಂಖ್ಯೆಯಲ್ಲಿ ತೊಣ್ಣೂರಿನಲ್ಲಿ ಲಭಿಸಿವೆ. ಈ ಗ್ರಾಮದ ಇತಿಹಾಸವನ್ನು ಅರಿಯಲು ಶಾಸನಾಧಾರಗಳನ್ನೇ ಪ್ರಧಾನವಾಗಿ ಅವಲಂಬಿಸಬೇಕಾಗಿದ್ದು, ‘ಕರಿಬಂಟನ ಕಾಳಗ’ ಜನಪದ ಕಾವ್ಯವೂ ಸೇರಿದಂತೆ ಸಾಹಿತ್ಯಿಕ ಆಧಾರಗಳು ಸೀಮಿತ ವ್ಯಾಪ್ತಿಯನ್ನು ಹೊಂದಿವೆ. ಚಾರಿತ್ರಿಕ ದಾಖಲೆಗಳು ನೀಡಲಾಗದ ವಿವರವನ್ನು ಸ್ಥಳೀಯ ಐತಿಹ್ಯ, ಜನಪದೀಯ ನಂಬಿಕೆ, ಆಚರಣೆ ಹಾಗೂ ಮೌಖಿಕ ಪರಂಪರೆ(oral history)ಗಳು ಒದಗಿಸುವ ಸಾಧ್ಯತೆಯನ್ನು ತಳ್ಳಿಹಾಕುವಂತಿಲ್ಲ. ತೊಣ್ಣೂರಿನ ಬಳಿಯಿರುವ ಪದ್ಮಗಿರಿ ಬೆಟ್ಟದಲ್ಲಿ ನಿಸರ್ಗ ಕಲ್ಲಾಸರೆ, ಗವಿಗಳಿದ್ದು, ಸಮೀಪದಲ್ಲೇ ಹರಿದಿರುವ (ತೊಂಡೆ) ಹಳ್ಳ(ಯಾದವನದಿ)ದಿಂದಾಗಿ ಶಿಲಾಯುಗ ಮಾನವರ ವಸತಿಗೆ ಸೂಕ್ತ ಪರಿಸರವನ್ನು ಅದು ಹೊಂದಿದ್ದು, ನೆರೆಯ ಮೇಲುಕೋಟೆ ಕುಂತಿಬೆಟ್ಟ, ಸಣಬ ಮುಂತಾದೆಡೆಗಳಲ್ಲೂ ಶಿಲಾಯುಗ ಸಂಸ್ಕೃತಿಯ ಅವಶೇಷಗಳು ಪತ್ತೆಯಾಗಿರುವುದು ಉಲ್ಲೇಖಾರ್ಹ.
[1] ಇದರಿಂದ ನೂತನ ಬೃಹತ್ ಶಿಲಾಯುಗ ಸಂಸ್ಕೃತಿಯ ಕಾಲಕ್ಕಾಗಲೇ ತೊಣ್ಣೂರು, ಮಾನವವಸತಿ ನೆಲೆಯಾಗಿ ರೂಪುಗೊಂಡು, ಈ ಪರಿಸರದಲ್ಲಿ ಕೃಷಿಯು ಆರಂಭಗೊಂಡು, ಬಳಿಯಲ್ಲೇ ಹರಿದಿದ್ದ ಹಳ್ಳಕ್ಕೆ ಸಣ್ಣ ಒಡ್ಡನ್ನು ನಿರ್ಮಿಸಿ, ಕಿರು ಕೆರೆಯೊಂದನ್ನು ಅವರು ರೂಪಿಸಿಕೊಂಡಿದ್ದಿರಬಹುದೆಂದು ಊಹಿಸಬಹುದಾಗಿದೆ.
ಈ ಊರ ಹೆಸರಾದ ‘ತೊಣ್ಣೂರು’ ಮೂಲತಃ ತೊಂಡನೂರು ರೂಪದಲ್ಲೇ ಲಭಿಸುತ್ತಿದ್ದು, ‘ತೊಂಡ’ ಎಂದರೆ ಭಕ್ತ ಎಂಬ ಸೌಮ್ಯ ಅರ್ಥದೊಂದಿಗೆ ‘ಒರಟ, ವಡ್ಡ’ ಎಂಬ ಅರ್ಥವನ್ನು ಹೊಂದಿದೆ.[2] ‘ತೊಂಡನೂರು’ ಪದ ನಿಷ್ಪತ್ತಿಯನ್ನು ವಿವೇಚಿಸಿದಾಗ, ತೊಂಡೆ ಎಂಬ ಜಾತಿಯ ಸಸ್ಯದಿಂದ ಸಮೃದ್ಧವಾಗಿದ್ದ ಈ ಹಳ್ಳಕ್ಕೆ ತೊಂಡೆಹಳ್ಳ ಎಂಬ ಹೆಸರು ರೂಢಿಗೆ ಬಂದು ತೊಂಡೆಹಳ್ಳ(ತೊಂಡಾಳ)ದ ಮೇಲೆ ವಸತಿನೆಲೆ ರೂಪುಗೊಂಡಾಗ ‘ತೊಂಡೆಹಳ್ಳಿ’ (ತೊಂಡಳಳ್ಳಿ) ಎಂಬ ಹೆಸರು ಆ ಗ್ರಾಮಕ್ಕೆ ಬಂದು, ಮುಂದೆ ಅದು ಬೆಳೆದು ಪಟ್ಟಣವಾದಾಗ ತೊಂಡಳೂರು ಎಂಬ ರೂಪ ರೂಢಿಗೆ ಬಂದು, ಕ್ರಮೇಣ ಅದೇ ತೊಂಡನೂರು ಎಂದು ರೂಪಾಂತರ ಗೊಂಡಿರಬೇಕು. (“ಊರು” ಪದವು ಸಂಸ್ಕೃತದ ‘ಪುರ’>ಹುರ>ವೂರು ಉಚ್ಛಾರದಲ್ಲಿ ಳ/ಲ ಅಕ್ಷರಗಳು ಣ/ನ ರೂಪ ಪಡೆದು ಬರಹದಲ್ಲೂ ಚಾಲ್ತಿಗೊಳ್ಳುತ್ತವೆ. ಉದಾ. ಪಲ/ಪಣ. ಪಲ್ಲವ ಶಾಸನಗಳಲ್ಲಿ ತೊಂಡೆಮಂಡಲದ ಉಲ್ಲೇಖವಿದ್ದರೆ, ತೊಣ್ಣೂರಿನ ಶಾಸನ[3]ವೊಂದರಲ್ಲಿ ತೊಂಡಾಚಾರಿಯ ಉಲ್ಲೇಖವಿದ್ದು, ಪಾಂಡವಪುರದ ಕ್ರಿ.ಶ. ೧೮೪೮ರ ಶಾಸನದಲ್ಲಿ ‘ತೊಂಡಮಂಡಲಾತ್ತಾನ್’[4] ಎಂಬ ಪದ ಪ್ರಯೋಗವಿದೆ. ಶ್ರೀವೈಷ್ಣವ ಆಳ್ವಾರುಗಳಲ್ಲಿ ‘ತೊಂಡರಡಿಪ್ಪೊಡಿಯಾಳ್ವಾರು’[5] ಎಂಬ ಆಳ್ವಾರರು ಇದ್ದುದನ್ನು ಇಲ್ಲಿ ಸ್ಮರಿಸಬಹುದಾಗಿದೆ. ಹೀಗೆ ಪೂರ್ವೇತಿಹಾಸ ಕಾಲದಲ್ಲಿ ನಿಸರ್ಗ ನೆಲೆಯಲ್ಲಿ ರೂಪುಗೊಂಡ ಈ ಊರು, “ತೊಂಡೆ” ಸಸ್ಯದಿಂದ ಕೂಡಿದ್ದ, ಹಳ್ಳದ ದಂಡೆಯ ಮೇಲೆ ತಲೆ ಎತ್ತಿದ್ದರಿಂದ ಅದರ ಹೆಸರನ್ನು ನಿಸರ್ಗವಾಚಿ ಹಿನ್ನೆಲೆಯಲ್ಲೇ ಗ್ರಹಿಸಬೇಕಾಗಿದೆ. ಚಾಮರಾಜನಗರ ಹಾಗೂ ಸವಣೂರು ತಾಲ್ಲೂಕುಗಳಲ್ಲಿ ಇದೇ ಹೆಸರಿನ ಗ್ರಾಮಗಳಿದ್ದು, ಅಲ್ಪಸ್ವಲ್ಪ ವ್ಯತ್ಯಾಸದೊಂದಿಗೆ ಇದೇ ಹೆಸರನ್ನು ಹೊಂದಿರುವ ಇನ್ನೂ ಹದಿನೆಂಟು ಗ್ರಾಮಗಳು ರಾಜ್ಯದಲ್ಲಿವೆ.[6]
ನಾಡಿನ ಪೂರ್ವೇತಿಹಾಸ ಕಾಲದೀಚೆಗಿನ ಇತಿಹಾಸದಲ್ಲೂ ಹಲವಾರು ಏಳು‑ಬೀಳುಗಳು ಕಂಡುಬಂದು, ನಾಲ್ಕನೆಯ ಶತಮಾನದಲ್ಲಿ ತಲಕಾಡಿನ ಗಂಗರು ಪ್ರಬಲ ರಾಜಕೀಯ ಶಕ್ತಿಯಾಗಿ ರೂಪುಗೊಂಡು ಈ ಭಾಗದಲ್ಲಿ ಪ್ರಾಬಲ್ಯಗಳಿಸಿದ ಅಂಶವನ್ನು ಈ ತಾಲ್ಲೂಕಿನ ಶಾಸನಗಳೂ ಸೇರಿದಂತೆ ಇತರೆಡೆಯ ಶಾಸನಗಳು ವ್ಯಕ್ತಪಡಿಸುತ್ತವೆ. ತೊಣ್ಣೂರಿನಲ್ಲಿ ಲಭಿಸಿರುವ ಏಕೈಕ ಗಂಗಶಾಸನ,[7] ಸುಮಾರು ೯ನೆಯ ಶತಮಾನಕ್ಕೆ ಸೇರಿದ್ದು, ಅದರ ಪಾಠವಿನ್ನೂ ಪ್ರಕಟವಾಗಬೇಕಿದೆ. ಈ ಹಿನ್ನೆಲೆಯಲ್ಲಿ ಆಗ ತೊಣ್ಣೂರು ಒಂದು ಸಣ್ಣ ಗ್ರಾಮವಾಗಿತ್ತೆಂದು ತರ್ಕಿಸಬಹುದಾಗಿದೆ. ನೆರೆಯ ಮೇಲುಕೋಟೆ[8]ಯಲ್ಲಿರುವ ಗುಹಾಂತರ ಆಲಯಗಳನ್ನು ವಿದ್ವಾಂಸರು ಗಂಗರ ಕಾಲಕ್ಕೆ ಗುರುತಿಸುತ್ತಾರೆ. ಹಾಗೆಯೇ ಅಲ್ಲಿರುವ ಕೆಲವು ಕಂಬಗಳೂ ಗಂಗಶಿಲ್ಪ ಲಕ್ಷಣವನ್ನು ಹೊಂದಿವೆ ಎಂಬ ಅಭಿಪ್ರಾಯವಿದೆ. ಇದೇ ತಾಲೂಕಿನ ನೆರೆಯ ಚಿನಕುರಳಿ,[9] ಬೇವಿನಕುಪ್ಪೆ,[10] ಕ್ಯಾತನಹಳ್ಳಿ[11]ಗಳಲ್ಲೂ ಗಂಗಶಾಸನಗಳು ಪತ್ತೆಯಾಗಿವೆ.
ಗಂಗರನ್ನು ಸೋಲಿಸಿ ಗಂಗವಾಡಿಯನ್ನು ವಶಪಡಿಸಿಕೊಂಡ ಚೋಳರ ಆಳ್ವಿಕೆಯಲ್ಲಿ ತೊಂಡೆಹಳ್ಳಿ>ತೊಂಡನೂರು ಆಗಿ ರೂಪಾಂತರಗೊಂಡಿರುವ ಸಾಧ್ಯತೆಗಳಿವೆಯಾದರೂ ಅದನ್ನು ಪುಷ್ಟೀಕರಿಸಲು ಬಲಿಷ್ಟ ಆಧಾರಗಳಿಲ್ಲ. ಆದರೂ ತೊಣ್ಣೂರಿನಲ್ಲಿ ಕಂಡುಬರುವ ಹೊಯ್ಸಳ ದೇವಾಲಯಗಳು ಚೋಳಶೈಲಿಯಲ್ಲಿರುವ ಹಿನ್ನೆಲೆಯಲ್ಲಿ, ತೊಣ್ಣೂರಿನಲ್ಲಿ ನೆಲೆಯೂರಿರ ಬಹುದಾದ ಚೋಳರ ಕಾಲದ ತಮಿಳು ಕುಟುಂಬಗಳ ಬಗ್ಗೆ ವಿವೇಚಿಸುವ ಅಗತ್ಯವಿದೆ. ತೊಣ್ಣೂರಿನಲ್ಲಿ ಈ ವರೆಗೆ ಪತ್ತೆಯಾಗಿರುವ ಸುಮಾರು ೭೦ ಶಾಸನಗಳಲ್ಲಿ ಅರ್ಧಕ್ಕೂ ಹೆಚ್ಚು (೪೩) ಶಾಸನಗಳು ತಮಿಳು ಭಾಷೆಯಲ್ಲಿರುವುದು ಉಲ್ಲೇಖಾರ್ಹವಾದರೂ ಅವುಗಳಲ್ಲೊಂದೂ ಚೋಳರ ಕಾಲಕ್ಕೆ ಸೇರಿದವಾಗಿಲ್ಲ ಎಂಬುದು ಅಷ್ಟೇ ಗಮನಾರ್ಹ, ಆದರೂ ಇಲ್ಲಿಯ ಲಕ್ಷ್ಮೀನಾರಾಯಣ, ನರಸಿಂಹ ದೇವಾಲಯ, ಕೃಷ್ಣದೇವಾಲಯ, ಕೈಲಾಸೇಶ್ವರ ದೇವಾಲಯಗಳು ತಮಿಳುನಾಡು ಮೂಲದ ದಾನಿಗಳಿಂದ ನಿರ್ಮಾಣಗೊಂಡಿರುವ ಅಂಶವನ್ನು ಮರೆಯುವಂತಿಲ್ಲ. ಇದಕ್ಕೆ ಪೂರಕವಾಗಿ ಇಲ್ಲಿಯ ದೇವಾಲಯಗಳಿಗೆ ಇಂದಿಗೂ ಭಕ್ತರು ದೂರದ ತಮಿಳುನಾಡು ಹಾಗೂ ಆಂಧ್ರದ ವಿವಿಧ ಭಾಗಗಳಿಂದ ಬಂದು ಹೋಗುವ ಕ್ರಿಯೆ ಮುಂದುವರಿದಿದೆ.
ತೊಣ್ಣೂರು, ಹನ್ನೊಂದನೆಯ ಶತಮಾನದ ಅಂತ್ಯಕ್ಕಾಗಲೇ ಪ್ರಮುಖ ಶ್ರೀವೈಷ್ಣವ ಕ್ಷೇತ್ರವಾಗಿ ರೂಪಿತಗೊಂಡಿರಬಹುದಾದರೂ, ಹೊಯ್ಸಳ ವಿಷ್ಣುವರ್ಧನನೊಂದಿಗೆ ಅದರ ವೈಭವೋಪೇತ ಇತಿಹಾಸ ಆರಂಭಗೊಳ್ಳುತ್ತಿದ್ದು, ಶ್ರೀವೈಷ್ಣವ ಯತಿ ರಾಮಾನುಜರ ಆಗಮನದಿಂದಾಗಿ ಪ್ರಜ್ವಲಿಸಲಾರಂಭಿಸಿತೆಂದರೆ ತಪ್ಪಾಗಲಾರದು. ಹೊಯ್ಸಳರ ಆಳ್ವಿಕೆಯಲ್ಲಿ ತೊಣ್ಣೂರು, ಪ್ರಮುಖ ಶ್ರೀವೈಷ್ಣವ ಕೇಂದ್ರವಾಗಿ ರೂಪಿತಗೊಂಡು, ವಿಷ್ಣುವರ್ಧನ, ಒಂದನೆಯ ನರಸಿಂಹ, ಇಮ್ಮಡಿ ಬಲ್ಲಾಳ, ಇಮ್ಮಡಿ ನರಸಿಂಹ, ಹಾಗೂ ಮುಮ್ಮಡಿ ನರಸಿಂಹರ ಆಳ್ವಿಕೆಯಲ್ಲಿ ಸಮೃದ್ಧ ರಾಜಾಶ್ರಯವನ್ನು ಪಡೆದಿತ್ತು. ಧಾರ್ಮಿಕ ಕೇಂದ್ರವಾಗಿ, ಸಾಂಸ್ಕೃತಿಕ ನೆಲೆಯಾಗಿ ದಕ್ಷಿಣ ಭಾರತದುದ್ದಗಲಕ್ಕೂ ಅದರ ಕೀರ್ತಿ ಹಬ್ಬಿತ್ತು.
ಹೊಯ್ಸಳ ವಿಷ್ಣುವರ್ಧನ (ಕ್ರಿ.ಶ. ೧೧೦೪‑ಕ್ರಿ.ಶ. ೧೧೫೨) ಹಾಗೂ ಮುಮ್ಮಡಿ ಬಲ್ಲಾಳ(ಕ್ರಿ.ಶ. ೧೨೯೧‑ ಕ್ರಿ.ಶ. ೧೩೪೨)ರ ಆಳ್ವಿಕೆಯಲ್ಲಿ ತೊಣ್ಣೂರು ಅವರ ಉಪರಾಜಧಾನಿ ಯಾಗಿತ್ತೆಂದೂ ಹೇಳಲಾಗುತ್ತದೆ.[12] ಆದರೆ ತೊಣ್ಣೂರಿನಲ್ಲಿ ಈವರೆಗೆ ಲಭಿಸಿರುವ ಯಾವುದೇ ಹೊಯ್ಸಳ ಶಾಸನಗಳಲ್ಲಿ, ಅದನ್ನು ರಾಜಧಾನಿ ಎಂದು ಕರೆದಿರದೇ, ಕೇವಲ ಅಗ್ರಹಾರ, ಹಿರಿಯ ಅಗ್ರಹಾರ, ಅನಾದಿ ಅಗ್ರಹಾರ, ಯಾದವ ನಾರಾಯಣ ಚತುರ್ವೇದಿ ಮಂಗಲ, ಯಾದವಪುರ ಎಂಬ ವಿಶೇಷಣಗಳನ್ನಷ್ಟೇ  ಅದಕ್ಕೆ ನೀಡಲಾಗಿದೆ. ಮಿಗಿಲಾಗಿ ತೊಣ್ಣೂರಿನ ಹೆಚ್ಚಿನ ಶಾಸನಗಳು ದೋರಸಮುದ್ರವನ್ನೇ ರಾಜಧಾನಿ ಎಂದು ಮೇಲಿಂದ ಮೇಲೆ ಹೆಸರಿಸಿರುವುದು ಗಮನಾರ್ಹ. ಆದರೂ ಈ ಸಂಬಂಧ ವಿದ್ವಾಂಸರು ಉಲ್ಲೇಖಿಸುವ ಚಿಕ್ಕಮಗಳೂರು ತಾಲ್ಲೂಕಿನ ಒಂದು (ಕ್ರಿ.ಶ. ೧೧೨೫) ಶಾಸ[13] ಹಾಗೂ ಚಾಮುಂಡಿಬೆಟ್ಟದ ಕ್ರಿ.ಶ. ೧೧೨೮ರ ಶಾಸನಗಳಲ್ಲಿ[14] ಬರುವ “ಯಾದವಪುರ”ವನ್ನು ತೊಣ್ಣೂರಿನೊಂದಿಗೆ ಸಮೀಕರಿಸಲು ಮುಂದಾಗುವ ವಿದ್ವಾಂಸರುಗಳ ಅಭಿಪ್ರಾಯವನ್ನು ಸಮರ್ಥಿಸಿಕೊಳ್ಳಲು ಆ ಶಾಸನಗಳಲ್ಲಿ ಪೂರಕ ಮಾಹಿತಿ ಇಲ್ಲ. ಆದರೆ ಅದೇ ಸಂದರ್ಭದಲ್ಲಿ ವಿಷ್ಣುವರ್ಧನನ ಕಾಲಕ್ಕೆ ಸೇರಿದ ಇದೇ ತಾಲ್ಲೂಕಿನ ಶಂಭೂನಹಳ್ಳಿ[15] ಹಾಗೂ ಹೊಸಕೋಟೆಯ[16] ತೇದಿರಹಿತ ಶಾಸನಗಳಲ್ಲೂ ‘ಯಾದವಪುರ’ದ ಉಲ್ಲೇಖವಿದ್ದು, ಇದರಿಂದ ಹೊಸಕೋಟೆಗೆ ‘ಯಾದವಪುರ’ ಎಂಬ ಹೆಸರಿದ್ದ ಅಂಶ ಸೃಷ್ಟವಾಗುತ್ತಿದ್ದು, ಚಾಮುಂಡಿಬೆಟ್ಟದ ಶಾಸನದಲ್ಲಿ ಉಕ್ತವಾಗಿರುವ ಯಾದವಪುರ ಇದೇ ಆಗಿರಬೇಕೆಂದು ಅನುಮಾನಿಸಲು ಅವಕಾಶವಿದೆ. ಇವೆಲ್ಲದರ ನಡುವೆಯೂ ಈ ತೊಣ್ಣೂರೇ, ಶಾಸನೋಕ್ತ ‘ಯಾದವಪುರ’ ಎಂದು ಒಪ್ಪಿದರೆ, ಆಗ ರಾಮಾನುಜಚಾರ್ಯರು, ಕ್ರಿ.ಶ. ೧೧೨೮ರವರೆಗೂ ತೊಣ್ಣೂರಿನಲ್ಲಿದ್ದರೆಂದು ಒಪ್ಪಬೇಕಾಗುತ್ತದೆ. ಹಾಗೆ ಒಪ್ಪಿದರೆ ರಾಮಾನುಜರ ಜೀವಿತಕ್ಕೆ ಸಂಬಂಧಿಸಿದಂತೆ ಮತ್ತಷ್ಟು ಗೊಂದಲಗಳು ಉದ್ಭವಿಸುತ್ತವೆ. ಹಾಗೆಯೇ ಲಕ್ಷ್ಮೀನಾರಾಯಣ ಗುಡಿಯ ಹಿಂಭಾಗದಲ್ಲಿ ಹೊಯ್ಸಳರ ಕಾಲದ ಅರಮನೆ ಕಟ್ಟಡದ ಅವಶೇಷಗಳಿವೆ ಎಂದು ಹೇಳಲಾಗುತ್ತಾದರೂ ಇಂದು ಏನೇನೂ ಉಳಿದಿಲ್ಲ.
ತೊಣ್ಣೂರು, ವಿಷ್ಣುವರ್ಧನನ ಪಾಲನೆಗೆ ಒಳಪಟ್ಟಿದ್ದು, ರಾಮಾನುಜಾಚಾರ್ಯರ ಪಾದ ಸ್ಪರ್ಶದಿಂದಾಗಿ ಪಾವನವಾಯಿತೆಂದು ಕೃಷ್ಣದೇವಾಲಯದ ಕ್ರಿ.ಶ. ೧೭೨೨ರ ತಾಮ್ರಶಾಸನದಲ್ಲಿ ದಾಖಲಿಸಲಾಗಿದೆ. ಆದರೆ ರಾಮಾನುಜರ ಸಮಕಾಲೀನ ಹೊಯ್ಸಳ ಶಾಸನಗಳಲ್ಲಿ ಅವರ ಜೀವನಕ್ಕೆ ಸಂಬಂಧಿಸಿದಂತೆ ಯಾವುದೇ ನೇರ ಉಲ್ಲೇಖ ಲಭಿಸದಿರುವುದು ಅನೇಕ ಗೊಂದಲಗಳಿಗೆ ಎಡೆಮಾಡಿಕೊಡುತ್ತದೆ. ರಾಮಾನುಜರು ತೊಣ್ಣೂರಿಗೆ ಬಂದಿದ್ದರೆಂಬ ಅಂಶವನ್ನೇ ಅನುಮಾನದಿಂದ ನೋಡಬೇಕೆಂದೆನಿಸುತ್ತದೆ. ಆದರೆ ಸುಮಾರು ೧೨ನೆಯ ಶತಮಾನಕ್ಕೆ ಸೇರಿದ ಕೃಷ್ಣನ ಗುಡಿಯ ಶಾಸನದಲ್ಲಿ[17] ಇಳೈಯಾಳ್ವನ್(ರಾಮಾನುಜ)ರ ಶಿಷ್ಯನಾದ ತಿರುವರಂಗದಾಸನು, ಕೂತ್ತಾಂಡಿ ವಿಣ್ನಾಗಾರದ ವಿರ‍್ತುರುಂದ ಪೆರುಮಾಳಿಗೆ ದತ್ತಿ ಬಿಟ್ಟ ಅಂಶ ದಾಖಲಾಗಿದೆ. ಇದು ಸುಮಾರು ಕ್ರಿ.ಶ. ೧೧೭೫ಕ್ಕೆ ಸೇರಿದ ಶಾಸನವಾಗಿದ್ದು, ಇಲ್ಲಿ ರಾಮಾನುಜರು ಇಳೈಯಾಳ್ವನ್ ಎಂದು ವಿಶೇಷಣಾಂಕಿತರಾಗಿ ಉಲ್ಲೇಖಿತಗೊಂಡಿದ್ದಾರೆ. ತೊಣ್ಣೂರಿನ ಲಕ್ಷ್ಮೀನಾರಾಯಣ ದೇವಾಲಯದಲ್ಲಿರುವ ಇನ್ನೊಂದು ಶಾಸನ[18] ಸುಮಾರು ೧೪ನೆಯ ಶತಮಾನಕ್ಕೆ ಸೇರಿದ್ದು, ಅದರಲ್ಲಿ ರಾಮಾನುಜ ಮಠದಲ್ಲಿದ್ದ ೪೨ ವಟುಗಳ ಜೀವಿತಕ್ಕೆಂದು ದತ್ತಿಬಿಟ್ಟಿದ್ದರ ಪ್ರಸ್ತಾಪವಿದೆ. ನೆರೆಯ ಮೇಲುಕೋಟೆಯ ಶಾಸನಗಳಲ್ಲಿ ಎಂಬೆರುಮಾನ್,[19] ರಾಮಾನುಜಾಚಾರ್ಯ ಮುಂತಾಗಿ ಉಲ್ಲೇಖಗಳು ೧೪ನೆಯ ಶತಮಾನದ ಶಾಸನಗಳಲ್ಲಿ ಲಭಿಸುತ್ತವೆ(ಹೆಚ್ಚಿನ ಚರ್ಚೆಗೆ ಬಾ.ರಾ. ಗೋಪಾಲ್‌ರವರ ‘ಕರ್ನಾಟಕದಲ್ಲಿ ಶ್ರೀರಾಮಾನುಜಾಚಾರ್ಯರು’, ಪ್ರಸಾರಾಂಗ, ಮೈಸೂರು, ೧೯೮೪, ಕೃತಿಯನ್ನು ನೋಡಿ).
ಚೋಳರನ್ನು ತಲಕಾಡಿನಿಂದ ಹೊಡೆದೊಡಿಸಿ, ಗಂಗವಾಡಿ ೯೬೦೦೦ವನ್ನು ವಶಪಡಿಸಿ ಕೊಂಡ ಹೊಯ್ಸಳ ವಿಷ್ಣುವರ್ಧನನು, ಅದರ ನೆನಪಾಗಿ ತನ್ನ ರಾಜ್ಯದಲ್ಲಿ ನಿರ್ಮಿಸಿದ ಪಂಚನಾರಾಯಣ ದೇವಾಲಯಗಳಲ್ಲಿ ತೊಣ್ಣೂರಿನ ಲಕ್ಷ್ಮೀನಾರಾಯಣ (ನಂಬಿನಾರಾಯಣ) ದೇವಾಲಯವೂ ಒಂದೆಂಬ ಅಭಿಪ್ರಾಯವಿದೆಯಾದರೂ ತಲಕಾಡು, ಬೇಲೂರು ದೇವಾಲಯಗಳಲ್ಲಿನ ವೈಭವವಿಲ್ಲಿ ಕಂಡುಬರುವುದಿಲ್ಲ. ಚೋಳರ ಮೇಲಿನ ದಿಗ್ವಿಜಯದ ನೆನಪಾಗಿ ತಲಕಾಡಿನಲ್ಲಿ ಗುಡಿ ನಿರ್ಮಿಸಿದ್ದಕ್ಕೆ ಕ್ರಿ.ಶ. ೧೧೧೭ರ ಶಾಸನಯುಕ್ತ[20] ಕೀರ್ತಿ ನಾರಾಯಣ ದೇವಾಲಯ ತಲಕಾಡಿನಲ್ಲಿದೆ. ಆದರೆ ಅದೇ ತೊಣ್ಣೂರಿನ ಲಕ್ಷ್ಮೀನಾರಾಯಣ ದೇವಾಲಯದ ನಿರ್ಮಾಣಕ್ಕೆ ಸಂಬಂಧಿಸಿದಂತೆ ನಿಖರ ದಾಖಲೆಗಳು ಲಭ್ಯವಿಲ್ಲ. ಆದರೂ ಅಲ್ಲಿರುವ ತೇದಿರಹಿತ ಶಾಸನವೊಂದು[21] ಸುರಿಗೆಯ ನಾಗಯ್ಯನು ವಿಷ್ಣುವರ್ಧನ ಪ್ರತಾಪ ಹೊಯ್ಸಳದೇವರ ಆದೇಶದಂತೆ ಈ ದೇವಾಲಯದಲ್ಲಿ ಓಲಗಸಾಲೆಯನ್ನು ನಿರ್ಮಿಸಿದ್ದನ್ನು ಪ್ರಸ್ಥಾಪಿಸುತ್ತಿದ್ದು (ಕಾಲ ಕ್ರಿ.ಶ.ಸು. ೧೧೨೦) ಈ ಶಾಸನವೊಂದನ್ನಾಧರಿಸಿ ಅದು ಕ್ರಿ.ಶ. ೧೧೨೦ಕ್ಕೆ ಮೊದಲೇ ನಿರ್ಮಾಣಗೊಂಡಿರಬೇಕೆಂದು ವಿದ್ವಾಂಸರು ತರ್ಕಿಸಿದ್ದಾರೆ. ಈ ದೇವಾಲಯವನ್ನು ವಿಷ್ಣುವರ್ಧನನೇ ನಿರ್ಮಿಸಿ, ತೊಂಡನೂರನ್ನು ಅಗ್ರಹಾರವನ್ನಾಗಿಸಿ ಅದಕ್ಕೆ ಯಾದವನಾರಾಯಣ ಚತುರ್ವೇದಿ ಮಂಗಲ ಎಂಬ ಅಭಿಧಾನವನ್ನು ನೀಡಿ ದೇವರ ಪೂಜಾವಿಧಿ ಮತ್ತು ಶ್ರೀವೈಷ್ಣವರ ಜೀವನೋಪಾಯಕ್ಕೆಂದು ಅಲ್ಲೇ ಇದ್ದ ಕೆರೆಯನ್ನು ವಿಸ್ತರಿಸಿ ಉದಾರ ದತ್ತಿ ನೀಡಿ, ಅದನ್ನು ಸರ್ವಮಾನ್ಯ ಅಗ್ರಹಾರವೆಂದು ಘೋಷಿಸಿದನೆಂದು ಊಹಿಸಬಹುದಾಗಿದ್ದರೂ, ಅದನ್ನು ಪುಷ್ಠೀಕರಿಸಲು ಸಧ್ಯಕ್ಕೆ ಆಧಾರಗಳ ಕೊರತೆ ಇದೆ.
ಕಟ್ಟಾ ಶೈವಮತಾನುಯಾಯಿಗಳಾಗಿದ್ದ ಚೋಳ[22] ಸಾಮ್ರಾಟರಲ್ಲಿ ಒಬ್ಬನಾದ ಕುಲೋತ್ತುಂಗ ಚೋಳನ ಕಿರುಕುಳ ತಾಳಲಾರದೆ ಶ್ರೀವೈಷ್ಣವ ಯತಿ ರಾಮಾನುಜಾಚಾರ್ಯರು ತಲೆಮರೆಸಿಕೊಂಡು ಸೇಲಂ ಮಾರ್ಗವಾಗಿ ಹೊಯ್ಸಣನಾಡಿಗೆ ಆಗಮಿಸಿ ರಾಮನಾಥಪುರ‑ ಮಿರ್ಲೆ‑ಸಾಲಿಗ್ರಾಮ ಮಾರ್ಗವಾಗಿ ತೊಣ್ಣೂರಿಗೆ ಬಂದು ಇಲ್ಲಿ ಸ್ವಲ್ಪ ಕಾಲ ತಂಗಿದ್ದು ನಂತರ ಮೇಲುಕೋಟೆಗೆ ತೆರಳಿ, ಅಲ್ಲೂ ಚೆಲುವನಾರಾಯಣ ದೇವಾಲಯವನ್ನು ನಿರ್ಮಿಸಿ, ಶ್ರೀವೈಷ್ಣವ ಧರ್ಮವನ್ನು ಪ್ರಚುರಪಡಿಸಿ ದೇವಾಲಯ ಹಾಗೂ ರಾಮಾನುಜಕೂಟಗಳ ನಿರ್ವಹಣೆಗೆಂದು ೫೨ ಶಿಷ್ಯರ ಸಮಿತಿಯನ್ನು ರಚಿಸಿ, ಶ್ರೀರಂಗಕ್ಕೆ ತೆರಳಿದರೆಂದು ಹೇಳಲಾಗುತ್ತದೆ.[23] ತಮಿಳುನಾಡಿನಿಂದ ಹೊರಟ ರಾಮಾನುಜರು ತೊಣ್ಣೂರು ಮತ್ತು ಮೇಲುಕೋಟೆಗಳನ್ನು ತಲುಪಲು ಅನುಸರಿಸಿದರೆಂದು ಹೇಳಲಾಗುವ ಮೇಲಿನ ಮಾರ್ಗವು ಬಳಸುಮಾರ್ಗವಾಗಿದ್ದು, ಆ ರೀತಿ ಮಾಡಲು ಕಾರಣವೇನೆಂದು ವಿವೇಚಿಸಬೇಕಾಗಿದೆ. ಕೇರಳದ ಕಾಸರಗೋಡು ಮೂಲಕ ಕಾವೇರಿಯ ಉಗಮಸ್ಥಾನವಾದ ತಲಕಾವೇರಿಗೆ ಹೋಗಿ ಅಲ್ಲಿಂದ ಕಾವೇರಿ ನದಿಯಂಚಲ್ಲೇ ಸಾಗಿ, ಮೇಲೆ ಸೂಚಿಸಿರುವ ಸ್ಥಳಗಳ ಮೂಲಕ ಸಾಲಿಗ್ರಾಮದವರೆಗೂ ಬಂದು, ಅಲ್ಲಿಂದ ಎಡತೊರೆ, ಕನ್ನಂಬಾಡಿ, (ಬೆಳಗೂಳ‑ಶ್ರೀರಂಗಪಟ್ಟಣ) ಇಲ್ಲವೇ (ಸೀತಾಪುರ‑ಹರವು) ಮಾರ್ಗವಾಗಿ ತೊಣ್ಣೂರನ್ನು ತಲುಪಿರುವ ಸಾಧ್ಯತೆಯ ಬಗ್ಗೆ ಚಿಂತಿಸಬೇಕಿದೆ. ತೊಣ್ಣೂರಿನಲ್ಲಿದ್ದ ರಾಮಾನುಜರಿಗೆ ಕನಸಿನಲ್ಲಿ ಕಾಣಿಸಿಕೊಂಡ ಚೆಲುವ ನಾರಾಯಣನ ಸೂಚನೆಯಂತೆ ಮೇಲುಕೋಟೆಗೆ ಬಂದ ರಾಮಾನುಜರ ಧರ್ಮಪ್ರಸಾರ ಕಾರ್ಯಕ್ಕೆ ನೆರವಾದವರು ಹೊಲೆಯರೆಂದು ತಿಳಿದುಬರುತ್ತದೆ. ಆದರೆ ರಾಮಾನುಜರು ತೊಣ್ಣೂರನ್ನು ತ್ಯಜಿಸಿ ಮೇಲುಕೋಟೆಯತ್ತ ಸಾಗಲು ಇದ್ದ ನೈಜ ಕಾರಣವೆನೆಂಬುದನ್ನು ಪುನರ್‌ಪರಿಶೀಲಿಸುವ ಅಗತ್ಯವಿದೆ.
ಹೊಯ್ಸಳ ವಿಷ್ಣುವರ್ಧನನು ರಾಮಾನುಜರ ಪ್ರಭಾವಕ್ಕೊಳಗಾಗಿ ಜೈನಮತವನ್ನು ತ್ಯಜಿಸಿ, ಶ್ರೀವೈಷ್ಣವಾನುಯಾಯಿಯಾಗುವ ಮೂಲಕ ಬಿಟ್ಟಿದೇವ ಎಂದಿದ್ದ ತನ್ನ ಹೆಸರನ್ನು ವಿಷ್ಣುವರ್ಧನನೆಂದು ಮಾರ್ಪಡಿಸಿಕೊಂಡು, ತನ್ನ ಸಾಮ್ರಾಜ್ಯದಲ್ಲಿ ಶ್ರೀ ವೈಷ್ಣವಧರ್ಮಕ್ಕೆ ವಿಶೇಷ ಪ್ರೋತ್ಸಾಹ ನೀಡಿದನೆಂದು ಹೇಳಲಾಗುತ್ತದೆ. ವಿಷ್ಣುವರ್ಧನನ ಮತಾಂತರ ಘಟನೆ ನಡೆದದ್ದು ಕ್ರಿ.ಶ. ೧೦೯೮ರ ನಂತರ ಎಂದು ನಂಬಲಾಗಿದ್ದು, ಅದಕ್ಕೆ ಬೆಳಗೊಳದ ಕ್ರಿ.ಶ. ೧೦೯೮ರ ಶಾಸನವನ್ನು[24] ಉಲ್ಲೇಖಿಸಲಾಗುತ್ತಿತ್ತು. ಆದರೆ ಬಾ.ರಾ. ಗೋಪಾಲ್[25] ಅವರು ಆ ಶಾಸನದ ಕಾಲವನ್ನು ಕ್ರಿ.ಶ. ೧೩೩೮ ಎಂದು ಪುನರ್‌ನಿಗದಿಪಡಿಸುವ ಮೂಲಕ ಮುಮ್ಮಡಿಬಲ್ಲಾಳನ ಕಾಲಕ್ಕೆ ಈ ಶಾಸನವನ್ನು ಗುರುತಿಸುತ್ತಾರೆ. ಆದರೆ ನಂತರದ ಶಾಸನಗಳಲ್ಲೂ ವಿಷ್ಣುವರ್ಧನನನ್ನು ಬಿಟ್ಟಿದೇವನೆಂದೆ ಕರೆದಿರುವ ಉದಾಹರಣೆಗಳಿವೆ.[26] ಅದೇ ರೀತಿ ವಿಷ್ಣುವರ್ಧನನು ಶ್ರೀವೈಷ್ಣವ ಧರ್ಮದೊಂದಿಗೆ ಇತರ ಧರ್ಮಗಳಿಗೂ ಸಮಾನ ಆಶ್ರಯ ನೀಡಿದ್ದು, ಅದನ್ನು ನಂತರದಲ್ಲಿ ಕಟ್ಟಲ್ಪಟ್ಟ ಅನೇಕ ಶೈವ‑ಜೈನ ದೇವಾಲಯಗಳು ಖಚಿತಪಡಿಸುತ್ತವೆ. ಅಲ್ಲದೆ ಅವನ ಮಡದಿ, ಪಟ್ಟದ ರಾಣಿ ಶಾಂತಲೆ ಜೈನ ಮತಾವಲಂಬಿ ಯಾಗಿದ್ದಳೆಂಬುದನ್ನು ಮರೆಯುವಂತಿಲ್ಲ.
ತೊಣ್ಣೂರಿಗೆ ಬಂದಿದ್ದ ರಾಮಾನುಜಾಚಾರ್ಯರು, ಸ್ಥಳೀಯರ ಅನುಕೂಲಕ್ಕಾಗಿ ತಮ್ಮ ಯತಿದಂಡವನ್ನು ಬಳಸಿ ಯಾದವನದಿ(ತೊಂಡೆಹಳ್ಳ)ಗೆ ಒಡ್ಡು ನಿರ್ಮಿಸಿ, ಯಾದವ ಸಮುದ್ರ ರೂಪಿಸಿ ನೀರಾವರಿ ಸೌಕರ್ಯ ಕಲ್ಪಿಸುವ ಮೂಲಕ ಈ ಗ್ರಾಮವನ್ನು ಆರ್ಥಿಕವಾಗಿ ಸಮೃದ್ಧಗೊಳಿಸಿದರೆಂದೂ, ಅವರಿಂದ ರೂಪುಗೊಂಡ ಈ ಕೆರೆ, ಅದಕ್ಕಂಟಿದಂತೆ ಇರುವ ಮದಗ(ರಾಮಾನುಜಗಂಗೆ)ಗಳೇ ಅವೆಂದು ಹೇಳಲಾಗುವ ಐತಿಹ್ಯ ಇಂದಿಗೂ ಚಾಲ್ತಿ ಯಲ್ಲಿದೆ.[27] ಆದರೆ ಆ ಕೆರೆಯ ನಿರ್ಮಾಣದ ನೇರ ಉಲ್ಲೇಖ ಯಾವುದೇ ಸಮಕಾಲೀನ ಶಾಸನಗಳಲ್ಲೂ ಕಂಡು ಬರುವುದಿಲ್ಲ. ಆದರೂ ಕೆರೆಯು ಬಹಳ ಹಿಂದೆಯೇ ನಿರ್ಮಾಣ ಗೊಂಡಿದ್ದು, ಅದರ ಹಿರಿಯ ಏರಿಯ ಕೆಳಗಿನ ಭೂಮಿಯನ್ನು ದತ್ತಿ ನೀಡಿದ ಬಗ್ಗೆ, ಹರಿದಿದ್ದ ಕಾಲುವೆಗಳ ಬಗ್ಗೆ, ಒಂದನೆಯ ನರಸಿಂಹನ (ಕ್ರಿ.ಶ. ೧೧೫೨‑೧೧೭೩) ಕಾಲದ ಶಾಸನಗಳಲ್ಲಿ ಸುಳಿವು ಲಭಿಸುತ್ತದೆ. ಮಿಗಿಲಾಗಿ ಹರುಹಿನ ಕಾಲುವೆಯ ವಾರ್ಷಿಕ ದುರಸ್ತಿನಿರ್ವಹಣೆಗಳಿಗೆಂದೆ ಕುರುವಂಕನಾಡ ಹೊಳೆಸುಂಕದಲ್ಲಿ ೬೪ ಗದ್ಯಾಣಗಳನ್ನು ತೊಣ್ಣೂರ ಮಹಾಜನರಿಗೆ ದತ್ತಿ ಬಿಟ್ಟ ಅಂಶವೂ ಲಕ್ಷ್ಮೀನಾರಾಯಣ ದೇವಾಲಯದ ವಾಹನಮಂಟಪದ ತಳಪಾದಿಕಲ್ಲ ಮೇಲಿನ ಶಾಸನದಲ್ಲಿದೆ.[28] ಆ ಕಾರಣ ಲಕ್ಷ್ಮೀನಾರಾಯಣ ದೇವಾಲಯವು ನಿರ್ಮಾಣಗೊಂಡ ಸಂದರ್ಭದಲ್ಲೇ ಈ ಕೆರೆಯೂ ವಿಸ್ತೃತಗೊಂಡು ಕಾಲಕಾಲಕ್ಕೆ ದುರಸ್ತಿಗೊಂಡಿದೆ ಎಂದು ತರ್ಕಿಸಬಹುದಾಗಿದೆ. ತೊಣ್ಣೂರಿನಲ್ಲಿದ್ದ ೧೨ ಬಸದಿಗಳನ್ನು ನಾಶಪಡಿಸಿ, ಅವುಗಳ ಕಲ್ಲು ದಿಂಡುಗಳನ್ನು ಬಳಸಿಕೊಂಡು ಈ ಕೆರೆಗೆ ಒಡ್ಡು ನಿರ್ಮಿಸಿದರೆಂದು ಹೇಳಲಾಗುತ್ತದೆ. ಆದರೆ ತೊಣ್ಣೂರಿನಲ್ಲಿ ಜೈನಶಾಸನ ಈವರೆಗೆ ದೊರೆತಿಲ್ಲ. ಬದಲಿಗೆ ನೆರೆಯ ಕ್ಯಾತನಹಳ್ಳಿಯ ಕ್ರಿ.ಶ. ೧೧೭೫ರ ಶಾಸನ[29] ಕೊಡೆಹಾಳ ಬಸದಿಗೆ ಯಾದವನಾರಾಯಣ ಚತುರ್ವೇದಿ ಮಂಗಲದಲ್ಲಿ ೫೦ ಕೊಳಗ ಗದ್ದೆ ಹಾಗೂ ೧೦೦೦ ಕೊಳಗ ಬೆದ್ದಲೆ ಭೂಮಿಯನ್ನು ಖರೀದಿಸಿ ದಾನ ನೀಡಿದ್ದನ್ನು ತಿಳಿಸುತ್ತದೆ.
ರಾಮಾನುಜಾಚಾರ್ಯರು ೧೨,೦೦೦ ಜೈನರನ್ನು ಏಕಕಾಲದಲ್ಲಿ ವಾದದಲ್ಲಿ ಸೋಲಿಸಿದ ಸ್ಥಳವೇ ಇಂದಿನ ನರಸಿಂಹದೇವಾಲಯವೆಂಬ ಐತಿಹ್ಯವಿದೆ. ಆದಿಶೇಷನ ನೆರವಿನೊಂದಿಗೆ ಇದನ್ನು ಸಾಧಿಸುವ ಮೂಲಕ ಜೈನರನ್ನು ಬಗ್ಗುಬಡಿದು, ಶ್ರೀವೈಷ್ಣವ ಧರ್ಮವನ್ನು ಜನಪ್ರಿಯಗೊಳಿಸಿದರೆಂದು ಹೇಳಲಾಗುತ್ತದೆ. ಅದರ ನೆನಪಾಗಿ ನರಸಿಂಹಗುಡಿಯ ಎಡಭಾಗದಲ್ಲಿ ಆದಿಶೇಷನನ್ನು ಪ್ರಭಾವಳಿ/ಛತ್ರಿಯಂತೆ ಹೊಂದಿರುವ ರಾಮಾನುಜರ ಗಾರೆಯ ಮೂರ್ತಿಯನ್ನು ತೋರಿಸಲಾಗುತ್ತದೆ. ಇದರಿಂದ ನರಸಿಂಹ ದೇವಾಲಯವು ರಾಮಾನುಜ ಪೂರ್ವದ್ದೆಂದು ಭಾಸವಾಗುತ್ತದೆ. ಆದರೆ ಈ ದೇವಾಲಯವು ಕ್ರಿ.ಶ. ೧೧೫೨ರಲ್ಲಿ ನಿರ್ಮಾಣಗೊಂಡ ಅಂಶ ಅಲ್ಲೇ ಇರುವ ಎರಡು ಶಾಸನಗಳಿಂದ[30] ಸ್ಪಷ್ಟವಾಗುತ್ತದೆ. ಈ ಅಂಶಗಳು ರಾಮಾನುಜರು ಮತ್ತು ಜೈನ ಮುನಿಗಳ ನಡುವಣ ಸಂವಾದ ಘಟನೆಯ ಸತ್ಯಾಸತ್ಯತೆಯನ್ನು ಪುನರ್‌ಪರಿಶೀಲಿಸಲು ಪ್ರೇರೇಪಿಸುತ್ತದೆ. ಇಲ್ಲಿರುವ ರಾಮಾನುಜರ ಗಾರೆ ಶಿಲ್ಪವೂ ಸು. ೧೮-೧೯ನೇ ಶತಮಾನದ ರಚನೆಯಾಗಿರುವ ಸಾಧ್ಯತೆಗಳಿವೆ. ನರಸಿಂಹನ (ಸಿಂಗಪೆರುಮಾಳ) ಈ ದೇವಾಲಯವು ಮಲೆಯ ಮೇಲೆ ಚೊಕ್ಕಾಂಡಿ ಪಿಳ್ಳೆಯಿಂದ ನಿರ್ಮಿಸಲ್ಪಟ್ಟಿದ್ದು, ಈ ದೇವಾಲಯ ಪರಿಸರವನ್ನು ನರಸಿಂಹಪುರ, ನರಸಿಂಹಪಟ್ಟಣ ಎಂದು ಕರೆಯುತ್ತಿದ್ದ ಅಂಶ ಸ್ಥಳೀಯ ಹಾಗೂ ನೆರೆಯ ಶಾಸನಗಳಲ್ಲೂ[31] ದಾಖಲಾಗಿದೆ. ಮಿಗಿಲಾಗಿ ಈ ದೇವಾಲಯದಲ್ಲಿ ಮತ್ತಿಯಾಂಬಾಕ್ಕಂನ ಆಂಡಾಳ್ ಎಂಬ ಮಹಿಳೆಯು ತಾನು ಪ್ರತಿಷ್ಠಾಪಿಸಿದ ವೆಣ್ಣೆಕೂತ್ತಪಿಳ್ಳೆ(ಕೃಷ್ಣ)ಯ ಜಯಂತಿಯ ಪೂಜಾವಿಧಿಗೆಂದು ನೀಡಿದ ೬ ಪೊನ್ನು ಗದ್ಯಾಣದಿಂದ ಬರುವ ಬಡ್ಡಿಯನ್ನು ಬಳಸಿಕೊಳ್ಳುವ ವ್ಯವಸ್ಥೆ ಮಾಡಿದ್ದ ಅಂಶ ಅಲ್ಲಿಯ ಇನ್ನೆರಡು ಶಾಸನಗಳಲ್ಲಿದೆ.[32] ಆದರೆ ಆ ಮೂರ್ತಿಯು ಈ ದೇವಾಲಯದಲ್ಲಿ ಇದ್ದಂತಿಲ್ಲ.
ಇಲ್ಲಿಯ ಪಾರ್ಥಸಾರಥಿ (ಕೃಷ್ಣ) ದೇವಾಲಯವು ಒಂದನೆಯ ನರಸಿಂಹನ ಕಾಲದಾಗಿದ್ದು, ಅವನ ತಂದೆ ಹೊಯ್ಸಳ ವಿಷ್ಣುವರ್ಧನನಿನ್ನು ಆಳ್ವಿಕೆಯಲ್ಲಿ ಇದ್ದಾಗಲೇ ದತ್ತಿ ನೀಡಲ್ಪಟ್ಟಿರುವ ಅಂಶ ಶಾಸನವೊಂದರಿಂದ (ತೆಂಗಿನಘಟ್ಟ‑ ಕ್ರಿ.ಶ. ೧೧೩೩) ವೇದ್ಯವಾಗುತ್ತದೆ.[33] ಅದೇ ರೀತಿ ಈ ಗುಡಿಯಲ್ಲಿರುವ ಕ್ರಿ.ಶ. ೧೧೪೦ರ ಶಾಸನದಲ್ಲಿ[34] ವಿತ್ತಿರುಂದ ನಾರಾಯಣದೇವರ ಪೂಜಾವಿಧಿಗಳಿಗೆಂದು ಊರ ೧೦ ವೃತ್ತಿಯ ತೆರಿಗೆಯನ್ನು ದಾನ ಬಿಟ್ಟಿದ್ದನ್ನು ದಾಖಲಿಸಿದೆ. ಆದರೆ ಅದೇ ದೇವಾಲಯದ ತಳಪಾದಿಕಲ್ಲ ಮೇಲಿರುವ ಕ್ರಿ.ಶ. ೧೧೫೭ರ ಇನ್ನೊಂದು ಶಾಸನ[35] ಜಗದೇಕಮಲ್ಲದೇವ ಬಿರುದಾಂಕಿತನಾದ ಹೊಯ್ಸಳ ಒಂದನೆಯ ನರಸಿಂಹನು, ರಾಜಧಾನಿ ದೋರಸಮುದ್ರದಿಂದ ರಾಜ್ಯಭಾರ ಮಾಡುತ್ತಿದ್ದಾಗ, ಯಾದವ ನಾರಾಯಣ ಚತುರ್ವೇದಿ ಮಂಗಲದ ಮಧ್ಯದಲ್ಲಿ, ಕಾರಿಕುಡಿಯ ಕೂತ್ತಾಂಡಿ ದಂಡನಾಯಕನು, ತಿಲ್ಲೆಕೂತ್ತವಿಣ್ನಗೌರವನ್ನು ಮಾಡಿಸಿ ಶ್ರೀಲಕ್ಷ್ಮಿ(ಶ್ರೀದೇವಿ), ಶ್ರೀಭೂಮಿ (ಭೂದೇವಿ) ಸಹಿತವಾಗಿ ವಿತ್ತಿರುಂದ ಪೆರುಮಾಳ ದೇವರನ್ನು ಪ್ರತಿಷ್ಠಾಪಿಸಿದಾಗ, ತೊಂಡನೂರು ಸೀಮೆ ಸ್ಥಳಕ್ಕೆ ಸೇರಿದ ಎರಡು ಬೆಟ್ಟಹಳ್ಳಿ, ಎರಡು ಸಿಂಧಗಟ್ಟ, ಬಾಚಿಹಳ್ಳಿ, ಶೀಳನೆರೆ ಮುಂತಾದ ಮೂವತ್ತು ಗ್ರಾಮದ ಪ್ರಭುಗೌಂಡಗಳು, ಕೂತ್ತಾಂಡಿ ದಂಡನಾಯಕನಿಂದ ೨೦೦ ಹೊನ್ನನ್ನು ಪಡೆದು ಪಡುವ ಬೆಟ್ಟಹಳ್ಳಿ ಗ್ರಾಮವನ್ನು ಸರ್ವಮಾನ್ಯವಾಗಿ ದತ್ತಿಬಿಟ್ಟ ಅಂಶವನ್ನು ನಿವೇದಿಸುತ್ತದೆ. ಅಲ್ಲದೇ ಊರಲ್ಲಿ ೮೦ ಗದ್ಯಾಣ ಕೊಟ್ಟು ೯೨೮ ಮಾವಿನಮರಗಳನ್ನುಳ್ಳ ಹಿರಿಯಬನವನ್ನು ಕೇಶವ ದೀಕ್ಷಿತರಿಂದ ಖರೀದಿಸಿ ಈ ದೇವಾಲಯಕ್ಕೆ ದತ್ತಿ ಬಿಟ್ಟಿದ್ದನ್ನು ದಾಖಲಿಸುತ್ತಾ, ಈ ದಾನಕ್ಕೆ ಮದ್ದೂರು ಹಾಗೂ ತೈಲೂರು ಗ್ರಾಮಸಭೆಗಳವರೂ ಸಾಕ್ಷಿಯಾಗಿದ್ದ ಅಂಶವನ್ನು ಈ ಶಾಸನ ದಾಖಲಿಸಿದೆ.[36] ಮಿಗಿಲಾಗಿ ಈ ದೇವಾಲಯವನ್ನು ಕೂತ್ತಾಂಡಿದಂಡನಾಯಕನು ನಿರ್ಮಿಸಿದ ಅಂಶವನ್ನು ತಮಿಳು ಹಾಗೂ ಕನ್ನಡ ಭಾಷೆ ಗಳೆರಡರಲ್ಲೂ ಮೂರ‍್ನಾಲ್ಕು ಕಡೆ ದಾಖಲಿಸಲಾಗಿದೆ.[37] ಕೃಷ್ಣದೇವಾಲಯದ ಮಹಾದ್ವಾರದ ಬಳಿಯಿರುವ ತಮಿಳು ಶಾಸನದಲ್ಲಿ[38] ಮುಡಿಗೊಂಡ ಚೋಳಪುರದ (ಕೊಳ್ಳೇಗಾಲ ತಾ. ಮುಡಿಗುಂಡ) ವಾಗೀಶ್ವರ ಕೋಯಿಲಿನ ನಾರಾಯಣಭಟ್ಟನ ಮಗ ಈ ದೇವರಿಗೆ ನೀಡಿದ ಪಾತ್ರೆ ಪಡಗಗಳ, ಉಲ್ಲೇಖವಿದೆ. ಈ ದೇವಾಲಯದ ಹೊರಪ್ರಾಕಾರದ ಆಗ್ನೆಯ ಮೂಲೆಯಲ್ಲಿರುವ ಉಬ್ಬುಶಿಲ್ಪವೊಂದು ನೇಗಿಲ ಕೆತ್ತನೆಯನ್ನು ಹೊಂದಿದೆ ಎಂಬ ಅಭಿಪ್ರಾಯವಿದೆ, ಬಲರಾಮನ ಕಲ್ಲು ಎಂದೂ ರೂಢಿಯಲ್ಲಿ ಹೇಳಲಾಗುತ್ತದೆ.[39] ಆದರೆ ಅದು ಮೂಲತಃ ವಾಮನಮುದ್ರೆ ಕಲ್ಲಾಗಿರುವ ಸಾಧ್ಯತೆಗಳೇ ಹೆಚ್ಚಾಗಿರುವಂತೆ ತೋರುತ್ತದೆ.
ಊರಾಚೆ ಇರುವ ಕೈಲಾಸೇಶ್ವರ ದೇವಾಲಯವು ತೊಣ್ಣೂರಿನ ಪ್ರಾಚೀನ ದೇವಾಲಯ ವೆಂಬ ಅಭಿಪ್ರಾಯವನ್ನು ವಿದ್ವಾಂಸರು ವ್ಯಕ್ತಪಡಿಸುತ್ತಾರೆ.[40] ಆದರೆ ಆ ದೇವಾಲಯದ ತಳಪಾದಿಕಲ್ಲ ಮೇಲಿರುವ ಶಾಸನದಿಂದ[41] ಆ ದೇವಾಲಯವು ಒಂದನೆಯ ನರಸಿಂಹನ (ಕ್ರಿ.ಶ. ೧೧೫೨‑ ಕ್ರಿ.ಶ. ೧೧೭೩) ಕಾಲದಲ್ಲಿ ನಿರ್ಮಾಣಗೊಂಡಿರುವ ಅಂಶ ವೇದ್ಯ ವಾಗುತ್ತಿದ್ದು, ಇನ್ನೊಂದು ಶಾಸನದಲ್ಲಿ[42] ಕೈಲಾಸೇಶ್ವರ ಗುಡಿಯ ಸ್ಥಾನಪತಿ ದೇವಪಿಳ್ಳೆ ಹಾಗೂ ಲಕ್ಷ್ಮಿನಾರಾಯಣ ಗುಡಿಯ ಸ್ಥಾನಪತಿ ತಿರುವರಂಗದಾಸರುಗಳ ಉಲ್ಲೇಖವಿದೆ. ಅಲ್ಲೇ ಇರುವ ಇನ್ನೊಂದು ಶಾಸನ[43] ತೊಣ್ಡಾಚಾರಿಯು ದೇವರ ನಂದಾದೀಪದ ಸೇವೆಗೆಂದು ನಾಲ್ವರು ಭಟ್ಟರಿಗೆ ತಲಾ ಒಂದೊಂದು ಗದ್ಯಾಣದಿಂದ ಬರುವ ಬಡ್ಡಿಯನ್ನು ದತ್ತಿ ಬಿಟ್ಟಿದ್ದನ್ನು ದಾಖಲಿಸಿದೆ. ಈ ಗುಡಿಯ ರಂಗಮಂಟಪದ ಕಂಬಗಳ ಮೇಲಿರುವ ಶಾಸನಗಳಿಂದ[44] ಅದು ಮುಮ್ಮಡಿ ನರಸಿಂಹನ ಕಾಲದ ಸೇರ್ಪಡೆ ಎಂದು ತರ್ಕಿಸಬಹುದಾಗಿದೆ. ಈ ಗುಡಿಯ ಬದಿಯಲ್ಲೇ ಇರುವ ಕಿರುಗುಡಿಯನ್ನು ‘ಕಳ್ಳರಗುಡಿ’[45] ಎಂದು ಕರೆಯಲಾಗುತ್ತಿದ್ದು, ಹೆಚ್ಚಿನ ವಿವರಗಳು ಲಭ್ಯವಿಲ್ಲ. ಅದರ ಬಗೆಗೂ ಪರಿಶೀಲಿಸುವ ಅಗತ್ಯವಿದೆ.
ಇಮ್ಮಡಿ ಬಲ್ಲಾಳನ (ಕ್ರಿ.ಶ. ೧೧೭೩‑ ಕ್ರಿ.ಶ. ೧೨೨೦) ಆಳ್ವಿಕೆಯಲ್ಲಿ ತೊಣ್ಣೂರಿನ ದೇವಾಲಯಗಳಿಗೆ ಸಮೃದ್ಧ ರಾಜಪೋಷಣೆ ಲಭಿಸಿದ ಅಂಶ ಅನೇಕ ಶಾಸನಗಳಿಂದ ವೇದ್ಯವಾಗುತ್ತದೆ. ತೊಣ್ಣೂರಿನ ಕ್ರಿ.ಶ.೧೧೭೪ರ ಶಾಸನ,[46] ಲಕ್ಷ್ಮಿನಾರಾಯಣ ದೇವರ ಮಜ್ಜನ ಸೇವೆಗೆಂದು ದತ್ತಿಬಿಟ್ಟಿದ್ದನ್ನು ದಾಖಲಿಸುತ್ತಿದ್ದು, ಕೊನೆಯಲ್ಲಿ ‘ಬಾಳಚಂದ್ರದೇವರ ಗುಡ್ಡ ಲಖಣ್ಣ’ ಎಂಬ ಉಲ್ಲೇಖವಿದ್ದು, ಜೈನನಾಮದಂತೆ ಕಾಣುವ ಇದು ಶಾಸನಶಿಲ್ಪಿಯ ಹೆಸರಾಗಿರುವ ಸಾಧ್ಯತೆಗಳಿವೆ. ಇದೇ ಕಾಲಕ್ಕೆ ಸೇರಿದ ಇನ್ನೊಂದು ಶಾಸನ[47] ಮಜ್ಜನ ಸೇವೆಯಲ್ಲಿ ಬಳಸುವ ಕೈದೀವಿಗೆಗಳಿಗೆಂದು ಹಿರಿಯ ಹೆಗಡೆ ಮಾಚಯ್ಯನೂ ಸೇರಿದಂತೆ ಮೂವರು ಹೆಗ್ಗಡೆಗಳು ಒಂದೆತ್ತಿನ ಗಾಣದ ತೆರಿಗೆ ಹಾಗೂ ತಿಂಗಳ ಪಡಿಯಲ್ಲಿ ಒಂದು ಬಳ್ಳ ಎಣ್ಣೆಯನ್ನು ತಿರುವರಂಗದಾಸರ ವಶಕ್ಕೆ ನೀಡಿದ ಅಂಶವನ್ನು ದಾಖಲಿಸಿದೆ. ತೀರಾ ಇತ್ತೀಚಿನವರೆಗೆ ನರಸಿಂಹನ ಗುಡಿಯ ಮುಂಭಾಗವು ಹಿಪ್ಪೆ ಮರದ ತೋಪಾಗಿತ್ತು. ಅದರ ನಿರ್ವಹಣೆ ಇತ್ತೀಚಿನವರೆಗೂ ಗಾಣಿಗರ ಕೈಯಲ್ಲೇ ಇತ್ತು. ಅವರು ಹಿಪ್ಪೆ ಹರಳುಗಳನ್ನು ಆಯ್ದು, ಎಣ್ಣೆ ತಯಾರಿಸಿ ಊರಿನ ಪ್ರಮುಖ ದೇವಾಲಯಗಳಿಗೆ ನೀಡುತ್ತಿದ್ದರು. ಆದರೆ ಇಂದು ಅಲ್ಲಿ ವಸತಿ ಶಾಲೆ ನಿರ್ಮಾಣಗೊಂಡಿದೆ.
ಲಕ್ಷ್ಮಿನಾರಾಯಣ ಗುಡಿಯಲ್ಲಿರುವ ಕ್ರಿ.ಶ. ೧೧೭೫ರ ಶಾಸನ,[48] ಶ್ರೀಕರಣದ ಕಲಿಯಣ್ಣನಿಂದ ಶ್ರೀಕರಣದ ಹೆಗ್ಗಡೆ ಎರೆಯಣ್ಣನು ಒಂಭತ್ತು ವೃತ್ತಿಯನ್ನು ಖರೀದಿಸಿ, ಕಾಂಜಿಊರಿ(ಕಾಂಚಿಪುರಂ)ನ ಅಲ್ಲಾಳಪೆರುಮಾಳ ದೇವರಿಗೆ ದತ್ತಿ ಬಿಟ್ಟಿದ್ದನ್ನು ದಾಖಲಿಸಿದೆ. ಅಲ್ಲೇ ಇರುವ ಇನ್ನೊಂದು ಶಾಸನ,[49] ಲಕ್ಷ್ಮೀನಾರಾಯಣ ದೇವರ ವೀರವಲ್ಲಾಳ ತಿರುಮಂಟಪದ ಸುಣ್ಣಬಣ್ಣಗಳಿಗೆಂದೂ ತಿರುವಾಯ್ಮೋಳಿಯನ್ನು ಹಾಡುವ ತಿರುನರೆಯೂರು ದಾಸರ ನಗದು ದಾನದಲ್ಲಿ ೫೦ ಗದ್ಯಾಣವನ್ನು ಗೋಮಠದಲ್ಲಿ ರಾಮಪುರಾಣದ ಪಠಣಕ್ಕೆಂದು ದತ್ತಿ ಬಿಟ್ಟಿದ್ದನ್ನು ಉಲ್ಲೇಖಿಸಿದರೆ, ಕ್ರಿ.ಶ. ೧೧೭೩ರ ಇನ್ನೊಂದು ಶಾಸನ,[50] ಊರಚೆಂಗುಂಟೆ ಕೆಳಗಿನ ಭೂಮಿಯನ್ನು ದೇವರ ಸೇವೆಗೆಂದು ಕುಲಶೇಖರದಾಸ ಲಕ್ಷ್ಮೀನಾಥರಿಗೆ ಊರ ಮಹಾಜನಗಳು ದಾನ ಕೊಟ್ಟಿದ್ದನ್ನು ತಿಳಿಸುತ್ತದೆ. ಇದೇ ಗುಡಿಯಲ್ಲಿರುವ ಕ್ರಿ.ಶ. ೧೧೮೯ರ ಶಾಸನದಲ್ಲಿ[51] ಯಾದವಗಿರಿ (ಮೇಲುಕೋಟೆ) ಕೋಟೆಯ ರಕ್ಷಪಾಲಕರಾಗಿದ್ದ ಅಚ್ಯುತಮಯ್ಯ, ವೀರೈಯ್ಯರ ಮಕ್ಕಳು ತೊಣ್ಣೂರಿನ ಗಡಿಯಲ್ಲಿದ್ದ ನಖರೇಶ್ವರ ದೇವರ ನಂದಾದೀಪದ ಸೇವೆಗೆಂದು ಗ್ರಾಮದ ಮಗ್ಗದೆರೆಯಲ್ಲಿ ಒಂದು ಮಗ್ಗದ ಆಯವನ್ನು ದಾನ ಕೊಟ್ಟ ವಿವರವಿದೆ. ಇದೇ ರೀತಿ ಇಲ್ಲಿಯ ಕೃಷ್ಣದೇವಾಲಯಕ್ಕೂ ಇಮ್ಮಡಿ ಬಲ್ಲಾಳನ ಆಳ್ವಿಕೆಯಲ್ಲಿ ದತ್ತಿ ಬಿಡಲಾಗಿದ್ದು, ಗುಡಿ ಮುಂದಿರುವ ತೋರಣಗಂಬದ ಮೇಲಿನ ಕ್ರಿ.ಶ. ೧೧೭೫ರ ಶಾಸನ ದಿಂದ,[52] ಅದು ವೀರಬಲ್ಲಾಳನ ತಿರುಗೋಪುರದ ಭಾಗವಾಗಿದ್ದ ಅಂಶ ವೇದ್ಯವಾಗುತ್ತದೆ. ಅಲ್ಲೇ ಇರುವ ಕ್ರಿ.ಶ. ೧೧೭೫, ಕ್ರಿ.ಶ. ೧೧೭೭ರ ಶಾಸನಗಳು ಆ ದೇವರಿಗೆ ದತ್ತಿ ಬಿಟ್ಟಿದ್ದನ್ನು ದಾಖಲಿಸಿವೆ. ತೊಣ್ಣೂರಿನ ಕ್ರಿ.ಶ. ೧೧೯೬ರ ಶಾಸನ,[53] ಲಕ್ಷ್ಮೀನಾರಾಯಣ ದೇವರ ಸೇವೆಗೆಂದು, ಮಾರಿದ ತನ್ನ ಮನೆ ನಿವೇಶನದಿಂದ ಬಂದ ಐದು ಪೊನ್ನನ್ನು ಉತ್ತಮನಂಬಿಯು ದತ್ತಿ ಬಿಟ್ಟಿದ್ದನ್ನು ತಿಳಿಸುತ್ತದೆ. ಕೃಷ್ಣಗುಡಿಯಲ್ಲಿರುವ ಕ್ರಿ.ಶ. ೧೧೭೩ರ[54] ಶಾಸನ, ದೇವರ ಸೇವೆಗೆಂದು ೨೮೦ಗುಳಿ ವಿಳೆಯದೆಲೆ ತೋಟದಿಂದ ಬರುವ ಆದಾಯವನ್ನು ಉಂಬಳಿ ಬಿಟ್ಟಿದ್ದನ್ನು ತಿಳಿಸುತ್ತದೆ. ಇಮ್ಮಡಿಬಲ್ಲಾಳರ ಕ್ರಿ.ಶ. ೧೨೧೪ರ ಲಕ್ಷ್ಮಿನಾರಾಯಣ ಗುಡಿ ಶಾಸನದಲ್ಲಿ[55] ಅಗ್ರಹಾರದ ಮಹಾಜನಗಳು ದೇವರ ಸೇವೆಗೆಂದು ಪಾಪ್ಪಲ್‌ಕಾವಲಿ ಬಯಲಲ್ಲಿ ೧೦೦ ಕುಳಿ ಭೂದಾನ ನೀಡಿದ ಪ್ರಸ್ತಾಪವಿದೆ. ಇಮ್ಮಡಿ ನರಸಿಂಹನ (ಕ್ರಿ.ಶ. ೧೨೨೦‑೩೫) ತೊಣ್ಣೂರಿನ ಕ್ರಿ.ಶ. ೧೨೨೩ರ ಶಾಸನ[56] ಮಹಾಪ್ರಧಾನ ಹೆಗ್ಗಡೆ ದಾಮಣ್ಣನು, ಕೃಷ್ಣದೇವರಿಗೆ ಎರಡು ಬೆಟ್ಟಹಳ್ಳಿ ಹಾಗೂ ಶಿರಿಮಾಕನಹಳ್ಳಿಗಳನ್ನು ದತ್ತಿ ಬಿಟ್ಟಿದ್ದನ್ನು ದಾಖಲಿಸಿದೆ. ಇಮ್ಮಡಿ ನರಸಿಂಹನ ನಂತರ ಅಧಿಕಾರಕ್ಕೆ ಬಂದ ಸೋಮೇಶ್ವರ (ಕ್ರಿ.ಶ. ೧೨೩೫‑೧೨೫೪)ನ ಆಳ್ವಿಕೆಗೆ ಸಂಬಂಧಿಸಿದಂತೆ ಶಾಸನಗಳಾವುದೂ ತೊಣ್ಣೂರಿನಲ್ಲಿ ಲಭಿಸಿಲ್ಲ. ಮಧುರೆ ಪಾಂಡ್ಯರೊಂದಿಗೆ ಕೈಜೋಡಿಸಿದ ಇವನು ಕಣ್ಣಾನೂರನ್ನು ತನ್ನ ರಾಜಧಾನಿಯನ್ನಾಗಿ ಮಾಡಿಕೊಂಡಿದ್ದನು. ಇವನ ಮಕ್ಕಳಾದ ಮುಮ್ಮಡಿ ನರಸಿಂಹ ಹಾಗೂ ರಾಮನಾಥರ ನಡುವೆ ಸಾಮ್ರಾಜ್ಯವು ವಿಭಜಿಸಲ್ಪಟ್ಟು, ಮುಮ್ಮಡಿ ನರಸಿಂಹ ದೋರಸಮುದ್ರದಲ್ಲೆ ನೆಲೆಸಿದ.
ಮುಮ್ಮಡಿ ನರಸಿಂಹನ (ಕ್ರಿ.ಶ. ೧೨೫೪‑೯೨) ಆಳ್ವಿಕೆಗೆ ಸೇರಿದ, ಇಲ್ಲಿಯ ಹೊಲವೊಂದರಲ್ಲಿರುವ ಕ್ರಿ.ಶ. ೧೨೭೬ರ ಶಾಸನ,[57] ಅಗ್ರಹಾರದ ಮಹಾಜನಗಳು ನಾರಾಯಣದೇವರ ತಿರುವಿಡಿಯಾಟಕ್ಕೆಂದೂ, ದೇವರ ನಂದನವನದ ನಿರ್ವಹಣೆಗೆಂದು ನಾಲ್ಕು ಪೊನ್ನು ದತ್ತಿ ಬಿಟ್ಟಿದ್ದನ್ನು ದಾಖಲಿಸಿದೆ. ಕ್ರಿ.ಶ. ೧೨೮೬ರ ಇನ್ನೊಂದು ಶಾಸನದಲ್ಲಿ[58] ಅರಸನ ಉಲ್ಲೇಖವಿರದೆ, ದೇವರ ತಿರುನಾಳು, ತಿರುವಾಯ್ಮೋಳಿ, ಚೆರಪುಗಳಿಗೆಂದು ಆರು ಕಳನಿ ಅಕ್ಕಿ ಹಾಗೂ ನಾಲ್ಕು ಕಳನಿ ತೊಗರಿಬೇಳೆ ಬೆಳೆಯಲು ಅಗತ್ಯವಿರುವ ೧೦ ಸಲಗೆ ಭೂಮಿಯನ್ನು ದತ್ತಿಬಿಟ್ಟು, ದೇವರ ಪ್ರಸಾದದಲ್ಲಿ ಎರಡು ನಳಿಯನ್ನು ದೇಶಸ್ಥರಿಗೆ ನೀಡಬೇಕೆಂಬ ಷರತ್ತನ್ನು ವಿಧಿಸಲಾಗಿದೆ. ತೊಣ್ಣೂರು ಕೆರೆಯ ಹಿಂಬದಿಯ ಸಣಬ ಗ್ರಾಮದಲ್ಲಿರುವ ಮುಮ್ಮಡಿ ನರಹಸಿಂಹನ ಶಾಸನದಿಂದ[59] ಯಾದವ ನಾರಾಯಣ ಚತುರ್ವೇದಿ ಮಂಗಲದ ಯಾದವ ಸಮುದ್ರದ ಏರಿಯ ಮೇಗಣ ಹೊಯ್ಸಳೇಶ್ವರ ದೇವರ ಸೇವೆಗೆಂದು ಕೆರೆಯೊಳಗಣ ಸಣಂಬ ಗ್ರಾಮವನ್ನು ತಳ್ಳಿಯದ ಮಲ್ಲಿಜೀಯಂಗೆ ಅರಸನು ದತ್ತಿಬಿಟ್ಟಿರುತ್ತಾರೆ. ಇಂದು ಸಣಬ ಗ್ರಾಮದಲ್ಲಿರುವ ಈಶ್ವರ ಗುಡಿಯೇ ಶಾಸನೋಕ್ತ ಗುಡಿಯೆಂದು ಅನುಮಾನ ಮೂಡುತ್ತದೆ.
ಈ ಮೇಲಿನ ಚರ್ಚೆಯಿಂದ ತೊಣ್ಣೂರು ಶ್ರೀವೈಷ್ಣವ ಅಗ್ರಹಾರವಾಗಿ ಹೊಯ್ಸಳರ ಆಳ್ವಿಕೆಯಲ್ಲಿ ವಿಷ್ಣುವರ್ಧನನಿಂದ ಇಮ್ಮುಡಿ ನರಸಿಂಹನವರೆವಿಗೂ ನಿರಂತರ ರಾಜಮನ್ನಣೆ ಯನ್ನೂ, ಜನರ ಪ್ರೀತಿಯನ್ನೂ ಗಳಿಸಿದ್ದ ಅಂಶ ಸ್ಪಷ್ಟವಾಗುತ್ತದೆ. ಆದರೆ ಮುಮ್ಮಡಿ ಬಲ್ಲಾಳನ (ಕ್ರಿ.ಶ. ೧೨೯೨‑೧೩೪೨) ಆಳ್ವಿಕೆಯಲ್ಲಿ ಇದು ಸ್ವಲ್ಪ ಹಿನ್ನಡೆಯನ್ನು ಕಂಡಂತೆ ತೋರುತ್ತಿದ್ದು, ಅವನ ನೇರ ಆಳ್ವಿಕೆಗೆ ಸೇರಿದ ಶಾಸನಗಳಾವುದೂ ತೊಣ್ಣೂರಿನಲ್ಲಿ ಈವರೆಗೆ ಪತ್ತೆಯಾಗಿಲ್ಲವಾದರೂ, ಆ ಅವಧಿಗೆ ಸೇರಿದ ತೇದಿರಹಿತ ಶಾಸನಗಳು ದೊರೆಯುವ ಸಾಧ್ಯತೆಗಳಿವೆ. ಆದರೆ ಲಿಪಿ ವಿನ್ಯಾಸವನ್ನಾಧರಿಸಿ ಶಾಸನಗಳ ಕಾಲವನ್ನು ನಿರ್ಧರಿಸುವುದರಿಂದ ಕೆಲವೊಮ್ಮೆ ನಿಖರತೆಯಲ್ಲಿ ಲೋಪವಾಗುವ ಸಾಧ್ಯತೆ ಇರುತ್ತದೆ. ಅಲ್ಲದೇ ಈವರೆಗೆ ಓದಲ್ಪಟ್ಟಿರುವ ಶಾಸನ ಪಾಠವನ್ನು ಪುನರ್ ಪರಿಶೀಲಿಸುವುದರ ಜೊತೆಗೆ ತಮಿಳು ಶಾಸನಗಳನ್ನು ಸ್ಥಳದಲ್ಲೇ (insitu) ಪುನರ್‌ಪರೀಕ್ಷಿಸುವ ಅಗತ್ಯವಿದ್ದು, ಅದರಿಂದ ಇನ್ನೂ ಹೆಚ್ಚಿನ ಮಾಹಿತಿಯನ್ನು ನಿಖರವಾಗಿ ಪಡೆಯಬಹುದಾಗಿದೆ. ಮಿಗಿಲಾಗಿ ಶಿಥಿಲಾವಸ್ಥೆಯಲ್ಲಿದ್ದ ಇಲ್ಲಿಯ ದೇವಾಲಯಗಳನ್ನು ಸಂರಕ್ಷಣೆ ಮಾಡುವ ಸಂದರ್ಭದಲ್ಲಿ ಅಲ್ಪಸ್ವಲ್ಪ ಬದಲಾವಣೆಯಾಗಿರುವ ಅಂಶವನ್ನೂ ಗಮನದಲ್ಲಿಟ್ಟುಕೊಳ್ಳುವ ಅಗತ್ಯವಿದೆ.
ತನ್ನ ಆಡಳಿತದಲ್ಲಿ ಹೆಚ್ಚಿನ ಭಾಗವನ್ನು ನೆರೆಹೊರೆಯ ಅರಸರೊಂದಿಗೆ ಕದನದಲ್ಲೇ ನಿರ್ವಹಿಸಬೇಕಾಗಿ ಬಂದ ಮುಮ್ಮಡಿ ಬಲ್ಲಾಳನು, ಉತ್ತರದ ಮುಸ್ಲಿಂ ದಾಳಿಯನ್ನು ಎದುರಿಸಬೇಕಾಯಿತು. ಅವರೊಂದಿಗೆ ಹೋರಾಡುತ್ತಾ ಅವಸಾನ ಹೊಂದುವ ಪೂರ್ವದಲ್ಲಿ ಮುಮ್ಮಡಿ ಬಲ್ಲಾಳನು ತೊಣ್ಣೂರನ್ನು ಕ್ರಿ.ಶ.೧೩೨೬ರ ನಂತರ ತನ್ನ ಉಪರಾಜಧಾನಿಯನ್ನಾಗಿ ಮಾಡಿಕೊಂಡಿದ್ದು, ಇಲ್ಲಿಂದಲೇ ರಾಜ್ಯಭಾರ ನಡೆಸಿದನೆಂಬ ಅಭಿಪ್ರಾಯವಿದೆಯಾದರೂ[60] ಅದನ್ನು ಸೂಚಿಸುವ ಒಂದೇ ಒಂದು ಶಾಸನವೂ ತೊಣ್ಣೂರು ಸೇರಿದಂತೆ ಎಲ್ಲಿಂದಲೂ ವರದಿಯಾಗಿಲ್ಲ. ಬದಲಿಗೆ ಕ್ರಿ.ಶ.೧೩೨೬ರ ನಂತರದ ಶಾಸನಗಳಲ್ಲೂ ದೋರಸಮುದ್ರವೇ ಮುಮ್ಮಡಿ ಬಲ್ಲಾಳನ ರಾಜಧಾನಿಯಾಗಿದ್ದುದ್ದಕ್ಕೆ ಅನೇಕ ಶಾಸನಾಧಾರಗಳಿವೆ.[61] ಮಿಗಿಲಾಗಿ ಅವನು ಕ್ರಿ.ಶ.೧೩೪೩ರವರೆಗೂ ಇದ್ದುದಕ್ಕೆ ಶಾಸನಾಧಾರಗಳಿವೆ. ಆದರೆ ಮುಸ್ಲಿಂ ದಾಳಿಯನ್ನು ನಿರ್ವಹಿಸಿದ ದೆಹಲಿಯ ಮುಸ್ಲಿಂ ದಂಡನಾಯಕ ಸಯ್ಯದ್‌ಸಾಲಾರ್ ಮಸೂದ್ ಆನಂತರವೂ ತೊಣ್ಣೂರಿನಲ್ಲೇ ಉಳಿದು ಕ್ರಿ.ಶ.೧೩೫೮ರಲ್ಲಿ ನಿಧನಹೊಂದಿದ್ದು, ಅವನ ಗೋರಿಯನ್ನು ದರ್ಗವನ್ನಾಗಿಸಿ ದೈನಂದಿನ ಪೂಜೆ, ವಾರ್ಷಿಕ ಉರುಸನ್ನು ನಡೆಸಲು ಮುಂದಾದ ಹೈದರನ ಕಾಲಕ್ಕೆ ಸೇರಿದ ಕ್ರಿ.ಶ.೧೭೫೯ ಹಾಗೂ ಕ್ರಿ.ಶ.೧೭೯೯ರ ಮೂರು ಶಾಸನಗಳು[62] ಚಟ್ಟಂಗೆರೆ ಯನ್ನು ಸರ್ವಮಾನ್ಯವಾಗಿ ತೊಣ್ಣೂರಿನ ದರ್ಗಕ್ಕೆ ದತ್ತಿ ಬಿಟ್ಟಿದ್ದನ್ನು ದಾಖಲಿಸಿವೆ. ಹೀಗೆ ತೊಣ್ಣೂರು ಹೊಯ್ಸಳರ ಆಳ್ವಿಕೆಯಲ್ಲಿ ಏಳುಬೀಳುಗಳನ್ನು ಕಂಡಿತು.
ತೊಣ್ಣೂರಿನಲ್ಲಿ ಶಾಸನಗಳು, ವೀರಗಲ್ಲುಗಳು, ಆತ್ಮಾಹುತಿ ಶಿಲ್ಪಗಳು, ಮೂರ್ತಿ ಶಿಲ್ಪಗಳು ಸಾಕಷ್ಟು ಸಂಖ್ಯೆಯಲ್ಲಿ ದೊರತಿವೆ. ಹೊಲ‑ಗದ್ದೆ ಬಯಲಿನಲ್ಲಿ ವೀರಗಲ್ಲುಗಳು ಮೌನವಾಗಿ ನಿಂತಿದ್ದು, ಊರ ಪ್ರವೇಶದಲ್ಲೇ ಸುಮಾರು ೧೪ನೆಯ ಶತಮಾನಕ್ಕೆ ಸೇರಿದ ಆತ್ಮಾಹುತಿ ಸ್ಮಾರಕಶಿಲ್ಪಗಳು ಪ್ರವಾಸಿಗರನ್ನು ಸ್ವಾಗತಿಸುತ್ತವೆ. ಹೊಯ್ಸಳರ ಆಳ್ವಿಕೆಯ ಅವಧಿಯಲ್ಲಿ ತೊಣ್ಣೂರು, ಬಹಳ ವಿಶಾಲವಾದ ಗ್ರಾಮವಾಗಿದ್ದು, ಇಂದಿನ ಸುಂಕಾ ತೊಣ್ಣೂರು, ಹಳೆಬೀಡು, ದೇವರಾಜಪಟ್ಟಣ(ಬೇಚಿರಾಕ್), ಪಟ್ಟಣಗೆರೆ ಗ್ರಾಮಗಳೂ ಅದರ ಭಾಗವಾಗಿದ್ದವು. ಸುಂಕಾತೊಣ್ಣೂರಿನ ಒಂದನೆಯ ನರಸಿಂಹನ ಶಾಸನದಲ್ಲಿ[63] ತೊಂಡನೂರು ಎಂದೂ, ಹಾಗೂ ಹಳೆಬೀಡಿನ ಇಮ್ಮಡಿಬಲ್ಲಾಳನ ಕಾಲದ ಇನ್ನೊಂದು ಶಾಸನದಲ್ಲಿ[64] ಬನದ ತೊಂಡನೂರು ಎಂದೇ ಅವುಗಳನ್ನು ಹೆಸರಿಸಲಾಗಿದ್ದು, ಕ್ರಿ.ಶ. ೧೨೭೩ರ ಪಟ್ಟಸೋಮನಹಳ್ಳಿಯ ಶಾಸನದಲ್ಲಿ[65] ತೊಂಡನೂರು ಅಗ್ರಹಾರದ ಎಡೆಯಲ್ಲಿರುವ ಗಡಿಗ್ರಾಮವಾಗಿ ಇದು ದಾಖಲಿಸಲ್ಪಟ್ಟಿದೆ. ಆನಂತರದಲ್ಲಿ ಸುಂಕಾತೊಂಡನೂರು ಹಾಗೂ ಹಳೇಬೀಡುಗಳು ಸುಮಾರು ೧೪‑೧೫ನೆಯ ಶತಮಾನದಲ್ಲಿ ಸ್ವತಂತ್ರ ಗ್ರಾಮಗಳಾಗಿ ರೂಪು ಗೊಂಡಿರುವಂತೆ ತೋರುತ್ತದೆ. ಇದನ್ನು ಈ ಭಾಗದಲ್ಲಿ ಪ್ರಚಲಿತವಿರುವ ‘ಕರಿಬಂಟನಕಾಳಗ’ ಜನಪದ ಕಾವ್ಯವೂ ಪುಷ್ಟೀಕರಿಸುತ್ತಿದ್ದು, ಪುಂಡರೀಕಾಕ್ಷಿಯ ತಾಯಿ ರಾಕ್ಷಸಮ್ಮನನ್ನು ‘ತೊಂಡನೂರ ನೀಲಿ’ ಎಂದೇ ದಾಖಲಿಸಲಾಗಿದ್ದು, ಆ ಘಟನೆ ಜರುಗಿದಾಗ ತೊಂಡನೂರು‑ ಸುಂಕಾತೊಂಡನೂರುಗಳು ಇನ್ನೂ ಒಂದೇ ಆಗಿದ್ದವೆಂದು ತರ್ಕಿಸಬಹುದಾಗಿದೆ.
ಹೊಯ್ಸಳರ ನಂತರ ಅಧಿಕಾರಕ್ಕೆ ಬಂದ ವಿಜಯನಗರದ ಅರಸರ ಆಳ್ವಿಕೆಯ ವೇಳೆಗೆ ತೊಣ್ಣೂರು ಧಾರ್ಮಿಕವಾಗಿ ಹಿನ್ನಡೆ ಕಂಡು ಮೇಲುಕೋಟೆ ಹೆಚ್ಚು ಖ್ಯಾತಿ ಪಡೆಯಿತು. ನಾಗಮಂಗಲದ ಸಿಂಗಣವೊಡೆಯನ ಸೀತಾಪುರದ ಕ್ರಿ.ಶ.೧೪೬೭ರ ಶಾಸನ[66] ಕಾವೇರಿ ನದಿಗೆ ಕಟ್ಟಿದ ಕಟ್ಟೆ ಬಗ್ಗೆ ಹೇಳುತ್ತಾ ತೊಂಡನೂರವರಿಗೂ ಅದರಿಂದ ಲಭ್ಯವಾಗಿದ್ದನ್ನು ದಾಖಲಿಸಿದೆ. ಇದಕ್ಕೆ ಪೂರಕವಾಗಿ ವಿಜಯನಗರದ ಅರಸರ ಕಾಲಕ್ಕೆ ಸೇರಿದ ಏಕೈಕ ಶಾಸನವೂ ತೊಣ್ಣೂರಿನಲ್ಲಿ ಈವರೆಗೆ ದೊರೆತಿಲ್ಲದಿರುವುದು ಇದಕ್ಕೆ ನಿದರ್ಶನವಾಗಿದೆ. ನಾಗಮಂಗಲದ ಪಾಳೆಯಗಾರರೂ ಸೇರಿದಂತೆ ವಿಜಯನಗರದರಸರ ಕಾಲದಲ್ಲಿ ಮೇಲುಕೋಟೆಗೆ ಸಮೃದ್ಧ ರಾಜಾಶ್ರಯ ಲಭಿಸಿದಂತೆ ತೋರುತ್ತದೆ.[67] ನೆರೆಯ ಮೇಲುಕೋಟೆಯ ಕ್ರಿ.ಶ.೧೫೨೮ರ ಶಾಸನದ[68] ವೇಳೆಗೆ ತೊಂಡನೂರು ಗ್ರಾಮವು, ಮೇಲುಕೋಟೆಯ ದೇವಾಲಯಕ್ಕೆ ಸೇರಿದ ದತ್ತಿ ಭೂಮಿಗಳಿದ್ದ ಒಂದು ಸಾಧಾರಣ ಗ್ರಾಮವಾಗಿತ್ತೆಂದು ಊಹಿಸಬಹುದಾಗಿದೆ. ಮೇಲುಕೋಟೆಯ ನಾಮದಕಟ್ಟೆ ಗರುಡ ದೇವಸ್ಥಾನದ ಎದುರಿನ ಯತಿರಾಜಸ್ವಾಮಿ ವೃಂದಾವನ ಮಂಟಪದ ಮೇಲಿರುವ ಸುಮಾರು ಕ್ರಿ.ಶ.೧೮‑೧೯ನೆಯ ಶತಮಾನದ ಶಾಸನದಿಂದ,[69] ಯತಿರಾಜಮಠದ ವೃಂದಾವನಸ್ಥ ಯದುಗಿರಿ ಸಂಪತ್ಕುಮಾರ ಸ್ವಾಮಿಗಳು, ಪೂರ್ವಾಶ್ರಮದಲ್ಲಿ ಪ್ರತಿವಾದಿ ಭಯಂಕರರಾದ ತೊಂಡನೂರ ಶಿಂಗಾರಯ್ಯಂಗಾರ್ ಸ್ವಾಮಿಗಳಾಗಿದ್ದ ಅಂಶ ಗೊತ್ತಾಗುತ್ತದೆ.
ವಿಜಯನಗರದರಸರ ನಂತರ ಈ ಭಾಗದಲ್ಲಿ ತಲೆ ಎತ್ತಿದ್ದ ಮೈಸೂರು ಅರಸರ ಆಳ್ವಿಕೆಯಲ್ಲಿ ತೊಂಡನೂರು ಮತ್ತೆ ಅಗ್ರಹಾರವಾಗಿ ಪುನರ್ ಜೀರ್ಣೋದ್ಧಾರ ಹೊಂದುವ ಮೂಲಕ ಶ್ರೀ ವೈಷ್ಣವ ಅಗ್ರಹಾರವಾಗಿ ಮಹತ್ವಪಡೆದ ಅಂಶ ಇಮ್ಮಡಿ ಕೃಷ್ಣರಾಜ ಒಡೆಯರ ಕ್ರಿ.ಶ. ೧೭೨೨ರ ತೊಣ್ಣೂರು ತಾಮ್ರಶಾಸನದಿಂದ[70] ವೇದ್ಯವಾಗುತ್ತದೆ. ಈ ಶಾಸನದಲ್ಲಿ ಶ್ರೀವೈಷ್ಣವರ ವಾಸಕ್ಕೆ ಇದು ಯೋಗ್ಯವಾದ ಸ್ಥಳವೆಂದು ಹೇಳಲಾಗಿದ್ದು, ತೊಣ್ಣೂರು, ಹಿಂದೆ ಪ್ರಮುಖ ಅಗ್ರಹಾರವಾಗಿ ರೂಪುಗೊಂಡು ಹೊಯ್ಸಳ ವಿಷ್ಣುವರ್ಧನನ ಪಾಲನೆಗೂ, ಶ್ರೀವೈಷ್ಣವ ಯತಿ ರಾಮಾನುಜರ ಪಾದಸ್ಪರ್ಶಕ್ಕೂ ಒಳಪಟ್ಟು ಪಾವನವಾಯಿತೆಂದು ಹೇಳಲಾಗಿದ್ದು, ಯಾದವಗಿರಿಯಿಂದ ಅರ್ಧಯೋಜನಾ ದಕ್ಷಿಣಕ್ಕೆ ಇದ್ದ ತೊಂಡನೂರಿನ ರಾಮಾನುಜ ತೀರ್ಥತಟಾಕದ ಪೂರ್ವಕ್ಕೆ ಹಾಗೂ ನಾರಾಯಣಗುಡಿಯಿಂದ ಮತ್ತೂ ಪೂರ್ವಕ್ಕೆ ಇರುವ ಯಾದವನಾರಾಯಣ ವಸಂತಗೋಪಾಲದೇವರ ಭವನಕ್ಕೆ ಹಾಗೂ ಅಲ್ಲಿನ ಅಗ್ರಹಾರದ ೧೧೨ ಬ್ರಾಹ್ಮಣರ ಜೀವಿತಕ್ಕೆಂದು ‘ಯಾದವಪುರಿ ಅಗ್ರಹಾರ ಹೋಬಳಿ’ಯಲ್ಲಿದ್ದ ಯಾದವಪುರಿ (ತೊಂಡನೂರು) ಹಾಗೂ ಅತ್ತಿಕುಪ್ಪೆ ಗ್ರಾಮಗಳನ್ನು ಸರ್ವನಮಸ್ಯವಾಗಿ ದತ್ತಿ ಬಿಟ್ಟ ಅಂಶ ಉಲ್ಲೇಖಾರ್ಹವಾಗಿದೆ. ಅಲ್ಲದೆ ‘ಯಾದವಪುರಿ ಅಗ್ರಹಾರ ಹೋಬಳಿ’ಯಲ್ಲಿದ್ದ ಗ್ರಾಮಗಳ ಎಲ್ಲೆಯನ್ನು ವಿವರಣೆಯೊಂದಿಗೆ ನೀಡುತ್ತದೆ. ಈ ಶಾಸನದಲ್ಲಿ ಅನೇಕ ಜನಪದೀಯ ಅಂಶಗಳಿದ್ದು ಕುತೂಹಲವನ್ನುಂಟು ಮಾಡುತ್ತವೆ.
ತೊಣ್ಣೂರಿನಲ್ಲಿ ದರ್ಗಕ್ಕೆ ಕ್ರಿ.ಶ. ೧೭೫೯ ಹಾಗೂ ಕ್ರಿ.ಶ. ೧೭೯೯ರಲ್ಲಿ ಹೈದರನಿಂದ ದತ್ತಿ ನೀಡಲ್ಪಟ್ಟಿದೆ. ಸಂತನು ಹೈದರ್‌ನ ಕನಸಿನಲ್ಲಿ ಕಾಣಿಸಿಕೊಂಡು, ಹಿಂದೂ-ಮುಸ್ಲಿಂ ಐಕ್ಯತೆಯ ಮಂತ್ರವನ್ನು ಪಠಿಸಿ, ತನ್ನ ಗೋರಿ ತೊಣ್ಣೂರಿನಲ್ಲಿ ಇದೆಯೆಂದು ಹೇಳಿದ ಪರಿಣಾಮವಾಗಿ, ಈ ದರ್ಗ ಹೈದರ್ ಕಾಲದಲ್ಲಿ ಮಹತ್ವ ಪಡೆದು ಅದರ ನಿರ್ವಹಣೆಗೆ ಚಟ್ಟಂಗೆರೆ ಗ್ರಾಮವನ್ನು ಸರ್ವಮಾನ್ಯವಾಗಿ ದತ್ತಿನೀಡಿದ ಅಂಶವನ್ನು ನಾವು ಈಗಾಗಲೇ ನೋಡಿದ್ದೆವೆ. ಈ ದರ್ಗಕ್ಕೆ ಹಿಂದೂ ಮುಸ್ಲಿಂರೆನ್ನದೆ ಎಲ್ಲರೂ ನಡೆದುಕೊಳ್ಳುತ್ತಾರೆ. ದತ್ತಿ ನೀಡಲ್ಪಟ್ಟಿರುವ ಚಟ್ಟಂಗೆರೆ, ನೆರೆಯ ಕೃಷ್ಣರಾಜಪೇಟೆ ತಾಲ್ಲೂಕಿನಲ್ಲಿರುವ ಗ್ರಾಮವಾಗಿದೆ. ಈ ದರ್ಗವಿರುವ ಸ್ಥಳದಲ್ಲಿ ಉತ್ಖನನ ನಡೆಸಿದರೆ ನಗರೇಶ್ವರ ದೇವಾಲಯವೂ ಸೇರಿದಂತೆ, ಹಿಂದೆ ಅಲ್ಲಿದ್ದಿರಬಹುದಾದ ಜೈನ ಬಸದಿಯ ಅವಶೇಷಗಳು ಲಭಿಸುವ ಸಾಧ್ಯತೆಗಳಿವೆ.
ತೊಣ್ಣೂರಿನ ಕೆರೆಗೆ ಪ್ರಾಚೀನ ಇತಿಹಾಸವಿದ್ದು. ಇತಿಹಾಸ ಪೂರ್ವಕಾಲದಿಂದಲೂ ಅಸ್ತಿತ್ವದಲ್ಲಿದ್ದು, ಹೊಯ್ಸಳರ ಕಾಲದಲ್ಲಿ ವಿಸ್ತೃತಗೊಂಡು ವಿಜಯನಗರ, ಮೈಸೂರು ಅರಸರ ಕಾಲದಲ್ಲಿ ಸಾಕಷ್ಟು ಸುಧಾರಿಸಲ್ಪಟ್ಟಿತ್ತು. ‘\ರುಮಲಸಾಗರ’ ಎಂಬ ಹೆಸರನ್ನು ಹೊಂದಿದ್ದ ಇದರ ನೀರು, ಪಾಚಿರಹಿತವಾಗಿದ್ದು, ಅದನ್ನು ಕಂಡು ಉಲ್ಲಾಸಿತಗೊಂಡ ಹೈದರಬಾದಿನ ನಾಸಿರ್ ಜಂಗನು ಕ್ರಿ.ಶ. ೧೭೬೬ರಲ್ಲಿ ಮೋತಿತಲಾಬ್ (ಮುತ್ತಿನಕೆರೆ) ಎಂದು ನಾಮಕರಣ ಮಾಡಿದನು. ಆಂಗ್ಲೊ-ಮೈಸೂರು ಯುದ್ಧ ಸಂದರ್ಭದಲ್ಲಿ ಶತ್ರುಗಳಿಗೆ ಉಪಯೋಗ ವಾಗದಿರಲೆಂಬ ಉದ್ದೇಶದಿಂದ ಟಿಪ್ಪು ಅದರ ಒಡ್ಡನ್ನು ಒಡೆಸಿ ಕೆರೆಯನ್ನು ಬರಿದಾಗಿಸಿದ್ದನೆಂದು ಹೇಳಲಾಗುತ್ತದೆ. ಮುಂದೆ ಇದನ್ನು ಮೈಸೂರು ಅರಸರು ಪುನರ್ ಜೀರ್ಣೋದ್ಧಾರ ಮಾಡಿಸಿದರೆಂದು ತಿಳಿದುಬರುತ್ತದೆ. ಇಂದು ಈ ಕೆರೆ ತೊಣ್ಣೂರಿನ ವಿಶೇಷ ಆಕರ್ಷಣೆಯಾಗಿದೆ. ಇತ್ತೀಚಿನ ಹೇಮಾವತಿ ನದಿಯ ಕಾಲುವೆಯ ನೀರನ್ನು ತೊಣ್ಣೂರಿನ ಕೆರೆಗೆ ಹರಿಸುವ ಮೂಲಕ ಲೋಕೋಪಯೋಗಿ ಇಲಾಖೆಯು ನೀರಾವರಿ ಸೌಕರ್ಯವನ್ನು ದ್ವಿಗುಣಗೊಳಿಸಿದೆ.
ಟಿಪ್ಪುಸುಲ್ತಾನನ ಪತನಾನಂತರ (ಕ್ರಿ.ಶ.೧೭೯೯) ಮದ್ರಾಸ್ ಪ್ರೆಸಿಡೆನ್ಸಿಯ ಕೋರಿಕೆಯಂತೆ ಟಿಪ್ಪುವಿನ ರಾಜ್ಯದಲ್ಲಿ ಸರ್ವೇಕ್ಷಣ ಪ್ರವಾಸವನ್ನು ಕೈಗೊಂಡಿದ್ದ ಫ್ರಾನ್ಸಿಸ್ ಬುಕಾನನ್[71] ಕ್ರಿ.ಶ. ೧೮೦೦ರ ಆಗಸ್ಟ್ ೩೧ರಂದು ಮೇಲುಕೋಟೆಯಿಂದ ತೊಣ್ಣೂರು ಮಾರ್ಗವಾಗಿ ಶ್ರೀರಂಗಪಟ್ಟಣಕ್ಕೆ ತೆರಳಿದ ಸಂದರ್ಭದಲ್ಲಿ ತೊಣ್ಣೂರು ಕೆರೆ, ಅಲ್ಲಿಯ ಲಕ್ಷ್ಮೀನಾರಾಯಣ ಗುಡಿಯನ್ನು ಟಿಪ್ಪುವಿನ ಅಧಿಕಾರಿಯು ಅಷ್ರಫ್ ಕಛೇರಿಯನ್ನಾಗಿ ಮಾಡಿಕೊಂಡಿದ್ದ ಅಂಶವನ್ನು ದಾಖಲಿಸಿದ್ದಾನೆ. ಮಿಗಿಲಾಗಿ ರಾಮಾನುಜಾಚಾರ್ಯರು. ತೊಣ್ಣೂರಿಗೆ ಕ್ರಿ.ಶ. ೧೦೯೮ರಲ್ಲಿ ಭೇಟಿಕೊಟ್ಟಿದ್ದರೆಂದೂ ದಾಖಲಿಸಿದ್ದಾನೆ. ಮುಂದೆ ಕ್ರಿ.ಶ. ೧೮೦೧ರ ಜೂನ್ ೨ರಂದು,[72] ಕಣ್ಣು ಬೇನೆಯಿಂದ ನರಳುತ್ತಿದ್ದ ಬುಕಾನನ್ ಶ್ರವಣ ಬೆಳಗೊಳದಿಂದ ಶ್ರೀರಂಗಪಟ್ಟಣಕ್ಕೆ ವಾಪಸ್ಸಾಗುತ್ತಿದ್ದ ಸಂದರ್ಭದಲ್ಲಿ ತೊಣ್ಣೂರಿನಲ್ಲಿ ತಂಗಬೇಕಾಗಿ ಬಂದಿದ್ದೊಂದು ಆಕಸ್ಮಿಕವಾಗಿದ್ದು, ಆರೋಗ್ಯದಲ್ಲಿ ಚೇತರಿಕೆ ಕಾಣುತ್ತಿದ್ದಂತೆ ಶ್ರೀರಂಗಪಟ್ಟಣಕ್ಕೆ ಹಿಂದಿರುಗಿದನು. ಮುಂದೆ ಕಮೀಷನರ್‌ಗಳ ಆಳ್ವಿಕೆಯಲ್ಲೂ (ಕ್ರಿ.ಶ. ೧೮೩೧‑೮೧) ತೊಣ್ಣೂರು ಒಂದು ತಾಲೂಕು ಕೇಂದ್ರವಾಗಿದ್ದು, ಆಡಳಿತ ಕಛೇರಿಯು ತೊಣ್ಣೂರಿನ ದೇವಾಲಯ ವೊಂದರಲ್ಲಿತ್ತೆಂದು ತಿಳಿದುಬರುತ್ತದೆ. ಅನಂತರ ಅದನ್ನು ಶುಚಿಪಡಿಸಲಾಯಿತಂತೆ.
ಇಲ್ಲಿಯ ಲಕ್ಷ್ಮೀನಾರಾಯಣನ ತಿರುನಾಳಿಗೆಂದು ದೇವರಾಜಪಟ್ಟಣವನ್ನು ಉಂಬಳಿ ಬಿಟ್ಟ ಅಂಶವನ್ನು ಸುಮಾರು ೧೯ನೇ ಶತಮಾನದ ಶಾಸನ[73] ತಿಳಿಸುತ್ತಿದ್ದು ಶಾಸನೋಕ್ತ ದೇವರಾಜಪಟ್ಟಣವಿಂದು ತೊಣ್ಣೂರು ಗ್ರಾಮದ ಗಡಿಯಂಚಲ್ಲಿ ಪಾಳುಬಿದ್ದಿದೆ. ಇದು ತೊಣ್ಣೂರಿಗೆ ಸಂಬಂಧಿಸಿದ ಕೊನೆಯ ಶಾಸನವಾಗಿದೆ.
ನಾಡಿನ ಸ್ವಾತಂತ್ರ್ಯ ಸಂಗ್ರಾಮದಲ್ಲಿ ನೆರೆಯ ಮೇಲುಕೋಟೆಯ ಬಿ.ವಿ. ಸಂಪತ್ಕು ಮಾರಚಾರ್ಯ, ಅರೆಯರ್ ಶ್ರೀನಿವಾಸಯ್ಯಂಗಾರ್, ರಾಮಾನುಜ ಅಯ್ಯಂಗಾರ್, ಹಾಗೂ ಕೆ. ಶ್ರೀನಿವಾಸಯ್ಯಂಗಾರ್, ಲಕ್ಷ್ಮೀಸಾಗರದ ಚಲುವೇಗೌಡ, ಪಟೇಲ್ ಚಿಕ್ಕಪುಟ್ಟೇಗೌಡ ಮುಂತಾದವರು ೧೯೩೦ರಿಂದ ಭಾಗವಹಿಸಿದ್ದು, ಅದರ ಪ್ರಭಾವಕ್ಕೆ ತೊಣ್ಣೂರು ಸೇರಿದಂತೆ ಸುತ್ತಮುತ್ತಲ ಗ್ರಾಮಗಳು ಒಳಗಾಗಿದ್ದವು.[74] ಅದರಂತೆ, ಈ ಗ್ರಾಮದ್ದೂ ಅಲ್ಪಸ್ವಲ್ಪ ಪಾತ್ರವಿದ್ದಂತೆ ತೋರುತ್ತದೆ. ಸ್ವಾತಂತ್ರ್ಯೋತ್ತರದಲ್ಲಿ ತೊಣ್ಣೂರು ಪ್ರಮುಖ ಪ್ರವಾಸಿಕೇಂದ್ರವಾಗಿ ಖ್ಯಾತಿ ಪಡೆದು ಇಂದು ಕೆರೆತೊಣ್ಣೂರೆಂದೇ ಚಿರಪರಿಚಿತವಾಗಿದೆ. ಪ್ರಾಚೀನ ದೇವಾಲಯಗಳನ್ನು ಸಂರಕ್ಷಿತ ಸ್ಮಾರಕಗಳೆಂದು ಪುರಾತತ್ವ ಇಲಾಖೆಯು ಘೋಷಿಸಿದ್ದು, ಅವುಗಳ ಸುರಕ್ಷತೆಗೆ ಗಮನ ನೀಡುತ್ತಿದೆ. ನ್ಯಾಯಮೂರ್ತಿ ಇ.ಎಸ್. ವೆಂಕಟರಾಮಯ್ಯನವರು ನೆರೆಯ ಇಂಗಲಗುಪ್ಪೆ ಯವರಾಗಿದ್ದು, ಅವರ ಸಮಾಧಿ ಇಲ್ಲಿದೆ. ಇಲ್ಲಿರುವ ಮೊರಾರ್ಜಿ ದೇಸಾಯಿ ವಸತಿ ಶಾಲೆಯು ಗ್ರಾಮೀಣ ಮಕ್ಕಳಿಗೆ ಉತ್ತಮ ಶಿಕ್ಷಣವನ್ನು ನೀಡಲು ಶ್ರಮಿಸುತ್ತಿದೆ.
ತೊಣ್ಣೂರಿನ ದೇವಾಲಯಗಳು ನಿರಾಡಂಬರವಾಗಿದ್ದರೂ ಆಕರ್ಷಕವಾಗಿದ್ದು, ತಮ್ಮದೇ ಆದ ವೈಶಿಷ್ಟ್ಯವನ್ನು ಹೊಂದಿವೆ. ಆದರೆ ಅವುಗಳನ್ನು ತನ್ನ ಒಡಲಲ್ಲಿ ಹೊಂದಿರುವ ತೊಣ್ಣೂರು ಗ್ರಾಮ ಪ್ರವಾಸಿತಾಣವಾಗಿದ್ದರೂ, ಕುಗ್ರಾಮವಾಗೇ ಮುಂದುವರಿದಿದೆ. ಪ್ರವಾಸೋದ್ಯಮ ದೃಷ್ಟಿಯಿಂದ ಕೆರೆತೊಣ್ಣೂರನ್ನು ಅಭಿವೃದ್ದಿಪಡಿಸುವ ನಿಟ್ಟಿನಲ್ಲಿ ವೈಜ್ಞಾನಿಕ ಯೋಜನೆಗಳನ್ನು ಹಮ್ಮಿಕೊಳ್ಳುವುದು ಸರ್ಕಾರದ ಆದ್ಯ ಕರ್ತವ್ಯವಾಗಿದ್ದು, ಸ್ಥಳೀಕರೂ ಅದಕ್ಕೆ ಸ್ಪಂದಿಸಬೇಕಿದೆ.

ತೊಣ್ಣೂರು : ೭. ವಾಸ್ತುಶಿಲ್ಪ (1)
ಹೊಯ್ಸಳರ ಕಾಲದಲ್ಲಿ ಪ್ರವರ್ಧಮಾನಕ್ಕೆ ಬಂದ ತೊಣ್ಣೂರು, ಶ್ರೀ ರಾಮಾನುಜಾ ಚಾರ್ಯರು ಮತ್ತು ಅವರ ಅನುಯಾಯಿಗಳಿಂದಾಗಿ, ತನ್ನ ಹೆಸರನ್ನೂ ಹಾಗೂ ಈಗಿನ ಖ್ಯಾತಿಯನ್ನೂ ಪಡೆದಿದೆ. ಶ್ರೀರಾಮಾನುಜರು ಹೊಯ್ಸಳ ವಿಷ್ಣುವರ್ಧನನನ್ನು ಈ ಊರಿನಲ್ಲೇ ಮೊಟ್ಟಮೊದಲ ಬಾರಿಗೆ ಭೇಟಿಯಾದರೆಂದು ಪ್ರತೀತಿ. ಆ ಹೊತ್ತಿಗಾಗಲೇ ತೊಣ್ಣೂರು ಒಂದು ಸಣ್ಣ ಊರಾಗಿ ಬೆಳೆದಿತ್ತು. ಯಾದವಸಮುದ್ರವೆಂದೂ, ತದನಂತರ ಮೋತಿ ತಲಾಬ್ ಎಂದೂ ಪ್ರಖ್ಯಾತವಾದ ಕೆರೆಯ ಒಂದು ಮೂಲ ರೂಪ ಆಗಲೇ ಇಲ್ಲಿ ಇತ್ತು. ಶ್ರೀರಾಮಾನುಜಾಚಾರ್ಯರು ಮತ್ತು ಅವರ ಅನುಯಾಯಿಗಳು ಈ ಊರಿಗೆ ಬಂದು ನೆಲೆಸಿದ ನಂತರ ಈ ಸ್ಥಳ ಹೆಚ್ಚು ಪ್ರಸಿದ್ದಿಯಾಯಿತು. ತೊಣ್ಣೂರು ಒಂದು ಚತುರ್ವೇದಿಮಂಗಲವಾಗಿ ಬೆಳೆಯಿತು. ಶಾಸನಗಳಲ್ಲಿ ಕಂಡು ಬರುವ ತೊಣ್ಣೂರಿನ ಇತರೆ ಹೆಸರುಗಳೆಂದರೆ ತೊಂಡನೂರು
[1], ತೊಂಡನೂರು ಅಗ್ರಹಾರ[2], ಯಾದವಗಿರಿ[3], ಯಾದವಪುರ[4] ಮತ್ತು ಯಾದವ ನಾರಾಯಣ ಚತುರ್ವೇದಿಮಂಗಲ[5]. ತೊಣ್ಣೂರು ಹೊಯ್ಸಳ ಒಂದು ಪ್ರಾಂತೀಯ ರಾಜಧಾನಿಯಾಗಿತ್ತೆಂದೂ, ವಿಷ್ಣುವರ್ಧನನು ಯುವರಾಜನಾಗಿದ್ದಾಗ ತೊಣ್ಣೂರಿನಿಂದ ರಾಜ್ಯವಾಳುತ್ತಿದ್ದನೆಂದೂ ಹೇಳಲಾಗಿದೆ.
ತೊಣ್ಣೂರು ಕರ್ನಾಟಕದ ಸಾಂಸ್ಕೃತಿಕ ಇತಿಹಾಸದಲ್ಲೇ ಅಪ್ರತಿಮವೆನಿಸಿದಂತಹ ಒಂದು ನೆಲೆ. ಕನ್ನಡ ನಾಡಿನಲ್ಲಿ, ಕನ್ನಡ ರಾಜವಂಶದ ನೆರಳಿನಲ್ಲಿ, ಸಂಪೂರ್ಣ ತಮಿಳು ಸಂಸ್ಕೃತಿಯ ನೆಲೆಯಾಗಿದ್ದ ತೊಣ್ಣೂರಿನಲ್ಲಿ ತಮಿಳು  ಸಮುದಾಯವೊಂದು ಶಾಂತಿಯಿಂದ ಸಹಬಾಳ್ವೆ ನಡೆಸಿದ ಸಂಗತಿ ನಿಜಕ್ಕೂ ಪ್ರಶಂಸನೀಯ. ಕನ್ನಡ ನಾಡಿನಲ್ಲಿ ಹೊಯ್ಸಳ ರಾಜ್ಯದ ಕೇಂದ್ರ ಭಾಗದಲ್ಲಿ, ತಮಿಳು ಸಂಸ್ಕೃತಿಯನ್ನೂ, ತಮಿಳು ಭಾಷೆಯನ್ನೂ, ತಮಿಳು ವಾಸ್ತು ಶೈಲಿ ಯನ್ನೂ, ತಮಿಳು ಶಿಲ್ಪಿಗಳಿಂದ ಕಟ್ಟಿದ ದೇವಾಲಯಗಳನ್ನೂ, ತಮಿಳುನಾಡಿನ ಪೋಷಕರನ್ನೂ, ತಮಿಳು ಪೂಜಾವಿಧಾನ ಆಚರಣೆಗಳನ್ನೂ, ತಮಿಳು ಹೆಸರನ್ನೂ ಹೊಂದಿದ್ದಂತಹ ಏಕೈಕ ತಮಿಳು ನೆಲೆ ಇದಾಗಿತ್ತು. ಇಂತಹ ಒಂದು ತಮಿಳುಮಯವಾದ ನೆಲೆ ಕರ್ನಾಟಕದಲ್ಲಿ ಹೊಯ್ಸಳ ರಾಜ್ಯದ ಕೇಂದ್ರಭಾಗದಲ್ಲಿ ಎರಡು ಶತಮಾನಗಳ ಕಾಲ ನೆಮ್ಮದಿಯಿಂದ ಇತ್ತೆಂಬ ವಿಚಾರ ನಿಜಕ್ಕೂ ಹೆಮ್ಮೆಪಡುವಂಥದ್ದು. ಹಾಗೂ ಅನುಕರಣೀಯವಾದದ್ದು. ಇಂತಹ ಸಂಗತಿ ಇಡೀ ದಕ್ಷಿಣ ಭಾರತದ ಇತಿಹಾಸದಲ್ಲಿ ಎಲ್ಲೂ ಕಂಡು ಕೇಳಬರದಿರುವುದು, ಕನ್ನಡಿಗರ ಔದಾರ್ಯಕ್ಕೆ ಹಿಡಿದ ಕನ್ನಡಿಯಾಗಿದೆ.
ತೊಣ್ಣೂರಿನಲ್ಲಿ ಒಟ್ಟು ನಾಲ್ಕು ಪ್ರಮುಖ ದೇವಾಲಯಗಳಿವೆ. ಅವುಗಳಲ್ಲಿ ಮೂರು ವೈಷ್ಣವ ಪಂಥದ್ದು, ಉಳಿದ ಒಂದು ಮಾತ್ರ ಶೈವ ಪಂಥದ್ದಾಗಿದೆ. ವೈಷ್ಣವ ಪಂಥದ ದೇವಾಲಯಗಳೆಂದರೆ ನಂಬಿನಾರಾಯಣ, ಯೋಗಾನರಸಿಂಹ ಮತ್ತು ಕೃಷ್ಣ ದೇವಾಲಯಗಳು. ಏಕಮಾತ್ರವಾದ ಶೈವ ದೇವಾಲಯವೆಂದರೆ, ಅತ್ಯಂತ ದುಃಸ್ಥಿತಿಯಲ್ಲಿರುವ ಕೈಲಾಸೇಶ್ವರ ದೇವಾಲಯ. ಈ ಎಲ್ಲಾ ದೇವಾಲಯಗಳನ್ನು ಕಂದು ಅಥವಾ ಬೂದು ಬಣ್ಣದ ಗ್ರಾನೈಟ್ ಶಿಲೆಯಿಂದ ನಿರ್ಮಿಸಿದ್ದಾರೆ. ಕೇವಲ ನಂಬಿನಾರಾಯಣನ ದೇವಾಲಯದಲ್ಲಿ, ನವರಂಗದ ನಾಲ್ಕು ಕಂಬಗಳನ್ನು ಮಾತ್ರ ಬಳಪದ ಕಲ್ಲಿನಲ್ಲಿ, ಚರಕಿಯಂತ್ರದಲ್ಲಿ ತಯಾರಿಸಿ ಕೂಡಿಸಿದ್ದಾರೆ.
ನಂಬಿನಾರಾಯಣ/ಲಕ್ಷ್ಮಿನಾರಾಯಣ ದೇವಾಲಯ
ಪೂರ್ವಾಭಿಮುಖವಾಗಿ ನಿರ್ಮಾಣವಾದ ಈ ದೇವಾಲಯವನ್ನು ಶಾಸನಗಳು ಲಕ್ಷ್ಮಿನಾರಾಯಣ ದೇವಾಲಯವೆಂದು ಹೆಸರಿಸುತ್ತವೆ (ನೋಡಿ : ಚಿತ್ರ‑೬). ಆದರೆ ಸ್ಥಳೀಯ ಸಂಪ್ರದಾಯದಲ್ಲಿ ಈ ದೇವಾಲಯ ನಂಬಿನಾರಾಯಣ ದೇವಾಲಯವೆಂದೇ ಪ್ರಸಿದ್ದಿ. ದೇವಾಲಯದಲ್ಲಿ ಅನೇಕ ಶಾಸನಗಳು ದೊರೆತಿವೆ. ಅವುಗಳು ಕನ್ನಡ ಮತ್ತು ತಮಿಳು ಭಾಷೆಗಳಲ್ಲಿವೆ. ಕಾಲವನ್ನು ಹೊಂದಿರುವ ಇಲ್ಲಿಯ ಅತ್ಯಂತ ಪ್ರಾಚೀನ ಶಾಸನವು ಕ್ರಿ.ಶ. ೧೧೭೩ರ ಜೂನ್ ತಿಂಗಳ ೧೦ನೆಯ ತಾರೀಖಿನದು[6]. ಇದಲ್ಲದೆ ಕ್ರಿ.ಶ.೧೧೭೪[7], ೧೧೭೫[8], ೧೧೯೬[9] ಮತ್ತು ೧೨೧೪[10]ರ ಕಾಲವನ್ನು ಹೊಂದಿರುವ ಶಾಸನಗಳೂ, ಕಾಲವನ್ನು ತಿಳಿಸದಿರುವ ಶಾಸನಗಳೂ ಅನೇಕ ಸಂಖ್ಯೆಯಲ್ಲಿವೆ.
ತಳವಿನ್ಯಾಸದಲ್ಲಿ ದೇವಾಲಯವು ಗರ್ಭಗೃಹ (೧೦x೧೦ ಅಡಿ), ಅದೇ ಅಳತೆಯ ಶುಕನಾಸಿ ಮತ್ತು ನಾಲ್ಕು ಕಂಬಗಳುಳ್ಳ ನವರಂಗಗಳನ್ನು (೨೫x೨೫ ಅಡಿ) ಹೊಂದಿದೆ (ಎಲ್ಲಾ ಅಳತೆಗಳು ಅಂದಾಜಿನಲ್ಲಿವೆ). ಇವೆಲ್ಲವನ್ನೂ ದೇವಾಲಯದ ಮೂಲ ಅಕ್ಷರೇಖೆಯ ಮೇಲೆ ನಿರ್ಮಿಸಿದ್ದಾರೆ. ನವರಂಗದಲ್ಲಿ ಹೊಯ್ಸಳ ಶೈಲಿಯ ಬಳಪದಕಲ್ಲಿನ ನಾಲ್ಕು ಕಂಬಗಳಿವೆ (ನೋಡಿ : ಚಿತ್ರ‑೭). ನವರಂಗಕ್ಕೆ ಪೂರ್ವ ಮುಖದಲ್ಲಿ ದ್ವಾರವಿದೆ. ಇವಿಷ್ಟು ಅಂಗಗಳನ್ನು ಈ ಅಧ್ಯಯನದಲ್ಲಿ ಮೂಲಗುಡಿ ಎಂದು ಕರೆಯಲಾಗಿದೆ.
ನವರಂಗದ ಪೂರ್ವಮುಖಕ್ಕೆ ಹೊಂದಿಕೊಂಡಂತೆ, ಅಕ್ಷರೇಖೆಗೆ ಲಂಬವಾಗಿ ಒಂದು ವಿಶಾಲವಾದ, ಆಯತಾಕಾರದ, ಅನೇಕ ಕಂಬಗಳನ್ನುಳ್ಳ ಸುತ್ತಲೂ ಗೋಡೆಯಿಂದ ಮುಚ್ಚಿದ ಮಹಾಮಂಟಪ ನಿರ್ಮಾಣವಾಗಿದೆ. ವಿಶಾಲವಾದ (೮೦x೫೦ ಅಡಿ) ಈ ಮಹಾಮಂಟಪದಲ್ಲಿ ೫೬ ಕಂಬಗಳು ಇದ್ದು, ಈಶಾನ್ಯದ ಮೂಲೆಯಲ್ಲಿ ಮಹಡಿಯ ಮೇಲಕ್ಕೆ ಏರಲು ಸೋಪಾನವಿದೆ. ಹಜಾರದ ಪೂರ್ವಮುಖದಲ್ಲಿ ಅಕ್ಷರೇಖೆಗೆ ಹೊಂದಿಕೊಂಡಂತೆ ಒಂದು ದ್ವಾರವಿದೆ. ಈ ಮಹಾಮಂಟಪದ ಪಶ್ಚಿಮ ಮುಖದ ಎರಡೂ ಪಾರ್ಶ್ಚಗಳಲ್ಲಿ ಒಂದೊಂದು ದ್ವಾರಗಳಿವೆ. ಈ ದ್ವಾರಗಳ ಮುಖಾಂತರ, ಗುಡಿಯ ಸುತ್ತಲಿನ ಅಂಗಳಕ್ಕೆ ಪ್ರವೇಶವಿದೆ. ಅಂಗಳದ ಸುತ್ತಲೂ ಕೈಸಾಲೆ ಮಂಟಪವಿದೆ, ಮಹಾಮಂಟಪದ ಪೂರ್ವ ಹಾಗು ಉತ್ತರ  – ದಕ್ಷಿಣ ಭಾಗಗಳು ಗೋಡೆಗಳಿಂದ ಮುಚ್ಚಿವೆ. ಇಲ್ಲಿ ಯಾವುದೇ ಜಾಲಂಧ್ರಗಳಿಲ್ಲ. ಉತ್ತರ -ದಕ್ಷಿಣ ಗೋಡೆಗಳನ್ನು ಪಶ್ಚಿಮಕ್ಕೆ ಮುಂದುವರೆಸಿ ಆಯತಾಕಾರದ ಪ್ರಾಕಾರವನ್ನು ನಿರ್ಮಿಸಿದ್ದಾರೆ. ಪ್ರಾಕಾರ ಗೋಡೆಯ ಒಳಮುಖಕ್ಕೆ ವರಾಂಡ ಅಥವ ಆವೃತಮಂಟಪ ಅಥವ ಮಾಲಿಕಾ ರೀತಿಯ ಕೈಸಾಲೆ ನಿರ್ಮಿಸಿದ್ದಾರೆ (ನೋಡಿ : ಚಿತ್ರ‑೮). ಕೈಸಾಲೆಯ ಮುಮ್ಮುಖದಲ್ಲಿ ಸಾಲಾಗಿ  ಕಂಭಗಳನ್ನು ನಿಲ್ಲಿಸಲಾಗಿದೆ.
ಮಹಾಮಂಟಪದ ಪೂರ್ವಭಿತ್ತಿಯ ಮಧ್ಯದಲ್ಲಿ ಒಂದು ದ್ವಾರವಿದೆ. ಈ ದ್ವಾರದ ಮುಂದೆ ನಾಲ್ಕು ಕಂಬಗಳ ಒಂದು ಮುಖಮಂಟಪವಿದೆ. ಎತ್ತರವಾದ ವೇದಿಯ ಮೇಲೆ ನಿರ್ಮಿತವಾದ ಈ ಮುಖಮಂಟಪಕ್ಕೆ ತ್ರಿಖಂಡ ಸೋಪಾನ ಮತ್ತು ಹಸ್ತಿ-ಹಸ್ತ ಕಟಾಂಜನವಿದೆ (ನೋಡಿ: ಚಿತ್ರ‑೯). ಮುಖಮಂಟಪವನ್ನು ಒಳಗೊಂಡಂತೆ ಈ ದೇವಾಲಯದ ಮುಂಭಾಗದಲ್ಲಿ ವಿಶಾಲವಾದ (೪೦x೯೦ ಅಡಿ), ೫೫ ಕಂಬಗಳನ್ನು ಹೊಂದಿರುವ ಪಾತಾಳಾಂಕಣವಿದೆ. ಪಾತಾಳಾಂಕಣಕ್ಕೆ ಹೊಂದಿಕೊಂಡಂತೆ, ಅದರ ಉತ್ತರದಿಕ್ಕಿನಲ್ಲಿ ಎತ್ತರವಾದ ವೇದಿಯ ಮೇಲೆ, ವಾಹನಮಂಟಪ/ಯಾಗಶಾಲೆ (೩೦x೪೦ ಅಡಿ) ಇದೆ. ಯಾಗಶಾಲೆಯ ವೇದಿಗೆ, ಅದರ ಆಗ್ನೇಯಕ್ಕೆ ಸೋಪಾನವನ್ನು ಕಲ್ಪಿಸಿದ್ದಾರೆ. ಪಾತಾಳಾಂಕಣ, ಯಾಗಶಾಲೆ, ಮೂಲಗುಡಿ ಮತ್ತು ಅದರ ಪ್ರಾಕಾರ ಇವುಗಳೆಲ್ಲವನ್ನೂ ಆವರಿಸಿದಂತೆ ದೇವಾಲಯದ ಹೊರ ಪ್ರಾಕಾರವನ್ನು (೨೧೫x೧೪೫ ಅಡಿ) ಕಟ್ಟಿದ್ದಾರೆ. ಹೊರಪ್ರಾಕಾರದ ನೈರುತ್ಯ ಮೂಲೆಯಲ್ಲಿ ಶ್ರೀಲಕ್ಷ್ಮಿದೇವಿಯ ಪ್ರತ್ಯೇಕ ಗುಡಿಯಿದೆ (ನೋಡಿ: ಚಿತ್ರ‑೧೦). ಹಾಗು ಹೊರಪ್ರಾಕಾರಕ್ಕೆ ಪೂರ್ವದಿಕ್ಕಿನಲ್ಲಿ, ಅಕ್ಷರೇಖೆಗೆ ಸೇರಿದಂತೆ ಮಹಾದ್ವಾರ ಮತ್ತು ಅದರ ಮುಂದಿನ ಮುಖಮಂಟಪ, ಸಣ್ಣ ಮೆಟ್ಟಿಲು ಕೊಳ, ಗರುಡಗಂಬ ಇವೆಲ್ಲವೂ ಇವೆ. ಹೊರಪ್ರಾಕಾರದ ಒಳ ಅಗಲ ಸುಮಾರು ೩೫ ಅಡಿಗಳು.
ದೇವಾಲಯದ ವಿವರಗಳಿಗೆ ಬರುವುದಾದರೆ, ಒಳಪ್ರಾಕಾರದ ಮಧ್ಯಭಾಗದಲ್ಲಿ ಮೂಲಗುಡಿ ಇದೆ (ನೋಡಿ: ಚಿತ್ರ‑೧೧). ಗುಡಿಯ ಗರ್ಭಗೃಹ ಚತುರಸ್ರಾಕಾರವಾಗಿದೆ. ಮಧ್ಯಭಾಗದಲ್ಲಿ ಎತ್ತರವಾದ ಗರುಡ ಪೀಠದ ಮೇಲೆ ಆರು ಅಡಿ ಎತ್ತರದ ನಂಬಿನಾರಾಯಣ ಶಿಲ್ಪವಿದೆ. ಹೊಯ್ಸಳ ಶೈಲಿಯ ಈ ಶಿಲ್ಪವು ಚತುರ್ಬಾಹುಗಳನ್ನು ಹೊಂದಿದೆ. ನಾರಾಯಣನ ಬಲ ಹಿಂಗೈಯಲ್ಲಿ ಪದ್ಮ, ಎಡ ಹಿಂಗೈಯಲ್ಲಿ ಗದೆ, ಬಲ ಮುಂಗೈನಲ್ಲಿ ಶಂಖ ಮತ್ತು ಎಡ ಮುಂಗೈನಲ್ಲಿ ಚಕ್ರಗಳಿವೆ. ಬಳ್ಳಿ ಸುರುಳಿಗಳ ವಿಶಾಲ ಪ್ರಭಾವಳಿ ಶಿಲ್ಪಕ್ಕೆ ಇದೆ. ಹೊಯ್ಸಳ ಶೈಲಿಯ ಈ ಶಿಲ್ಪವು ಸೂಕ್ಷ್ಮ ಅಲಂಕಾರಿಕ ಕೆತ್ತನೆಗಳಿಂದ ಭವ್ಯವಾಗಿ ಕಂಗೊಳಿಸುತ್ತಿದೆ. ಗರ್ಭಗೃಹಕ್ಕೆ ಉತ್ತರಾಭಿಮುಖವಾಗಿ ಪ್ರನಾಳವಿದೆ. ಗರ್ಭಗೃಹದ ಮೇಲ್ಛಾವಣಿ ನಾಭಿಚ್ಛಂದ ರೀತಿಯದು. ಮಧ್ಯದ ಅಂಕಣದಲ್ಲಿ ಪದ್ಮದ ಕೆತ್ತನೆಯಿದೆ. ಒಳಗೋಡೆಯಲ್ಲಿ ಸುತ್ತಲೂ ಕಲ್ಲಿನ ಬಡುಗಳಿವೆ.
ಗರ್ಭಗೃಹದ ದ್ವಾರಬಂಧ ಸಾಕಷ್ಟು ಆಕರ್ಷಕವಾಗಿದೆ. ಇದರಲ್ಲಿ ದಳಪದ್ಮ, ಬಳ್ಳಿಸುರುಳಿ ಇತ್ಯಾದಿಗಳ ನಾಲ್ಕು ಶಾಖೆಗಳು, ಸ್ತಂಭಿಕೆಗಳು, ಕಪೋತ, ಲಲಾಟಬಿಂಬವಾಗಿ ಗಜಲಕ್ಷ್ಮಿ ಮುಂತಾದ ಕೆತ್ತನೆಗಳಿವೆ. ಶುಕನಾಸಿಯ ಮೇಲ್ಛಾವಣಿ ನಾಭಿಚ್ಛಂದ ರೀತಿಯದು. ಮೂರು ಹಂತದ ಛಾವಣಿಯ ಹಲಗೆಗಳ ತ್ರಿಕೋನಗಳಲ್ಲಿ, ಕೀರ್ತಿಮುಖದ ಕೆತ್ತನೆಗಳಿವೆ ಮತ್ತು ಮಧ್ಯಭಾಗದಲ್ಲಿ ಪದ್ಮದ ಕೆತ್ತನೆಯಿದೆ. ಗರ್ಭಗೃಹ ಮತ್ತು ಶುಕನಾಸದ ಭದ್ರಕಸ್ತಂಭಗಳು ಹೊಯ್ಸಳ ಶೈಲಿಯ ಚೌಕ ಕಂಬಗಳು.
ನವರಂಗ (೨೫x೨೫ ಅಡಿ), ವಿಶಾಲವಾದ ಹಜಾರ. ಮಧ್ಯಭಾಗದಲ್ಲಿ ಹೊಯ್ಸಳ ಶೈಲಿಯ, ಉರುಳೆದಿಂಡಿನ ನಾಲ್ಕು ಕಂಬಗಳಿವೆ (ನೋಡಿ: ಚಿತ್ರ‑೭). ಪ್ರತಿಯೊಂದು ಕಂಬವೂ ಸು. ೧೦ ಅಡಿ ಎತ್ತರವುಳ್ಳದ್ದು. ಒಂದು ಪೀಠ, ದಿಂಡು, ಕುಂಭ, ತಡಿ, ಹಲಗೆ ಮತ್ತು ಚಾಚುಪೀಠಗಳಿವೆ. ಪೀಠಗಳ ಕೆತ್ತನೆ ಅಪೂರ್ಣ, ದಿಂಡಿನ ಬುಡಭಾಗ ಚೌಕಟ್ಟಾಗಿದೆ. ಉರುಳೆ ದಿಂಡಿನ ಮಧ್ಯದಲ್ಲಿ ಘಂಟಾಕಾರದ ಕೆತ್ತನೆ ಇದೆ. ಉಳಿದಂತೆ ಸೂಕ್ಷ್ಮ ಗಾಡಿ, ದಿಂಡು, ಪಟ್ಟಿಗಳ ಅಲಂಕರಣೆಯಿದ್ದು, ಹೊಯ್ಸಳ ಶೈಲಿಯ ಸುಂದರ ಸೂಕ್ಷ್ಮ ಕೆತ್ತನೆಯುಳ್ಳ, ಚರಕಿಯಂತ್ರದ ಮೇಲೆ ತಯಾರಿಸಿದ, ಬಳಪದ ಕಲ್ಲಿನ ಕಂಬಗಳು ಇವೆ. ಮಣಿಹಾರಗಳೂ ಕೀರ್ತಿಮುಖಗಳ ಕೆತ್ತನೆಗಳೂ ಅಲ್ಲಲ್ಲಿ ಕಾಣಬರುತ್ತವೆ. ದಿಂಡಿನ ಮೇಲಿನ ಕುಂಭ, ಚಕ್ರಾಕಾರದ್ದು, ಹೊಯ್ಸಳ ಶೈಲಿಯ ಸುಂದರ, ಸೂಕ್ಷ್ಮಕೆತ್ತನೆಗಳುಳ್ಳ ಬೋದಿಗೆಗಳಿವು. ಮೇಲಿನ ಫಲಕದ ಅಂಚಿನಲ್ಲಿ ಅಲಂಕರಣಗಳು ಕಾಣಬರುತ್ತವೆ. ಪೋತಿಕೆಗಳು ಸಹ ಮೇಲ್ಭಾಗದಲ್ಲಿ ಸೂಕ್ಷ್ಮ ಕೆತ್ತನೆಯ ಪಟ್ಟಿಗಳನ್ನು ಹೊಂದಿವೆ.
ನವರಂಗದ ನಾಲ್ಕು ಕಂಬಗಳಿಂದಾಗಿ, ಮೇಲ್ಭಾವಣಿ ಒಂಬತ್ತು ಅಂಕಣದ್ದಾಗಿದೆ. ಮಧ್ಯದ ತೊಲೆಗಳ ಕೆಳಮುಖದಲ್ಲಿ ಕಮಲ ಪುಷ್ಪದ ಕೆತ್ತನೆಯಿದೆ. ಉಳಿದಂತೆ ಎಲ್ಲಾ ತೊಲೆಗಳ ಪಾರ್ಶ್ವಮುಖಗಳಲ್ಲಿ ಸಾಲು ಮಣಿಹಾರಗಳ ಕೆತ್ತನೆ ಇದೆ. ಮಧ್ಯದ ಅಂಕಣಕ್ಕೆ ನಾಭಿಚ್ಛಂದ ರೀತಿಯ ಛಾವಣಿ ಇದೆ. ಮೂರು ಹಂತದ ಈ ಛಾವಣಿಯ ತ್ರಿಕೋಣ ಚಪ್ಪಡಿಗಳು ಕೀರ್ತಿಮುಖ ಮತ್ತು ವಲ್ಲಿಗಳ ಕೆತ್ತನೆಯನ್ನು ಹೊಂದಿವೆ. ಮಧ್ಯದ, ಮೇಲಿನ ಮುಚ್ಚು ಚಪ್ಪಡಿಯಲ್ಲಿ ವೃತ್ತಕಮಲವಿದೆ. ಉಳಿದ ಎರಡೂ ಅಂಕಣಗಳ ಮೇಲ್ಛಾವಣಿ ಮಟ್ಟಸವಾಗಿದೆ. ಅವುಗಳೆಲ್ಲವನ್ನೂ ಅಡ್ಡಪಟ್ಟಿಗಳಿಂದ ಹದಿನೈದು ಕಟ್ಟುಗಳನ್ನಾಗಿ ಮಾಡಿ ಮಧ್ಯದ ಕಟ್ಟಿನಲ್ಲಿ ವಾಹನಾರೂಢರಾದ, ಆಯಾ ದಿಕ್ಕಿನ ದಿಕ್ಪಾಲಕರನ್ನೂ, ಉಳಿದ ಕಟ್ಟುಗಳಲ್ಲಿ ಕಮಲ ಪುಷ್ಪಗಳನ್ನೂ ಬಿಡಿಸಿದ್ದಾರೆ. ಸುತ್ತಲಿನ ಗೋಡೆಯ ಭದ್ರಕ ಸ್ತಂಭಗಳು ಹೊಯ್ಸಳ ರೀತಿಯದ್ದಾಗಿವೆ.
ದೇವಾಲಯವು ಎತ್ತರವಾದ ಅಧಿಷ್ಠಾನದ ಮೇಲೆ ನಿರ್ಮಿತವಾಗಿದೆ. ಅಧಿಷ್ಠಾನದಲ್ಲಿ ಉಪಾನ, ಜಗತಿ, ತ್ರಿಪಟ್ಟ ಕುಮುದ, ಗಳ ಮತ್ತು ದಂತಪಂಕ್ತಿಯ ಕಪೋತಗಳಿವೆ. ಎಲ್ಲಾ ಪಟ್ಟಿಗಳನ್ನೂ ಸ್ಪಷ್ಟವಾಗಿ, ನಿಖರವಾಗಿ ಕೆತ್ತಿದ್ದಾರೆ. ಕುಮುದ ಹೊಯ್ಸಳ ರೀತಿಯದು. ತ್ರಿಪಟ್ಟವಾಗಿ, ಚೂಪಾಗಿ ಇದೆ. ಮುಖಭಾಗ ಮಾತ್ರ ಸಣ್ಣದಾದ ಪಟ್ಟಿಯನ್ನು ಹೊಂದಿದೆ. ಕಪೋತವು ದ್ರಾವಿಡ ರೀತಿಯದಲ್ಲ. ಇದು ಹೊಯ್ಸಳ-ದ್ರಾವಿಡ ರೀತಿಯದು. ಅಂದರೆ ಹೊಯ್ಸಳರು ಬದಲಾಯಿಸಿಕೊಂಡತಹ ರೂಪದ್ದು, ಅಂದರೆ ಶೈಲೀಕೃತವಾದದ್ದು. ಇದರಲ್ಲಿ ಮೇಲ್ಭಾಗ ದುಂಡಾಗಿ ಇಳಿಜಾರಾಗಿರುವುದರ ಬದಲು ಚಪ್ಪಟೆ ಇಳಿಜಾರಾಗಿರುತ್ತದೆ. ಸಿಂಹಮುಖದ ಕೂಡುಗಳ ಬದಲಿಗೆ ಚೌಕಟ್ಟಾದ ದಂತಾಕಾರವಿರುತ್ತದೆ. ದಂತಗಳ ಮುಖದಲ್ಲಿ ವ್ಯಾಳ/ಸಿಂಹ ಮುಖಗಳಿರಬಹುದು, ಇಲ್ಲದಿರಬಹುದು.
ಭಿತ್ತಿಯ ಭಾಗ, ಸುಂದರ ಸ್ಪಷ್ಟ ಅಲಂಕರಣೆಗಳಿದ್ದರೂ ಸರಳವಾಗಿದೆ. ಸಮಾನ ಅಂತರಗಳಲ್ಲಿ ಭಿತ್ತಿಪಾದಗಳಿವೆ. ಭಿತ್ತಿಪಾದಗಳ ನಿಳವಾದ, ಎತ್ತರವಾದ ದಿಂಡು, ಮೇಲ್ತುದಿ ಯಲ್ಲಿ ಘಂಟಾಕಾರದ ಅಲಂಕರಣೆ, ಮೇಲೆ ಕುಂಭ, ಮಂಡಿ, ಫಲಕ, ಪೋತಿಕೆ ಇವೆಲ್ಲವನ್ನೂ ಹೊಂದಿವೆ. ಗರ್ಭಗೃಹದ ಭಿತ್ತಿಯ ಮೂರೂ ಮುಖಗಳು ಮತ್ತು ನವರಂಗದ ಪಾರ್ಶ್ವ ಭಿತ್ತಿಯ ಎರಡೂ ಮುಖಗಳಲ್ಲಿ ಒಂದೊಂದು ದೇವಕೋಷ್ಟಾಲಂಕರಣ ವಿದೆ. ಇವೆಲ್ಲವೂ ಏಕರೀತಿಯವಾಗಿವೆ. ಪ್ರತಿಯೊಂದು ದೇವಕೋಷ್ಠಕ್ಕೂ ಹೊಯ್ಸಳ ರೀತಿಯ ವಾಸ್ತು ತೋರಣಗಳಿವೆ (ನೋಡಿ: ಚಿತ್ರ‑೧೨). ಪ್ರತಿಯೊಂದು ಕೋಷ್ಟಕ್ಕೂ ಅಧಿಷ್ಠಾನ, ಇಕ್ಕೆಲಗಳಲ್ಲಿ ಸಂಪೂರ್ಣವಾಗಿ ಕಂಡರಿಸಿದ ಸ್ಥಂಭಿಕೆಗಳು, ಮೇಲೆ ಪ್ರಸ್ತರ(ಕಪೋತ, ಹಾರ), ಇನ್ನೊಂದು ತಲ ಅಥವಾ ವೇದಿ, ಗ್ರೀವ, ಶಿಖರ, ಸ್ತೂಪಿ ಎಲ್ಲವನ್ನೂ ಹೊಂದಿರುವ ಷಡ್ವರ್ಗ ಮಾದರಿಯ ದೇಗುಲದ ಸಂಕ್ಷಿಪ್ತ ರೂಪವನ್ನು ಅಲಂಕಾರಿಕವಾಗಿ ಕಂಡರಿಸಿದ್ದಾರೆ. ಭಿತ್ತಿಯ ಮೇಲಿನ ಕಪೋತ ಹೊಯ್ಸಳ ಸಂಪ್ರದಾಯದ್ದು. ಸ್ವಲ್ಪ ಅಗಲವಾಗಿ ಎರಡು ಬಾಗುಳ್ಳ ಈ ಕಪೋತಕ್ಕೆ ಕೂಡುಗಳ ಅಲಂಕರಣವಿಲ್ಲ. ಕಪೋತದ ಮೇಲೆ ಆಳವಾದ ಗ್ರೀವವಿದೆ. ಅದರ ಮೇಲೆ ಮತ್ತೊಂದು ಕಪೋತ ನಿರ್ಮಿತವಾಗಿದೆ. ಈ ಮೇಲಿನ ಕಪೋತ ದ್ರಾವಿಡ ಶೈಲಿಯ ಕಪೋತಕ್ಕೆ ಹೆಚ್ಚು ಸನಿಹವಾಗಿದೆ. ಆಕಾರದಲ್ಲಿ ಇದರ ತಳ ಚಪ್ಪಟೆ, ಮೇಲ್ಭಾಗ ದುಂಡು ಇಳಿಜಾರು. ಅಲ್ಲಲ್ಲಿ ಕೂಡುಗಳ ಬದಲು ದಂತ ರೀತಿಯ ಗುಬುಟುಗಳಿವೆ.
ಗರ್ಭಗೃಹದ ಮೇಲ್ಭಾಗದಲ್ಲಿ ದ್ರಾವಿಡ ಶೈಲಿಯ ದ್ವಿತಲ ಸ್ವಸ್ತಿಕ ವಿಮಾನವಿದೆ(ನೋಡಿ: ಚಿತ್ರ‑೧೧). ಇಟ್ಟಿಗೆ ಗಾರೆಯಲ್ಲಿ ನಿರ್ಮಿತವಾದ ಈ ವಿಮಾನ ಅನರ್ಪಿತ ರೀತಿಯದ್ದು. ಈ ವಿಮಾನಕ್ಕೆ ಶುಕನಾಸವಿಲ್ಲ. ಇತ್ತೀಚೆಗೆ ಇದನ್ನು ಸಂಪೂರ್ಣವಾಗಿ ದುರಸ್ತಿ ಮಾಡಿದ್ದಾರೆ.
ಇದುವರೆಗೆ ನಂಬಿನಾರಾಯಣನ ಗುಡಿಯ ಮೂಲ ಭಾಗದ ವರ್ಣನೆಯನ್ನು ತಿಳಿದಿದ್ದಾಯಿತು. ಇವೆಲ್ಲವೂ ಹೊಯ್ಸಳ ಕಾಲದ ಹೊಯ್ಸಳ ವಾಸ್ತು ಸಂಪ್ರದಾಯದ ರಚನೆ. ಇನ್ನು ಮುಂದೆ ಈ ಗುಡಿಯ ಇತರೆ ಭಾಗದ ವಿವರಗಳನ್ನು ನೋಡೋಣ. ಇವುಗಳು ತಮಿಳು ಸಂಪ್ರದಾಯದಲ್ಲಿ ಚೋಳ-ದ್ರಾವಿಡ ರೀತಿಯಲ್ಲಿ ನಿರ್ಮಾಣವಾದ ಭಾಗಗಳು. ನವರಂಗದ ಮುಂಭಾಗದಲ್ಲಿ ನಿರ್ಮಾಣವಾದ ಮಹಾಮಂಟಪ ಮೂಲಗುಡಿಗೆ ಆದ ಸೇರ್ಪಡೆ. ಇದರ ಕಾಲ ಕ್ರಿ.ಶ. ೧೧೭೪ ಮತ್ತು ಅದಕ್ಕೂ ಮುಂಚೆ. ಈ ಮಹಾಮಂಟಪದ ಶಾಸನೋಕ್ತವಾದ ಹೆಸರು ‘ವೀರವಲ್ಲಾಳನ್ ಮಂಟಪ[11]. ಇದೂ ಸಹ ಮೂಲ ಗುಡಿಯ ಅಧಿಷ್ಠಾನದ ಎತ್ತರಕ್ಕಿಂತ ಸ್ವಲ್ಪ ಕಡಿಮೆ ಎತ್ತರದ ಅಧಿಷ್ಠಾನದ ಮೇಲೆ ನಿರ್ಮಿತವಾಗಿದೆ (೪೫x೯೦ ಅಡಿ). ಇದರ ಅಧಿಷ್ಠಾನದಲ್ಲಿ ಉಪಾನ, ಜಗತಿ, ವೃತ್ತಕುಮುದ, ಗಳ ಮತ್ತು ಮಹಾಪಟ್ಟಿಗಳನ್ನು ಕಾಣಬಹುದು. ಇಲ್ಲಿಯ ಕಂಬಗಳೆಲ್ಲವೂ ತೀರಾ ಸಾಧಾರಣ ರೀತಿಯವು. ಇವುಗಳು ನೋಟದಲ್ಲಿ ಚೋಳ ಶೈಲಿಯ ಸಾಧಾರಣ ಕಂಬಗಳನ್ನು ಹೋಲುತ್ತವೆ(ನೋಡಿ: ಚಿತ್ರ‑೧೩). ಬುಡಭಾಗ ಚೌಕ, ಮೇಲೆ ಸ್ವಲ್ಪ ಭಾಗ ಅಷ್ಟಮುಖ, ಉಳಿದಂತೆ ಸಂಪೂರ್ಣ ಉರುಳೆ ದಿಂಡು, ತುದಿಯಲ್ಲಿ ಆಧಾರ ಪೋತಿಕೆಗಳನ್ನು ಮಾತ್ರ ಈ ಕಂಬಗಳು ಹೊಂದಿವೆ. ಮಹಾಮಂಟಪದ ಇಕ್ಕೆಲದ ಗೋಡೆಗಳನ್ನು ಮೂಲ ಗುಡಿಯ ಸುತ್ತಲೂ ಮುಂದುವರೆಸಿ ದೇವಾಲಯಕ್ಕೆ ಪ್ರಾಕಾರವನ್ನು ನಿರ್ಮಿಸಲಾಗಿದೆ. ಪ್ರಾಕಾರ ಗೋಡೆಯ ಒಳಮುಖದಲ್ಲಿ ಒಂದು ಅಂಕಣ ಆಳದ ಕಂಬದ ಸಾಲಿನ ಕೈಸಾಲೆ ಇದೆ. ಕೈಸಾಲೆಗೂ ಸಾಕಷ್ಟು ಎತ್ತರವಾದ ಅಧಿಷ್ಠಾನವಿದೆ. ಅಧಿಷ್ಠಾನದಲ್ಲಿ ಉಪಾನ, ಜಗತಿ, ವೃತ್ತಕುಮುದ, ಗಳ ಮತ್ತು ಮಹಾಪಟ್ಟಿ ಇದ್ದು ಈ ಅಲಂಕರಣ ಮಹಾಮಂಟಪದ ಅಧಿಷ್ಠಾನದ ಅಲಂಕರಣೆಗೆ ಸಮನಾಗಿದೆ. ಇಲ್ಲಿಯ ಕಂಬಗಳು ಚೌಕಟ್ಟಾದ ಬುಡಭಾಗ, ಅಷ್ಟ ಮುಖದ ಅಥವಾ ಉರುಳೆ ದಿಂಡು, ಮೇಲೆ ಆಧಾರಪೋತಿಕೆ ಇವುಗಳನ್ನು ಮಾತ್ರ ಹೊಂದಿದೆ (ನೋಡಿ: ಚಿತ್ರ‑೮). ಮೂಲಗುಡಿಗೆ ಒಳ ಪ್ರದಕ್ಷಿಣಾಪಥ ಇಲ್ಲದಿರುವುದರಿಂದ ಈ ತೆರದ ಅಂಗಳವು ಹೊರ ಪ್ರದಕ್ಷಿಣಾಪಥವಾಗಿ ಏರ್ಪಟ್ಟಿದೆ.
ಮಹಾಮಂಟಪದ ಹಾಗೂ ಮೂಲಗುಡಿಯ ಸುತ್ತಲಿನ ಕೈಸಾಲೆ ಮಂಟಪದ ನಿರ್ಮಾಣದಲ್ಲಿ ತೀರಾ ಸಾಧಾರಣ ವಾಸ್ತುಲಕ್ಷಣಗಳು ಕಾಣಬರುತ್ತವೆ. ಮೂಲಗುಡಿಯ ಕೆತ್ತನೆಯ ಕೆಲಸದ ಸೂಕ್ಷ್ಮತೆ, ಸೌಂದರ್ಯ, ಅಂದ-ಚೆಂದಗಳು, ಈ ಮಹಾಮಂಟಪದ ನಿರ್ಮಾಣದಲ್ಲಿ ಕಾಣಬರುವುದಿಲ್ಲ. ಈ ಹೇಳಿಕೆಗೆ ಸ್ವಲ್ಪ ಮಟ್ಟಿನ ಅಪವಾದವೆಂಬಂತೆ ಮಹಾಮಂಟಪದ ಮುಂದಿನ ಮುಖಮಂಟಪವನ್ನು ನಿರ್ಮಿಸಿದ್ದಾರೆ.
ಮಹಾಮಂಟಪವನ್ನು, ಮೂಲದೇಗುಲದ ಅಕ್ಷರೇಖೆಗೆ ಲಂಬವಾಗಿ ನಿರ್ಮಿಸಿದ್ದಾರೆ. ಹತ್ತು ಕಂಬಗಳುಳ್ಳ ಐದು ಸಾಲುಗಳನ್ನು ದಕ್ಷಿಣೋತ್ತರವಾಗಿ ನಿಲ್ಲಿಸಿದ್ದಾರೆ. ಮಧ್ಯದ ಅಂಕಣದ ಮೇಲ್ಛಾವಣಿಯ ಕೆಲವು ಚಪ್ಪಡಿಗಳನ್ನು ತೆಗೆದು, ಬೆಳಕಿಗಾಗಿ ಗವಾಕ್ಷವನ್ನು ಕಟ್ಟಿದ್ದಾರೆ. ಇದು ಇತ್ತೀಚಿನ ಕೆಲಸ. ಗವಾಕ್ಷದ ಗೋಡೆಗಳಲ್ಲಿ ಗಾರೆಗಚ್ಚಿನ ಕೆಲವು ಅಲಂಕರಣೆಗಳು ಇವೆ. ಮಹಾಮಂಟಪದ ಎರಡೂ ತುದಿಗಳಲ್ಲಿ ವಿಶ್ವಕ್ಸೇನ, ರಾಮಾನುಜ ಮತ್ತಿತರ ಅಳ್ವಾರುಗಳ ಶಿಲಾ ಶಿಲ್ಪಗಳಿವೆ. ನವರಂಗ ದ್ವಾರದ ಇಕ್ಕೆಲಗಳ ಗೂಡುಗಳಲ್ಲಿ ಎತ್ತರವಾದ ದ್ವಾರಪಾಲಕರ ಶಿಲ್ಪಗಳಿವೆ. ಆದರೆ ಇವುಗಳು ರೂಪಿನಲ್ಲಿ ತೀರಾ ಸಾಧಾರಣವಾದದ್ದು. ದ್ವಾರಪಾಲಕನ ಶಿಲ್ಪದ ಎಡಬದಿಯಲ್ಲಿ ಚಪ್ಪಡಿಯ ಮೇಲೆ ರೂಪಿಸಿ ಬಿಡಿಸಿದಂಥ ತ್ರಿಪುಂಡ್ರ, ಶಂಖ, ಚಕ್ರಗಳ ಉಬ್ಬುಗೆತ್ತನೆಗಳಿವೆ. ಶ್ರೀವೈಷ್ಣವ ಧರ್ಮದ ಸಂಕೇತವಾದ ಈ ಚಿಹ್ನೆಗಳ ಕಂಡರಣೆಯಲ್ಲಿ ಕುತೂಹಲಕರವಾದದ್ದು, ಪೀಠದ ಮೇಲೆ ಸ್ಥಾಪಿಸಿದಂತೆ ಕೆತ್ತಿರುವ ಈ ಚಿಹ್ನೆಗಳಿಗೆ ಬಿಲ್ಲಿನಾಕಾರದ ಪ್ರಭಾವಳಿ ಇದೆ. ಕೆಳಗೆ  ಸಿಂಹಪೀಠವಿದೆ. ಈ ಶಿಲ್ಪ ಇತ್ತೀಚಿನ ಶತಮಾನಗಳದ್ದಿರಬಹುದು.
ಮಹಾಮಂಟಪದ ಪೂರ್ವಮುಖದ ಮಧ್ಯದಲ್ಲಿ ಇರುವ ದ್ವಾರದ ಮುಂದೆ ಒಂದಂಕಣದ ಮುಖಮಂಟಪವಿದೆ(ನೋಡಿ: ಚಿತ್ರ‑೯). ಎತ್ತರವಾದ ಸುಭದ್ರ ರೀತಿಯ ಉಪಪೀಠದ ಮೇಲೆ ನಿರ್ಮಿತವಾಗಿರುವ ಈ ಮುಖ ಮಂಟಪಕ್ಕೆ ತ್ರಿಖಂಡ ಸೋಪಾನವಿದೆ. ಪ್ರತಿ ಸೋಪಾನಕ್ಕೂ ಇಕ್ಕೆಲಗಳಲ್ಲಿ ಹಸ್ತಿ-ಹಸ್ತಗಳಿವೆ. ಇಲ್ಲಿಯ ನಾಲ್ಕು ಕಂಬಗಳು, ಶುದ್ಧ ಚೋಳ ಶೈಲಿಯ ಕಂಬಗಳ ಒಂದು ಪ್ರಭೇದ. ಇವುಗಳಲ್ಲಿ ಚೌಕಾಕಾರದ ಪೀಠ, ಅಷ್ಟಮುಖ ಮತ್ತು ಉರುಳೆಯಾಕಾರದ  ದಿಂಡು ಇದೆ. ದಿಂಡಿನ ಮೇಲ್ತುದಿ, ಭುಜಭಾಗದಂತೆ ಒಳಕ್ಕೆ ಬಾಗಿದೆ. ಮೇಲೆ, ಗ್ರೀವದಿಂದ ಪ್ರತ್ಯೇಕವಾದ ಕುಂಭ, ಮಂಡಿ-ಫಲಕಗಳು ಇವೆ. ಸಾಧಾರಣವಾದ ಪೋತಿಕೆಗಳು ಮೇಲೆ ಇವೆ. ಮುಖಮಂಟಪದ ಈ ಲಕ್ಷಣಗಳು ಚೋಳ ಸಂಪ್ರದಾಯದ ಸಾಧಾರಣ ಮುಖಮಂಟಪಗಳಲ್ಲಿ ಕಾಣಸಿಗುತ್ತವೆ. ಇದರಿಂದಾಗಿ ಚೋಳ ಶಿಲ್ಪಿಗಳು ಇದರ ನಿರ್ಮಾಣ ಮಾಡಿದ್ದಾರೆಂಬ ವಿಷಯ ಖಚಿತವಾಗುತ್ತದೆ. ಮುಖಮಂಟಪದ ದ್ವಾರಬಂಧ ತೀರಾ ಸಾಧಾರಣವಾದದ್ದು. ‘ವೀರವಲ್ಲಾಳನ್ ಮಂಟಪ’ ಎಂಬ ಚಕ್ರವರ್ತಿ ನಾಮಾಂಕಿತವನ್ನು ಹೊಂದಿದ್ದರೂ, ಈ ಮಂಟಪದ ವಾಸ್ತು ಗುಣಮಟ್ಟದಲ್ಲಿ ತೀರಾ ಕಳಪೆ ಲಕ್ಷಣಗಳನ್ನು ಪ್ರದರ್ಶಿಸುತ್ತದೆ.
ಮುಖಮಂಟಪವನ್ನು ಆವರಿಸಿಕೊಂಡಂತೆ ಮಹಾಮಂಟಪದಷ್ಟೇ ವಿಸ್ತಾರವಾದ ಪಾತಾಳಾಂಕಣ ನಿರ್ಮಿತವಾಗಿದೆ. ಐದು ಉದ್ದಸಾಲು, ಹಾಗೂ ಹನ್ನೊಂದು ಅಡ್ಡಸಾಲಿನ ಕಂಬಗಳನ್ನುಳ್ಳ ಈ ಪಾತಾಳಾಂಕಣದಲ್ಲಿ ಒಟ್ಟು ೫೫ ಕಂಬಗಳಿವೆ. ಇದರ ವಿಸ್ತೀರ್ಣ ೪೦x೯೦ ಅಡಿಗಳು. ಕಂಬಗಳು ಸಾಧಾರಣ ರೀತಿಯವು. ಚೌಕ-ಅಷ್ಟಮುಖದ ದಿಂಡುಗಳು, ಆಧಾರ ಪೋತಿಕೆಗಳು ಇವುಗಳಲ್ಲಿವೆ. ಪಾತಾಳಾಂಕಣದ ಉತ್ತರ ತುದಿಯಲ್ಲಿ, ಸುಭದ್ರ ಉಪಪೀಠದ ಮೇಲೆ ಯಾಗಶಾಲೆಯನ್ನು (೩೦x೪೦ ಅಡಿ) ನಿರ್ಮಿಸಿದ್ದಾರೆ. ಈ ಯಾಗಶಾಲೆಗೆ ಪಶ್ಚಿಮ ಮತ್ತು ಉತ್ತರ ದಿಕ್ಕುಗಳಲ್ಲಿ ಮುಚ್ಚುಗೋಡೆಯಿದೆ. ದಕ್ಷಿಣಭಾಗ ಪಾತಾಳಾಂಕಣಕ್ಕೆ ತೆರೆದಿದೆ. ಉತ್ತರ ಭಾಗ ಪ್ರಾಕಾರದ ಅಂಗಳಕ್ಕೆ ತೆರೆದಿದೆ. ಯಜ್ಞಮಂಟಪದಲ್ಲಿ ಐದು ಕಂಭಗಳ ನಾಲ್ಕು ಸಾಲುಗಳು ದಕ್ಷಿಣೋತ್ತರವಾಗಿವೆ. ಸಾಧಾರಣ ರೀತಿಯ ಈ ಕಂಬಗಳು ಚೌಕ-ಅಷ್ಟ-ಉರುಳೆ ರೀತಿಯ ದಿಂಡುಗಳನ್ನು ಹೊಂದಿವೆ, ಇವು ಎಲ್ಲಿಂದಲೋ ಆರಿಸಿತಂದ ಕಂಬಗಳಾಗಿವೆ. ಮೇಲೆ ಕೇವಲ ಆಧಾರಪೋತಿಕೆಗಳಿವೆ. ಈ ಯಾಗ ಮಂಟಪಕ್ಕೆ ಆಗ್ನೇಯದಿಂದ ಸೋಪಾನವಿದೆ.
ಹೊರಪ್ರಾಕಾರದ ನೈರುತ್ಯ ಮೂಲೆಯಲ್ಲಿ, ಮೂಲ ದೇಗುಲದಿಂದ ಸ್ವಲ್ಪ ಹಿಂದಕ್ಕೆ (ಸುಮಾರು ೫೦ ಅಡಿ) ದೂರದಲ್ಲಿ ಶ್ರೀಲಕ್ಷ್ಮಿ ದೇವಿಯ ದೇವಾಲಯವಿದೆ(ನೋಡಿ: ಚಿತ್ರ‑೧೦). ಎತ್ತರವಾದ ಸುಭದ್ರ ಉಪಪೀಠ ಮಾದರಿಯ ವೇದಿಯ ಮೇಲೆ ನಿರ್ಮಿತವಾದ, ಈ ಸುಂದರ, ಸಣ್ಣ (೨೦x೧೦ ಅಡಿ) ದೇವಾಲಯಕ್ಕೆ ಉಪಾನ, ಜಗತಿ, ತ್ರಿಪಟ್ಟ ಕುಮುದ, ಗಳ ಮತ್ತು ಪಟ್ಟಿಕೆಗಳುಳ್ಳ ಪಾದಬಂಧ ಅಧಿಷ್ಠಾನವಿದೆ. ಮೂಲಗುಡಿಯಲ್ಲಿ ಗರ್ಭಗೃಹ ಮತ್ತು ಅರ್ಧಮಂಟಪ ಮಾತ್ರವಿದೆ. ಭಿತ್ತಿಯ ಅಲಂಕರಣೆಯಲ್ಲಿ  ಭಿತ್ತಿಪಾದಗಳು, ಅವುಗಳ ಮೇಲ್ತುದಿಯಲ್ಲಿ ಜಾಡಿಯ ರೀತಿಯ ಕೆತ್ತನೆ, ಕುಂಭ, ಮಂಡಿ -ಫಲಕಗಳು, ಮೇಲೆ ಉತ್ತರಾ, ಕಪೋತ ಇವೆಲ್ಲವೂ ಇದೆ. ಗರ್ಭಗೃಹದ ಮೂರೂ ಮುಖಗಳಲ್ಲಿ ಮತ್ತು ಅರ್ಧಮಂಟಪದ ಪಾರ್ಶ್ವಗೋಡೆಯ ಹೊರಮುಖಗಳಲ್ಲಿ ಕೋಷ್ಟತೋರಣಗಳಿವೆ. ಈ ಕೋಷ್ಟಗಳಿಗೆ ಇಕ್ಕೆಲಗಳಲ್ಲಿ ಸೀಳುಗಂಬಗಳು, ಮೇಲೆ ಪ್ರಸ್ತರ, ಕೀರ್ತಿಮುಖದ ಅಲಂಕರಣವಿದೆ. ಗರ್ಭಗೃಹಕ್ಕೆ ಏಕತಲವಿಮಾನವಿದೆ. ಅದು ಇಟ್ಟಿಗೆ ಗಾರೆಯದು. ಇತ್ತೀಚೆಗೆ ಅದನ್ನು ಸಂಪೂರ್ಣವಾಗಿ ನವೀಕರಿಸಿದ್ದಾರೆ.
ಶ್ರೀಲಕ್ಷ್ಮಿ ದೇವಾಲಯದ ಇವಿಷ್ಟು ಭಾಗ ದೇವಾಲಯ ನಿಮಾಣದಲ್ಲಿನ ಮೊದಲ ಘಟ್ಟ. ಈ ಭಾಗಕ್ಕೆ, ಅದರ ಮುಂಭಾಗದಲ್ಲಿ, ಅಂದರೆ ಪೂರ್ವಕ್ಕೆ, ಉದ್ದವಾದ ಒಂದು ಮಂಟಪವನ್ನು ನಿರ್ಮಿಸಿದ್ದಾರೆ (ನೋಡಿ: ಚಿತ್ರ‑೧೪). ಸುಭದ್ರ ಉಪಪೀಠದ ಮಾದರಿಯ ವೇದಿಯನ್ನು ಈ ಮಂಟಪಕ್ಕೂ ನಿರ್ಮಿಸಿದ್ದಾರೆ. ಇದರ ಅಗಲ ಶ್ರೀಲಕ್ಷ್ಮಿ ದೇವಾಲಯದ ಉಪಪೀಠದ ಸಮವಾಗಿದೆ. ಆದರೆ ಅವೆರಡನ್ನೂ ಕೂಡಿಸಿ ಕಟ್ಟಿರುವುದು ಸ್ಪಷ್ಟವಾಗಿ ಕಾಣುತ್ತದೆ. ಪೂರ್ವ-ಪಶ್ಚಿಮವಾಗಿ ಒಂಬತ್ತು ಕಂಬಗಳನ್ನು ದಕ್ಷಿಣೋತ್ತರವಾಗಿ ನಾಲ್ಕು ಕಂಬಗಳನ್ನು ಹೊಂದಿರುವ ಈ ಮಂಟಪ (೬೦x೨೪ ಅಡಿ) ಸಾಕಷ್ಟು ವಿಸ್ತಾರವಾಗಿದೆ. ಇದಕ್ಕೆ ಪೂರ್ವದಿಕ್ಕಿನಲ್ಲಿ ಒಂದಂಕಣದ ಒಂದು ಮುಖಮಂಟಪವೂ, ಸೋಪಾನವೂ ಇದೆ. ಮಂಟಪದ ಕಂಬವೊಂದರ ಮೇಲಿರುವ ಕನ್ನಡ ಶಾಸನದಿಂದ[12], ಈ ಮಂಟಪಕ್ಕೆ ‘ಓಲಗ ಶಾಲೆ’ ಎಂದು ಹೆಸರಿತ್ತೆಂದೂ ಇದನ್ನು ಹೊಯ್ಸಳ ವಿಷ್ಣುವರ್ಧನನ ಪ್ರಧಾನಿ ಸುರಿಗೆಯ ನಾಗಯ್ಯನು, ವಿಷ್ಣುವರ್ಧನನ ಇಚ್ಛೆಯ ಮೇರೆಗೆ ನಿರ್ಮಿಸಿದನೆಂದೂ ತಿಳಿದುಬರುತ್ತದೆ.
ಮಂಟಪದ ನಿರ್ಮಾಣ ಸಾಧಾರಣವಾಗಿದೆ. ಕಂಬಗಳೆಲ್ಲವೂ ಏಕರೀತಿಯ ಸರಳ ಕಂಬಗಳು, ಯಾವುದಕ್ಕೂ ಪೀಠವಿಲ್ಲ. ಚೌಕಟ್ಟಾದ ಬುಡ, ಅಷ್ಟ ಮುಖದ ದಿಂಡು, ಅಧಾರ ಪೋತಿಕೆ ಮತ್ತು ಉತ್ತರಾ ಇವಿಷ್ಟು ಈ ಕಂಬದ ಸಾಲಿನ ಲಕ್ಷಣಗಳು. ಆದರೆ ಈ ಲಕ್ಷಣಗಳಲ್ಲಿ ಒಂದು ಅಂಶ ಮಾತ್ರ ಇಲ್ಲಿ ಗಮನಿಸಿಬೇಕಾದದ್ದು, ಪ್ರತಿಯೊಂದು ಆಧಾರ ಪೋತಿಕೆಗಳೂ ಅವುಗಳ ಎರಡೂ ತುದಿಗಳಲ್ಲಿ ಸುರುಳಿಯ ರೀತಿಯ ಅಲಂಕರಣವಿದ್ದು, ಇವುಗಳು ಹೊಯ್ಸಳ ಶೈಲಿಯ ಸುಂದರ ಮುಷ್ಟಿಬಂಧ ರೀತಿಯ ಪೋತಿಕೆಗಳ ಸಾಧಾರಣ ರೂಪಗಳೆಂದು ತಿಳಿಯಪಡಿಸುತ್ತವೆ.
ದೇವಾಲಯದ ಮುಂದಿನ ಪಾತಾಳಾಂಕಣ, ಈಶಾನ್ಯ ಮೂಲೆಯ ಯಾಗಶಾಲೆ, ಹಾಗೂ ಗುಡಿಯ ನೈರುತ್ಯದ ಮೂಲೆಯ ಶ್ರೀಲಕ್ಷ್ಮಿ ದೇವಾಲಯ ಅವರಿಸಿಕೊಂಡಂತೆ, ಈ ದೇವಾಲಯಕ್ಕೆ ವಿಶಾಲವಾದ ಪ್ರಾಕಾರವನ್ನು ನಿರ್ಮಿಸಿದ್ದಾರೆ. ಎತ್ತರವಾದ ಈ ಗೋಡೆ, ಕೆಲಕಡೆಗಳಲ್ಲಿ, ಯಾಗಶಾಲೆಗೆ ಹಾಗೂ ಶ್ರೀಲಕ್ಷ್ಮಿ ದೇವಾಲಯದ ಮಂಟಪಕ್ಕೆ ಹೊಂದಿಕೊಂಡಿದೆ. ಪ್ರಾಕಾರದ ಗೋಡೆಗೆ ಪೂರ್ವದಲ್ಲಿ ಮಹಾದ್ವಾರವಿದೆ. ಈ ದ್ವಾರಕ್ಕೆ ದ್ವಾರಮಂಟಪ ಮತ್ತು ಮುಂದೆ ಮುಖಮಂಟಪಗಳಿವೆ. ಪ್ರಾಕಾರದ ಪಶ್ಚಿಮ-ಮಧ್ಯ ಭಾಗದಲ್ಲೂ ಒಂದು ಸಣ್ಣ ದ್ವಾರವಿದೆ. ಪ್ರಾಕಾರದ ಗೋಡೆಯ ಮೇಲ್ತುದಿಯಲ್ಲಿ ಸಾಲಾಗಿ ದುಂಡಾದ ತೆನೆಗಳ ಅಲಂಕರಣವಿದೆ.
ಪ್ರಾಕಾರದ ದ್ವಾರಮಂಟಪದ ಒಳ ಇಕ್ಕೆಲಗಳಲ್ಲಿ, ಎತ್ತರವಾದ ವೇದಿಯ ಮೇಲೆ ಸಣ್ಣದಾದ ಮಂಟಪವಿದೆ. ಸಾಧಾರಣ ನಿರ್ಮಾಣದ ಕಟ್ಟಡವಿದು. ಮೇಲೆ ದ್ವಾರಗೋಪುರವಿಲ್ಲ. ದ್ವಾರದ ಮುಖಮಂಟಪ ದಕ್ಷಿಣೋತ್ತರವಾಗಿ ಆರು ಕಂಬಗಳನ್ನುಳ್ಳ, ಎರಡಂಕಣ ಆಳವಾದ ಮಂಟಪ. ಇಲ್ಲಿಯ ಕಂಬಗಳು ಸಾಧಾರಣ ಚೌಕ ಪೀಠದ ಮೇಲೆ ಎತ್ತರವಾದ ಚೌಕ-ಅಷ್ಟಮುಖದ ದಿಂಡನ್ನು ಹೊಂದಿವೆ. ಮೇಲೆ ಕೇವಲ ಆಧಾರ ಪೋತಿಕೆಗಳಿವೆ. ಎತ್ತರವಾದ ಪಾದಬಂಧ ಅಧಿಷ್ಠಾನದಲ್ಲಿ ಉಪಾನ, ಜಗತಿ, ತ್ರಿಪಟ್ಟ ಕುಮುದ, ಗಳ ಮಹಾಪಟ್ಟಿ, ಗಳ ಮತ್ತು ಪ್ರತಿಗಳು ಇವೆ. ಮುಂಭಾಗದಲ್ಲಿ ಹಸ್ತಿ-ಹಸ್ತಾಲಂಕೃತ ಸೋಪಾನವಿದೆ.
ದೇವಾಲಯದ ಮುಂಭಾಗದಲ್ಲಿ ಅನತಿ ದೂರದಲ್ಲಿ, ಅಕ್ಷರೇಖೆಗೆ ಹೊಂದಿಕೊಂಡು, ಒಂದು ಪುಟಾಣಿ ಪುಷ್ಕರಣಿ ಇದೆ. ಸುಮಾರು ೬-೮ ಅಡಿ ಆಳದ ಈ ಚೌಕಟ್ಟಾದ ಪುಷ್ಕರಣೆಗೆ ಪೂರ್ವ-ಪಶ್ಚಿಮಗಳಿಂದ ಸೋಪಾನಗಳಿವೆ. ಪುಷ್ಕರಣೆಯ ಮುಂದೆ, ಅದೇ ನೇರದಲ್ಲಿ ಸುಮಾರು ೩೫-೪೦ ಅಡಿ ಎತ್ತರವಿರುವ ಧ್ವಜಸ್ತಂಭವಿದೆ. ಸುಭದ್ರ ಉಪಪೀಠದ ಮಧ್ಯೆ ಸ್ಥಾಪಿತವಾದ ಈ ಸ್ತಂಭ, ಬುಡದಲ್ಲಿ ಚೌಕವಾಗಿದ್ದು, ಮೇಲೆ ಅಷ್ಟ-ಷೋಡಶ ಮುಖದ್ದಾಗಿದೆ. ತುದಿಯಲ್ಲಿ ಕುಂಭ, ಮಂಡಿ, ಫಲಕದ ಅಲಂಕರಣವಿದೆ. ಚತುರ್ಮುಖ ಬುಡದ ವಿವಿಧ ದಿಕ್ಕುಗಳಲ್ಲಿ, ಕ್ರಮವಾಗಿ ಗರುಡ, ಆಂಜನೇಯ, ಸಿಂಹ ಮತ್ತು ಹಂಸ ಇವುಗಳ ಉಬ್ಬುಗೆತ್ತನೆಗಳಿವೆ.
ದೂರದಿಂದಲೇ ಕಾಣುವ ಈ ದೇವಾಲಯ ಸಾಕಷ್ಟು ಎತ್ತರವಾದ ದಿಣ್ಣೆಯ ಮೇಲಿದೆ. ಮುಂಭಾಗ ವಿಶಾಲವಾಗಿ ಇಳಿಜಾರಾಗಿದ್ದು, ವಸತಿ ರೀತಿಯಲ್ಲಿದ್ದು ಸಂಶೋಧನಾ ಉತ್ಖನನಕ್ಕೆ ಯೋಗ್ಯವಾದ ಸ್ಥಳವಾಗಿದೆ.

ವಿಶ್ಲೇಷಣೆ
ಇದುವರೆಗೂ ನಂಬಿನಾರಾಯಣ ದೇವಾಲಯದ ವಿವಿಧ ವಾಸ್ತು ಭಾಗಗಳನ್ನೂ, ವಾಸ್ತು ಅಲಂಕರಣಗಳನ್ನೂ ಸ್ಥೂಲವಾಗಿ ವರ್ಣಿಸಿದ್ದಾಯಿತು. ಈ ವರ್ಣನೆಯಿಂದ ಸ್ಪಷ್ಟವಾಗಿ ಮೂಡಿಬರುವ ಅಭಿಪ್ರಾಯವೆಂದರೆ ಈ ದೇವಾಲಯ ದ್ರಾವಿಡ ವಾಸ್ತುಶೈಲಿಗೆ ಸೇರಿದುದಾದರೂ ಇದರ ವಿವಿಧ ಭಾಗಗಳ ರಚನೆಯಲ್ಲಿ, ಅಲಂಕರಣೆಯಲ್ಲಿ ವಿವಿಧ ವಾಸ್ತು ಸಂಪ್ರದಾಯದ ಅಂದರೆ ಚೋಳ ಸಂಪ್ರದಾಯದ, ಹೊಯ್ಸಳ ಸಂಪ್ರದಾಯದ ಶಿಲ್ಪಿಗಳ ಕೈವಾಡವಿದೆ ಎಂಬುದು ಸ್ಪಷ್ಟವಾಗುತ್ತದೆ. ಈ ವಿವಿಧ ಸಂಪ್ರದಾಯಗಳ ರೀತ್ಯಾ ಮಾಡಿದ ವಿವಿಧ ಕೆತ್ತನೆ, ಅಲಂಕರಣಗಳ ಕೂಲಂಕಷ ಅಧ್ಯಯನ, ದೇವಸ್ಥಾನದ ವಿವಿಧ ಭಾಗಗಳ ನಿರ್ಮಾಣ ಕಾರ್ಯ-ಕಾಲವನ್ನು ನಿರ್ಧರಿಸಲು ಸಹಕಾರಿಯಾಗುತ್ತದೆ. ಇದರಿಂದಾಗಿ ಈ ವಿಷಯದ ಬಗ್ಗೆ ಸ್ವಲ್ಪ ಗಮನ ಹರಿಸೋಣ.
ತೊಣ್ಣೂರಿನ ಇತಿಹಾಸವನ್ನು ಅಧ್ಯಯನ ಮಾಡಿದರೆ ಅದರ ಇತಿಹಾಸ ಪ್ರಾರಂಭ ವಾಗುವುದೇ ಹೊಯ್ಸಳರ ಕಾಲದಿಂದ. ತೊಣ್ಣೂರಿನ ಸ್ಥಳ ಸಂಪ್ರದಾಯದ ಪ್ರಕಾರ ಹೊಯ್ಸಳ ವಿಷ್ಣುವರ್ಧನನು ಚೋಳರನ್ನು ಕನ್ನಡನಾಡಿನಿಂದ ಹೊರಗೋಡಿಸಿ ತಲಕಾಡುಗೊಂಡ, ಗಂಗವಾಡಿಗೊಂಡ ಇತ್ಯಾದಿ ಬಿರುದುಗಳನ್ನು ಧರಿಸಿದನು. ಚೋಳರ ಮೇಲಿನ ಈ ವಿಜಯದ ನೆನಪಿನಲ್ಲಿ, ಬೇಲೂರಿನಲ್ಲಿ ವಿಜಯನಾರಾಯಣ ದೇವಾಲಯವನ್ನು, ತೊಣ್ಣೂರಿನಲ್ಲಿ ನಂಬಿನಾರಾಯಣ ದೇವಾಲಯವನ್ನು ಮತ್ತು ತಲಕಾಡಿನಲ್ಲಿ ಕೀರ್ತಿನಾರಾಯಣ ದೇವಾಲಯವನ್ನು ನಿರ್ಮಿಸಿದನು. ಈ ನಂಬಿಕೆಯಿಂದಾಗಿ ತೊಣ್ಣೂರು ಹೊಯ್ಸಳ ವಿಷ್ಟುವರ್ಧನನ ಕಾಲಕ್ಕಾಗಲೇ ಒಂದು ಬೆಳೆದ ಊರಾಗಿತ್ತು. ನಂಬಿನಾರಾಯಣನ ಮೂಲಗುಡಿಯಷ್ಟು ದೊಡ್ಡದಾದ ಗುಡಿಯನ್ನು ಹೊಂದಲು ಯೋಗ್ಯವಾದ ಊರಾಗಿತ್ತು ಎಂಬುದು ಸ್ಪಷ್ಟವಾಗುತ್ತದೆ. ನಂಬಿನಾರಾಯಣನ ಗುಡಿಯಿಂದಾಗಿ ಈ ಊರು ಶ್ರೀರಾಮಾನುಜರ ಶಿಷ್ಯರಿಗೆ ಒಂದು ಸಂಮೃದ್ಧ ನೆಲೆಯನ್ನು ಒದಗಿಸಿತು. ರಾಮಾನುಜರ ಶಿಷ್ಯರು ಇಲ್ಲಿಗೆ ಬಂದು ಅನೇಕ ಸಂಖ್ಯೆಯಲ್ಲಿ ಇಲ್ಲಿ ನೆಲೆಸಿದ್ದರಿಂದ ಈ ಊರು ತೊಂಡನೂರು (ವಿಷ್ಣು ಭಕ್ತರ ಊರು), ನಂತರ ತೊಣ್ಣೂರಾಯಿತು ಎಂಬುದನ್ನು ಸ್ಥಳನಾಮದ ವಿಶ್ಲೇಷಣೆಯಿಂದ ತಿಳಿಯಬಹುದಾಗಿದೆ.
ಮೇಲೆ ಹೇಳಿದ ಐತಿಹಾಸಿಕ ಸತ್ಯಗಳ ಜೊತೆಗೆ ವಾಸ್ತುಶಿಲ್ಪಕ್ಕೆ ಸಂಬಂಧಿಸಿದಂತೆ ಕೆಲವು ಸತ್ಯಗಳ ಅರಿವು ಹೊಂದುವುದು ಇಲ್ಲಿ ಅತ್ಯವಶ್ಯಕ. ದಕ್ಷಿಣ ಭಾರತದಲ್ಲಿನ ವಾಸ್ತು ಸಂಪ್ರದಾಯ ದ್ರಾವಿಡ ಶೈಲಿಯದು ಎಂಬ ವಿಚಾರ ಎಲ್ಲರಿಗೂ ತಿಳಿದಿದೆ. ವಿಶಾಲವಾದ ಭಾರತದ ಈ ಭಾಗದಲ್ಲಿ ಕರ್ನಾಟಕ, ಆಂಧ್ರ, ತಮಿಳುನಾಡು ಮತ್ತು ಕೇರಳ ರಾಜ್ಯಗಳಿವೆ. ಈ ಎಲ್ಲರೂ ದ್ರಾವಿಡರೇ ಆದರೂ ಇವರಿವರ ಸಂಪ್ರದಾಯಗಳಲ್ಲಿ, ಸಾಂಸ್ಕೃತಿಕ ಆಚರಣೆಗಳಲ್ಲಿ ಬೇಕಾದಷ್ಟು ವ್ಯತ್ಯಾಸಗಳಿವೆ. ಅದೇ ರೀತಿ ವಾಸ್ತುಶೈಲಿ ಎಲ್ಲರಿಗೂ ದ್ರಾವಿಡ ಶೈಲಿಯೇ ಆದರೂ ಇದರ ಅನುಸರಣೆಯಲ್ಲಿ, ಅಲಂಕರಣೆಯಲ್ಲಿ, ಪ್ರಾಂತೀಯವಾಗಿ, ಬಹಳಷ್ಟು ವ್ಯತ್ಯಾಸಗಳು ಕಾಣಬರುತ್ತವೆ. ಅದರಲ್ಲೂ ಕರ್ನಾಟಕ ಮತ್ತು ತಮಿಳು ರಾಜ್ಯಗಳ ದೇವಾಲಯ ವಾಸ್ತು ನಿರ್ಮಣದಲ್ಲಿ ಈ ಪ್ರಭೇದಗಳನ್ನು, ವ್ಯತ್ಯಾಸಗಳನ್ನು ಬಹಳ ಸ್ಪಷ್ಟವಾಗಿ ಕಾಲಕಾಲಕ್ಕೆ ಕಾಣಬಹುದು. ಬಾದಾಮಿ ಚಾಲುಕ್ಯರು, ರಾಷ್ಟ್ರಕೂಟರು, ಕಲ್ಯಾಣ ಚಾಳುಕ್ಯರು ಹೊಯ್ಸಳರು ಹೀಗೆ ಕ್ರಮವಾಗಿ ಪೋಷಿಸಿಕೊಂಡು ಬಂದ ದ್ರಾವಿಡ ವಾಸ್ತುಶೈಲಿಯು ತನ್ನದೇ ಆದ ಕೆಲವು ಪ್ರಾಂತೀಯ ಲಕ್ಷಣಗಳನ್ನು, ಸ್ಥಳೀಯ ಅಭಿರುಚಿಗಳನ್ನು ಹೊಂದಿರುತ್ತದೆ. ಅದೇ ರೀತಿಯಲ್ಲಿ ಪಲ್ಲವರು, ಚೋಳರು, ಪಾಂಡ್ಯರು ಇತ್ಯಾದಿ ರಾಜವಂಶಗಳು ಪೋಷಿಸಿಕೊಂಡು ಬಂದ ದ್ರಾವಿಡ ವಾಸ್ತುವೂ ಸಹ ತನ್ನದೇ ಆದ ಕೆಲವು ಪ್ರಾಂತೀಯ ಲಕ್ಷಣಗಳನ್ನು ಹೊಂದಿದೆ. ಹೀಗಾಗಿ ಯಾವುದೇ ಒಂದು ದೇವಾಲಯ ಇಂತಹುದೇ ಪ್ರಾಂತ್ಯದ, ರಾಜ್ಯದ ಅಥವಾ ಸಂಸ್ಕೃತಿಯ ಶಿಲ್ಪಿಗಳ ರಚನೆ ಎಂದು ನಿರ್ಣಯಿಸಬಹುದಾಗಿದೆ. ಅಂತಹ ನಿರ್ಣಾಯಕ ಲಕ್ಷಣಗಳು ಯಾವುವು ಎಂಬುದನ್ನು ಇಲ್ಲಿ ಈಗ ವಿವರಿಸಲಾಗಿದೆ
[1].
ಕ್ರಿ.ಶ. ಹನ್ನೊಂದನೆಯ ಶತಮಾನ ಪೂರ್ತಿ ದಕ್ಷಿಣ ಕರ್ನಾಟಕದ ಪೂರ್ವಾರ್ಧ ಭಾಗ ಚೋಳರ ಆಕ್ರಮಣದಿಂದಾಗಿ ತಮಿಳು ಸಂಸ್ಕೃತಿಯ, ಸಂಪ್ರದಾಯದ ಪ್ರಭಾವಕ್ಕೆ ಒಳಗಾಗಿತ್ತು. ಇಲ್ಲಿ ತಮಿಳು ಶಾಸನಗಳು ಬರೆಯಲ್ಪಟ್ಟವು. ಚೋಳ ವಾಸ್ತು ಸಂಪ್ರದಾಯದಲ್ಲಿ ದೇವಾಲಯಗಳು ನಿರ್ಮಿತವಾದವು. ಆ ಕಾಲಕ್ಕಾಗಲೇ ಪ್ರವರ್ಧಮಾನವಾಗಿ ಬೆಳೆದಿದ್ದ ದ್ರಾವಿಡ ವಾಸ್ತುಶೈಲಿಯನ್ನು ಚೋಳ ಶಿಲ್ಪಿಗಳು ತಮ್ಮ ಅಭಿರುಚಿಗೆ, ಅವಶ್ಯಕತೆಗೆ ತಕ್ಕಂತೆ ಬದಲಾವಣೆಗಳನ್ನು ಮಾಡಿ ರೂಢಿಸಿಕೊಂಡಿದ್ದರು. ಆದ್ದರಿಂದ ಈ ದೇವಾಲಯಗಳು ಚೋಳ-ದ್ರಾವಿಡ ಶೈಲಿಯ ಲಕ್ಷಣಗಳನ್ನು ಮೈಗೂಡಿಸಿಕೊಂಡು ನಿಂತಿವೆ. ಅದೇ ರೀತಿಯಲ್ಲಿ ಹನ್ನೆರಡನೆಯ ಶತಮಾನದಲ್ಲಿ, ದಕ್ಷಿಣ ಕರ್ನಾಟಕದಲ್ಲಿ, ಹೊಯ್ಸಳರ ಪೋಷಣೆಯಲ್ಲಿ ಹೊಯ್ಸಳ-ದ್ರಾವಿಡ ಶೈಲಿಯಲ್ಲಿ ದೇವಾಲಯ ವಾಸ್ತು ಪರಂಪರೆ ಬೆಳೆದಿತ್ತು. ಈ ದೇವಾಲಯಗಳೂ ಸಹ ತಮ್ಮದೇ ಆದ ಹೊಯ್ಸಳ ಶೈಲಿಯ ವಾಸ್ತು ಲಕ್ಷಣಗಳನ್ನು ಮೈಗೂಡಿಸಿಕೊಂಡು ನಿಂತಿವೆ. ಹೀಗೆ ವಿವಿಧ ವಾಸ್ತು ಸಂಪ್ರದಾಯಗಳಲ್ಲಿ ಪಳಗಿದ ಶಿಲ್ಪಿಗಳು, ತಾವು ಎಲ್ಲೇ ಹೋದರೂ, ಆ ವಾಸ್ತು ಪರಂಪರೆಗಳಲ್ಲೇ ದೇವಾಲಯಗಳನ್ನು ನಿರ್ಮಾಣ ಮಾಡುತ್ತಿದ್ದರು, ಒಂದು ಪಕ್ಷ ಒಂದೇ ಸ್ಥಳದಲ್ಲಿ, ಈ ವಿಭಿನ್ನ ವಾಸ್ತು ಪರಂಪರೆಗಳ ಶಿಲ್ಪಿಗಳು ತಮ್ಮ ಕೆಲಸವನ್ನು ನಿರ್ವಹಿಸಿದರೂ ಸಹ ಅವರುಗಳು ಅವರದೇ ಆದ ಪರಂಪರೆಯನ್ನು ಮುಂದುವರೆಸುತ್ತಿದ್ದರೇ ವಿನಃ, ಆ ಭೌಗೋಳಿಕ ಪರಿಸರಕ್ಕೆ ಮುಂಚಿನಿಂದಲೂ ಹೊಂದಿದ್ದ ವಾಸ್ತು ಸಂಪ್ರದಾಯವನ್ನು ಅನುಸರಿಸಿ, ವಾಸ್ತು ನಿರ್ಮಾಣಗಳನ್ನು ಕೈಗೊಳ್ಳುತ್ತಿರಲಿಲ್ಲ. ಈ ಅಂಶ, ಕನ್ನಡ ನಾಡಿನಲ್ಲಿ ವಾಸ್ತು ಅಭ್ಯಾಸ ನಡೆಸಿದ ತಮಿಳು ಶಿಲ್ಪಿಗಳಿಗೆ ಹೆಚ್ಚಾಗಿ ಅನ್ವಯಿಸುತ್ತದೆ ಎನ್ನಬಹುದು. ಶಿಲ್ಪಿಗಳಂತೆಯೇ ದೇವಾಲಯ ನಿರ್ಮಾತೃಗಳೂ ಸಹ ಈ ನಿಬಂಧನೆಗೆ ಅಪವಾದವಾಗಿರಲಿಲ್ಲ. ಅವರೂ ಸಹ ತಮ್ಮ ತಾಯ್ನಾಡಿನ ಸಂಸ್ಕೃತಿ, ಸಂಪ್ರದಾಯದ ಆಚರಣೆಗಳಿಗೆ ಹೆಚ್ಚು ಒಲವನ್ನು ನೀಡುತ್ತಿದ್ದರು. ಇದರಿಂದಾಗಿ ತೊಣ್ಣೂರಿನ ವಾಸ್ತುಶಿಲ್ಪದಲ್ಲಿ ಇಂತಹ ಎರಡು ವಿಭಿನ್ನ ಸಂಸ್ಕೃತಿಗಳ ಮಿಲನ ಮತ್ತು ಅದರ ಫಲಿತಾಂಶಗಳು ಸ್ಪಷ್ಟವಾಗಿ ನಿರೂಪಿತಗೊಂಡು, ಅವುಗಳು ವಿಶೇಷ ಅಧ್ಯಯನಕ್ಕೆ ಯೋಗ್ಯವಾಗಿದೆ.
ತೊಣ್ಣೂರಿನಲ್ಲಿ ದೇವಾಲಯ ವಾಸ್ತು ನಿರ್ಮಾಣಗಳು ಚುರುಕುಗೊಳ್ಳುವ ವೇಳೆಗೆ ಹೊಯ್ಸಳ-ದ್ರಾವಿಡ ಸಂಪ್ರದಾಯದಲ್ಲಿ ನುರಿತ ಶಿಲ್ಪಿಗಳು ಈ ಸ್ಥಳದಲ್ಲಿ ತಮ್ಮ ಪ್ರಭಾವವನ್ನು ಹೊಂದಿದ್ದರು. ಜೊತೆಗೆ ದೇವಾಲಯ ನಿರ್ಮಾಣದಲ್ಲಿಯೂ ತೊಡಗಿದ್ದರು. ಆದರೆ ಸ್ವಲ್ಪಕಾಲದಲ್ಲಿಯೇ ಅಲ್ಲಿಯ ಸಾಂಸ್ಕೃತಿಕ ಪರಿಸರವೇ ಬದಲಾಯಿತು. ರಾಮಾನುಜಾ ಚಾರ್ಯರು ಇಲ್ಲಿ ಸ್ವಲ್ಪ ಕಾಲ ತಂಗಿದ್ದರೆಂಬ ಅಂಶದಿಂದಾಗಿ, ತೊಣ್ಣೂರಿನ ಪರಿಸರ ತಮಿಳು ಮಯವಾಯಿತು. ತಮಿಳುನಾಡಿನಿಂದ ಶ್ರೀರಾಮಾನುಜರ ಅನುಯಾಯಿಗಳು ಬಂದು ಇಲ್ಲಿ ನೆಲೆಸಿದರು. ಅವರ ಅಭೀಷ್ಟೆಯಂತೆ ತಮಿಳು ಸಂಪ್ರದಾಯ ಅಂದರೆ ಚೋಳ-ದ್ರಾವಿಡ ಸಂಪ್ರದಾಯದಲ್ಲಿ ದೇವಾಲಯಗಳು ನಿರ್ಮಾಣಗೊಂಡವು. ಅದೇ ಅಲ್ಲಿ ಜನಪ್ರಿಯವೂ ಆಯಿತು.
ಚೋಳ-ದ್ರಾವಿಡ ಮತ್ತು ಹೊಯ್ಸಳ-ದ್ರಾವಿಡ ಶೈಲಿಯ ಕೆಲವು ವಿಶೇಷ ವಾಸ್ತು ಲಕ್ಷಣಗಳು, ಅಲಂಕರಣೆಯ ವ್ಯತ್ಯಾಸಗಳು, ತಳವಿನ್ಯಾಸದ ಪ್ರಭೇದಗಳು, ಸ್ತಂಭಗಳ ವಿನ್ಯಾಸ, ನಿರ್ಮಾಣ ಮಾಧ್ಯಮ, ಇವುಗಳೆಲ್ಲದರ ಒಂದು ಕೂಲಂಕಷ ಅಧ್ಯಯನ ಮಾಡಿ, ಈ ಕೆಳಗಿನ ಪಟ್ಟಿಯನ್ನು ತಯಾರಿಸಲಾಗಿದೆ. ಈ ಪಟ್ಟಿಯಲ್ಲಿ ಎರಡೂ ಶೀರ್ಷಿಕೆಯಡಿ ನೀಡಿರುವ ಲಕ್ಷಣಗಳು, ಆಗ್ನೇಯ ಕರ್ನಾಟಕದ ಕ್ರಿ.ಶ.  ೧೦೦೦-೧೨೦೦ ಮಧ್ಯದ ಕಾಲದ ದೇವಾಲಯಗಳಿಗೆ ಅನ್ವಯವಾಗುವಂತಹುದು.

	ಅಲಂಕರಣೆ ಹೆಚ್ಚು ಸ್ತಂಭಪಂಜರದ ಅಲಂಕರಣ-ಶಿಖರಗಳ ಕೆತ್ತನೆ, ಮೇಲ್ಭಾಗದಲ್ಲಿ ಕಮಾನಿನ ಪ್ರಭಾವಳಿ, ಕೀರ್ತಿಮುಖ

	ನಿರ್ಮಾಣ ಮಾಧ್ಯಮ

	ಗ್ರಾನೈಟ್                                     ಗ್ರಾನೈಟ್  ಮತ್ತು/ಅಥವಾ ಬಳಪದ
	ಕಲ್ಲು


ಮೇಲೆ ನಮೂದಿಸಿದ ಚೋಳ-ದ್ರಾವಿಡ ಮತ್ತು ಹೊಯ್ಸಳ-ದ್ರಾವಿಡ ಶೈಲಿಯ ಲಕ್ಷಣಗಳ ವಿಭಜನಾಪಟ್ಟಿ ಬಹಳ ಸ್ಥೂಲವಾದದ್ದು. ಇವುಗಳಲ್ಲಿ ಕೆಲವಕ್ಕೆ ಅಪವಾದವೆಂಬ ಉದಾಹರಣೆಗಳು ಸೂಕ್ಷ್ಮವಾಗಿ ಹುಡುಕಿದಾಗ ಸಿಕ್ಕಬಹುದು. ಆದರೂ ಅವುಗಳು ನಿಸ್ಸಂದೇಹವಾದುದೆಂದು ಹೇಳುವುದೂ ಕಷ್ಟ. ಬಹಳಷ್ಟು ಉದಾಹರಣೆಗಳನ್ನು ಗಮನದಲ್ಲಿಟ್ಟುಕೊಂಡು ಈ ತಃಖ್ತೆ ತಯಾರಿಸಲಾಗಿದೆ. ತಳವಿನ್ಯಾಸಕ್ಕೆ, ಅಧಿಷ್ಠಾನಕ್ಕೆ, ಭಿತ್ತಿಪಾದಗಳ ಅಲಂಕರಣಕ್ಕೆ, ಕಪೋತದ ಅಲಂಕರಣ ಕೆತ್ತನೆಗೆ, ಶುಕನಾಸ ನಿರ್ಮಾಣಕ್ಕೆ, ಒಳಾಲಂಕರಣಕ್ಕೆ ಸಂಬಂಧಿಸಿದ ಹಲವಾರು ಲಕ್ಷಣಗಳು, ಚೋಳ-ದ್ರಾವಿಡವಾಗಲಿ, ಹೊಯ್ಸಳ-ದ್ರಾವಿಡವಾಗಲಿ, ಆಯಾಯಾ ಶೈಲಿಗೆ ಸೀಮಿತ. ಇವುಗಳಲ್ಲದೆ ಇನ್ನೂ ಅನೇಕ ಸೂಕ್ಷ್ಮ ಶೈಲಿ ಬದಲಾವಣೆಗಳನ್ನು ಹೆಚ್ಚಿನ ಅಧ್ಯಯನ ಮಾಡಿ ಸೇರಿಸುವುದಕ್ಕೂ ಅವಕಾಶವಿಲ್ಲದಿಲ್ಲ. ಈ ರೀತಿಯ ಶೈಲಿ ವ್ಯತ್ಯಾಸಗಳ ಅಧ್ಯಯನ ಮಾಡುವುದಕ್ಕೆ ಸಾಕಷ್ಟು ದೇವಾಲಯಗಳು ಚಾಮರಾಜನಗರ, ಕೊಳ್ಳೇಗಾಲ, ಮೈಸೂರು ಮತ್ತು ಮಂಡ್ಯ ಜಿಲ್ಲೆಗಳಲ್ಲಿ ದೊರೆಯುತ್ತವೆ. ಈ ಪ್ರಾಂತ್ಯ ಚೋಳರಿಂದ ಆಳಲ್ಪಟ್ಟು ನಂತರ ಹೊಯ್ಸಳರ ಆಳ್ವಿಕೆಗೆ ಬಂದದ್ದರಿಂದ ಈ ಪ್ರಾಂತ್ಯದಲ್ಲಿ ಚೋಳ-ದ್ರಾವಿಡ ಮತ್ತು ಹೊಯ್ಸಳ-ದ್ರಾವಿಡ  ಶೈಲಿಗಳೆರಡರ ಬಳಕೆಯನ್ನು ಒಂದಾದ ಮೇಲೊಂದರಂತೆ ಅಥವಾ ಕೆಲವೆಡೆ ಸಮಕಾಲೀನವಾಗಿಯೂ ಕಾಣಬಹುದಾಗಿದೆ. ಆದ್ದರಿಂದ ಈ ಮೇಲೆ ಹೇಳಿದ ನಾಲ್ಕು ಜಿಲ್ಲೆಗಳ ದೇವಾಲಯಗಳನ್ನು ಗಮನದಲ್ಲಿಟ್ಟುಕೊಂಡು ಈ ಲಕ್ಷಣ ವಿಭಜನಾ ಪಟ್ಟಿಯನ್ನು ತಯಾರಿಸಲಾಗಿದೆ. ಅಲಂಕರಣ ವಿಧಾನದಲ್ಲಿ ಹೊಯ್ಸಳ ಶಿಲ್ಪಿಗಳು, ಚೋಳ ಶಿಲ್ಪಿಗಳು ಮಾಡಿರುವ ಬದಲಾವಣೆಗಳು ಕೇವಲ ಅವರವರ ಅಭಿರುಚಿಗಳಿಂದ ಉಂಟಾದದ್ದೇ ವಿನಃ  ಯಾವುದೇ ವಾಸ್ತು  ವೈಜ್ಞಾನಿಕ ಕಾರಣಗಳಿಂದಲ್ಲ. ಮೂಲ ಶೈಲಿ ದ್ರಾವಿಡವೇ ಆದರೂ, ಅವರವರ ಅಭಿರುಚಿಗೆ ತಕ್ಕಂತೆ ಅವರವರುಗಳು ಶೈಲಿಯ ನಿರೂಪಣೆಯಲ್ಲಿ, ವಿನ್ಯಾಸದಲ್ಲಿ, ಅಲಂಕರಣೆಯಲ್ಲಿ ಬದಲಾವಣೆ ಮಾಡಿದ್ದಾರೆ ಅಷ್ಟೆ.
ಮೇಲಿನ ಪಟ್ಟಿಯನ್ನೇ ಆಧಾರವಾಗಿಟ್ಟುಕೊಂಡು ಈಗ ತೊಣ್ಣೂರಿನ ನಂಬಿನಾರಾಯಣ ಗುಡಿಯ ವಿವಿಧ ಭಾಗಗಳ ವಾಸ್ತು ವಿವರಣೆ, ಅಲಂಕರಣೆಗೆ ಬರೋಣ. ಮೂಲಗುಡಿ ಹೊಯ್ಸಳ ಕಾಲದ್ದೆಂದು ಆಗಲೇ ಹೇಳಿದ್ದೇವೆ. ಇದರ ವಾಸ್ತು ಲಕ್ಷಣಗಳಿಗೆ ಬರುವುದಾದರೆ, ಅಧಿಷ್ಠಾನದಲ್ಲಿನ ಪಟ್ಟಿಕೆಗಳು ಕ್ರಮವಾಗಿ ಉಪಾನ, ಜಗತಿ, ಚೂಪಾದ ತ್ರಿಪಟ್ಟಕುಮುದ (ಚೂಪಾದ ಕುಮುದವಲ್ಲ), ಗಳ ಮತ್ತು ಕಪೋತ. ಚೋಳ-ದ್ರಾವಿಡ ಲಕ್ಷಣವಾದ ಮಹಾಪಟ್ಟಿ ಇಲ್ಲಿಲ್ಲ. ಭಿತ್ತಿಯ ಅಲಂಕರಣದಲ್ಲಿ ಭಿತ್ತಿಪಾದಗಳ ಮೇಲ್-ದಿಂಡಿನಲ್ಲಿ ಘಂಟಾಕಾರದ ಕೆತ್ತನೆಗಳಿವೆ. ಚೋಳ-ದ್ರಾವಿಡ ದಾನಿ/ಜಾಡಿಯಾಕಾರದ ಕೆತ್ತನೆಯಿಲ್ಲ. ಭಿತ್ತಿಯಲ್ಲಿನ ದೇವಕೋಷ್ಟಗಳ ಇಕ್ಕೆಲಗಳ ಕಂಬಗಳು ಪೂರ್ಣಾಕೃತಿಯ ಕಂಬಗಳು. ಚೋಳ-ದ್ರಾವಿಡ ರೀತಿಯ ನೇರಸೀಳಿದ ಸೀಳು ಕಂಬಗಳಲ್ಲ. ಪ್ರಸ್ತರದ ಮೇಲಿನ ಶಿಖರ, ಚೂಪಾದ ದ್ವಿತಲ ರೀತಿಯದು(ನೋಡಿ: ಚಿತ್ರ‑೧೧). ಚೋಳ-ದ್ರಾವಿಡ ಶೈಲಿಯ ಏಕತಲ, ಕೂಟ, ಪಂಜರ ರೀತಿಯ ವಿಮಾನವಲ್ಲ. ಭಿತ್ತಿತ ಮೇಲಿನ ಕಪೋತ, ಎರಡು ಬಾಗುಳ್ಳ ಹೊಯ್ಸಳ ರೀತಿಯ ಕಪೋತ, ಚೋಳ ರೀತಿಯದಲ್ಲ. ಕಪೋತದ ಮೇಲೆ ಮತ್ತೊಂದು ಕಪೋತವಿದೆ. ಮುಖಭಾಗದಲ್ಲಿ ಹೊಯ್ಸಳ ರೀತಿಯ ದಂತ ಪಂಕ್ತಿಯ ಅಲಂಕರಣವಿದೆ.  ಚೋಳ ರೀತಿಯ ವ್ಯಾಳಮಾಲೆಯಿಲ್ಲ.
ಈ ರೀತಿಯ ಎರಡನೆಯ ಕಪೋತ ಹೊಯ್ಸಳ ನಿರ್ಮಿತ ಎಲ್ಲಾ ದೇವಾಲಯಗಳಲ್ಲಿ ಕಾಣಬರುವುದು ಸರ್ವೇ ಸಾಮಾನ್ಯ. ನಿಜವಾಗಿ ಇದು ಕಪೋತವಲ್ಲ. ಕಪೋತದಂತೆ ಕಾಣುವ ಒಂದು ವಾಸ್ತು ಅಂಗ. ಇದರ ಕೆಳಭಾಗ ಮಟ್ಟಸವಾಗಿರುತ್ತದೆ. ಮೇಲ್ಭಾಗ ಇಳಿಜಾರಾಗಿರು ತ್ತದೆ. ನಿರ್ದಿಷ್ಟ ಅಂತರಗಳಲ್ಲಿ ಸಾಲಾಗಿ ದಂತ ರೀತಿಯ ಗುಬುಟುಗಳಿರುತ್ತವೆ. ಗುಬುಟಿನ ಮುಖಭಾಗ ಚೌಕಟ್ಟಾಗಿರುತ್ತದೆ ಮತ್ತು ಚಪ್ಪಟೆಯಾಗಿರುತ್ತದೆ. ಸೂಕ್ಷ್ಮ ಗೆರೆಗಳ ಕೀರ್ತಿಮುಖ/ಕೂಡುಗಳು ಮುಖಭಾಗದಲ್ಲಿರಬಹುದು. ಇದು ಒಂದು ರೀತಿ ದ್ರಾವಿಡ ಶೈಲಿಯ ಶೈಲೀಕೃತ ಕಪೋತವೆನ್ನಬಹುದು. ಇದಕ್ಕೆ ಚೋಳ-ದ್ರಾವಿಡ ಶೈಲಿಯಲ್ಲಿ ಸಮಾನವಾದ ಭಾಗವೆಂದರೆ ವಾಜನ. ವಾಜನ ಒಂದು ದಪ್ಪ ಚಪ್ಪಡಿ, ಕಪೋತದ ಮೇಲಿರುತ್ತದೆ. ಇದರ ಮುಖಭಾಗದಲ್ಲಿ ಸಾಲಾಗಿ ಅಲಂಕಾರವಾಗಿ ವ್ಯಾಳಮಾಲೆ ಇರುತ್ತದೆ. ಈ ಚಪ್ಪಡಿ ಪ್ರಚ್ಛಾದನ ಚಪ್ಪಡಿ. ಅಂದರೆ ಗೋಡೆಯ ಮೇಲ್ಭಾಗದಲ್ಲಿ, ಅಂದರೆ ಪ್ರಸ್ತರ ಭಾಗದಲ್ಲಿ ಒಳಗಡೆ, ಕಾಣದಂತಿರುವ ಛಾವಣಿಯ ಚಪ್ಪಡಿಗಳ ಅಸಮವಾದ ಮುಖಭಾಗವನ್ನು ಮುಟ್ಟಿ, ಆ ಸ್ಥಳ ಸಮವಾಗಿ ಕಾಣುವಂತೆ ಮಾಡುವ ಉದ್ದೇಶದಿಂದ ಕೂರಿಸಲಾದ ಪ್ರಚ್ಛಾದನ ಆಸ್ಯವೆಂಬ ಚಪ್ಪಡಿ (ಪ್ರಚ್ಛಾದನ-ಮುಚ್ಚಳಿಕೆ+ಆಸ್ಯ-ಮುಖ). ಚೋಳ-ದ್ರಾವಿಡ ಸಂಪ್ರದಾಯದಲ್ಲಿ ಇದನ್ನು ವ್ಯಾಳಮಾಲೆಯಿಂದ ಅಲಂಕರಿಸಿರುತ್ತಾರೆ. ಹೊಯ್ಸಳ-ದ್ರಾವಿಡ ಸಂಪ್ರದಾಯದಲ್ಲಿ ಈ ಭಾಗವನ್ನು ಶೈಲೀಕೃತ ಕಪೋತ ರೀತಿಯಲ್ಲಿ ಕಂಡರಿಸಿ ಕಟ್ಟಿರುತ್ತಾರೆ. ಇಲ್ಲಿಯವರೆಗೆ ದೇವಾಲಯ ನಿರ್ಮಾಣದ ಏರುವಿನ್ಯಾಸದ ಒಂದು ಘಟ್ಟ ಪೂರ್ತಿಯಾಗುತ್ತದೆ. ಪ್ರಚ್ಛಾದನ ಆಸ್ಯ ಚಪ್ಪಡಿಯನ್ನು ದೇವಾಲಯದ ಎಲ್ಲಾ ಭಾಗಗಳಲ್ಲೂ ಕೂಡಿಸಿ, ನಂತರ ಮಟ್ಟವಾದ ಅದರ ನೆತ್ತಿಯ ಮೇಲೆ ಅವಶ್ಯಕತೆಗನುಗುಣವಾಗಿ, ವಿಮಾನ ಪ್ರಾಸಾದವನ್ನಾಗಲಿ, ಕೈಪಿಡಿಗೋಡೆಯನ್ನಾಗಲಿ (ಹಾರ) ನಿರ್ಮಿಸುತ್ತಾರೆ. ಇವಿಷ್ಟೂ ಲಕ್ಷಣಗಳನ್ನು ಸಮನಾಗಿ ಗರ್ಭಗೃಹ, ಶುಕನಾಸ ಮತ್ತು ನವರಂಗ ಇವಿಷ್ಟು ಭಾಗಗಳ ಹೊರಭಿತ್ತಿಯಲ್ಲಿ ಮಾತ್ರ ಕಾಣಬಹುದಾಗಿದೆ.
ಒಳಾಲಂಕರಣಕ್ಕೆ ಬರುವುದಾದರೆ ನಂಬಿನಾರಾಯಣನ ಗುಡಿಯ ಒಳಭಾಗವು ಸಂಪೂರ್ಣ ಹೊಯ್ಸಳ ಸಂಪ್ರದಾಯದಲ್ಲೇ ಅಲಂಕರಣಗೊಂಡಿದೆ. ನಂಬಿನಾರಾಯಣನ ಮೂಲ ವಿಗ್ರಹ ಹೊಯ್ಸಳ ಶಿಲ್ಪಶೈಲಿಯ ಒಂದು ಅತ್ಯುತ್ತಮ ಉದಾಹರಣೆ. ಗರ್ಭಗೃಹ ಮತ್ತು ಶುಕನಾಸದ ದ್ವಾರಬಂಧಗಳು ಹೊಯ್ಸಳ ರೀತಿಯ ದ್ವಾರಬಂಧಗಳ ಅಲಂಕರಣವನ್ನು ಹೊಂದಿದೆ. ನವರಂಗದ ನಾಲ್ಕು ಕಂಬಗಳಂತೂ ಬಳಪದ ಕಲ್ಲಿನಲ್ಲಿ, ಚರಕಿಯಂತ್ರದಲ್ಲಿ ತಯಾರಿಸಿದ ಕಂಬಗಳು ಆಗಿವೆ. ಕಂಬಗಳ ಪೀಠ, ಬುಡಭಾಗ, ಉರುಳೆದಿಂಡು, ಘಂಟಾರೂಪದ ಮಧ್ಯದ ದಿಂಡು, ಚಕ್ರಾಕಾರವಾದ ಕುಂಭ, ಮಂಡಿ-ಪಲಗೈ ಎಲ್ಲವೂ ಹೊಯ್ಸಳ ಕೆತ್ತನೆಯ ತದ್ರೂಪ. ಛಾವಣಿಯ ಸಾಲಾಂಕೃತ ತೊಲೆಗಳು, ಮಧ್ಯದ ನಾಭಿಚ್ಛಂದ ವಿತಾನ, ಸುತ್ತಲಿನ ಕಟ್ಟುಗಳುಳ್ಳ ಛಾವಣಿ, ಕಟ್ಟುಗಳಲ್ಲಿನ ಅಷ್ಟದಿಕ್ಪಾಲಕರ ಮತ್ತು ಪದ್ಮಗಳ ಉಬ್ಬುಗೆತ್ತನೆ, ಎಲ್ಲವೂ ಹೊಯ್ಸಳ ಶೈಲಿಯಲ್ಲಿದೆ. ನವರಂಗದ ಗೋಡೆಯ ಭದ್ರಕ ಕಂಬಗಳೂ ಸಹ ಹೊಯ್ಸಳ ಶೈಲಿಯದು. ಹೀಗೆ ಗುಡಿಯ ಒಳಭಾಗದ ಎಲ್ಲಾ ವಾಸ್ತು ಅಂಗಗಳು ಸಾಲಂಕೃತ ಹೊಯ್ಸಳ ದೇವಾಲಯಗಳ ಒಳರೂಪವನ್ನು ಪ್ರತಿಬಿಂಬಿಸುತ್ತವೆ. ಇದರಿಂದಾಗಿ  ನಂಬಿನಾರಾಯಣನ ಗುಡಿಯ ಮೂಲಭಾಗ ಅಂದರೆ  ಗರ್ಭಗೃಹ, ಶುಕನಾಸ ಮತ್ತು ನವರಂಗಗಳು ಹೊಯ್ಸಳ ಶಿಲ್ಪಿಗಳಿಂದ ರಚಿತವಾದ ಭಾಗ ಎಂಬುದು ಸ್ಪಷ್ಟವಾಗುತ್ತದೆ. ನವರಂಗದ ನಾಲ್ಕು ಕಂಬಗಳಲ್ಲಿ ಮಾತ್ರ ಹೊಯ್ಸಳ ಶೈಲಿಯ ಸುಂದರ ಸೂಕ್ಷ್ಮ ಕುಸುರಿ ಅಲಂಕರಣ, ಹೊಳಪು ಕಾಣಬರುತ್ತದೆ. ಉಳಿದಂತೆ ಸಂಪೂರ್ಣವಾಗಿ ದೇವಾಲಯ ಗ್ರಾನೈಟ್ ಕಲ್ಲಿನದು. ಈ ಕಠಿಣ ಶಿಲೆಯಲ್ಲಿ ಸೂಕ್ಷ್ಮವಾದ  ಕುಸುರಿ ಕೆತ್ತನೆಗಳು ಅಸಾಧ್ಯ, ಆದುದರಿಂದ ದೇವಾಲಯದ ವಾಸ್ತು ಅಲಂಕರಣವನ್ನು ಹೊಯ್ಸಳ-ದ್ರಾವಿಡ ಶೈಲಿಯಲ್ಲಿ ನಿರ್ಮಿಸಿ ಮುಖ್ಯವಾದ ಕಡೆಗಳಲೆಲ್ಲಾ, ಶಿಲ್ಪಿಗಳು ತಮ್ಮ ಹೊಯ್ಸಳ ಛಾಪನ್ನು ಮೂಡಿಸಿದ್ದಾರೆ.
ನವರಂಗದ ಮುಂಭಾಗದ ಮಹಾಮಂಟಪಕ್ಕೆ ವೀರವಲ್ಲಾಳನ್ ಮಂಡಪ ಎಂದು ಶಾಸನ ಹೆಸರಿಸುತ್ತದೆ. ಹೆಸರೇ ಹೇಳುವಂತೆ ಈ ಮಂಟಪದ ನಿರ್ಮಾಣ ಕಾಲಕ್ಕೆ ತಮಿಳರ ಪ್ರಭಾವ ತೊಣ್ಣೂರಿನಲ್ಲಿ ಸ್ಪಷ್ಟವಾಗಿ ಬೇರೂರಿತ್ತು. ಈ ಮಂಟಪದ ಕಾಲ ಕ್ರಿ.ಶ. ೧೧೭೪ ಅಥವಾ ಅದಕ್ಕೂ ಸ್ವಲ್ಪ ಮುಂಚೆ, ಆ ಹೊತ್ತಿಗಾಗಲೇ ರಾಮಾನುಜರ ಅನುಯಾಯಿಗಳು ತೊಣ್ಣೂರನ್ನು ಒಂದು ಪ್ರಸಿದ್ಧ ಶ್ರೀವೈಷ್ಣವ ಪಂಥದ ಕೇಂದ್ರವನ್ನಾಗಿ ಮಾಡಿಕೊಂಡು ಅಲ್ಲಿ ನೆಲೆಸಿದ್ದರು. ಅಲ್ಲಿಯೇ  ಇದ್ದ ನಂಬಿನಾರಾಯಣ ದೇವಾಲಯ ಶ್ರೀವೈಷ್ಣವ ಧರ್ಮದ ಆ ಕಾಲದ ಒಂದು ಮುಖ್ಯ ನೆಲೆಯಾಗಿತ್ತು. ತೊಣ್ಣೂರಿನ ಶ್ರೀವೈಷ್ಣವರ ಪೋಷಣೆಯಿಂದಾಗಿ ಆ ದೇವಾಲಯ ತನ್ನ ವಿಸ್ತೀರ್ಣದಲ್ಲಿ ಬೆಳೆಯುತ್ತಾ ಬಂದಿತು.
ನಂಬಿನಾರಾಯಣನ ಮೂಲ ದೇವಾಲಯ ಹೊಯ್ಸಳ ಶಿಲ್ಪಗಳ ವಾಸ್ತುಕೃತಿ ಎಂದು ಆಗಲೇ ಹೇಳಿದ್ದೇವೆ. ಈ ದೇವಾಲಯದ ಮೂಲ ಸ್ವರೂಪ ಚೋಳ ವಾಸ್ತು ಕೃತಿಗಳಿಂದ ಸಂಪೂರ್ಣ ವಿಭಿನ್ನವಾಗಿತ್ತು. ತಮಿಳು ಜನಾಂಗವು ಆ ದೇವಾಲಯವನ್ನು ತಮ್ಮ ಹಿಡಿತಕ್ಕೆ ಸೇರಿಸಿಕೊಂಡ ಮೇಲೆ ಅವರು ಈ ದೇವಾಲಯದ  ಸ್ವರೂಪವನ್ನು ತಮ್ಮ ಅಭಿರುಚಿಗೆ ತಕ್ಕಂತೆ ರೂಪಿಸಿಕೊಂಡರು. ಮೂಲ ಗುಡಿಯ ತಳವಿನ್ಯಾಸದಲ್ಲಿ ಯಾವುದೇ ವಾಸ್ತುರೂಪದ ಬದಲಾವಣೆ ಮಾಡಲು ಅವಕಾಶವಿರಲಿಲ್ಲ ಹಾಗೂ ಅವೆಲ್ಲವೂ ತಮಿಳು ಪೂಜಾವಿಧಾನಕ್ಕೆ ಬೇಕಾದ ವಾಸ್ತು ಭಾಗಗಳೇ ಆಗಿದ್ದವು. ಇದರಿಂದಾಗಿ ನವರಂಗದ ಮುಂಭಾಗದಲ್ಲಿ ಮತ್ತೊಂದು ದೊಡ್ಡ ಹಜಾರವನ್ನು ಅವರು ನಿರ್ಮಿಸಿದರು. ಕರ್ನಾಟಕದ ಬಹುತೇಕ ಚೋಳನಿರ್ಮಿತ ದೇವಾಲಯಗಳಲ್ಲಿ ಈ ರೀತಿಯ ಗೂಢಮಂಟಪ ಅಥವಾ ಮಹಾಮಂಟಪ ಗಳ ನಿರ್ಮಾಣವಾಗಿದೆ.
ಈ ಮಹಾಮಂಟಪ ಅದರ ನಿರ್ಮಾಣ ರೀತಿಯಲ್ಲಿ ತನ್ನದೇ ಆದ ವಿಶಿಷ್ಟ ರೂಪವನ್ನು ಹೊಂದಿರುತ್ತದೆ. ದೇವಾಲಯದ ಗೂಢಮಂಟಪಕ್ಕೆ ಮುಂಭಾಗದಲ್ಲಿ ಗುಡಿಯ ಮೂಲ ಅಕ್ಷರೇಖೆಗೆ ಲಂಬವಾಗಿ ಈ ಹಜಾರವನ್ನು ನಿರ್ಮಿಸುತ್ತಿದ್ದರು. ಈ ಹಜಾರದಲ್ಲಿ ಅನೇಕ ಕಂಬಗಳು ಇರುತ್ತವೆ. ಈ ಮಂಟಪ ಸಂಪೂರ್ಣ ಗೂಢಮಂಟಪವೂ ಅಲ್ಲ, ತೆರೆದ ಮಂಟಪವೂ ಅಲ್ಲ. ಇದರ ಮುಂಭಾಗ ಮತ್ತು ಪಾರ್ಶ್ವಗಳಲ್ಲಿ ಮಾತ್ರ ಗೋಡೆಗಳು ಛಾವಣಿಯವರೆಗೆ ಇರುತ್ತದೆ. ಪ್ರಾಕಾರ ರೀತಿಯ ಈ ಗೋಡೆಗಳಿಗೆ ಹೊರಮುಖದಲ್ಲಿ ಯಾವ ಅಲಂಕಾರಿಕ ಕೆತ್ತನೆಗಳೂ ಇರುವುದಿಲ್ಲ. ಪಾರ್ಶ್ವಗೋಡೆಗಳನ್ನು ಗುಡಿಯ ಸುತ್ತ ಮುಂದುವರೆಸಿ, ಆಯತಾಕಾರದ  ಪ್ರಾಕಾರವನ್ನಾಗಿ ಪರಿವರ್ತಿಸಿರುತ್ತಾರೆ. ಈ ಪ್ರಾಕಾರದ ಒಳಮುಖಕ್ಕೆ ಕಂಬದ ಸಾಲಿನ ಕೈಸಾಲೆಯನ್ನು (ಮಾಲಿಕಾ) ನಿರ್ಮಿಸುತ್ತಾರೆ. ಈ ಕೈಸಾಲೆಯ ಒಳಮುಖ ಬಹುತೇಕ ಕಡೆಗಳಲ್ಲಿ ಮೂಲ ಗುಡಿಗೆ ಎಷ್ಟು ಸಮೀಪವಾಗಿರುತ್ತದೆ ಎಂದರೆ, ಇವೆರಡರ ಕಪೋತಗಳ ನಡುವೆ ಕೇವಲ ಅರ್ಧ ಅಡಿಯಿಂದ ಒಂದು ಅಡಿಯಷ್ಟು ಮಾತ್ರ ಅಂತರವಿರುತ್ತದೆ. ಹೀಗಾಗಿ ಈ ಕೈಸಾಲೆ ಒಳ ಪ್ರದಕ್ಷಿಣ ಪಥದ ರೀತಿಯಲ್ಲೂ ಇರುತ್ತದೆ ಮತ್ತು ಮಹಾಮಂಟಪ/ಗೂಢಮಂಟಪದ ಮುಂದುವರಿದ ಭಾಗವೂ ಆಗಿರುತ್ತದೆ. ಹಾಗು ಸುರಕ್ಷಿತವಾದ ಒಳ ಆವರಣವಾಗುತ್ತದೆ. ಮೂಲಗುಡಿಗೆ ಸುತ್ತಲೂ ಹೆಚ್ಚಿನ ಸ್ಥಳಾವಕಾಶವಿದ್ದರೆ, ಸುತ್ತಲಿನ ಆವರಣ ಗೋಡೆಯನ್ನು ಗುಡಿಯಿಂದ ದೂರ ನಿರ್ಮಿಸಿ, ಗುಡಿಯಸುತ್ತಲೂ ಒಂದು ವಿಶಾಲವಾದ ಅಂಗಳವನ್ನು ಉಳಿಸಿರುತ್ತಾರೆ. ಇಂತಹ ಸಂದರ್ಭದಲ್ಲಿ ಭದ್ರತೆಗಾಗಿ ಮಹಾಮಂಟಪದ, ಗುಡಿಯ ಮುಖದ ಕಡೆಯ ಪಾರ್ಶ್ವದಲ್ಲಿ ಗೋಡೆಯನ್ನು ನಿರ್ಮಿಸಿ, ಪ್ರವೇಶದ್ವಾರವನ್ನು ಕಲ್ಪಿಸಿರುತ್ತಾರೆ. ಮೂಲಗುಡಿಯನ್ನು ಸಂಪೂರ್ಣವಾಗಿ ಕೂಡಿಕೊಂಡಂತೆ ಇರುವ ಮುಚ್ಚಿದ ಆವರಣ ಕೈಸಾಲೆಯನ್ನು ತೊಣ್ಣೂರಿನಲ್ಲೇ, ತಮಿಳು ಶಿಲ್ಪಿ ನಿರ್ಮಿತ ಯೋಗಾನರಸಿಂಹ ದೇವಾಲಯದ ಸುತ್ತಲೂ, ತೆರೆದ ಅಂಗಳವಿರುವ ಉದಾಹರಣೆಯನ್ನು ಅಲ್ಲಿಯೇ ಇರುವ ಶ್ರೀಕೃಷ್ಣನ ದೇವಾಲಯದಲ್ಲೂ ಕಾಣಬಹುದಾಗಿದೆ. ನಂಬಿನಾರಾಯಣ ಗುಡಿಗೆ ಸುತ್ತಲೂ ಸ್ಥಳಾವಕಾಶವಿದ್ದುದರಿಂದ ತೆರೆದ ಅಂಗಳದ ರೀತಿಯ ಆವರಣ ಕೈಸಾಲೆಯನ್ನು ಮತ್ತು ಅದಕ್ಕೆ ಹೊಂದಿಕೊಂಡಂತೆ ಇರುವ ಮಹಾಮಂಡಪವನ್ನು (ವೀರವಲ್ಲಾಳನ್ ಮಂಡಪ) ನಿರ್ಮಿಸಿದ್ದಾರೆ.

[1] ಅಂತಹ ನಿರ್ಣಾಯಕ ಲಕ್ಷಣಗಳನ್ನು ಈ ವಿವರಣೆಯಲ್ಲಿ ಪ್ರಕಾರ, ಪರಂಪರೆ, ಶೈಲಿ, ರೀತಿ, ಸಂಪ್ರದಾಯ ಇತ್ಯಾದಿಯಾಗಿ ವಿವಿಧ ರೀತಿಯಲ್ಲಿ ಸಂಬೋಧಿಸಲಾಗಿದೆ. ರಾಜ್ಯ, ಭಾಷೆ, ರಾಜವಂಶ ಆಧಾರಿತ ಪೂರ್ವನಾಮಗಳನ್ನು ಸಹ ಸೇರಿಸಲಾಗಿದೆ. ಉದಾಹರಣೆಗೆ ಕರ್ನಾಟಕದ ಸಂಪ್ರದಾಯ, ತಮಿಳು ಸಂಪ್ರದಾಯ, ಹೊಯ್ಸಳ ಶೈಲಿ, ಹೊಯ್ಸಳ-ದ್ರಾವಿಡ ಶೈಲಿ, ಚೋಳ-ದ್ರಾವಿಡ ಶೈಲಿ, ಚೋಳ ಶೈಲಿ, ತಮಿಳು ಶೈಲಿ ಇತ್ಯಾದಿ. ಈ ಹೆಸರುಗಳ ಬಳಕೆ ಕೇವಲ ವಿವರಣಾನುಕೂಲಕ್ಕಾಗಿಯೆ ಹೊರತು ಇವುಗಳ ಬಳಕೆಯ ಬಗೆಗಳಲ್ಲಿ ಯಾವುದೇ ವ್ಯತ್ಯಾಸವಿರುವುದಿಲ್ಲ. ಪ್ರಸ್ತುತ ಪರಿಸ್ಥಿತಿಯಲ್ಲಿ ತೊಣ್ಣೂರಿನ ದೇವಾಲಯಗಳನ್ನು, ಅವುಗಳ ಲಕ್ಷಣಗಳನ್ನೂ ಹಾಗೂ ಕಾಲವನ್ನೂ ತಿಳಿಯಬೇಕಾಗಿರುವುದರಿಂದ ಈ ಕಾಲಕ್ಕೆ, ಪ್ರಾಂತ್ಯಕ್ಕೆ ಅನ್ವಯಿಸುವಂತಹ ನಿರ್ಣಾಯಕ ಲಕ್ಷಣಗಳನ್ನು ಗಮನದಲ್ಲಿಟ್ಟುಕೊಂಡು ಅವುಗಳನ್ನು ಮಾತ್ರ ಇಲ್ಲಿ ವಿವರಿಸಲಾಗಿದೆ.
ತೊಣ್ಣೂರು : ೭. ವಾಸ್ತುಶಿಲ್ಪ (3)
ವೀರವಲ್ಲಾಳನ್ ಮಂಟಪದ ನಿರ್ಮಾಣ ತೀರಾ ಸಾಧಾರಣ. ಇದರ ಅಧಿಷ್ಠಾನ ಚೋಳ- ದ್ರಾವಿಡ ರೀತಿಯದು. ಅಧಿಷ್ಠಾನದಲ್ಲೂ ಉಪಾನ, ಜಗತಿ, ತ್ರಿಪಟ್ಟಕುಮುದ, ಗಳ ಮತ್ತು ಮಹಾಪಟ್ಟಿ ಮಾತ್ರ ಇವೆ. ಇದೇ ರೀತಿಯ ಅಧಿಷ್ಠಾನ ಸುತ್ತಲಿನ ಆವೃತ ಕೈಸಾಲೆಗೂ ಇದೆ. ಮೂಲಗುಡಿಯ ಅಧಿಷ್ಠಾನ ಮತ್ತು ಆವೃತ ಕೈಸಾಲೆಯ ಅಧಿಷ್ಠಾನ ಎದುರು ಬದುರಾಗಿದ್ದು, ಇವೆರಡರ ನಡುವಿನ ವ್ಯತ್ಯಾಸ ಸ್ಪಷ್ಟವಾಗಿ ಕಾಣುತ್ತದೆ (ನೋಡಿ: ಚಿತ್ರ‑೧೨, ೮).
ಮಹಾಮಂಟಪದ ಕಂಬಗಳೂ ಸಹ ತೀರಾ ಸಾಧಾರಣ (ನೋಡಿ: ಚಿತ್ರ‑೧೩). ಯಾವುದಕ್ಕೂ ಪೀಠವಿಲ್ಲ. ಬುಡದಲ್ಲಿ ಚೌಕಟ್ಟು ಮತ್ತು ಸ್ವಲ್ಪ ಅಷ್ಟಮುಖದ ದಿಂಡು, ನಂತರ ಸಂಪೂರ್ಣ ಉರುಳೆದಿಂಡು, ಮೇಲೆ ಅತೀ ಸಾಮಾನ್ಯ ಆಧಾರಪೋತಿಕಾ ಇವಿಷ್ಟೂ ಇವೆ. ಛಾವಣಿ ಸಹ ಅತೀ ಸರಳ, ಸಾಮಾನ್ಯ. ಆವರಣ ಕೈಸಾಲೆಯ ಕಂಬಗಳೂ ಸಹ ಅತೀ ಸಾಮಾನ್ಯವಾದದ್ದು. ಪೀಠರಹಿತ ಕಂಬ, ದಿಂಡುಗಳು ಬುಡದಲ್ಲಿ ಚೌಕವಾಗಿವೆ, ಮತ್ತು ಮೇಲೆ ಸಂಪೂರ್ಣ ಅಷ್ಟಮುಖದ್ದಾಗಿವೆ. ಮೇಲ್ತುದಿಯಲ್ಲಿ ಕೇವಲ ಆಧಾರಪೋತಿಕೆಗಳಿವೆ. ಉತ್ತರಮುಖದ ಆವರಣ ಕೈಸಾಲೆಯ ಕಂಬಗಳಿಗೆ, ಅಷ್ಟಮುಖದ ದಿಂಡಿನ ಬದಲಾಗಿ ಉರುಳೆದಿಂಡುಗಳನ್ನು ಕಡೆಯಲಾಗಿದೆ. ಮಹಾಮಂಟಪದಿಂದ ಅಂಗಳಕ್ಕೆ ಇಳಿಯಲು ದ್ವಾರಬಂಧ, ಸೋಪಾನ, ಹಸ್ತಿ-ಹಸ್ತಗಳು ಇವೆ. ಉಳಿದಂತೆ ಮಹಾಮಂಟಪದ ಈ ಮುಖ ಗೋಡೆಯಿಂದ ಮುಚ್ಚಿವೆ. ಮೂಲ ಗುಡಿಯ ಸುತ್ತಲಿನ ಅಂಗಳಕ್ಕೆ ಸುತ್ತಲೂ ಚಪ್ಪಡಿ ಹಾಸಿದೆ (ನೋಡಿ: ಚಿತ್ರ‑೮).
ಮಹಾಮಂಟಪಕ್ಕೆ ಪೂರ್ವದಿಕ್ಕಿನಲ್ಲಿ, ಗುಡಿಯ ಅಕ್ಷರೇಖೆಗೆ ಸಮನಾಗಿ ಒಂದು ಮುಖಮಂಡಪವೂ ನಿರ್ಮಿತವಾಗಿದೆ. ಇದರ ನಿರ್ಮಾಣವೂ ಸಹ ಮಹಾಮಂಡಪದ ಕಾಲದ್ದೇ ಆಗಿದೆ. ಎತ್ತರವಾದ ಸುಭದ್ರ ಉಪಪೀಠ ರೀತಿಯ ಅಧಿಷ್ಠಾನದ ಮೇಲೆ ಒಂದಂಕಣದ ಮುಖಮಂಟಪವಿದೆ. ಇದಕ್ಕೆ ಮೂರು ಕಡೆಗಳಿಂದ ತ್ರಿಖಂಡ ಸೋಪಾನಗಳೂ, ಹಸ್ತಿ-ಹಸ್ತಗಳೂ ಇವೆ. ಮುಖಮಂಟಪದ ನಾಲ್ಕು ಕಂಬಗಳು ಸ್ವಲ್ಪ ಉತ್ತಮ ರೀತಿಯ ಕೆತ್ತನೆಯನ್ನು ಹೊಂದಿವೆ(ನೋಡಿ: ಚಿತ್ರ‑೯). ಚೌಕಪೀಠ, ಚೌಕ ಮತ್ತು ಅಷ್ಟಮುಖದ ಬುಡ, ಉರುಳೆದಿಂಡು, ಚಕ್ರಾಕಾರದ ಕಿರಿದಾದ ಅಂಚುಗಳ ಕುಂಭ, ಮಂಡಿ, ಫಲಕ, ಆಧಾರ ಪೋತಿಕೆ ಇವಿಷ್ಟೂ ಈ ಕಂಬಗಳಿಗೆ ಇವೆ. ಇಂತಹ ಕಂಬಗಳನ್ನು ಸಾಮಾನ್ಯವಾಗಿ ಮುಡಿಗೊಂಡ ಚೋಳಪುರ ಮುಂತಾದ ಕಡೆಗಳಲ್ಲಿನ ಚೋಳ ನಿರ್ಮಿತ ದೇವಾಲಯಗಳಲ್ಲಿ ಕಾಣಬಹುದು. ಸಂಪೂರ್ಣವಾಗಿ ಚೋಳ-ದ್ರಾವಿಡ ವಾಸ್ತು ಮತ್ತು ಅಲಂಕಾರಿಕ  ಲಕ್ಷಣಗಳಿಂದ ಕೂಡಿರುವ ಹಾಗೂ ಹೊಯ್ಸಳ-ದ್ರಾವಿಡ ಶೈಲಿಯ ಲಕ್ಷಣಗಳಿಂದ ಹೊರತಾಗಿರುವ ಈ ವೀರವಲ್ಲಾಳನ್ ಮಹಾಮಂಟಪ ಮತ್ತು ಅದಕ್ಕೆ ಸೇರಿಕೊಂಡು ನಿರ್ಮಿತವಾದ ಪ್ರಾಕಾರಗೋಡೆ, ಆವೃತಮಂಡಪ, ಮುಖಮಂಟಪ ಎಲ್ಲವೂ ಒಂದೇ ಕಾಲದ್ದು ಮತ್ತು ಚೋಳ-ದ್ರಾವಿಡ ವಾಸ್ತುಶೈಲಿಯಲ್ಲಿ ನಿರ್ಮಿತವಾದದ್ದು. ಶೈಲಿ ತಮಿಳು ಅಥವಾ ಚೋಳ-ದ್ರಾವಿಡವಾಗಿರುವುದರಿಂದ ದೇವಾಲಯದ ಈ ಭಾಗ, ಮಹಾಮಂಟಪದ ಭಿತ್ತಿಯ ಹೊರಮುಖದಲ್ಲಿರುವ ಕ್ರಿ.ಶ. ೧೧೭೪ರ ಒಂದು ತಮಿಳು ಶಾಸನದ ಪ್ರಕಾರ ಕ್ರಿ.ಶ. ೧೧೭೪ಕ್ಕೆ ಸ್ವಲ್ಪ ಮುಂಚಿನದಾಗಿರಬಹುದು ಅಷ್ಟೆ.
‘ವೀರವಲ್ಲಾಳನ್ ಮಂಟಪ’ ನಿರ್ಮಾಣವಾದ ಕಾಲದಲ್ಲೇ ನಂಬಿನಾರಾಯಣನ ಮೂಲಗುಡಿಯ ಗರ್ಭಗೃಹದ ಮೇಲಿನ ಪ್ರಾಸಾದ ನಿರ್ಮಾಣವಾಗಿರಬೇಕು. ಈಗಿರುವ ವಿಮಾನ ಪ್ರಾಸಾದವಂತೂ ಹೊಯ್ಸಳ ನಿರ್ಮಿತಿಯಲ್ಲ. ಏಕೆಂದರೆ ಇದು ಇಟ್ಟಿಗೆ ಗಾರೆಯದು (ನೋಡಿ: ಚಿತ್ರ‑೧೧). ಹೊಯ್ಸಳ ಸಂಪ್ರದಾಯದಲ್ಲಿ ದ್ರಾವಿಡ ಶೈಲಿಯ ಇಟ್ಟಿಗೆ ಗಾರೆಯ ವಿಮಾನವನ್ನು ನಿರ್ಮಿಸಿರುವ ನಿದರ್ಶನವಿಲ್ಲ. ಆದರೆ ಚೋಳ ಶಿಲ್ಪಿಗಳು ಮಾತ್ರ ಇಟ್ಟಿಗೆ ಗಾರೆಯಲ್ಲಿ ಅನೇಕ ದೇವಾಲಯಗಳಿಗೆ ದ್ರಾವಿಡ ವಿಮಾನಗಳನ್ನೂ ನಿರ್ಮಿಸಿದ್ದಾರೆ. ನಂಬಿನಾರಾಯಣ ಗುಡಿಗೆ ಇಟ್ಟಿಗೆ ಗಾರೆಯ ವಿಮಾನ ಪ್ರಾಸಾದವಿರುವುದರಿಂದ ಅದು ತಮಿಳು ಶಿಲ್ಪಿಗಳ ನಿರ್ಮಾಣವೆಂದು ಹೇಳಬಹುದು. ಈ ಊಹೆಗೆ ಮತ್ತೊಂದು ಆಧಾರವೆಂದರೆ ಈ ವಿಮಾನ ಪ್ರಾಸಾದಕ್ಕೆ ಮುಂಭಾಗದಲ್ಲಿ ಶುಕನಾಸ ಇಲ್ಲ. ಶುಕನಾಸವಿಲ್ಲದೆ ವಿಮಾನ ಪ್ರಾಸಾದ ಕಟ್ಟುವುದು ತಮಿಳು ಸಂಪ್ರದಾಯ. ಕರ್ನಾಟಕ ಸಂಪ್ರದಾಯದಲ್ಲಿ, ಅದರಲ್ಲೂ ಹೊಯ್ಸಳ ಸಂಪ್ರದಾಯದಲ್ಲಿ ಇದುವರೆಗೆ ನಿರ್ಮಾಣವಾಗಿರುವ (ಅಂದರೆ ಉಳಿದು ಬಂದಿರುವ) ಎಲ್ಲಾ ವಿಮಾನ ಪ್ರಾಸಾದಗಳಿಗೆ ಮುಂಭಾಗದಲ್ಲಿ ಶುಕನಾಸವಿದೆ. ತಲಕಾಡಿನ ಕೀರ್ತಿನಾರಾಯಣ ಗುಡಿಯ ವಿಮಾನ ಪ್ರಾಸಾದ ಇಟ್ಟಿಗೆ ಗಾರೆಯದು. ಅದರಲ್ಲೂ ಶುಕನಾಸ ಇಲ್ಲ. ಅಂದರೆ, ಅದೂ ಸಹ ಹೊಯ್ಸಳ-ದ್ರಾವಿಡ ಶೈಲಿಯಲ್ಲಿ ಹೊಯ್ಸಳ ಶಿಲ್ಪಿಗಳು ದೇವಾಲಯ ನಿರ್ಮಿಸಿದ ನಂತರ, ಇಟ್ಟಿಗೆ ಗಾರೆಯ ವಿಮಾನ ಪ್ರಾಸಾದ ನಿರ್ಮಾಣವಾಗಿರಬೇಕು. ವಿಮಾನ ಪ್ರಾಸಾದವಿಲ್ಲದೆ ನಿರ್ಮಾಣವಾಗಿದ್ದ, ನಂಬಿನಾರಾಯಣ ಗುಡಿಗೆ, ಚೋಳ-ದ್ರಾವಿಡ ರೀತಿಯಲ್ಲಿ, ಇಟ್ಟಿಗೆ ಗಾರೆಯಲ್ಲಿ, ಶುಕನಾಸರಹಿತ ವಿಮಾನಪ್ರಾಸಾದ, ತಮಿಳು ಶಿಲ್ಪಿಗಳಿಂದ ನಿರ್ಮಾಣವಾಯಿತೆಂದು ಹೇಳಬಹುದು. ಹೊಯ್ಸಳ ಇಮ್ಮಡಿ ಬಲ್ಲಾಳನ ಕಾಲವೇ ತೊಣ್ಣೂರಿನ ಇತಿಹಾಸದಲ್ಲಿ ಶ್ರೀ ವೈಷ್ಣವ ಧರ್ಮದ ಅತ್ಯಂತ ಪ್ರಬುದ್ಧಕಾಲ. ತದನಂತರ ಇಷ್ಟು ಸುಭಿಕ್ಷೆ ತೊಣ್ಣೂರಿನಲ್ಲಿರಲಿಲ್ಲ. ಆದ್ದರಿಂದ ‘ವೀರವಲ್ಲಾಳನ್ ಮಂಟಪ’ದ ಕಾಲದಲ್ಲೇ ಈ ದೇವಾಲಯದ ವಿಮಾನ ಪ್ರಾಸಾದ ನಿರ್ಮಾಣವಾಗಿರಬೇಕು ಮತ್ತು ತದನಂತರ ಅದು ಕಾಲಕಾಲಕ್ಕೆ ದುರಸ್ತಿಯೂ ಆಗಿರಬೇಕು. ವಿಮಾನದ ಈಗಿನ ರೂಪ ಇತ್ತೀಚಿನದು.
ನಂಬಿನಾರಾಯಣ ದೇವಾಲಯದ ಆವರಣದಲ್ಲಿರುವ ಮತ್ತೊಂದು ಮಹತ್ವವಾದ ವಾಸ್ತು ಕೃತಿಯೆಂದರೆ ಗುಡಿಯ ಎರಡನೆಯ ಆವರಣದಲ್ಲಿ, ಬಲಭಾಗದಲ್ಲಿ, ಸ್ವಲ್ಪ ಹಿಂದಕ್ಕೆ, ನಿರ್ಮಿತವಾಗಿರುವ ಶ್ರೀಲಕ್ಷ್ಮಿದೇವಿಯ ದೇವಾಲಯ. ವಾಸ್ತು ಸಂಪ್ರದಾಯದ ಪ್ರಕಾರ ಅಮ್ಮನವರ ಗುಡಿಯನ್ನು ಒಂದನೆಯ, ಎರಡನೆಯ ಹಾಗೂ ಮೂರನೆಯ ಆವರಣದಲ್ಲಿ ನಿರ್ಮಿಸಬಹುದಾಗಿದೆ. ಹೀಗಾಗಿ ಶ್ರೀಲಕ್ಷ್ಮಿದೇವಿಯ ಗುಡಿ ಮೂಲದೇವಾಲಯದ ಎರಡನೆಯ ಆವರಣದಲ್ಲಿ ಇಲ್ಲಿ ನಿರ್ಮಿತವಾಗಿದೆ. ಶ್ರೀಲಕ್ಷ್ಮಿದೇವಿಯ ಗುಡಿಯ ವಾಸ್ತು ಲಕ್ಷಣಗಳಿಗೆ ಬರುವುದಾದರೆ, ಈ ದೇವಾಲಯ ಸಂಪೂರ್ಣ ಚೋಳ-ದ್ರಾವಿಡ ಸಂಪ್ರದಾಯದಲ್ಲಿ ನಿರ್ಮಿತವಾದ ಕಟ್ಟಡ. ಇದರ ವಾಸ್ತು ಲಕ್ಷಣದಲ್ಲಿ ಅಲಂಕರಣೆಯಲ್ಲಿ ಹೊಯ್ಸಳ ವಾಸ್ತುಶಿಲ್ಪ ಸಂಪ್ರದಾಯದ ಯಾವುದೇ ಕುರುಹುಗಳಿಲ್ಲ.
ಶ್ರೀಲಕ್ಷ್ಮಿದೇವಿಯ ಗುಡಿಯನ್ನು ಎತ್ತರವಾದ ಅಧಿಷ್ಠಾನದ ಮೇಲೆ ನಿರ್ಮಿಸಿದ್ದಾರೆ (ನೋಡಿ: ಚಿತ್ರ‑೧೦). ಅಧಿಷ್ಠಾನಕ್ಕೆ ಪ್ರಾಯಶಃ ಉಪಪೀಠವಿದ್ದಿರಬೇಕು. ಈಗ ಅದು ಸಂಪೂರ್ಣ ಮುಚ್ಚಿಕೊಂಡಿದೆ. ಪಾದಬಂಧ ರೀತಿಯ ಅಧಿಷ್ಠಾನದಲ್ಲಿ ಉಪಾನ, ಜಗತಿ, ತ್ರಿಪಟ್ಟಕುಮುದ, ಗಳ ಮತ್ತು ಮಹಾಪಟ್ಟಿ ಇದೆ. ಅಧಿಷ್ಠಾನದ ದಿಂಡುಗಳ ನಿರೂಪಣೆಯಲ್ಲಿ ಸಂಪೂರ್ಣ ಚೋಳ-ದ್ರಾವಿಡ ಶೈಲಿಯ ಸಂಪ್ರದಾಯ ಸ್ಪಷ್ಟವಿದೆ. ಭಿತ್ತಿಯ ಅಲಂಕರಣೆಯಲ್ಲಿ ಭಿತ್ತಿಪಾದಗಳು, ಕೋಷ್ಟಗಳು ಕಾಣಬರುತ್ತವೆ. ಭಿತ್ತಿಪಾದಗಳ  ಮೇಲ್ದಿಂಡಿನ ಭಾಗದಲ್ಲಿ, ದಾನಿ/ಹೂಜಿ ಆಕಾರದ ಕೆತ್ತನೆ ಸ್ಪಷ್ಟವಾಗಿದೆ. ಹೊಯ್ಸಳ ರೀತಿಯ ಘಂಟಾಕಾರದ ಅಲಂಕರಣೆ ನಂಬಿನಾರಾಯಣನ ಗುಡಿಯಲ್ಲಿದ್ದರೂ ಇಲ್ಲಿ ಅದು ಅದೃಶ್ಯ. ಅದೇ ರೀತಿ ಭಿತ್ತಿಕೋಷ್ಟದ ಅಲಂಕರಣೆ ಸಹ ಚೋಳ-ದ್ರಾವಿಡ ರೀತಿಯದು. ಮುಂದಿನ ಎರಡು ಸ್ತಂಭಿಕೆಗಳು ಸೀಳುಸ್ತಂಭಿಕೆಗಳು. ಮೂಲಗುಡಿಯ ಹೊಯ್ಸಳರ ಪೂರ್ಣ ಸ್ತಂಭಿಕೆಗಳಂತಿಲ್ಲ. ಮೇಲೆ ಕೇವಲ ಸಾಧಾರಣ ಮಕರ ತೋರಣವಿದೆ. ಕಪೋತದ ನಿರ್ಮಾಣ ಒರಟಾಗಿರುವುದರಿಂದ ಅದು ವಿಮರ್ಶೆಗೆ ಯೋಗ್ಯವಾಗಿಲ್ಲ. ಕಪೋತದ ಮೇಲೆ ವಾಜನವಿದ್ದು, ಅದರ ಮುಖದಲ್ಲಿ ಚೋಳ-ದ್ರಾವಿಡ ಶೈಲಿಯ ವ್ಯಾಳಮಾಲೆಯಿದೆ.
ಈ ದೇವಾಲಯದ ತಳವಿನ್ಯಾಸ ಬಹಳ ಸರಳ ಸಾಧಾರಣ. ಚಿಕ್ಕದಾದ, ಚೌಕಟ್ಟಾದ ಗರ್ಭಗೃಹ ಮತ್ತು ಅದರ ಮುಂದೆ ಸಣ್ಣ ಶುಕನಾಸ, ಅರ್ಧಮಂಟಪ, ಗೂಢಮಂಟಪವಿದೆ. ಈ ವಿನ್ಯಾಸ ಚೋಳ ವಾಸ್ತುಶೈಲಿಯಲ್ಲಿ ಸಾಮಾನ್ಯವಾಗಿ ಕಾಣಬರುವ ಲಕ್ಷಣ. ಅದರಂತೆಯೇ ಗುಡಿಯನ್ನು ನಿರ್ಮಿಸಿದ್ದಾರೆ. ಗುಡಿಯ ಮೇಲೆ ಏಕತಲದ, ಇತ್ತೀಚಿನಲ್ಲಿ ದುರಸ್ತಿಗೊಂಡ ಶ್ರೀಕರ ವಿಮಾನವಿದೆ. ಗುಡಿಗೆ ಉತ್ತರದಲ್ಲಿ ಸುಂದರವಾದ ಮಕರ ಪ್ರನಾಳವಿದೆ.
ಶ್ರೀಲಕ್ಷ್ಮಿದೇವಿಯ ಗುಡಿಗೆ ಮುಂಭಾಗದಲ್ಲಿ ವಿಶಾಲವಾದ ತೆರೆದ ಮಂಟಪವಿದೆ. ಅಲ್ಲಿಯ ಕಂಬವೊಂದರ ಮೇಲಿನ ಶಾಸನದಿಂದ, ಹೊಯ್ಸಳ ವಿಷ್ಣುವರ್ಧನನ ಪ್ರಧಾನಿ ಸುರಿಗೆಯ ನಾಗಯ್ಯನು ತನ್ನ ಸ್ವಾಮಿಯ ಇಚ್ಛೆಯ ಮೇರೆಗೆ ಈ ಓಲಗಶಾಲೆಯನ್ನು ನಿರ್ಮಿಸಿದನೆಂದು ತಿಳಿದುಬರುತ್ತದೆ. ಶಾಸನದಲ್ಲಿ ಕಾಲವನ್ನು ಹೇಳಿಲ್ಲ. ವಿಷ್ಣುವರ್ಧನನ ಕಾಲದ ಶಾಸನವೆಂದು ಹೇಳಬಹುದು.
ಈ ಓಲಗಶಾಲೆಯನ್ನು ಎತ್ತರವಾದ ಸುಭದ್ರ ಉಪಪೀಠದ ಮೇಲೆ ನಿರ್ಮಿಸಿದ್ದಾರೆ. ಇದೇ ಉಪಪೀಠವನ್ನು ಶ್ರೀಲಕ್ಷ್ಮಿ ಗುಡಿಯ ಸುತ್ತಲೂ ವಿಸ್ತರಿಸಿರುವುದರಿಂದ, ಶ್ರೀಲಕ್ಷ್ಮಿ ಗುಡಿಗೆ ಮೂಲತಃ ಇದ್ದ ಉಪಪೀಠ ಈಗ ಮರೆಯಾಗಿದೆ ಹಾಗೂ ಗುಡಿಗೆ ಸುತ್ತಲೂ ಎತ್ತರವಾದ ಜಗತಿ ಏರ್ಪಟ್ಟಿದೆ. ಉಪಪೀಠದಲ್ಲಿನ ಪ್ರಧಾನ ಅಂಗಗಳು ಉಪಾನ, ಜಗತಿ, ಎತ್ತರವಾದ ಗಳ ಮತ್ತು ಮಹಾಪಟ್ಟಿ. ಇದರಲ್ಲಿ ಯಾವುದೇ ಕೆತ್ತನೆಯ ವೈಶಿಷ್ಟ್ಯವಿಲ್ಲ. ಕೆತ್ತನೆ ಸಾಧಾರಣ. ಮಂಡಪದ ಕಂಬಗಳೂ ಸಹ ಸಾಧಾರಣವಾದದ್ದು, ಯಾವುದಕ್ಕೂ ಪೀಠವಿಲ್ಲ. ಚೌಕಟ್ಟಾದ ಮತ್ತು ಮೇಲೆ ಸಂಪೂರ್ಣ ಅಷ್ಟಮುಖಿ ದಿಂಡುಗಳ ಮೇಲೆ ಆಧಾರ ಪೋತಿಕೆಗಳು ಇವೆ. ಈ ಆಧಾರ ಪೋತಿಕೆಗಳು ಹೊಯ್ಸಳ ಶೈಲಿಗೆ ವಿಶಿಷ್ಟವಾದ, ಚೋಳ ಶೈಲಿಯಲ್ಲಿ ಕಾಣಬರದ ಲಕ್ಷಣವನ್ನು ಹೊಂದಿವೆ. ಅದೇ ಪೋತಿಕೆಗಳ ಮುಷ್ಟಿಬಂಧ ಅಲಂಕರಣ. ಆಧಾರಪೋತಿಕೆಗಳ ಎರಡೂ ಚಾಚುತುದಿಗಳ ಮೇಲ್ಭಾಗವನ್ನು ಅಡ್ಡಡ್ಡಲಾಗಿ ಸುರುಳಿಯ ರೂಪದಲ್ಲಿ ಕಂಡರಿಸಿರುತ್ತಾರೆ. ನೋಡುವುದಕ್ಕೆ ಮುಂಬಾಗಿದ ಮುಷ್ಟಿಯ ರೂಪದಲ್ಲಿ ಇದು ಕಾಣುತ್ತದೆ. ಹೊಯ್ಸಳ ಶೈಲಿಯ ಎಲ್ಲಾ ದೇವಾಲಯಗಳಲ್ಲಿ ಇದು ಸಾಮಾನ್ಯವಾಗಿ ಕಾಣವ ಬೋದಿಗೆಯ ಅಲಂಕರಣ. ಆದರೆ ಚೋಳ ಶೈಲಿ ನಿರ್ಮಿತ ಯಾವುದೇ ದೇವಾಲಯದಲ್ಲಿ ಇದು ಕಾಣಬರುವುದಿಲ್ಲ. ಈ ಒಂದು ಅಲಂಕಾರ ಪೋತಿಕೆಯಿಂದ ತಿಳಿದು ಬರುವ ಅಂಶವೆಂದರೆ, ಮೂಲ ಶ್ರೀಲಕ್ಷ್ಮಿ ದೇವಾಲಯ ಚೋಳ-ದ್ರಾವಿಡ ಶೈಲಿಯಲ್ಲಿ ತಮಿಳು ಶಿಲ್ಪಿಗಳಿಂದ ನಿರ್ಮಿತವಾದ ದೇವಾಲಯವಾಗಿತ್ತು. ಆ ದೇವಾಲಯಕ್ಕೆ ಹೊಯ್ಸಳ ವಿಷ್ಣವರ್ಧನನು, ತನ್ನ ಪ್ರಧಾನಿಯ ಮೂಲಕ ಹೊಯ್ಸಳ ಶಿಲ್ಪಿಗಳ ಕೈಯಿಂದ ಓಲಗಶಾಲೆಯನ್ನು ನಿರ್ಮಿಸಿದನು. ಇದರಿಂದಾಗಿ ಈ ಮಂಟಪದ ಅಲಂಕರಣೆಯಲ್ಲಿ ಹೊಯ್ಸಳ ಲಕ್ಷಣವಿದೆ. ಶ್ರೀಲಕ್ಷ್ಮಿ ಗುಡಿಯ ನಿರ್ಮಾಣದಲ್ಲಿ ಚೋಳ-ದ್ರಾವಿಡ ವಾಸ್ತು ಲಕ್ಷಣವಿದೆ.
ನಂಬಿನಾರಾಯಣ ದೇವಾಲಯದ ಇತರ ವಾಸ್ತು ಭಾಗಗಳು ಅಂದರೆ ಹೊರಪ್ರಾಕಾರದ ಒಳಗಿರುವ ಪಾತಾಳಾಂಕಣ, ಯಾಗಶಾಲೆ, ದ್ವಾರಮಂಟಪ, ಹೊರಪ್ರಾಕಾರದ ಗೋಡೆ ಮತ್ತು ಹೊರಪ್ರಾಕಾರದ ಮುಖಮಂಟಪ. ವಾಸ್ತು ಪ್ರಕಾರದಿಂದಾಗಲಿ, ವಾಸ್ತು ಮತ್ತು ಶಿಲ್ಪ ಲಕ್ಷಣಗಳಿಂದಾಗಲಿ ಅಥವಾ ಕಾಲ ನಿಷ್ಕರ್ಷೆ ದೃಷ್ಟಿಯಿಂದಾಗಲಿ ಈ ಭಾಗಗಳು ಮಹತ್ವವಾದುದಲ್ಲ. ಅವುಗಳ ವಿವರಣೆ ಈಗಾಗಲೇ ಹೇಳಿರುವುದರಿಂದ ನಂಬಿನಾರಾಯಣ ಗುಡಿಯ ಸ್ಥಾಪನಾಕಾಲ, ಬೆಳವಣಿಗೆ ಇವೆರಡರ ಬಗ್ಗೆ ಗಮನ ಹರಿಸೋಣ.
ಹೊಯ್ಸಳ ವಿಷ್ಣುವರ್ಧನನ ಆಳ್ವಿಕೆಯಕಾಲ ಕ್ರಿ.ಶ. ೧೧೧೪ರಿಂದ ೧೧೪೨ರವರೆಗೆ. ಈ ಕಾಲದಲ್ಲಿ ಯಾವಾಗ ಈ ಓಲಗಶಾಲೆಯ ನಿರ್ಮಾಣವಾಯಿತೆಂಬ ಪ್ರಶ್ನೆ ಉದ್ಭವವಾಗುವುದು ಸಹಜ. ಚೋಳರನ್ನು ಗೆದ್ದು, ಆ ವಿಜಯದ ಸಂಕೇತವಾಗಿ ನಂಬಿನಾರಾಯಣನನ್ನು ಪ್ರತಿಷ್ಠಾಪಿಸಿದನೆಂದು (ಕ್ರಿ.ಶ. ೧೧೧೭) ಆಗಲೇ ಹೇಳಿದ್ದೇವೆ. ನಂಬಿನಾರಾಯಣ ದೇವಾಲಯ ಪೂರ್ಣಗೊಂಡನಂತರ, ಆ ದೇವಾಲಯದ ಪಕ್ಕದಲ್ಲಿ ಶ್ರೀಲಕ್ಷ್ಮಿ ಅಮ್ಮನವರ ಗುಡಿ ನಿರ್ಮಾಣವಾಗಿರಬೇಕೆಂದು ಸಹ ಆಗಲೇ ಹೇಳಿದೆ.
ಶ್ರೀಲಕ್ಷ್ಮಿ ದೇವಾಲಯಕ್ಕೆ ಪ್ರಧಾನಿ ಸುರಿಗೆಯ ನಾಗಯ್ಯನು ವಿಷ್ಣುವರ್ಧನನ ಅಣತಿಯ ಮೇರೆಗೆ ಓಲಗಶಾಲೆಯನ್ನು ನಿರ್ಮಿಸಿದ. ಶಾಸನದಲ್ಲಿ ಕಾಲವನ್ನು ತಿಳಿಸಿಲ್ಲ. ಆದರೂ ಸಹ ಪರೋಕ್ಷ  ಆಧಾರಗಳಿಂದ ಈ ಶಾಸನದ ಕಾಲವನ್ನು ತಿಳಿಯಲು ಸಾಧ್ಯವಿದೆ. ಈ ಶಾಸನ ಬರೆಸಿದ ಸುರಿಗೆಯ  ನಾಗಯ್ಯನು ವಿಷ್ಣುವರ್ಧನನ ಪ್ರಧಾನಿಯಾಗಿದ್ದ. ಈತನ ಮತ್ತೊಂದು ಶಾಸನ ತೊಣ್ಣೂರಿನಲ್ಲೇ ದೊರೆತಿದೆ. ಆ ಶಾಸನದಲ್ಲಿ ಈತನು ಕ್ರಿ.ಶ. ೧೧೭೫ರಲ್ಲಿ ವಿಷ್ಣುವರ್ಧನನ ಮೊಮ್ಮಗ ಇಮ್ಮಡಿ ಬಲ್ಲಾಳನ ಪ್ರಧಾನಿಯಾಗಿದ್ದನೆಂದು ಹೇಳಿದೆ. ಈ ಇಮ್ಮಡಿ ಬಲ್ಲಾಳನ ಕಾಲ ಕ್ರಿ.ಶ. ೧೧೭೫-೧೨೨೦, ಸುರಿಗೆಯ ನಾಗಯ್ಯನು, ತಾತ ಮತ್ತು ಮೊಮ್ಮಗ ಇಬ್ಬರ ಕೈಕೆಳಗೂ  ಪ್ರಧಾನಿಯಾಗಿದ್ದನೆಂದು ತಿಳಿದು ಬರುವುದರಿಂದ, ಈತನು ವಿಷ್ಣುವರ್ಧನನ ಕೊನೆಯ ಕಾಲದಿಂದ ಅಂದರೆ ಕ್ರಿ.ಶ.ಸು. ೧೧೪೦ರಿಂದ ಇಮ್ಮಡಿ ಬಲ್ಲಾಳನ ಆಳ್ವಿಕೆಯ ಪ್ರಾರಂಭ ಕಾಲದವರೆಗೂ ಅಂದರೆ ಕ್ರಿ.ಶ. ೧೧೭೫ರವರೆಗೂ ಹೊಯ್ಸಳ  ರಾಜವಂಶದ ಪ್ರಧಾನಿ ಮಂತ್ರಿಯಾಗಿದ್ದನೆಂದು ತಿಳಿಯಬಹುದು. ವಿಷ್ಣುವರ್ಧನನ ಕಾಲದಲ್ಲಿ ಕಿರಿವಯಸ್ಸಿನವನಾಗಿದ್ದು, ಇಮ್ಮಡಿ ಬಲ್ಲಾಳನ ಕಾಲದಲ್ಲಿ ಅತ್ಯಂತ ಹಿರಿಯ ಪ್ರಧಾನಿ ಯಾಗಿದ್ದನೆಂದು ಊಹಿಸಬಹುದು. ಇದಕ್ಕೆ ಪುರಾವೆಯಾಗಿ ಕ್ರಿ.ಶ. ೧೧೭೫ರ ಶಾಸನದಲ್ಲಿ, ಈತನಿಗೆ ತೊಣ್ಣೂರಿನ ಮುಂಚಿನ ಶಾಸನದಲ್ಲಿ ಹೇಳಿರುವ ಬಿರುದುಗಳ ಜೊತೆಗೆ, ಸರ್ವಾಧಿಕಾರಿ ಎಂಬ ಹೊಸ ಬಿರುದು ಸಹ ಸೇರಿದೆ. ಇದರಿಂದಾಗಿ ಇತನು ಅತ್ಯಂತ ಹಿರಿಯ ವಯಸ್ಸಿನ ಪ್ರಧಾನಿಗಳಲ್ಲಿ ಒಬ್ಬನಾಗಿದ್ದನೆಂದೂ ಊಹಿಸಬಹುದು. ಈ ಅಂಶಗಳಿಂದಾಗಿ ತೊಣ್ಣೂರಿ ನಲ್ಲಿರುವ ಶ್ರೀಲಕ್ಷ್ಮಿ ಗುಡಿಯ ಓಲಗಶಾಲೆಯನ್ನು ಸುರಿಗೆಯ ನಾಗಯ್ಯನು ವಿಷ್ಣುವರ್ಧನನ ಆದೇಶದಂತೆ ಕ್ರಿ.ಶ.ಸು. ೧೧೪೦ರಲ್ಲಿ ನಿರ್ಮಿಸಿದನೆಂದೂ ಹೇಳಬಹುದು. ಆ ವೇಳೆಗಾಗಲೇ ರಾಮಾನುಜರು ತೊಣ್ಣೂರಿನಿಂದ ತಮಿಳುನಾಡಿಗೆ ಹಿಂದಿರುಗಿ ಸುಮಾರು ೫೦ ವರ್ಷಗಳು ಸಂದಿದ್ದವು. ರಾಮಾನುಜರ ಪ್ರಭಾವದಿಂದಾಗಿ, ತೊಣ್ಣೂರು ತಮಿಳರ ಬೀಡಾಗಿತ್ತು. ಶ್ರೀವೈಷ್ಣವ ಪಂಥದ ನಂಬಿಕೆಯ ಪ್ರಕಾರ ಅಲ್ಲಿ ಶ್ರೀಲಕ್ಷ್ಮಿ ಅಮ್ಮನವರ ಗುಡಿ ನಿರ್ಮಾಣವಾಯಿತು. ಅದರ ಮುಂದೆ ಓಲಗಶಾಲೆಯನ್ನು ವಿಷ್ಣುವರ್ಧನನು ಕ್ರಿ.ಶ. ಸು. ೧೧೪೦ರಲ್ಲಿ ಪ್ರಧಾನಿಯ ಮುಖಾಂತರ ನಿರ್ಮಿಸಿಕೊಟ್ಟನು ಎಂದು ಶಾಸನದ ಆಧಾರದ ಮೇಲೆ ಅರ್ಥೈಸಬಹುದು.
ಕಾಲ
ನಂಬಿನಾರಾಯಣನ ದೇವಾಲಯವನ್ನು ಕುರಿತು ಸ್ಥಳೀಯ ನಂಬಿಕೆಗಳು, ಶಾಸನಾಧಾರ ಗಳು, ವಾಸ್ತು ಲಕ್ಷಣಗಳು ಇತ್ಯಾದಿಗಳ ಬಗ್ಗೆ ವಿವರವಾದ ಅಧ್ಯಯನ ನಡೆಸಿದಾಗ ಈ ದೇವಾಲಯ ನಿರ್ಮಾಣ ಕಾಲದ ಬಗ್ಗೆ ಸಾಕಷ್ಟು ಜಿಜ್ಞಾಸೆಗಳು ಉದ್ಭವವಾಗುವುದು ಸಹಜ. ನಂಬಿನಾರಾಯಣ ದೇವಾಲಯದ ಸ್ಥಾಪನಾ ಕಾಲದ ಬಗ್ಗೆ ಶಾಸನಗಳು ಹೆಚ್ಚಿನ ಬೆಳಕನ್ನು ಚೆಲ್ಲುವುದಿಲ್ಲ. ಬದಲಾಗಿ ವಾದ-ವಿವಾದಗಳಿಗೆ ಹೆಚ್ಚಿನ ಅವಕಾಶವನ್ನು ನೀಡುತ್ತದೆ. ಈ ದೇವಾಲಯದಲ್ಲಿ ದೊರೆಯುವ ಅತ್ಯಂತ ಪ್ರಾಚೀನ ಶಾಸನವೆಂದರೆ, ಕಾಲ ತಿಳಿಸದ ಹೊಯ್ಸಳ ವಿಷ್ಣುವರ್ಧನನ ಅಮಾತ್ಯನ ಶಾಸನ. ಇದು ದೇವಾಲಯದ ಹೊರಪ್ರಾಂಗಣದ ಶ್ರೀಲಕ್ಷ್ಮಿ ದೇವಾಲಯದ ಮುಂದಿನ ಮಂಟಪದ (ಓಲಗಶಾಲೆಯ) ಕಂಬವೊಂದರ ಮೇಲಿದೆ. ಈ ಶಾಸನದಿಂದ ವಿಷ್ಣುವರ್ಧನನ ಇಚ್ಛೆಯ ಮೇರೆಗೆ ಈ ಓಲಗಶಾಲೆ(ಮಂಟಪ)ಯನ್ನು ಪ್ರಧಾನಿ ಸುರಿಗೆಯ ನಾಗಯ್ಯನು ನಿರ್ಮಿಸಿದನೆಂದು ತಿಳಿದು ಬರುತ್ತದೆ. ಮೂಲ ನಂಬಿನಾರಾಯಣನ ದೇವಾಲಯಕ್ಕೆ ಸಂಬಂಧಿಸಿದ ಯಾವ ಶಾಸನವೂ ವಿಷ್ಣುವರ್ಧನನ ಕಾಲಕ್ಕೆ ಸೇರಿದುದಲ್ಲ. ಮೂಲ ದೇವಾಲಯಕ್ಕೆ ಸೇರುವ ಅತ್ಯಂತ ಪ್ರಾಚೀನ ಶಾಸನ ಕ್ರಿ.ಶ. ಜೂನ್ ೧೦, ೧೧೭೩ಕ್ಕೆ ಸೇರಿದ್ದು, ಇದು ದೇವಾಲಯದ ಅಧಿಷ್ಠಾನದ ಮೇಲಿದೆ. ದೇವಾಲಯಕ್ಕೆ ನೀಡಿದ ಕೆಲವು ದಾನದ ವಿವರಗಳನ್ನು ತಿಳಿಸುತ್ತದೆ. ಎರಡನೆಯ ಶಾಸನ ಕ್ರಿ.ಶ. ೧೧೭೪ರದ್ದು. ಹೊಯ್ಸಳ ಇಮ್ಮಡಿ ಬಲ್ಲಾಳನ ರಾಜ್ಯಭಾರವನ್ನು ಹೇಳುತ್ತದೆ ಮತ್ತು ಕೆಲವು ದಾನಗಳನ್ನು ಉಲ್ಲೇಖಿಸುತ್ತದೆ. ಮೂರನೆಯದು ಕ್ರಿ.ಶ. ೧೧೭೫ರ ಶಾಸನ, ಹೊಯ್ಸಳ ಬಲ್ಲಾಳನ ಕಾಲದ ಕೆಲವು ದಾನಗಳನ್ನು ಹೇಳುತ್ತದೆ. ನಾಲ್ಕನೆಯದು ಕ್ರಿ.ಶ. ೧೧೯೬ರ ಶಾಸನ ಯಾವ ದೊರೆಯನ್ನೂ ಹೆಸರಿಸದೆ ಕೆಲವು ಭೂಮಿ ಕ್ರಯವನ್ನು ಹೇಳುತ್ತದೆ. ಐದನೆಯದು ಕ್ರಿ.ಶ. ೧೨೧೪ರ ಶಾಸನ, ಭೂದಾನಕ್ಕೆ ಸಂಬಂಧಿಸಿದ್ದು. ಇಲ್ಲಿಯದೇ ಮತ್ತೊಂದು ಶಾಸನ ಮಹಾಮಂಡಪದ ಗೋಡೆಯ ಮೇಲಿದೆ. ೧೩ನೆಯ ಶತಮಾನದ ತಮಿಳು ಗ್ರಂಥ ಲಿಪಿಯಲ್ಲಿದೆ. ಭಾಷೆಯೂ ತಮಿಳು, ಈ ದೇವಾಲಯದ ‘ವೀರವಲ್ಲಾಳನ್ ಮಂಟಪ’ಕ್ಕೆ ನೀಡಿದ ಸುವರ್ಣದಾನವನ್ನು ಹೇಳುತ್ತದೆ. ಇವಾವುದರಿಂದಲೂ ನಂಬಿನಾರಾಯಣ ದೇವಾಲಯದ ಪ್ರತಿಷ್ಠಾಪನಾ ಕಾಲ ತಿಳಿಯುವುದಿಲ್ಲ. ಮೇಲಿನ ಶಾಸನ ಪಟ್ಟಿಯ ಕೊನೆಯ ಶಾಸನವು ವೀರವಲ್ಲಾಳನ್ ಮಂಡಪಕ್ಕೆ ನೀಡಿದ ದಾನವನ್ನು ಹೇಳುವುದರಿಂದ ನಾವು ಶಾಸನದ ಹೇಳಿಕೆಯನ್ನೂ, ಹಾಗೂ ದೇವಾಲಯದ ರಚನಾವಿಕಾಸವನ್ನು ಹೀಗೆ ಅರ್ಥೈಸಬಹುದು. ಅದೇನೆಂದರೆ, ಮೂಲತಃ ನಂಬಿನಾರಾಯಣ ಗುಡಿ ಮತ್ತು ಅದರ ಬಲಹಿಂಭಾಗದಲ್ಲಿ ಶ್ರೀಲಕ್ಷ್ಮಿದೇವಿಯ ಗುಡಿ ಮತ್ತು ಅದರ ಮುಂದಿನ ಓಲಗಶಾಲೆ (ಮಂಟಪ) ಇತ್ತು. ನಂಬಿನಾರಾಯಣ ಗುಡಿಗೆ ಸೇರಿದಂತೆ ನವರಂಗದ ಮುಂಭಾಗದಲ್ಲಿ, ಮಹಾಮಂಟಪ (ವೀರವಲ್ಲಾಳನ್ ಮಂಟಪ) ಮತ್ತು ಅದರ ಭಾಗವಾದ ಮುಖಮಂಟಪ, ಒಳಪ್ರಾಕಾರ (ಮಾಲಿಕಾ) ನಿರ್ಮಾಣವಾಯಿತು. ಅದು, ಆಳುವ ಸ್ವಾಮಿ ಇಮ್ಮಡಿ ವೀರಬಲ್ಲಾಳನ (ವೀರವಲ್ಲಾಳನ್) ಹೆಸರಿನಲ್ಲಿ ಸ್ಥಳೀಯರಿಂದಲೇ ನಿರ್ಮಾಣವಾಯಿತು. ಅದರ ನಿರ್ಮಾಣಕ್ಕೆ ಅನೇಕರು ದಾನಗಳನ್ನು ನೀಡಿದರು. ಅದರಲ್ಲಿ ಒಂದು ದಾನವನ್ನು ಸೂಚಿಸುವ ಶಾಸನ ಇದಾಗಿರಬೇಕು. ತದನಂತರ ವಿಜಯನಗರ ಕಾಲದಲ್ಲಿ ದೇವಾಲಯದ ಹೊರಪ್ರಾಕಾರ ಯಾಗಶಾಲೆ, ಪಾತಾಳಾಂಕಣ, ಗೋಪುರದ್ವಾರ, ಮುಖಮಂಡಪ, ಗರುಡಗಂಭ ಇತ್ಯಾದಿ ನಿರ್ಮಾಣಗೊಂಡಿತು. ಪಾತಳಾಂಕಣ ಪ್ರಾಯಶಃ ಇಮ್ಮಡಿ ಕೃಷ್ಣರಾಜ ಒಡೆಯರ ಕಾಲದ್ದಿರಬಹುದು (೧೭೨೨).
ಊಹೆ ಏನೋ ಸರಿಯಾಗಿರಬಹುದು, ಆದರೆ ಈ ರೀತಿಯ ಬೆಳವಣಿಗೆಗೆ ದೇವಾಲಯದಲ್ಲಿ ಪುರಾವೆಗಳು ಇವೆಯೇ ಎಂಬುದನ್ನು ಈಗ ಪರಿಶೀಲಿಸೋಣ. ಹೊಯ್ಸಳ ಇಮ್ಮಡಿ ಬಳ್ಲಾಳನ ಕಾಲಕ್ಕೆ ಮುಂಚೆ ನಂಬಿನಾರಾಯಣನ ಗುಡಿ ಇತ್ತು ಎನ್ನುವುದಕ್ಕೆ ಸ್ಥಳಪುರಾಣವೇ ಆಧಾರ. ಹೊಯ್ಸಳ ವಿಷ್ಣುವರ್ಧನನು (ಕ್ರಿ.ಶ. ೧೧೧೪-೪೨) ತಲಕಾಡು, ನೊಳಂಬವಾಡಿ ಪ್ರಾಂತ್ಯಗಳನ್ನು ಚೋಳರಿಂದ ಗೆದ್ದು, ತನ್ನ ವಿಜಯದ ಸಂಕೇತವಾಗಿ ಬೇಲೂರಿನಲ್ಲಿ ವಿಜಯನಾರಾಯಣ, ತೊಣ್ಣೂರಿನಲ್ಲಿ ನಂಬಿನಾರಾಯಣ ಹಾಗೂ ತಲಕಾಡಿನಲ್ಲಿ ಕೀರ್ತಿನಾರಾಯಣನ ದೇವಾಲಯಗಳನ್ನು ನಿರ್ಮಿಸಿದನೆಂದು ಪ್ರತೀತಿ. ತೊಣ್ಣೂರಿನಲ್ಲಿ ವಿಷ್ಣುವರ್ಧನನ ಕಾಲದಲ್ಲಿ ವಾಸ್ತು ನಿರ್ಮಾಣಗಳು ನಡೆದವು ಎಂಬುದಕ್ಕೆ, ವಿಷ್ಣುವರ್ಧನನ ಅಮಾತ್ಯ ಸುರಿಗೆಯ ನಾಗಯ್ಯನು ಅಲ್ಲಿಯ ಶ್ರೀಲಕ್ಷ್ಮಿ ದೇವಾಲಯದ ಮುಂದೆ ಇರುವ ಓಲಗ ಶಾಲೆಯನ್ನು ತನ್ನ ಸ್ವಾಮಿಯ ಇಚ್ಛೆಯ ಮೇರೆಗೆ ನಿರ್ಮಿಸಿದನೆಂಬುದಕ್ಕೆ, ಅಲ್ಲಿಯೇ ಶಾಸನಾಧಾರವಿದೆ. ಜೊತೆಗೆ ಕೆಲವು ವಾಸ್ತು ಲಕ್ಷಣಗಳು, ಈ ಮಂಟಪ ಹೊಯ್ಸಳ ಸೃಷ್ಠಿ ಎಂಬುದನ್ನು ರುಜುವಾತುಪಡಿಸುತ್ತವೆ. ಕೇವಲ ಶ್ರೀಲಕ್ಷ್ಮಿ ದೇವಾಲಯ ಮಾತ್ರ ನಂಬಿನಾರಾಯಣನ ದೇವಾಲಯದ ಬಲಪಾರ್ಶ್ವದಲ್ಲಿ ಕಟ್ಟಲಾಗಿತ್ತು. ಅಲ್ಲಿ ನಂಬಿ ನಾರಾಯಣಗುಡಿ ಇರಲಿಲ್ಲ. ಅದು ತದನಂತರ ಕಟ್ಟಲ್ಪಟ್ಟಿತು ಎಂಬ ತೀರ್ಮಾನ ಕೇವಲ ಹಾಸ್ಯಾಸ್ಪದವಾಗುತ್ತದೆ ಮಾತ್ರ.
ನಂಬಿನಾರಾಯಣನ ಗುಡಿ ಇದ್ದು, ಅದರ ಪಾರ್ಶ್ವದಲ್ಲಿ ಶ್ರೀಲಕ್ಷ್ಮಿದೇವಿಯ ಗುಡಿ ನಿರ್ಮಾಣವಾಯಿತು ಎಂದು ಊಹಿಸುವುದು ಎಂದೆಂದಿಗೂ ತಾರ್ಕಿಕ ಹಾಗೂ ಸತ್ಯಕ್ಕೆ ಹತ್ತಿರವಾದ ತೀರ್ಮಾನ. ಹಾಗಾದರೆ ನಂಬಿನಾರಾಯಣನ ಗುಡಿ ಯಾವಾಗ ನಿರ್ಮಾಣ ವಾಯಿತು ಎಂಬುದು ಉದ್ಭವವಾಗುವ ಸಹಜ ಪ್ರಶ್ನೆ. ಇದನ್ನು ತಿಳಿಯಲು ಹಲವಾರು ವಾಸ್ತು ಆಧಾರಿತ ಮತ್ತುಐತಿಹಾಸಿಕ ಸತ್ಯಗಳ ವಿವರಣೆ ಅಗತ್ಯ. ಈಗಾಗಲೇ ನಂಬಿನಾರಾಯಣನ ಮೂಲಗುಡಿಯ ಹಲವಾರು ವಾಸ್ತು ಲಕ್ಷಣಗಳನ್ನೂ ಗಮನಿಸಿ, ಅವುಗಳು ದ್ರಾವಿಡ ಶೈಲಿಯವಾದರೂ ಹೊಯ್ಸಳ-ದ್ರಾವಿಡ ಸಂಪ್ರದಾಯಕ್ಕೆ ಸೇರಿದವು ಹಾಗೂ ಚೋಳ-ದ್ರಾವಿಡ ಸಂಪ್ರದಾಯಗಳಿಂದ ವಿಭಿನ್ನವಾದವು ಎಂಬ ಅಂಶವನ್ನು ಸಾಕ್ಷಾಧಾರವಾಗಿ ತಿಳಿಸಿದ್ದೇವೆ. ಜೊತೆಗೇ ತೊಣ್ಣೂರು ಹೊಯ್ಸಳ ಸಾಮಾಜ್ರದ ಒಂದು ಉಪರಾಜಧಾನಿಯಾಗಿತ್ತೆಂಬ ಪ್ರತೀತಿಯೂ ಇದೆ. ಜೊತೆಗೆ ಇಲ್ಲಿ ರಾಮಾನುಜರು ಸ್ವಲ್ಪ ಕಾಲ ನೆಲೆಸಿದ್ದರು ಎಂಬ ನಂಬಿಕೆಯೂ ಇದೆ. ತನ್ನ ಗುರುಗಳಾದ ರಾಮಾನುಜರು ನೆಲೆಸಿದ್ದ ಈ ಸಣ್ಣ ಊರಿನಲ್ಲಿ ವಿಷ್ಣುವರ್ಧನನು, ಅವರ ನೆನಪಿಗಾಗಿ ನಂಬಿನಾರಾಯಣ ಗುಡಿಯನ್ನು ದ್ರಾವಿಡ ಶೈಲಿಯಲ್ಲಿ ನಿರ್ಮಿಸಿರಬೇಕು. ಇಲ್ಲವಾದರೆ ಬೇರೆ ದೊಡ್ಡ ದೊಡ್ಡ ಊರುಗಳನ್ನು ಬಿಟ್ಟು ಇಷ್ಟು ಸಣ್ಣ ಊರಿನಲ್ಲಿ ಸಾಕಷ್ಟು ವಿಸ್ತಾರವಾದ ನಾರಾಯಣನ ಗುಡಿಯನ್ನು ನಿರ್ಮಿಸುವ ಉದ್ದೇಶವಾದರೂ ಏನಿದ್ದೀತು. ಅದಕ್ಕಾಗಿಯೇ ವಿಶೇಷವಾಗಿ ಆ ಊರಿನಲ್ಲಿ ಹೊಯ್ಸಳ ವಿಷ್ಣುವಧನನು ತನ್ನ ವಿಜಯೋತ್ಸವದ ಆಚರಣೆಗಾಗಿ ನಂಬಿನಾರಾಯಣ ದೇಗುಲವನ್ನು ನಿರ್ಮಿಸಿರಬೇಕು. ಬೇಲೂರು ಮತ್ತು ತಲಕಾಡಿನ ದೇವಾಲಯಗಳ ನಿರ್ಮಾಣ ಕಾಲ ಕ್ರಿ.ಶ. ೧೧೧೭ ಎಂದು ಖಚಿತವಾಗಿದೆ. ಇದರಿಂದಾಗಿ ತೊಣ್ಣೂರಿನ ನಂಬಿನಾರಾಯಣ ದೇವಾಲಯದ ನಿರ್ಮಾಣವೂ ಅದೇ ಕಾಲದಲ್ಲಿ ಆಗಿರಬೇಕೆಂದು ಊಹಿಸಬಹುದು. ಆದ್ದರಿಂದ ಪರಂಪರಾನುಗತವಾಗಿ ಬಂದಿರುವ ಐತಿಹ್ಯಗಳನ್ನು ಗಮನದಲ್ಲಿಟ್ಟುಕೊಂಡು ಈ ರೀತಿ ತೀರ್ಮಾನಗಳಿಗೆ ಬರಬಹುದು.
ರಾಮಾನುಜರ ನೆನಪಿನಲ್ಲಿ ತೊಣ್ಣೂರಿನಲ್ಲಿ ಆಗಲೇ ನಿರ್ಮಾಣವಾಗಿದ್ದ, ವಿಷ್ಣುವರ್ಧನ ನಿರ್ಮಿತ ನಂಬಿನಾರಾಯಣನ ದೇವಾಲಯದ ಬಲಪಾರ್ಶ್ವದಲ್ಲಿ, ಶ್ರೀಲಕ್ಷ್ಮಿದೇವಿಯ ಗುಡಿ ನಿರ್ಮಾಣವಾಗಲು ಅಲ್ಲಿ ನೆಲೆಸಿದ್ದ ತಮಿಳು ಶ್ರೀವೈಷ್ಣವರೇ ಕಾರಣವೆಂದು ಹೇಳಬಹುದು. ಶ್ರೀಲಕ್ಷ್ಮಿದೇವಿಯ ಗುಡಿಯ ವಾಸ್ತು ಲಕ್ಷಣಗಳನ್ನು ನಾವು ಆಗಲೇ ಗಮನಿಸಿದ್ದೇವೆ. ಆ ಲಕ್ಷಣಗಳು ನಂಬಿನಾರಾಯಣನ ಗುಡಿಯ ಲಕ್ಷಣಗಳಿಗಿಂತ ಸಂಪೂರ್ಣ ವಿಭಿನ್ನ. ನಂಬಿನಾರಾಯಣನ ಗುಡಿ ಹೊಯ್ಸಳ-ದ್ರಾವಿಡ ಲಕ್ಷಣಗಳನ್ನು ಹೊಂದಿದೆ. ಈ ಲಕ್ಷ್ಮಿ ಗುಡಿಯು, ನಂಬಿನಾರಾಯಣನ ಗುಡಿಯ ಉಪಗುಡಿಯಾಗಿ ನಿರ್ಮಿತವಾಗಿದೆ ಎಂಬುದಕ್ಕೆ ಇರುವ ಮತ್ತೊಂದು ಸೂಚನೆ ಎಂದರೆ ಶ್ರೀಲಕ್ಷ್ಮಿ ಗುಡಿಗೆ ಇರುವ ಎತ್ತರವಾದ ಉಪಪೀಠ ಸಹಿತ ಅಧಿಷ್ಠಾನ. ಅತೀ ಚಿಕ್ಕದಾದ ಈ ಗುಡಿಗೆ ಐದಡಿ ಎತ್ತರದ ಅಧಿಷ್ಠಾನ ಅನವಶ್ಯಕ, ಆದರೂ ಇದಕ್ಕೆ ಉಪಪೀಠ ಮತ್ತು ಅಧಿಷ್ಠಾನವಿದೆ. ಅಂದರೆ ಯಾವುದೋ ನಿರ್ದಿಷ್ಠ ಕಾರಣಗಳಿಂದಾಗಿ, ಈ ಸಣ್ಣಗುಡಿಗೆ ಎತ್ತರವಾದ ಅಧಿಷ್ಠಾನವನ್ನು ನಿರ್ಮಿಸಿದ್ದಾರೆ ಎಂಬುದು ಖಚಿತ. ಅಮ್ಮನವರ ಗುಡಿಗೆ ಎತ್ತರವಾದ ವೇದಿಕೆ ಶಾಸ್ತ್ರಸಮ್ಮತವಲ್ಲದ್ದು. ಅಮ್ಮನವರ ಗುಡಿ ಯಾವಾಗಲೂ ಮೂಲಪುರುಷ ದೇವತೆಯ ಗುಡಿಯ ಪಾರ್ಶ್ವದಲ್ಲಿ, ಸ್ವಲ್ಪ ಕೆಳಮಟ್ಟದಲ್ಲಿ ಇರಬೇಕಾದದ್ದು ಶಾಸ್ತ್ರ ನಿಯಮ, ಆದರೆ ಇಲ್ಲಿ ಅದು ಹೀಗಿಲ್ಲ. ಕಾರಣಗಳು ಈ ರೀತಿ ಇರಬಹುದು. ಮೊದಲನೆಯದಾಗಿ ಇದು ರಾಮಾನುಜಾಚಾರ್ಯರ ಶ್ರೀವೈಷ್ಣವ ಪಂಥದ ನಂಬಿಕೆಗಳಿಗೆ ಅನುಗುಣವಾಗಿ ನಿರ್ಮಾಣವಾದ ಗುಡಿ. ಕರ್ನಾಟಕ ವೈಷ್ಣವ ಸಂಪ್ರದಾಯದಲ್ಲಿ, ರಾಮಾನುಜರ ಪೂರ್ವಕಾಲದಲ್ಲಿ, ಅಮ್ಮನವರಿಗಾಗಿ ಪ್ರತ್ಯೇಕ ಗುಡಿಗಳನ್ನು ನಿರ್ಮಿಸುವ ಸಂಪ್ರದಾಯವಿರಲಿಲ್ಲ. ಬಾದಾಮಿ ಚಾಳುಕ್ಯ, ರಾಷ್ಟ್ರಕೂಟ, ಕಲ್ಯಾಣ ಚಾಳುಕ್ಯ ಮತ್ತು ಹೊಯ್ಸಳರ ಯಾವುದೇ ದೇವಾಲಯಗಳಲ್ಲಿ, ಆಯಾ ಕಾಲಗಳಲ್ಲಿ, ಅಮ್ಮನವರಿಗಾಗಿ ನಿರ್ಮಾಣವಾದ ಪ್ರತ್ಯೇಕ ಗುಡಿಗಳಿಲ್ಲ. ಉದಾಹರಣೆಗೆ, ನಂಬಿನಾರಾಯಣನ ಗುಡಿಯ ಜೊತೆಯಲ್ಲಿಯೇ ನಿರ್ಮಾಣವಾದ ಬೇಲೂರಿನ ವಿಜಯನಾರಾಯಣ, ತಲಕಾಡಿನ ಕೀರ್ತಿನಾರಾಯಣ ಗುಡಿಗಳಿಗೆ, ಮೂಲದಲ್ಲಿ ಅಮ್ಮನವರ ಗುಡಿಗಳಿರಲಿಲ್ಲ. ಈಗಿರುವುದೆಲ್ಲವೂ ನಂತರದ ಸೇರ್ಪಡೆಗಳೆಂದು ಪ್ರತ್ಯೇಕ ಹೇಳಬೇಕಾಗಿಲ್ಲ. ಈ ಸಂಪ್ರದಾಯದಿಂದಾಗಿ ಹೊಯ್ಸಳ ಶಿಲ್ಪಿಗಳು ಕರ್ನಾಟಕ ಸಂಪ್ರದಾಯದಂತೆ ಹೊಯ್ಸಳ-ದ್ರಾವಿಡ ಶೈಲಿಯಲ್ಲಿ ಮೂಲ ನಂಬಿನಾರಾಯಣ ಗುಡಿಯನ್ನು ಮಾತ್ರ ನಿರ್ಮಿಸಿ ಪೂರೈಸಿದರು. ಶ್ರೀಲಕ್ಷ್ಮಿ ಗುಡಿಯನ್ನು ಪ್ರತ್ಯೇಕವಾಗಿಕಟ್ಟುವ ಗೋಜಿಗೆ ಹೋಗಲಿಲ್ಲ.
ರಾಮಾನುಜರು ಸ್ಥಾಪಿಸಿದ ಶ್ರೀವೈಷ್ಣವ ಧರ್ಮದಲ್ಲಿ, ವಿಷ್ಣುಪತ್ನಿ ಲಕ್ಷ್ಮಿಗೂ ಸಮಾನ ಸ್ಥಾನ. ಅದರಿಂದಾಗಿ ಅವರ ಧರ್ಮಕ್ಕೆ ಶ್ರೀವೈಷ್ಣವ (ಶ್ರೀ+ವಿಷ್ಣು) ಧರ್ಮವೆಂದು ಹೆಸರಿಸಲಾಗಿದೆ. ಶ್ರೀಲಕ್ಷ್ಮಿಯಿಲ್ಲದೆ ವಿಷ್ಣು ಅರ್ಧ ಮತ್ತು ಅಪೂರ್ಣ. ಸಕಲ ಇಷ್ಟಾರ್ಥಸಿದ್ದಿಗೆ ಶ್ರಿಲಕ್ಷ್ಮಿ ಸಮೇತನಾದ ವಿಷ್ಣುವಿನ ಆರಾಧನೆ ಅನಿವಾರ್ಯ. ಈ ಕಾರಣಕ್ಕಾಗಿ ನಂಬಿನಾರಾಯಣ ಗುಡಿಯ ಬಲ ಹಿಂಭಾಗದಲ್ಲಿ, ಶ್ರೀಲಕ್ಷ್ಮಿದೇವಿಯ ಒಂದು ಸಣ್ಣ ಗುಡಿ ನಿರ್ಮಾಣವಾಯಿತು. ಶ್ರೀವೈಷ್ಣವ ಪಂಥದಲ್ಲಿ ಶ್ರೀಲಕ್ಷ್ಮಿಗೆ ವಿಷ್ಣುಸಮಾನ ಸ್ಥಾನವನ್ನು ನಿರೂಪಿಸಲು, ನಂಬಿನಾರಾಯಣ ಮೂಲ ಗುಡಿಗೆ ಸಮಾನ ಎತ್ತರದಲ್ಲಿ, ಈ ಗುಡಿಯನ್ನು ನಿರ್ಮಿಸಿದರು. ಆ ಕಾಲಕ್ಕೆ ಮೂಲ ನಾರಾಯಣಗುಡಿ ನಿರ್ಮಾಣ ಪೂರ್ತಿಗೊಂಡು ಹೊಯ್ಸಳ ಶಿಲ್ಪಿಗಳು ಆ ಸ್ಥಳದಿಂದ ನಿರ್ಗಮಿಸಿದ್ದುದರಿಂದ ಸ್ಥಳೀಯ ತಮಿಳು ಭಕ್ತರು, ತಮಿಳು ಶಿಲ್ಪಿಗಳಿಂದ ತಮ್ಮ ಸಂಪ್ರದಾಯಕ್ಕನುಗುಣವಾಗಿ ಶ್ರೀಲಕ್ಷ್ಮಿ ದೇವಾಲಯವನ್ನು ನಿರ್ಮಿಸಿಕೊಂಡರು. ಇದರಿಂದಾಗಿ ಈ ದೇವಾಲಯದ ಸಕಲ ವಾಸ್ತು ಲಕ್ಷಣಗಳು ಚೋಳ-ದ್ರಾವಿಡ ಶೈಲಿಯಲ್ಲಿವೆ. ಶ್ರೀಲಕ್ಷ್ಮಿ ದೇವಾಲಯ ನಿರ್ಮಾಣವಾದ ನಂತರ, ಆ ದೇವಾಲಯಕ್ಕೆ ವಿಷ್ಣುವರ್ಧನನ ಆದೇಶದ ಮೇರೆಗೆ, ಪ್ರಧಾನಿ ಸುರಿಗೆಯ ನಾಗಯ್ಯನು ಓಲಗಶಾಲೆಯನ್ನು, ಎತ್ತರವಾದ ನೇದಿಯ ಮೇಲೆ, ಲಕ್ಷ್ಮಿ ದೇವಾಲಯಕ್ಕೆ ಹೊಂದಿಕೊಂಡಂತೆ ನಿರ್ಮಿಸಿದನು. ಮೇಲಿನ ತೀರ್ಮಾನ ನಿಜವಾದಲ್ಲಿ ಕರ್ನಾಟಕದ ಮೊಟ್ಟ ಮೊದಲ ಶ್ರೀಲಕ್ಷ್ಮಿ ಅಮ್ಮನವರ ಗುಡಿ ಇದೆನಿಸುತ್ತದೆ.
ಈ ಸಮರ್ಥನೆಗೆ ಆಧಾರವೆಂದರೆ ಓಲಗಶಾಲೆಯ ಕಂಬಗಳ ಮೇಲಿನ ಆಧಾರ ಪೋತಿಕೆಗಳು. ಇವು ಮುಷ್ಠಿ ಬಂಧ ರೀತಿಯ ಅಲಂಕರಣವನ್ನು ಹೊಂದಿದ್ದು, ಹೊಯ್ಸಳ ವಾಸ್ತುಶೈಲಿಯ ಅನುಸರಣೆಯನ್ನು ನಿರೂಪಿಸುತ್ತವೆ.
ರಾಮಾನುಜಾಚಾರ್ಯರು ತಮಿಳುನಾಡಿನಿಂದ ಹೊಯ್ಸಳ ರಾಜ್ಯಕ್ಕೆ ಬಂದು ಅನೇಕ ವರ್ಷಗಳ ಕಾಲ ತೊಣ್ಣೂರಿನ ಬಳಿಯಲ್ಲಿಯೇ ಇರುವ ಮೇಲುಕೋಟೆಯಲ್ಲಿ ನೆಲೆಸಿದರು ಎಂಬ ವಿಷಯ ಐತಿಹಾಸಿಕ ಸತ್ಯ. ಹೀಗೆ ಬಂದ ರಾಮಾನುಜಾಚಾರ್ಯರ ಜೊತೆಗೆ ಅವರ ಅನುಯಾಯಿಗಳು ಅನೇಕ ಸಂಖ್ಯೆಯಲ್ಲಿ ತಂಡೋಪತಂಡವಾಗಿ ಬಂದು ತೊಣ್ಣೂರಿನಲ್ಲಿ ನೆಲೆಸಿದರು ಎಂಬುದು ಸಂಪ್ರದಾಯವಾದರೂ ಸತ್ಯ. ಇದರಿಂದಾಗಿಯೇ ಈಗಿನ ತೊಣ್ಣೂರು (ತೊಂಡನೂರು ಅಂದರೆ, ಭಕ್ತರ ಊರು) ಎಂಬ ಹೆಸರು ಆ ಸ್ಥಳಕ್ಕೆ ಅನ್ವಯವಾಯಿತು. ತಮಿಳುನಾಡಿನಿಂದ ವಲಸೆ ಬಂದ ಶ್ರೀವೈಷ್ಣವ ಪಂಥೀಯರು ತಾವು ನಿರ್ಮಿಸಿದ ದೇವಾಲಯಗಳಿಗೆ ತಮಿಳು ಶಿಲ್ಪಿಗಳನ್ನೇ ಬಳಸಿಕೊಂಡರು. ತಮಿಳುನಾಡಿನಿಂದ ಈ ಕಾಲದಲ್ಲಿ ಅನೇಕ ಶಿಲ್ಪಿಗಳು ಕನ್ನಡನಾಡಿಗೆ ವಲಸೆ ಬಂದರಲ್ಲದೆ, ಈ ಮುಂಚೆ ಒಂದು ಶತಮಾನ ಕಾಲ ಚೋಳರ ಆಳ್ವಿಕೆಯಲ್ಲಿದ್ದ ಆಗ್ನೇಯ ಕರ್ನಾಟಕದ ವಿವಿಧ ಸ್ಥಳಗಳಲ್ಲಿ, ತಜ್ಞರಾದ ಅನೇಕ ತಮಿಳು ಶಿಲ್ಪಿಗಳು, ತಮಿಳು ಸಂಪ್ರದಾಯದ ದೇವಾಲಯ ನಿರ್ಮಾಣ ಕಾರ್ಯದಲ್ಲಿ ತೊಡಗಿಸಿಕೊಂಡಿದ್ದುದಲ್ಲದೆ ಇಲ್ಲಿಯೇ ನೆಲೆಸಿದ್ದರು ಕೂಡ. ಇವರೆಲ್ಲರ ಸಹಯೋಗದಿಂದ ರಾಮಾನುಜರ ಅನುಯಾಯಿಗಳು ತೊಣ್ಣೂರಿನಲ್ಲಿ ದೇವಾಲಯ ಕಾರ್ಯಗಳನ್ನು ಕೈಗೊಂಡು, ನಂಬಿನಾರಾಯಣ ಗುಡಿಯ ವಿಸ್ತರಣೆ (ಕ್ರಿ.ಶ. ೧೧೭೪), ಯೋಗಾನರಸಿಂಹ ದೇವಾಲಯ (ಕ್ರಿ.ಶ. ೧೧೫೨) ಮತ್ತು ಕೃಷ್ಣದೇವಾಲಯ (೧೧೫೭) ಮುಂತಾದ ದೇವಾಲಯಗಳ ನಿರ್ಮಾಣ ಮಾಡಿದರು.
ಇಡೀ ತೊಣ್ಣೂರು ನಗರ ತಮಿಳುಮಯವಾದುದರಿಂದ ಇಲ್ಲಿ ಹೊಯ್ಸಳ ಶಿಲ್ಪಿಗಳಿಗೆ ಕೆಲಸವಿಲ್ಲದಾಯಿತು. ಹೀಗಾಗಿ ಅವರು ಕ್ರಮೇಣ ತೊಣ್ಣೂರನ್ನು ತ್ಯಜಿಸಿ ಬೇರೆ ಬೇರೆ ಊರುಗಳಿಗೆ ವಲಸೆ ಹೋಗಿರಬೇಕು. ಏಕೆಂದರೆ ತೊಣ್ಣೂರಿನ ಇನ್ಯಾವುದೇ ದೇವಾಲಯಗಳಲ್ಲಿ ಹೊಯ್ಸಳ ಸಂಪ್ರದಾಯದ ಯಾವುದೇ ರೀತಿಯ ವಾಸ್ತು ಅಥವಾ ಶಿಲ್ಪ ಲಕ್ಷಣಗಳು ಪ್ರತಿಬಿಂಬಿತವಾಗಿಲ್ಲ.
ನಂಬಿನಾರಾಯಣನ ಮೂಲಗುಡಿಗೆ ಹೊಯ್ಸಳ ಇಮ್ಮಡಿ ಬಲ್ಲಾಳನ ಕಾಲದಲ್ಲಿ (ಕ್ರಿ.ಶ.೧೧೭೪) ಮಹಾಮಂಡಪ(ವೀರವಲ್ಲಾಳನ್ ಮಂಟಪ), ಅದಕ್ಕೆ ಮುಖಮಂಟಪ, ಮತ್ತು ಗುಡಿಯನ್ನು ಸುತ್ತವರೆದಂತೆ ಪ್ರಾಕಾರದ ಗೋಡೆ, ಆವೃತಮಂಟಪ ಅಥವ ಆವರಣ ಕೈಸಾಲೆ, ಹಾಗೂ ವಿಮಾನ ಪ್ರಾಸಾದಗಳು ನಿರ್ಮಾಣಗೊಂಡವು. ಈ ಎಲ್ಲಾ ವಾಸ್ತು ಭಾಗಗಳೂ ಚೋಳ-ದ್ರಾವಿಡ ಶೈಲಿಯ ನಿರ್ಮಾಣಗಳೆಂದೂ, ಅವುಗಳ ವಾಸ್ತು ಲಕ್ಷಣಗಳ ಆಧಾರದ ಮೇಲೆ ವಿವರಿಸಲಾಗಿದೆ. ಹೀಗಾಗಿ ಅವುಗಳು ನಿರ್ಮಾಣದಲ್ಲಿ ಸಂಪೂರ್ಣ ತಮಿಳು ಶಿಲ್ಪಿಗಳ ಕೈಕೆಲಸವೇ ಎಂದು ಹೇಳಬಹುದು. ತಮಿಳು ಭಾಷೆಯ ಶಾಸನಗಳು, ತಮಿಳು ಧಾರ್ಮಿಕ ಸಂಪ್ರದಾಯಗಳು, ತಮಿಳು ಜನರ ಹೆಸರುಗಳು ಎಲ್ಲವೂ ಇಲ್ಲಿಯ ಶಾಸನಗಳಲ್ಲಿ ವಿಪುಲವಾಗಿ ಕಂಡುಬರುತ್ತವೆ. ಇದರಿಂದಾಗಿ ತೊಣ್ಣೂರಿನ ನಂಬಿನಾರಾಯಣ ದೇವಾಲಯ, ಆ ಕಾಲಕ್ಕೆ ತಮಿಳರ ಅದರಲ್ಲೂ ತಮಿಳು ಶ್ರೀವೈಷ್ಣವರ ಪ್ರಬಲ ನೆಲೆಯಾಗಿತ್ತು. ಬಲ್ಲಾಳನ ಕಾಲದ ವಾಸ್ತು ನಿರ್ಮಾಣಗಳು ಗಾತ್ರದಲ್ಲಿ ಆಗಾಧವಾಗಿದ್ದರೂ, ಗುಣಮಟ್ಟದಲ್ಲಿ ತೀರಾ ಸಾಮಾನ್ಯವಾಗಿವೆ. ವಾಸ್ತು ಶೈಲಿ ಚೋಳ-ದ್ರಾವಿಡ ವಾಸ್ತು ಸಂಪ್ರದಾಯವನ್ನು ಸ್ಪಷ್ಟವಾಗಿ ಪ್ರತಿಬಿಂಬಿಸುತ್ತವೆ. ಆದರೆ ಕೆಲಸದಲ್ಲಿ ನಾಜೂಕು, ಅಂದಚೆಂದಗಳಿಲ್ಲ. ಇದರಿಂದಾಗಿ ನೇರ ರಾಜಪೋಷಣೆ, ಮಹಾಮಂಟಪ ಮತ್ತು ಒಳಪ್ರಾಕಾರದ ನಿರ್ಮಾಣದಲ್ಲಿ ಇತ್ತೇ ಎಂಬುದು ಸಂದೇಹ. ‘ವೀರವಲ್ಲಾಳನ್’ ಮಂಟಪಕ್ಕೆ ಖಾಸಗಿ ವ್ಯಕ್ತಿಯೊಬ್ಬರು ಸುವರ್ಣದಾನ ನೀಡಿದ ಶಾಸನೋಕ್ತ ವಿಷಯ ಈ ಸಂಗತಿಗೆ ಪುಷ್ಟಿ ನೀಡುತ್ತದೆ.
ನಂಬಿನಾರಾಯಣನ ಗುಡಿಯ ಹೊರಪ್ರಾಕಾರ ಕ್ರಿ.ಶ. ೧೩ನೆಯ ಶತಮಾನದ ರಚನೆ ಎನ್ನುವುದಕ್ಕೆ ಕಾರಣಗಳಿವೆ. ಏಕೆಂದರೆ ಹೊರಪ್ರಾಕಾರದ ಒಳಗಣ ವಾಹನಮಂಟಪದ ತಳಪಾದಿ ಕಲ್ಲಿನ ಮೇಲೆ, ಹೊಯ್ಸಳ ವೀರ ನರಸಿಂಹನ (ಕ್ರಿ.ಶ. ೧೨೫೩-೯೨) ಶಾಸನವೂ
[1] ಮತ್ತು ೧೪ನೆಯ ಶತಮಾನದ ಲಿಪಿಯ ಮತ್ತೊಂದು ಶಾಸನವೂ[2] ಇದೆ. ಇದರಿಂದಾಗಿ ಹೊಯ್ಸಳ ಆಳ್ವಿಕೆಯ ಕೊನೆಯ ಭಾಗದಲ್ಲಿ, ಅಂದರೆ ಕ್ರಿ.ಶ. ೧೩ನೆಯ ಶತಮಾನದ ಅಂತ್ಯದ ವೇಳೆಗೆ ಅಲ್ಲಿಯ ವಾಹನಮಂಡಪ/ಯಾಗಶಾಲೆ ಸಿದ್ಧವಾಗಿತ್ತು ಎಂದು ಹೇಳಬಹುದು. ಇದೇ ದೇವಾಲಯದ ಮುಖಮಂಟಪದ ಕಂಬದ ಮೇಲಿನ ಕ್ರಿ.ಶ. ೧೨೮೬ರ ಶಾಸನದಿಂದ[3] ಈ ವಿಚಾರ ಖಚಿತವಾಗುತ್ತದೆ. ಪ್ರಾಕಾರವಿಲ್ಲದೆ ವಾಹನ / ಯಾಗಮಂಟಪವನ್ನು ದೇವಾಲಯದ ಹೊರಭಾಗದಲ್ಲಿ ನಿರ್ಮಿಸುವುದು ಸಂಪ್ರದಾಯ ಅಲ್ಲವೆಂಬ ಮತ್ತೊಂದು ವಿಚಾರವೂ ಇಲ್ಲಿ ಗಮನಾರ್ಹ.
ಪಾತಾಳಾಂಕಣವನ್ನು ನಿರ್ಮಿಸುವ ಸಂಪ್ರದಾಯ ವಿಜಯನಗರೋತ್ತರ ಕಾಲದ ಒಂದು ಪದ್ಧತಿ. ಅದರಂತೆಯೇ ಮೈಸೂರು ಒಡೆಯರ ಕಾಲದಲ್ಲಿ ಪಾತಾಳಾಂಕಣ ನಿರ್ಮಾಣ ವಾಗಿರಬೇಕು. ಅದೇ ಕಾಲದಲ್ಲೆ ಪ್ರಾಯಶಃ ಧ್ವಜಸ್ತಂಭ (ಗರುಡಗಂಬ) ಮತ್ತು ಅದರ ಮುಂದಿನ ಸಣ್ಣ ಕಲ್ಯಾಣಿಯೂ ನಿರ್ಮಾಣವಾಗಿರಬೇಕು.
ವಿಜಯನಗರೋತ್ತರ ಕಾಲದಲ್ಲಿ ಆಡಳಿತ ನಿರ್ವಹಿಸಿದ ಮೈಸೂರು ಒಡೆಯರ ಇಮ್ಮಡಿ ಕೃಷ್ಣರಾಜ ಒಡೆಯರ ತಾಮ್ರಶಾಸನವೊಂದು ತೊಣ್ಣೂರಿನಲ್ಲಿ ದೊರೆತಿದೆ. ಕ್ರಿ.ಶ. ೧೭೨೨ಕ್ಕೆ ಸೇರುವ ಈ ಶಾಸನ ಹದಿನೈದು ತಾಮ್ರಪತ್ರಗಳನ್ನುಳ್ಳ ಅಗಾಧವಾದ ತಾಮ್ರಶಾಸನ[1]. ಆ ಕಾಲದಲ್ಲಿ ಬಹಳ ಕ್ಷೀಣ ಸ್ಥಿತಿಗೆ ಇಳಿದಿದ್ದ ತೊಣ್ಣೂರಿನ ಧಾರ್ಮಿಕ ವಾತಾವರಣವನ್ನು ಪುನರುತ್ಥಾನ ಮಾಡಲು, ಆಳುವ ಅರಸು ಇಮ್ಮಡಿ ಕೃಷ್ಣರಾಜ ಒಡೆಯರವರು ೧೧೨ ವೃತ್ತಿಗಳನ್ನು ರಚಿಸಿ, ಅವುಗಳನ್ನು ದೇಶದ ವಿವಿಧ ಭಾಗಗಳಿಂದ ಆಮಂತ್ರಿಸಿ ಕರೆತಂದ ಮೂರೂ ಪಂಥದ ಬ್ರಾಹ್ಮಣರಿಗೆ ನೀಡಿ, ಅವರುಗಳು ತೊಣ್ಣೂರಿನಲ್ಲೇ ನೆಲೆಸುವಂತೆ ಮಾಡಿ, ಅಲ್ಲಿಯ ಲಕ್ಷ್ಮಿನಾರಾಯಣ, ವಸಂತಗೋಪಾಲ (ಕೃಷ್ಣ) ದೇವಾಲಯಗಳಲ್ಲಿ ಪೂಜೆ ಪುನಸ್ಕಾರ, ರಥೋತ್ಸವಾದಿ ಕೈಂಕರ್ಯಗಳು ಮತ್ತೆ ನಡೆಯುವಂತೆ ಮಾಡಿದರು. ಪ್ರಾಯಶಃ ಆ ಕಾಲದಲ್ಲೇ ನಂಬಿನಾರಾಯಣ ಗುಡಿಯ ಪಾತಾಳಾಂಕಣವೂ ನಿರ್ಮಾಣವಾಗಿರಬಹುದಾದ ಸಾಧ್ಯತೆ ಇದೆ.

[1] ಅದೇ, ಪಾಂ. ೫೬
[2] ಅದೇ, ಪಾಂ. ೫೭
[3] ಅದೇ, ಪಾಂ. ೬೮
ತೊಣ್ಣೂರು : ೭. ವಾಸ್ತುಶಿಲ್ಪ (4)
ಕಾಲ ತೀರ್ಮಾನ  ಸಾರಾಂಶ
ಮೇಲೆ ತಿಳಿಸಿದ ಎಲ್ಲಾ ಆಧಾರಗಳು, ಸಂಗತಿಗಳು, ಅನುಮಾನ ಮುಂತಾದ ವಿಷಯಗಳಿಂದ ನಂಬಿನಾರಾಯಣ ದೇವಾಲಯದ ಬೆಳವಣಿಗೆಯ ವಿವಿಧ ಘಟ್ಟಗಳನ್ನು ಹೀಗೆ ಸಂಗ್ರಹಿಸಬಹುದು. ನಂಬಿನಾರಾಯಣನ ಮೂಲಗುಡಿ ವಿಷ್ಣುವರ್ಧನನ ಕಾಲದ ಪ್ರತಿಷ್ಠಾಪನೆ. ಇದು ಹೊಯ್ಸಳ ಶಿಲ್ಪಿಗಳಿಂದ ಹೊಯ್ಸಳ-ದ್ರಾವಿಡ ಶೈಲಿಯಲ್ಲಿ ನಿರ್ಮಾಣವಾಯಿತು. ಮೂಲತಃ ಗರ್ಭಗೃಹ, ಶುಕನಾಸ ಮತ್ತು ನವರಂಗಗಳನ್ನು ಇದು ಹೊಂದಿತ್ತು. ಅನತಿ ಕಾಲದಲ್ಲಿಯೆ ತಮಿಳು ಶ್ರೀವೈಷ್ಣವ ಪಂಥೀಯರಿಂದ ಮೂಲಗುಡಿಯ ಬಲ ಹಿಂಭಾಗದಲ್ಲಿ ಶ್ರೀಲಕ್ಷ್ಮಿ ದೇವಿಯ ದೇವಾಲಯವು, ಚೋಳ-ದ್ರಾವಿಡ ಶೈಲಿಯಲ್ಲಿ, ತಮಿಳು ಶಿಲ್ಪಿಗಳಿಂದ ನಿರ್ಮಾಣಗೊಂಡಿತು. ಈ ಗುಡಿಗೆ ವಿಷ್ಣುವರ್ಧನನ ಪ್ರಧಾನಿ ಸುರಿಗೆಯ ನಾಗಯ್ಯನು ತಮ್ಮ ಸ್ವಾಮಿಯ ಅಣತಿಯ ಮೇರೆಗೆ, ಗುಡಿಯ ಮುಂಭಾಗದಲ್ಲಿ ಮಂಟಪ (ಓಲಗಶಾಲೆ) ಒಂದನ್ನು ನಿರ್ಮಿಸಿದನು. ತದನಂತರ ಕ್ರಿ.ಶ. ೧೧೭೪ರ ವೇಳೆಗೆ, ಇಮ್ಮಡಿ ವೀರಬಲ್ಲಾಳನ ಕಾಲದಲ್ಲಿ. ನಂಬಿನಾರಾಯಣನ ಗುಡಿಗೆ, ಮಹಾಮಂಟಪ (ವೀರಬಲ್ಲಾಳನ್ ಮಂಡಪ), ಆವೃತಮಂಟಪ, ಪ್ರಾಕಾರ, ಮಾಲಿಕಾ ಮತ್ತು ಮುಖಮಂಟಪ ನಿರ್ಮಾಣವಾಯಿತು. ಈ ಎಲ್ಲಾ ಭಾಗಗಳು, ತಮಿಳು ಶಿಲ್ಪಿಗಳಿಂದ, ಚೋಳ-ದ್ರಾವಿಡ ಶೈಲಿಯಲ್ಲಿ ನಿರ್ಮಾಣಗೊಂಡವು. ಅದೇ ಕಾಲದಲ್ಲಿ ನಂಬಿನಾರಾಯಣ ಗುಡಿಗೆ ಇಟ್ಟಿಗೆ ಗಾರೆಯ ವಿಮಾನ ಪ್ರಾಸಾದವು ನಿರ್ಮಾಣವಾಗಿರಬೇಕು. ಇದಾದನಂತರ ೧೩ನೆಯ ಶತಮಾನದ ಅಂತ್ಯದ ವೇಳೆಗೆ ಲಕ್ಷ್ಮಿದೇವಾಲಯವನ್ನು ಆವರಿಸಿದಂತೆ, ಹೊರ ಪ್ರಾಕಾರ, ದ್ವಾರಮಂಟಪ, ದ್ವಾರ ಮುಖಮಂಡಪ, ಯಾಗಶಾಲೆ ಅಥವಾ ವಾಹನಮಂಟಪಗಳು ನಿರ್ಮಾಣವಾದವು. ತದನಂತರ ಮೈಸೂರು ಒಡೆಯರ (ಕ್ರಿ.ಶ. ೧೭೨೨) ಕಾಲದಲ್ಲಿ ಹೊರ ಆವರಣದೊಳಗಣ ಪಾತಾಳಾಂಕಣ, ಧ್ವಜ (ಗರುಡ) ಸ್ತಂಭ, ಕಲ್ಯಾಣಿ ಮುಂತಾದವು ನಿರ್ಮಾಣವಾದವು.
ಯೋಗಾನರಸಿಂಹ ದೇವಾಲಯ
ನಂಬಿನಾರಾಯಣನ ಗುಡಿಗೆ ವಾಯವ್ಯಕ್ಕೆ ಸುಮಾರು ಒಂದು ಫರ್ಲಾಂಗ್ ದೂರದಲ್ಲಿ ಇರುವ ಬೆಟ್ಟದ ಸಾಲಿನ ಸ್ವಲ್ಪ ಎತ್ತರವಾದ ಪಾದಪ್ರದೇಶದಲ್ಲಿ ಈ ದೇವಾಲಯವು ನಿರ್ಮಿತವಾಗಿದೆ(ನೋಡಿ: ಚಿತ್ರ‑೧೫). ದೇವಾಲಯದ ಪ್ರವೇಶ ದ್ವಾರದ ಬಲಭಾಗದ ಗೋಡೆಯ ಮೇಲಿನ ಕ್ರಿ.ಶ. ೧೧೫೨ ಶಾಸನದಿಂದ
[2] ಈ ದೇವಾಲಯವು ಯಾದವನಾರಾಯಣ ಚತುರ್ವೇದಿಮಂಗಲದಲ್ಲಿ ಚೊಕ್ಕಾಂಡೈ ಪೆರ್ಗಡೆ ಎಂಬುವನಿಂದ ನಿರ್ಮಿತವಾಯಿತೆಂದು ತಿಳಿದು ಬರುತ್ತದೆ. ಶಾಸನಗಳು ಈ ದೇವಾಲಯವನ್ನು ‘ಗುಡ್ಡದ ಮೇಲಿನ ಸಿಂಗಪ್ಪೆರುಮಾಳ್’ ದೇವಾಲಯವೆಂದು ಹೆಸರಿಸಿದೆ.
ದೇವಾಲಯವು ತಳವಿನ್ಯಾಸದಲ್ಲಿ ಗರ್ಭಗೃಹ(೮’x೮’), ಶುಕನಾಸ ಅಥವಾ ಅರ್ಧಮಂಟಪ (೧೫’x೧೪’) ಮತ್ತು ನವರಂಗ/ಗೂಢಮಂಟಪ(೨೯’x೩೮’)ಗಳನ್ನು ಹೊಂದಿದೆ(ಅಂದಾಜಿನ ಅಳತೆಗಳು). ನವರಂಗದ ಮುಂಭಾಗದಲ್ಲಿ ನಾಲ್ಕು ಕಂಬಗಳ ಮುಖಮಂಟಪವಿದೆ. ನವರಂಗದಲ್ಲಿ ನಾಲ್ಕು ಕಂಬಗಳ ನಾಲ್ಕು ಸಾಲುಗಳಿದ್ದು, ಒಟ್ಟು ಹದಿನಾರು ಕಂಬಗಳಿವೆ. ಈ ಕಂಬಗಳು ಹಜಾರವನ್ನು ಉದ್ದವಾದ ಐದು ಅಂಕಣಗಳನ್ನಾಗಿ ವಿಭಜಿಸಿವೆ. ಇವುಗಳಲ್ಲಿ ಇಕ್ಕೆಲದ ಕೊನೆಯ ಅಂಕಣವನ್ನು ಮತ್ತು ಕೊನೆಯ ಕಂಬದ ಸಾಲನ್ನು ಗುಡಿಯ ಇಕ್ಕೆಲಗಳಲ್ಲಿ ಮುಂದುವರಿಸಿ, ಹಿಂಭಾಗದಲ್ಲಿ ಕೂಡಿಸಿ, ಗಡಿಯ ಸುತ್ತಲೂ ಒಂದಂಕಣ ಆಳದ ಪ್ರದಕ್ಷಿಣ ಕೈಸಾಲೆಯನ್ನು ನಿರ್ಮಿಸಿದ್ದಾರೆ(ನೋಡಿ: ಚಿತ್ರ‑೧೬). ನವರಂಗದ ಸುತ್ತಲಿನ ಗೋಡೆ, ಕೈಸಾಲೆಯ ಹಿಂಬದಿಯ ಗೋಡೆಯಾಗಿ ಮುಂದುವರೆದು ಗುಡಿಯನ್ನು ಸುತ್ತಲೂ ಆವರಿಸಿದೆ(೭೦’x೨೯’). ನವರಂಗದ ಮೇಲ್ಛಾವಣಿ, ಪ್ರದಕ್ಷಿಣ ಕೈಸಾಲೆಯ ಛಾವಣಿಯಾಗಿ ಮುಂದುವರಿದಿದೆ. ಗುಡಿಯ ಭಿತ್ತಿಯ ಕಪೋತ ಮತ್ತು ಪ್ರದಕ್ಷಿಣ ಕೈಸಾಲೆಯ ಕಪೋತ ಒಂದೇ ಮಟ್ಟದಲ್ಲಿದ್ದು, ಅವುಗಳ ನಡುವಿನ ಅಂತರ ಬಹಳ ಕಡಿಮೆಯಿದೆ. ಇದರಿಂದಾಗಿ ಗುಡಿಗೆ ಒಂದು ರೀತಿಯ ರಕ್ಷಣೆ ದೊರಕುವುದಾದರೂ, ಗಾಳಿ ಬೆಳಕಿನ ದೃಷ್ಟಿಯಿಂದ ಇದು ಅಷ್ಟು ಉಚಿತವಾದ ವಿನ್ಯಾಸವಲ್ಲ. ಆದರೆ ಈ ರೀತಿಯ ರಚನೆ ಆ ಕಾಲದ ಬಹಳಷ್ಟು ಚೋಳ ನಿರ್ಮಿತ ದೇಗುಲಗಳಲ್ಲಿ ಕಂಡುಬಂದಿದ್ದು, ಈ ರೀತಿಯ ವಿನ್ಯಾಸ ಆ ಕಾಲಕ್ಕೆ ಹಾಗೂ ಅಭಿರುಚಿಗೆ ತಕ್ಕುದಾಗಿತ್ತೆಂಬುದರಲ್ಲಿ ಸಂದೇಹವಿಲ್ಲ.
ಈ ಸಂಬಂಧದಲ್ಲಿ ಚೋಳ ದೇವಾಲಯಗಳ ವಾಸ್ತು ರಚನೆಯ ಕೆಲವು ವಿಶೇಷ ವಿವರಗಳನ್ನು ಹೇಳುವುದು ಸೂಕ್ತ. ಚೋಳ ದೇವಾಲಯಗಳು, ಕೆಲವೊಂದನ್ನು ಬಿಟ್ಟು, ಸಾಧಾರಣವಾಗಿ ನಿರಂಧರ ದೇವಾಲಯಗಳು. ಹೀಗಾಗಿ ಚೋಳ ಶಿಲ್ಪಿಗಳು, ಪ್ರದಕ್ಷಿಣಪಥವಾಗಿ ಗುಡಿಯಸುತ್ತಲೂ ಪ್ರಾಕಾರವನ್ನು ನಿರ್ಮಿಸುವಾಗ ಸಾಕಷ್ಟು ವಿಸ್ತಾರವಾಗಿ ಅಂಗಳವನ್ನು ಉಳಿಸಿ, ಪ್ರದಕ್ಷಿಣೆಗೆ ಅವಕಾಶ ಕಲ್ಪಿಸಿಕೊಡುತ್ತಿದ್ದರು (ನಂಬಿನಾರಾಯಣ ಗುಡಿ ಮತ್ತು ಕೃಷ್ಣ ದೇವಾಲಯ, ತೊಣ್ಣೂರು). ಸ್ಥಳಾವಕಾಶ ಕಡಿಮೆಯಿದ್ದರೆ, ಮಾಲಿಕಾ ಅಥವಾ ಪ್ರಾಕಾರಮಂಟಪವನ್ನು ಗುಡಿಗೆ ತೀರ ಸಮೀಪ ನಿರ್ಮಿಸಿ, ಗಾಳಿ ಬೆಳಕಿಗಾಗಿ ಸ್ವಲ್ಪಮಾತ್ರ ಅಂತರವನ್ನು ಉಳಿಸಿ ನಿರ್ಮಿಸುತ್ತಿದ್ದರು. ಈ ರೀತಿಯ ನಿರ್ಮಾಣಗಳು ಆಗ್ನೇಯ ಕರ್ನಾಟಕದಲ್ಲಿ ಸಾಕಷ್ಟು ಸಂಖ್ಯೆಯಲ್ಲಿವೆ.
ನವರಂಗದ ನಿರ್ಮಾಣವೂ ಸಹ ಚೋಳ ದೇವಾಲಯಗಳಲ್ಲಿ ಬೇರೆ ರೀತಿಯಾಗಿ ಇರುತ್ತದೆ. ಮೂಲ ದೇಗುಲವೆಂದರೆ ಗರ್ಭಗೃಹ, ಅಂತರಾಳ (ಐಚ್ಛಿಕ) ಅಥವಾ ಅರ್ಧಮಂಟಪ ಇವಿಷ್ಟೆ. ಪ್ರದಕ್ಷಿಣಪಥ ಸಾಮಾನ್ಯವಾಗಿ ಹೊರಾವರಣವೇ ಆಗಿರುತ್ತದೆ. ಅರ್ಧಮಂಟಪ ವೆನ್ನುವುದು ಗರ್ಭಗೃಹದಷ್ಟೇ ಅಥವಾ ಸ್ವಲ್ಪ ಕಡಿಮೆ ಅಗಲವಾಗಿ ಮತ್ತು ಇನ್ನೂ ಹೆಚ್ಚು ಉದ್ದವಾಗಿ ಇರುವ ಸಣ್ಣ ಹಜಾರ. ಇದರಲ್ಲಿ ಕಂಬಗಳಿರುವುದಿಲ್ಲ. ಮುಂಭಾಗದಲ್ಲಿ ದ್ವಾರವಿರುತ್ತದೆ. ಇದೇ ದೇಗುಲದ ಹಜಾರವೂ ಸಹ. ಅರ್ಧಮಂಟಪಕ್ಕಾಗಲಿ, ಅಥವಾ ಅಂತರಾಳವಿದ್ದರೆ ಅದಕ್ಕಾಗಲಿ ಜಾಲಂಧ್ರಗಳಿರುವುದಿಲ್ಲ. ಇವು ತೀರಾ ಕಿರಿದಾದ ಹಜಾರಗಳಾಗಿರುವುದರಿಂದ ಇವುಗಳಿಗೆ ಮುಖ್ಯದ್ವಾರದಿಂದಲೆ ಗಾಳಿ ಬೆಳಕುಗಳ ಪ್ರವೇಶ.
ಅರ್ಧಮಂಟಪದ ಮುಂಭಾಗದಲ್ಲಿ, ಅದಕ್ಕೆ ಹೊಂದಿಕೊಂಡಂತೆ ಅಥವಾ ಸ್ವಲ್ಪ ಅಂತರದಲ್ಲಿ, ದೇವಾಲಯದ ಅಕ್ಷರೇಖೆಗೆ ಅಡ್ಡಲಾಗಿ, ವಿಶಾಲವಾದ, ಕಂಬಗಳನ್ನು ಹೊಂದಿರುವ ಒಂದು ಮಂಟಪವನ್ನು ಕಟ್ಟುತ್ತಾರೆ. ಇದಕ್ಕೆ ಗೂಢಮಂಟಪವೆನ್ನುತ್ತಾರೆ. ಕಾರಣ, ಇದು ಸುತ್ತಲೂ ಗೋಡೆಯಿಂದ ಆವೃತವಾಗಿರುತ್ತದೆ. ಇದರ ಮುಂದಿನ ಗೋಡೆಯಲ್ಲಿ ದೇವಾಲಯದ ಪ್ರವೇಶದ್ವಾರ ಹಾಗೂ ಮುಖಮಂಟಪವಿರುತ್ತದೆ. ಪಾರ್ಶ್ವದ ಗೋಡೆಗಳು ದೇವಾಲಯದ ಇಕ್ಕೆಲಗಳಲ್ಲಿ ಮುಂದುವರೆದು ಗುಡಿಯ ಹಿಂಭಾಗದಲ್ಲಿ ಕೂಡಿಕೊಳ್ಳುತ್ತವೆ, ಹಾಗೆಯೇ ಗುಡಿಗೆ ಆಯತಾಕಾರದ ಪ್ರಾಕಾರವನ್ನು ಒದಗಿಸುತ್ತದೆ. ಪ್ರಾಕಾರಗೋಡೆಯ ಒಳಮುಖದಲ್ಲಿ  ಅದಕ್ಕೆ ಸೇರಿಕೊಂಡಂತೆ ಮುಂದೆ ಕಂಬಗಳ ಸಾಲಿರುವ ಕೈಸಾಲೆಯಿರುತ್ತದೆ. ಇದನ್ನು ಮಾಲಿಕಾ ಅಥವಾ ಆವೃತಮಂಟಪವೆನ್ನುತ್ತಾರೆ. ಈ ಕೈಸಾಲೆಯು ಒಂದಂಕಣ ಅಥವಾ ಎರಡಂಕಣ ಆಳದ ಕೈಸಾಲೆಯಾಗಿರಬಹುದು. ಈ ಕೈಸಾಲೆ ಗೂಢಮಂಟಪದ ಹೊರಸುತ್ತಿನ ಅಂಕಣದ ಮುಂದುವರಿಕೆಯೆ ಆಗಿರುತ್ತದೆ. ಪ್ರದಕ್ಷಿಣ ಕೈಸಾಲೆ ಗುಡಿಗೆ ತೀರಾ ಸಮೀಪವಾಗಿ ನಿರ್ಮಿತವಾಗಿದ್ದರೆ, ಗೂಢಮಂಟಪ ಮತ್ತು ಪ್ರದಕ್ಷಿಣ ಕೈಸಾಲೆಯು ಒಂದೇ ವಾಸ್ತು ನಿರ್ಮಾಣವಾಗಿ ಕೂಡಿಕೊಂಡಿರುತ್ತವೆ. ಇವುಗಳ ನೆಲಮಟ್ಟವೂ ಒಂದೇ ಆಗಿದ್ದು, ಗೂಢಮಂಟಪದ ನೆಲದ ಮುಂದುವರಿದ ಭಾಗವೇ ಆಗಿರುತ್ತದೆ. ಇದರ ಛಾವಣಿಯೂ ಸಹ ಗುಡಿಯ ಛಾವಣಿಗೆ ಅತಿ ಸಮೀಪವಾಗಿರುವುದರಿಂದ ಬಿಸಿಲು ಮಳೆಯಿಂದ ರಕ್ಷಣೆ ಇರುತ್ತದೆ. ಆದರೆ ಯಾವುದೇ ಕಾರಣಕ್ಕೂ ಪ್ರದಕ್ಷಿಣ ಕೈಸಾಲೆಯ ಅಧಿಷ್ಠಾನ ಮತ್ತು ಮೂಲಗುಡಿಯ ಅಧಿಷ್ಠಾನ ಕೂಡಿಕೊಂಡಿರುವುದಿಲ್ಲ. ಅವೆರಡು ಎಷ್ಟೇ ಸಮೀಪವಿದ್ದರೂ, ಎರಡಕ್ಕೂ ಪ್ರತ್ಯೇಕವಾದ ಅಧಿಷ್ಠಾನಗಳನ್ನೇ ಕಟ್ಟಿರುತ್ತಾರೆ.
ಒಂದು ಪಕ್ಷ ಗುಡಿಯ ಸುತ್ತಲೂ ಅಂಗಳವನ್ನು ಉಳಿಸಿ ಪ್ರಾಕಾರ ಮತ್ತು ಅದರ ಒಳ ಕೈಸಾಲೆ ಮಂಟಪವನ್ನು ನಿರ್ಮಿಸಿದ್ದರೆ, ಗೂಢಮಂಟಪದ ಒಳ ಕೈಸಾಲೆ ಹಾಗೂ ಅಂಗಳವನ್ನು ಬೇರ್ಪಡಿಸುವ ಗೋಡೆಯನ್ನು ನಿರ್ಮಿಸಿ, ಗೂಢಮಂಟಪದಿಂದ ಅಂಗಳಕ್ಕೆ, ಪ್ರವೇಶದ್ವಾರವನ್ನು ಗುಡಿಯ ಇಕ್ಕೆಲಗಳಲ್ಲೂ ನಿರ್ಮಿಸಿರುತ್ತಾರೆ(ನಂಬಿನಾರಾಯಣ ಗುಡಿ). ಅಂತಹ ಸಂದರ್ಭಗಳಲ್ಲಿ, ಗೂಢಮಂಟಪವು ಸಂಪೂರ್ಣವಾಗಿ ಮುಚ್ಚಿದ ನವರಂಗ/ಹಜಾರವೆನಿಸುತ್ತದೆ. ದೇವಾಲಯದ ಅಕ್ಷರೇಖೆಯ ಮೇಲೆ ಮುಖ್ಯದ್ವಾರ ಹಾಗೂ ಗುಡಿಯ ಇಕ್ಕೆಲಗಳ ಅಂಗಳಕ್ಕೆ ಪ್ರವೇಶದ್ವಾರಗಳಿರುತ್ತವೆ. ಈ ಲಕ್ಷಣದ ವಾಸ್ತು ರೂಪಗಳು ಚೋಳಾಕ್ರಮಿತ ಅಥವಾ ಚೋಳಶೈಲಿ ಪ್ರಭಾವಿತ ಕರ್ನಾಟಕದ ಪ್ರದೇಶಗಳಲ್ಲಿ ವಿಫುಲ ಸಂಖ್ಯೆಯಲ್ಲಿ ದೊರೆತಿವೆ.
ಕರ್ನಾಟಕದಲ್ಲಿನ ಚೋಳದೇವಾಲಯಗಳ ಕೆಲವು ವಿಶೇಷ ಲಕ್ಷಣಗಳ ಪರಿಚಯದ ನಂತರ ಮತ್ತೆ ಯೋಗಾನರಸಿಂಹ ದೇಗುಲದ ವಿವರಣೆಗೆ ಬರೋಣ. ಪ್ರಸ್ತುತ ದೇವಾಲಯದ ಗರ್ಭಗೃಹ ಚತುರಶ್ರಾಕಾರದ ಕೊಠಡಿ. ಮಧ್ಯಭಾಗದಲ್ಲಿ ಎತ್ತರವಾದ ಪೀಠದಮೇಲೆ ಯೋಗಾನರಸಿಂಹನ ಆಸೀನಮೂರ್ತಿ ಪ್ರತಿಷ್ಠಿಸಲಾಗಿದೆ. ವಿಗ್ರಹದ ಎತ್ತರ ಸುಮಾರು ನಾಲ್ಕು ಅಡಿಗಳು. ಇದು ರಾಮಾನುಜಾಚಾರ್ಯರ ಪ್ರತಿಷ್ಠೆ ಎಂದು ಪ್ರತೀತಿ. ಇದ್ದರೂ ಇರಬಹುದು. ಏಕೆಂದರೆ  ಈ ದೇವಾಲಯದ ಅತ್ಯಂತ ಪ್ರಾಚೀನ ಶಾಸನ ಕ್ರಿ.ಶ. ೧೧೫೨ರದು. ಇದು ದೇವಾಲಯದ ಮಹಾದ್ವಾರದ ಪಕ್ಕದಲ್ಲಿ, ಗೂಢಮಂಟಪದ ಹೊರಗೋಡೆಯ ಮೇಲಿದೆ. ಶಾಸನದ ಪ್ರಕಾರ ಚೊಕ್ಕಾಂಡೈ ಪೆರ್ಗಡೆ ನಿರ್ಮಿಸಿದ್ದ ಈ ನರಸಿಂಹ ದೇಗುಲಕ್ಕೆ  ಕ್ರಿ.ಶ. ೧೧೫೨ರಲ್ಲಿ ದಾನ ನೀಡಲಾಯಿತೆಂದು ತಿಳಿದು ಬರುತ್ತದೆ. ಆದ್ದರಿಂದ ಕ್ರಿ.ಶ. ೧೧೫೨ಕ್ಕೆ ಮುಂಚೆ ರಾಮಾನುಜ ಪ್ರತಿಷ್ಠೆಯೆನಿಸಿದ ಈ ಗುಡಿ ಇಲ್ಲಿದ್ದಿರಬೇಕು. ಅಲ್ಲದೇ ಈ ಗುಡಿಯಲ್ಲೇ ಇರುವ ಮತ್ತೊಂದು ಪ್ರಬಲ ಆಧಾರವೆಂದರೆ ಗೂಢಮಂಟಪದ ಈಶಾನ್ಯ ಮೂಲೆಯಲ್ಲಿನ ಒಂದು ಕೊಠಡಿಯಲ್ಲಿನ ಒಂದು ಕೋಷ್ಟದಲ್ಲಿ ರಾಮಾನುಜಾಚಾರ್ಯರ ಆಸೀನ ಮೂರ್ತಿಯಿದೆ(ನೋಡಿ: ಚಿತ್ರ‑೧೭). ಇದು ಗಾರೆಗಚ್ಚಿನ ಶಿಲ್ಪ. ರಾಮಾನುಜರು ಏಳು ಹೆಡೆಗಳ ವಾಸುಕಿಯ ಅಡಿಯಲ್ಲಿ ವ್ಯಾಖ್ಯಾನ ಮುದ್ರೆಯಲ್ಲಿ, ಪದ್ಮಾಸನಾಸೀನರಾಗಿ ಕುಳಿತಿರುವಂತೆ ಚಿತ್ರಿಸಲಾಗಿದೆ. ಏನೇ ಆಗಲಿ ನರಸಿಂಹನ ಮೂರ್ತಿ ಮಾತ್ರ ಮೂಲ ಚೋಳ ಶಿಲ್ಪವಾಗಿದೆ. ಯೋಗಾನರಸಿಂಹನು ಚತುರ್ಬಾಹುವಾಗಿದ್ದಾನೆ. ಮೇಲಿನ ಬಲಗೈ ಚಕ್ರವನ್ನು ಮತ್ತು ಎಡಗೈ ಶಂಖವನ್ನು ಹಿಡಿದಿದೆ. ಈ ಲಾಂಛನಗಳು ಬಹಳ ಪ್ರಧಾನವಾಗಿ ಕಾಣುವಂತೆ ಚಿತ್ರಿಸಲಾಗಿದೆ. ಎರಡೂ ಕೈಗಳು ನೇರವಾಗಿ, ಯೋಗಪಟ್ಟದಿಂದ ಬಂಧಿಸಿರುವ ಎತ್ತಿದ ಮಂಡಿಗಳ ಆಸರೆಯ ಮೇಲೆ ಇವೆ. ಶಿಲ್ಪಕ್ಕೆ ಎತ್ತರವಾದ ಹಾಗೂ ಚೂಪಾದ ಕಿರೀಟವಿದೆ. ಕರಂಡ ಮುಕುಟ ವಲ್ಲದಿದ್ದರೂ ಸ್ವಲ್ಪ ಮಟ್ಟಿಗೆ ಅದೇ ರೀತಿಯಿದೆ. ಶಂಖ ಚಕ್ರಗಳನ್ನೂ, ಮೂರ್ತಿಯ ಕಿವಿಗಳ ಭಾಗವನ್ನೂ ಕೂಡಿಸುವಂತೆ, ಬಾಗಿದ  ‘ಪ್ರಭಾವಳಿ’ಯಾಕಾರದ ಆಧಾರ ಪಟ್ಟಿಯನ್ನು ಕಡೆಯಲಾಗಿದೆ. ಶಿಲ್ಪದ ಕಂಡರಣೆಯಲ್ಲಿ ಚೋಳ ಶಿಲ್ಪ ಲಕ್ಷಣಗಳು ಪ್ರಧಾನವಾಗಿದ್ದರೂ ಅಲಂಕರಣೆಯ ದೃಷ್ಟಿಯಿಂದ ನೋಡಿದಾಗ, ಅಲಂಕರಣೆಯು ಸ್ವಲ್ಪ ಹೆಚ್ಚೆನಿಸುವುದು. ಕಿರೀಟದ, ಲಾಂಛನಗಳ, ಆಭರಣಗಳ, ಯೋಗಪಟ್ಟಿಯ ಕೆತ್ತನೆಯಲ್ಲಿ ಸೂಕ್ಷ್ಮತೆಯಿದೆ ಹಾಗೂ ವಿವರಗಳು ವಿಫುಲವಾಗಿವೆ. ಮುಖ ಸಿಂಹದ್ದಾದರೂ ಭಯಂಕರವೆನಿಸುವುದಿಲ್ಲ. ಈ ಲಕ್ಷಣಗಳು ಹೊಯ್ಸಳ ಶಿಲ್ಪ ಶೈಲಿಯ ಲಕ್ಷಣಗಳನ್ನು ನೆನಪಿಸುತ್ತವೆ.
ಗರ್ಭಗೃಹ ಮತ್ತು ಅರ್ಧಮಂಟಪದ ಒಳಭಾಗದಲ್ಲಿ ಯಾವುದೇ ವಾಸ್ತು ವಿಶೇಷತೆಯಿಲ್ಲ. ಅರ್ಧಮಂಟಪದ ಬಾಗಿಲುವಾಡ ಸಾಧಾರಣ ರೀತಿಯ ಮಿತಾಲಂಕರಣದ ಕೃತಿ. ಗೂಢಮಂಟಪ ಸ್ವಲ್ಪ ತಗ್ಗಾದ ಹಜಾರ. ಇಲ್ಲಿನ ಕಂಬಗಳ ದಿಂಡಿನ ಎತ್ತರ ಸುಮಾರು ಆರು ಅಡಿಗಳು. ಪ್ರದಕ್ಷಿಣ ಕೈಸಾಲೆಯವೂ ಸೇರಿದಂತೆ ಇಲ್ಲಿ ಒಟ್ಟು ಇಪ್ಪತ್ತಾರು ಕಂಬಗಳಿವೆ. ಎಲ್ಲವೂ ಒಂದೇ ರೀತಿಯ ರಚನೆಯನ್ನು ಹೊಂದಿವೆ. ಯಾವುದಕ್ಕೂ ಪೀಠವಿಲ್ಲ. ದಿಂಡನ್ನು ನೇರವಾಗಿ ನೆಲದ ಚಪ್ಪಡಿಗಳ ಮೇಲೆ ಕೂರಿಸಲಾಗಿದೆ. ಚೌಕಟ್ಟಾದ ಬುಡ, ಮೇಲೆ ಅತಿ ಸ್ವಲ್ಪ ಮಾತ್ರ ಅಷ್ಟಮುಖ, ನಂತರ ಪೂರ್ತಿಯಾಗಿ ಉರುಳೆ ದಿಂಡು. ಈ ರೀತಿ ದಿಂಡನ್ನುಳ್ಳ ಕಂಬಗಳನ್ನು ವಾಸ್ತು ಗ್ರಂಥಗಳಲ್ಲಿ ನಿರವಯವ ‘ಶುಂಡುಪಾದ’[3] ಸ್ತಂಭಗಳೆಂದು ಕರೆದಿದ್ದಾರೆ. ನೇರವಾಗಿ ದುಂಡಾಗಿ ಈ ಕಂಬದ ದಿಂಡು ಇರುವುದರಿಂದ ಇದಕ್ಕೆ ಈ ಹೆಸರು. ದಿಂಡಿನ ಮೇಲೆ ಚೋಳ ರೀತಿಯ ಆಧಾರ ಪೋತಿಕೆಗಳನ್ನು ಕಾಣಬಹುದು. ಪೋತಿಕೆಯ ಎರಡೂ ಚಾಚುಗಳ ಕೆಳಭಾಗ ಓರೆಯಾಗಿ ಕತ್ತರಿಸಿ, ಮಧ್ಯದಲ್ಲಿ ಚೌಕ-ಗುಬುಟನ್ನು ಉಳಿಸಲಾಗಿದೆ. ಸ್ವಲ್ಪ ಅಲಂಕರಣೆಗಾಗಿ ಸಣ್ಣ ಪುಟ್ಟ ಪಟ್ಟಿಗಳನ್ನು ಕೊರೆಯಲಾಗಿದೆ. ಪೋತಿಕೆಗಳ ಮೇಲೆ ತೊಲೆ (ಉತ್ತರಾ) ಮತ್ತು ಅದರ ಮೇಲೆ ಛಾವಣಿ (ವಿತಾನ) ಇದೆ. ಛಾವಣಿ ಸಮತಟ್ಟದ್ದಾಗಿದೆ. ತೊಲೆಯ ಇಕ್ಕೆಲಗಳಲ್ಲಿ ಸಣ್ಣಸಣ್ಣ ವಾಜನಗಳ (ಪಟ್ಟಿಗಳ) ಅಲಂಕರಣವಿದೆ.
ಏರುವಿನ್ಯಾಸದಲ್ಲಿ ಮೂಲ ಗುಡಿಯನ್ನು ಪಾದಬಂಧ ಅಧಿಷ್ಠಾನದ ಮೇಲೆ ನಿರ್ಮಿಸಿದ್ದಾರೆ(ನೋಡಿ: ಚಿತ್ರ‑೧೮). ಅಧಿಷ್ಠಾನದಲ್ಲಿ ಉಪಾನ, ಜಗತಿ, ತ್ರಿಪಟ್ಟಕುಮುದ, ಗಳ, ಮಹಾಪಟ್ಟಿ(ಪಟ್ಟಿಕಾ), ಗಳ ಮತ್ತು ಪ್ರತಿಗಳಿವೆ. ಅಧಿಷ್ಠಾನದಲ್ಲಿ ಮಹಾಪಟ್ಟಿಯ ಮೇಲೆ ಮತ್ತು ಕೆಳಗೆ ಒಂದೊಂದು ಗಳವನ್ನು ನೀಡುವ ಸಂಪ್ರದಾಯ, ಚೋಳ ವಾಸ್ತುವಿನಲ್ಲಿ ೧೨ನೆಯ ಶತಮಾನದ ಮಧ್ಯಭಾಗದಲ್ಲಿ ಪ್ರಾರಂಭವಾಗುವ ಒಂದು ಲಕ್ಷಣ. ಈ ರೀತಿಯ ಗಳದ್ವಯ ನಂಬಿನಾರಾಯಣನ ಗುಡಿಯ ಪಾರ್ಶ್ವದ ಶ್ರೀಲಕ್ಷ್ಮಿದೇವಿಯ ಗುಡಿಯಲ್ಲಿ ಕಾಣಬರದಿರುವುದು ಗಮನಾರ್ಹ.
ಗೂಢಮಂಟಪದ ಏರು ವಿನ್ಯಾಸ ತಿಳಿಯುವುದಕ್ಕೆ ಸಾಧ್ಯವಿಲ್ಲ. ಕಾರಣ ಇದು ಸುತ್ತಲೂ ಪ್ರಾಕಾರದ ಗೋಡೆಯಿಂದ ಆವೃತವಾಗಿದೆ. ಪ್ರದಕ್ಷಿಣ ಕೈಸಾಲೆಯನ್ನು ಮಾತ್ರ ಸಾಧಾರಣ ಮಂಚಬಂಧ ಉಪಪೀಠದ ಮೇಲೆ ನಿರ್ಮಿಸಿದ್ದಾರೆ. ಇದೂ ಅರ್ಧಂಬರ್ಧ ಮುಚ್ಚಿ ಹೋಗಿದೆ. ಈ ಕೈಸಾಲೆಯ ಕಪೋತ ಅತೀ ಸಾಧಾರಣವಾದ ಮುಂಚಾಚಿತ ಚಪ್ಪಡಿ ಅಷ್ಟೆ.
ಅಧಿಷ್ಠಾನದ ಕೆತ್ತನೆಯಲ್ಲಿ ಸ್ಪಷ್ಟತೆ ಮತ್ತು ನಿಖರತೆ ಎದ್ದು ಕಾಣುತ್ತದೆ. ಅಚ್ಚುಕಟ್ಟಾಗಿ ನಿರ್ಮಿತವಾಗಿರುವ ಗುಡಿಯ ಭಿತ್ತಿಯ ಹೊರ ಅಂಚು ನೇರವಾಗಿದ್ದು, ಗರ್ಭಗೃಹ ಮತ್ತು ಅರ್ಧಮಂಟಪ ಕೂಡುವ ಜಾಗದಲ್ಲಿ ಸ್ವಲ್ಪ ಭಾಗ ಮಾತ್ರ ಹಿನ್‌ಸರಿದಿದೆ. ಭಿತ್ತಿಯ ಅಲಂಕರಣೆಯಲ್ಲಿ ನಿರ್ದಿಷ್ಟ ಅಂತರಗಳಲ್ಲಿ ಭಿತ್ತಿಪಾದಗಳಿವೆ. ಭಿತ್ತಿಪಾದಗಳು ಚೋಳ ಸಂಪ್ರದಾಯದ್ದಾಗಿದೆ. ಚೌಕಟ್ಟಾದ (ಬ್ರಹ್ಮಕಾಂತ) ದಿಂಡು, ಮೇಲೆ ‘ದಾನಿ’, ಕುಂಭ, ಮಂಡಿ, ಫಲಕ ಮತ್ತು ಪೋತಿಕಾ ಇವಿಷ್ಟೂ ಇವೆ. ದಿಂಡಿನ ಮೇಲಿನ ‘ದಾನಿ’ಯ ಅಲಂಕರಣ ಈ ಮೊದಲು ನಂಬಿನಾರಾಯಣನ ಗುಡಿಯ ವಿವರಣೆಯಲ್ಲಿ ಉಲ್ಲೇಖಿಸಿದಂತೆ ಚೋಳ ವಾಸ್ತು ಸಂಪ್ರದಾಯವನ್ನು ಪ್ರತಿನಿಧಿಸುತ್ತದೆ.
ಗರ್ಭಗೃಹದ ಭಿತ್ತಿಯ ಮೂರು ಹೊರಮುಖಗಳ ಮಧ್ಯದಲ್ಲಿ ಮತ್ತು ಅರ್ಧಮಂಟಪದ ಎರಡೂ ಪಾರ್ಶ್ವ ಭಿತ್ತಿಗಳ ಮಧ್ಯದಲ್ಲಿ ಒಂದೊಂದು ಕೋಷ್ಟಗಳಿವೆ. ಕೋಷ್ಟಗಳು ಖಾಲಿಯಿದ್ದರೂ, ಅವುಗಳ ವಾಸ್ತು ಚೌಕಟ್ಟಿನ ಅಲಂಕರಣೆ ಗಮನಾರ್ಹವಾದದ್ದು(ನೋಡಿ: ಚಿತ್ರ‑೧೯). ಪ್ರತಿಯೊಂದು ಕೋಷ್ಟದ ಇಕ್ಕೆಲಗಳಲ್ಲಿ ಚೋಳ ರೀತಿಯ ಸೀಳು ಕಂಬಗಳು ಅವುಗಳ ಮೇಲೆ ಉತ್ತರಾ, ಕಪೋತ, ವಾಜನ, ಕೂಟ ಶಿಖರ ಮತ್ತು ಸ್ತೂಪಿಗಳಿವೆ. ಇವಿಷ್ಟನ್ನೂ ಬಹಳ ಅಚ್ಚುಕಟ್ಟಾಗಿ, ಪ್ರಮಾಣಬದ್ಧವಾಗಿ, ನಿಖರವಾಗಿ ಕೆತ್ತನೆ ಮಾಡಿದ್ದಾರೆ. ಕಪೋತಗಳಿಗೆ  ನಾಸಿಗಳಿದ್ದರೂ ಅವುಗಳಿಗೆ ಹೆಚ್ಚಿನ ಅಲಂಕರಣವಿಲ್ಲ. ಕೋಷ್ಠಗಳು ಆಳವಾಗಿವೆ ಮತ್ತು ಅವುಗಳ ನೆಲ ಭಾಗದಲ್ಲಿ ಸಣ್ಣದಾದ ಉಬ್ಬು ಪೀಠಗಳಿವೆ. ಇವು, ಈ ಕೋಷ್ಟಗಳಲ್ಲಿ ಮೂಲತಃ ಶಿಲ್ಪಗಳು ಇದ್ದುವೆಂದು ಸೂಚಿಸುತ್ತವೆ. ಆದರೆ ಅವುಗಳಾವುವು ಈಗ ಕಾಣಬರುವುದಿಲ್ಲ.
ಕೋಷ್ಟಾಲಂಕರಣದ ಜೊತೆಗೆ, ಭಿತ್ತಿಯಲ್ಲಿ ಸ್ತಂಭಪಂಜರಾಲಂಕರಣವೂ ಇರುವುದು ಇಲ್ಲಿಯ ವೈಶಿಷ್ಟ್ಯ(ನೋಡಿ: ಚಿತ್ರ‑೨೦). ಭಿತ್ತಿಯ ಹೊರ ಮಾನಸೂತ್ರದಲ್ಲಿ, ಗರ್ಭಗೃಹ ಮತ್ತು ಅರ್ಧಮಂಟಪದ ನಡುವೆ ಸ್ವಲ್ಪ ಭಾಗಕ್ಕೆ ಹಿನ್‌ಸರಿತವಿದೆ ಎಂಬುದನ್ನು ಆಗಲೇ ಪ್ರಸ್ತಾಪಿಸಿದೆ. ಈ ಭಾಗದಲ್ಲಿ ಒಂದೊಂದು ಸ್ತಂಭಪಂಜರಾಲಂಕರಣವಿದೆ. ಸ್ತಂಭಪಂಜರ, ಒಂದು ರೀತಿಯ ವಾಸ್ತ್ವಾಧಾರಿತ ಅಲಂಕರಣ. ಭಿತ್ತಿಯ ಅಲಂಕರಣೆಯಲ್ಲಿ ಇದರ ಉಪಯೋಗ ವಿಶೇಷವಾಗಿ ಕಾಣಬರುತ್ತದೆ. ಈ ಅಲಂಕರಣೆಯಲ್ಲಿ ಒಂದು ಭಿತ್ತಿಪಾದ, ಅದರ ಮೇಲೆ ಕುಂಭ, ಮಂಡಿ, ಫಲಕವಿರುತ್ತದೆ. ಫಲಕದ ಮೇಲೆ, ಆಳವಾದ ಗ್ರೀವದಿಂದ ಬೇರ್ಪಟ್ಟು ಕಪೋತ, ಮತ್ತು ಅದರ ಮೇಲೆ ಸೂಕ್ತ ರೀತಿಯ ಷಡ್ವರ್ಗ ಸಹಿತವಾದ (ಅಧಿಷ್ಠಾನ, ಭಿತ್ತಿ, ಪ್ರಸ್ತರ, ಗ್ರೀವ, ಶಿಖರ ಮತ್ತು ಸ್ತೂಪಿ) ಚಿಕಣಿ ವಾಸ್ತು ಮಾದರಿ ಇರುತ್ತದೆ. ಈ ಮಾದರಿಯ ಅಲಂಕರಣವನ್ನು ವಿಶೇಷವಾಗಿ ಕಲ್ಯಾಣ ಚಾಳುಕ್ಯ ಮತ್ತು ಹೊಯ್ಸಳ ಶಿಲ್ಪಿಗಳು ಬಳಸುತ್ತಿದ್ದರು. ಇದಕ್ಕೆ ಸಮಾನಾಂತರವಾಗಿ ಚೋಳ ಶಿಲ್ಪಿಗಳು ಇದೇ ರೀತಿಯ ಆದರೆ ಸ್ವಲ್ಪ ವಿಭಿನ್ನವಾದ ಅಲಂಕರಣ ಮಾದರಿಯನ್ನು ಬಳಸಿದರು. ಅದೇ ಕುಂಭಪಂಜರ. ಕುಂಭಪಂಜರದಲ್ಲಿ ಕಾಣಬರುವ ಅವಯವಗಳೆಂದರೆ ಪೀಠ, ಪೀಠದ ಮೇಲೆ ಬೃಹತ್ತಾದ, ಸಾಲಂಕೃತ ಕುಂಭ, ಕುಂಭದ ಬಾಯಿಂದ ಮೇಲೇರುವ ಸ್ತಂಭ ಮತ್ತು ಬಾಯಿಂದ ಹೊರಬಂದು ಕುಂಭದ  ಪಾರ್ಶ್ವಗಳಲ್ಲಿ ಹರಡಿರುವ ಲತಾಲಂಕರಣ, ಸ್ತಂಭದ ಮೇಲ್ತುದಿಯಲ್ಲಿ ಕುಂಭ, ಮಂಡಿ, ಫಲಕ, ಕಪೋತ ಮತ್ತು ಅದರ ಮೇಲೆ ಷಡ್ವರ್ಗ ಸಹಿತವಾದ ಶಾಲ, ಕೂಟ ಅಥವಾ ಪಂಜರ ಚಿಕಣಿ ವಾಸ್ತು ಮಾದರಿ. ಇದು ಚೋಳ ಮಾದರಿಯ ಕುಂಭಪಂಜರಾಲಂಕರಣ. ಪ್ರಾರಂಭಿಕ ಕಾಲದ ಚೋಳ ದೇವಾಲಯಗಳಲ್ಲಿ ಇವು ಕಾಣಬರುವುದಿಲ್ಲ. ಕ್ರಿ.ಶ. ೧೨ನೆಯ ಶತಮಾನದ ಚೋಳ ನಿರ್ಮಾಣಗಳಲ್ಲಿ ಇವು ಪ್ರಾರಂಭವಾಗಿ ನಂತರ ಪ್ರವರ್ಧಮಾನವಾದ, ಆಕರ್ಷಕ ವಾಸ್ತು ಅಲಂಕರಣವಾಗಿ ಕಾಣಬರುತ್ತವೆ. ಇದಕ್ಕೆ ಸಮಾನವಾಗಿ ಕರ್ನಾಟಕದಲ್ಲಿ ಕಲ್ಯಾಣ ಚಾಳುಕ್ಯ, ಹೊಯ್ಸಳ ವಾಸ್ತು ಕೃತಿಗಳಲ್ಲಿ ಸ್ತಂಭಪಂಜರಾಲಂಕರಣ ಕಾಣಬರುತ್ತದೆ. ಹೊಯ್ಸಳ ಶಿಲ್ಪಿಗಳು ಕುಂಭಪಂಜರಾಲಂಕರಣವನ್ನು ಬಳಸಲಿಲ್ಲ, ಚೋಳ ಶಿಲ್ಪಿಗಳು ಸ್ತಂಭಪಂಜರಾಲಂಕರಣ ವನ್ನು ಬಳಸಲಿಲ್ಲ. ಇದು ಗಮನಿಸಬೇಕಾದ ಅಂಶ. ಈ ಅಲಂಕರಣ ಮಾದರಿಯನ್ನು ಯಾರು ಯಾರಿಂದ ಕಲಿತರು ಎಂಬ ಪ್ರಶ್ನೆಗೆ ಉತ್ತರವಿಲ್ಲ. ಆದರೆ ಇವೆರಡೂ ಒಂದೇ ಸೈದ್ಧಾಂತಿಕ ಮೂಲತತ್ವವೊಂದರ ಸಾಂಕೇತಿಕ ದೃಶ್ಯ ನಿರೂಪಣೆ ಎಂಬುದಂತೂ ಸತ್ಯ.
ಕುಂಭ-ಸ್ತಂಭ ಪಂಜರಗಳ ನಡುವಣ ವ್ಯತ್ಯಾಸ ಕೇವಲ ಕುಂಭದ ಉಪಸ್ಥಿತಿ- ಅನುಪಸ್ಥಿತಿ ಮಾತ್ರ. ಉಳಿದಂತೆ ಇವೆರಡೂ, ಅಲ್ಪ-ಸ್ವಲ್ಪ ವ್ಯತ್ಯಾಸಗಳನ್ನು ಬಿಟ್ಟರೆ, ಅಂದಿನ ಶಿಲ್ಪಿಗಳು ದೃಢವಾಗಿ ನಂಬಿದ್ದ ಮೂಲ ಮೌಲ್ಯವೊಂದರ ಸಾಂಕೇತಿಕ ನಿರೂಪಣೆ. ಬಾಣಭಟ್ಟನ ಹರ್ಷಚರಿತೆ ಕೃತಿಯಲ್ಲಿ ಮೊದಲಿಗೆ ಕಾಣಿಸಿ, ನಂತರದ ಕಲ್ಯಾಣ ಚಾಳುಕ್ಯ ಮತ್ತು ಹೊಯ್ಸಳ ಶಾಸನಗಳಲ್ಲಿ ವಿಪರೀತವಾಗಿ ಕಾಣಬರುವ ಪ್ರಾರ್ಥನಾ ಶ್ಲೋಕ ಇಲ್ಲಿ ನಿರೂಪಣಾರ್ಹ.
ನಮಸ್ತುಂಗ ಶಿರಶ್ಚುಂಬಿ ಚಂದ್ರಚಾಮರ ಚಾರವೇ |
ತ್ರೈಲೋಕ್ಯ ನಗರಾರಂಭ ಮೂಲಸ್ತಂಭಾಯ ಶಂಭವೇ ||
ನಮಸ್ತಾಮ್ರ ಜಟಾಜಾಳ ಬಾಳ ಚಂದ್ರಾರ್ಧಧಾರಿಣೇ |
ಬ್ರಹ್ಮಾಂಡ ಮಂಡಪಾರಂಭ ಪೂರ್ಣಕುಂಭಾಯ ಶಂಭವೇ[4] ||
ನಮಸ್ತುಂಗ ಶಿರಶ್ಚುಂಬಿ ಚಂದ್ರಚಾಮರ ಚಾರವೇ |
ಸಂಕಲ್ಪ ಸಂಫಲ ಬ್ರಹ್ಮಸ್ತಂಭಾರಂಭಾಯ ಶಂಭವೇ[5] ||
ನಮಸ್ತಾಮ್ರ ಜಟಾಜಾಳ ಬಾಳ ಪಲ್ಲವಶಾಲಿನೇ |
ತ್ರೈಲೋಕ್ಯ ನಗರಾರಂಭ ಪೂರ್ಣಕುಂಭಾಯ ಶಂಭವೇ[6] ||
ನಮಸ್ತುಂಗ ಶಿರಶ್ಚುಂಬಿ ಚಂದ್ರಚಾಮರ ಚಾರವೇ |
ಬ್ರಹ್ಮಾಂಡ ಮಂಡಪಾರಂಭ ಪೂರ್ಣಕುಂಭಾಯ ಶಂಭವೇ ||
ಈ ಎಲ್ಲ ಶ್ಲೋಕಗಳ ಮೊದಲ ಪಾದದ ಅರ್ಥ ಒಂದೇ ಆದರೂ, ಎರಡನೆಯ ಪಾದದ ವಿವಿಧ ಪಾಠಗಳ ಅರ್ಥ ಇಲ್ಲಿ ಗಮನಾರ್ಹ. “ಮೂರುಲೋಕಗಳೆಂಬ ನಗರಗಳಿಗೆ ಮೂಲಸ್ತಂಭದಂತಿರುವ ಶಿವನಿಗೆ ನಮಸ್ಕಾರ” “ಬ್ರಹ್ಮಾಂಡವೆಂಬ ಮಂಟಪದ ಆರಂಭಕ್ಕೆ ಪೂರ್ಣಕುಂಭವಾಗಿರುವ ಶಿವನಿಗೆ ನಮಸ್ಕಾರ” ಇತ್ಯಾದಿ, ಇತ್ಯಾದಿ. ಶಿವನೇ ಎಲ್ಲಾ ವಾಸ್ತು ರೂಪಗಳ ಹಿಂದೆ ಅಡಗಿರುವ ಶಕ್ತಿ. ಶಿವನೇ ಎಲ್ಲಾ ವಾಸ್ತು ರೂಪಗಳಿಗೂ ಆಧಾರ, ಎಂಬುದೇ ಈ ನಂಬಿಕೆ. ಈ ಪ್ರಾರ್ಥನೆಯ ಅರ್ಥವನ್ನು ಕಣ್ಣಿಗೆ ಕಟ್ಟುವಂತೆ ದೃಶ್ಯ ಮಾಧ್ಯಮದ ಮೂಲಕ ಶಿಲ್ಪಿಗಳು ಕುಂಭ-ಸ್ತಂಭ ಪಂಜರಗಳ ಸಂಕೇತಾರ್ಥದಲ್ಲಿ ದೇವಾಲಯಗಳ ಭಿತ್ತಿಗಳ ಮೇಲೆ ಕಂಡರಿಸಿದ್ದಾರೆ. ಈ ವಾಸ್ತು ಅಲಂಕರಣೆಯಲ್ಲಿ ಕುಂಭ, ಬ್ರಹ್ಮಾಂಡವನ್ನು ಸೂಚಿಸುತ್ತದೆ. ಅದರ ಬಾಯಿಂದ ಹೊರಬಂದು ಸುತ್ತಲೂ ಹರಡಿರುವ ಸಸ್ಯರಾಶಿ ಬ್ರಹ್ಮಾಂಡದ ಒಳಗಿರುವ ಜೀವರಾಶಿಯನ್ನು ನಿರೂಪಿಸುತ್ತದೆ. ಕುಂಭದ ಬಾಯಿಂದ ನೇರವಾಗಿ ಮೇಲೇರುವ ಸ್ತಂಭವೇ ಶಂಭು. ಇದೇ ರೀತಿಯ ಸ್ತಂಭದಿಂದಲೇ ಶಿವನ ಲಿಂಗೋದ್ಭವ ಮೂರ್ತಿಯ ದರ್ಶನ. ಸ್ತಂಭವೇ ಎಲ್ಲಾ ವಾಸ್ತುರೂಪಗಳಿಗೂ ಮೂಲಭೂತ ಆಧಾರ. ಸ್ತಂಭವಿಲ್ಲದ ವಾಸ್ತು ನಿರ್ಮಾಣವಿಲ್ಲ. ಸ್ತಂಭದ ಮೇಲ್ತುದಿಯಲ್ಲಿರುವ ಮಂಟಪ ಮೂರು ಲೋಕದಲ್ಲಿರುವ ವಾಸ್ತು ನಿರ್ಮಾಣಗಳನ್ನೂ ಅಥವಾ ಮೂರು ಲೋಕಗಳನ್ನು ಪ್ರತಿನಿಧಿಸುತ್ತದೆ. ಇದೇ ವಾಸ್ತುವಿನ ಸಂಕೇತವೂ ಕೂಡ. ಸ್ವಾರಸ್ಯವೆಂದರೆ ಈಗಲೂ ಕೂಡ ಸಾಂಪ್ರದಾಯಿಕ ವಾಸ್ತುಶಿಲ್ಪಿಗಳು ತಮ್ಮ ನಿರ್ಮಾಣ ಕೆಲಸವನ್ನು ಪ್ರಾರಂಭಿಸುವ ಮುನ್ನ ಈ ಶ್ಲೋಕದ ಮೂಲಕ ಶಿವನ ಪ್ರಾರ್ಥನೆ ಮಾಡಿ, ಕೆಲಸ ಪ್ರಾರಂಭಿಸುತ್ತಾರೆ.
ಈ ವಾಸ್ತು ಸಂಕೇತದ ನಿರೂಪಣೆಯಲ್ಲಿ ಒಂದೊಂದು ಪ್ರಾಂತ್ಯದ ಶಿಲ್ಪಿಗಳು ಒಂದೊಂದು ಅಂಶಗಳಿಗೆ ಹೆಚ್ಚಿನ ಒಲವನ್ನು ತೋರಿದರು. ಚೋಳ ಶಿಲ್ಪಿಗಳು ಕುಂಭಕ್ಕೆ ಹೆಚ್ಚಿನ ಪ್ರಾಶಸ್ತ್ಯ ನೀಡಿ, ಅದನ್ನು ವೈವಿಧ್ಯಮಯ ರೀತಿಯಲ್ಲಿ ಕಂಡರಿಸಿದರು. ಸ್ತಂಭದ ಮೇಲೆ ಕೇವಲ ಶಾಲ, ಕೂಟ ಮತ್ತು ಅಪರೂವಾಗಿ ಪಂಜರ ರೀತಿಯ ಮಂಡಪವನ್ನು ಕಂಡರಿಸಿದರು. ಕಲ್ಯಾಣ ಚಾಳುಕ್ಯ, ಹೊಯ್ಸಳ ಶಿಲ್ಪಿಗಳು ಕುಂಭಾಲಂಕರಣವನ್ನು ಸಂಪೂರ್ಣವಾಗಿ ಬಿಟ್ಟು, ಸ್ತಂಭದ ಮೇಲಿನ ವಾಸ್ತುವಿನ್ಯಾಸಗಳಿಗೆ ಗಮನ ನೀಡಿದರು. ಕುಂಭದ ಬದಲಿಗೆ ಸ್ತಂಭಗಳಿಗೆ ಅಲಂಕೃತ ಪೀಠಗಳನ್ನು ನೀಡಿದರು. ಸ್ತಂಭದ ಮೇಲೆ ‘ಘಂಟಾ’ ಮಾದರಿಯ ವಿನ್ಯಾಸ, ಕುಂಭ, ಮಂಡಿ, ಫಲಕ ಇವುಗಳು ಹೊಯ್ಸಳ ಸ್ತಂಭಪಂಜರದ ಕಂಬದ ವಿನ್ಯಾಸ. ಕಂಬದ ಮೇಲೆ ಕಪೋತವಿರುವುದಿಲ್ಲ, ಬದಲಿಗೆ ನೇರವಾಗಿ ವೈವಿಧ್ಯಮಯವಾದ, ಮಿತಿಯಿಲ್ಲದ ಅಲಂಕರಣವುಳ್ಳ, ಚೂಪಾಗಿ ಎತ್ತರವಾದ ಪ್ರಾಸಾದ ಮಾದರಿಯ ಶಿಖರಗಳ ನಿರೂಪಣೆ ಹೊಯ್ಸಳ ಶಿಲ್ಪಿಗಳ ಆಯ್ಕೆಯಾದವು. ಚಿಕಣಿ ಶಿಖರಗಳ ಸುತ್ತಲೂ ಸುರುಳಿ ಸುರುಳಿಯಾಗಿ ಮೇಲೇರುವ ಪ್ರಭಾವಳಿ, ಪ್ರಭಾವಳಿಯ ಮೇಲ್ತುದಿಯಲ್ಲಿ ಕೀರ್ತಿಮುಖದ ಕೆತ್ತನೆಗಳೂ ಸ್ತಂಭಪಂಜರಕ್ಕೆ ಪೂರಕವಾಗಿ ನಿರೂಪಿತಗೊಂಡವು. ಜೊತೆಗೆ ಹೊಯ್ಸಳ ಶಿಲ್ಪಿಗಳು ಸ್ತಂಭದ ಮುಂಭಾಗದಲ್ಲಿ ಉಬ್ಬು ಶಿಲ್ಪಗಳನ್ನೂ ಕೆತ್ತನೆ ಮಾಡಿದರು. ಹೀಗೆ ಮಹತ್ವವಾದ ಸೈದ್ಧಾಂತಿಕ ಮೌಲ್ಯಗಳನ್ನುಳ್ಳ ಈ ಕುಂಭ-ಸ್ತಂಭ ಪಂಜರಗಳು ಕ್ರಿ.ಶ. ೧೨ನೆಯ ಶತಮಾನದಿಂದ ಕನ್ನಡ, ತಮಿಳುನಾಡಿನ ದೇವಾಲಯಗಳಲ್ಲಿ ಪ್ರಧಾನವಾದ ಅಲಂಕರಣ ವಿನ್ಯಾಸವಾಗಿ ಕಂಗೊಳಿಸುತ್ತಿವೆ.
ಕುಂಭ-ಸ್ತಂಭ ಪಂಜರಗಳ ಮೂಲತತ್ವ ನಿರೂಪಣೆಯ ಬಗ್ಗೆ ವಿವರವಾದ ವಿಶ್ಲೇಷಣೆಯನ್ನು ಮಾಡಿದ ನಂತರ ಪ್ರಸ್ತುತ ನರಸಿಂಹ ದೇವಾಲಯದ ಸ್ತಂಭಪಂಜರಾ ಲಂಕರಣದ ವಿವರಣೆಗೆ ಬರೋಣ. ಚೋಳ ಶಿಲ್ಪಿಗಳಿಂದ ನಿರ್ಮಿತವಾದ ಈ ದೇವಾಲಯದಲ್ಲಿ ಸ್ತಂಭಪಂಜರದ ಅಲಂಕರಣೆ ಕಾಣಬರುವುದು ವಿಚಿತ್ರವಾದರೂ ಸತ್ಯ. ನಿಜವಾಗಿ ಈ ಸ್ಥಳದಲ್ಲಿ ಸ್ತಂಭಪಂಜರದ ಬದಲು ಕುಂಭಪಂಜರವಿರಬೇಕು. ಆದರೆ ಕಾರಣಾಂತರಗಳಿಂದ ಸ್ತಂಭಪಂಜರವಿದ್ದು, ಹೊಯ್ಸಳ ಅಲಂಕರಣ ವಿಧಾನವನ್ನು ಚೋಳ ಶಿಲ್ಪಿಗಳು ಅನುಸರಿಸಿದ್ದಾರೆ. ಕಾರಣ ನಿರ್ದಿಷ್ಟವಾಗಿ ತಿಳಿಯಲಾಗದಿದ್ದರೂ, ಈ ಅಂಶವನ್ನು ಚೋಳ ವಾಸ್ತು ಅಲಂಕರಣ ವಿನ್ಯಾಸದ ಮೇಲೆ ಹೊಯ್ಸಳ ವಾಸ್ತು ವಿನ್ಯಾಸದ ಪ್ರಭಾವವೆಂದೇ ತಿಳಿಯುವುದು ಸೂಕ್ತ. ಎರಡು ವಿಭಿನ್ನ ಶೈಲಿಗಳು ಸಂಧಿಸಿದಾಗ ಇಂತಹ ಪರಸ್ಪರ ಪ್ರಭಾವಗಳು ಸಂಭವಿಸುವುದು ಸಾಮಾನ್ಯ ಸಂಗತಿಯೇ ಸರಿ.
ಹೊಯ್ಸಳ ವಾಸ್ತ್ವಲಂಕರಣಾ ವಿನ್ಯಾಸದ ಪ್ರಭಾವ ಇಲ್ಲಿಯ ದೇವಾಲಯದ ಸ್ತಂಭಪಂಜರದ ವಿನ್ಯಾಸದ ಮೇಲೆ ಆಗಿದ್ದರೂ, ಅದು ಸಂಪೂರ್ಣ ಪ್ರಮಾಣದ್ದೇನಲ್ಲ. ಸ್ತಂಭದ ಮೇಲಿನ ವಾಸ್ತು ವಿನ್ಯಾಸದಲ್ಲಿ ಹೊಯ್ಸಳರು ವೈವಿಧ್ಯಮಯ ಶಿಖರಗಳ ಚಿಕಣಿ ಮಾದರಿಗಳನ್ನು ನಿರೂಪಿಸುತ್ತಿದ್ದರೆಂದು ಆಗಲೇ ಹೇಳಿದೆ. ಆದರೆ ಪ್ರಸ್ತುತ ದೇವಾಲಯದ ಸ್ತಂಭಪಂಜರದ ವಾಸ್ತು ಮಾದರಿ ಚೋಳ ರೀತಿಯದ್ದಾಗಿದೆ. ಸ್ತಂಭದ ಮೇಲ್ಭಾಗದಲ್ಲಿ ಚೋಳ ರೀತಿಯಲ್ಲೇ ‘ದಾನಿ’ಯ ವಿನ್ಯಾಸವಿದೆ. ಸ್ತಂಭದ ತುದಿಯಲ್ಲಿ ಕೇವಲ ಕೂಟ ಮಾದರಿಯ ಚಿಕಣಿ ಶಿಖರಗಳನ್ನು ಮಾತ್ರ ನಿರೂಪಿಸಿದ್ದಾರೆ. ಇವು ಚೋಳ ಶೈಲಿಯ ಕುಂಭಪಂಜರಗಳ ಮೇಲ್ತುದಿಯ ಚಿಕಣಿ ಶಿಖರಗಳನ್ನು ನೆನಪಿಗೆ ತರುತ್ತವೆ. ಇಲ್ಲಿ ಚೋಳ-ದ್ರಾವಿಡ ರೀತಿಯಲ್ಲಿ ಕಪೋತ, ನಾಸಿಯುಗ್ಮಗಳು, ಕೂಟ ಶಿಖರ  ಮತ್ತು ತುದಿಯಲ್ಲಿ ಸ್ತೂಪಿಯ ಬದಲಿಗೆ ಕೀರ್ತಿಮುಖದ ನಿರೂಪಣೆಯಿದೆ. ಶಿಖರದ ಮೇಲೆ ಸ್ತೂಪಿಯ ಕೆತ್ತನೆ ಸಾಮಾನ್ಯವೇ ಹೊರತು ಕೀರ್ತಿಮುಖವಲ್ಲ. ಕೀರ್ತಿಮುಖವು ಹೊಯ್ಸಳ ಸ್ತಂಭಪಂಜರದ ಪ್ರಭಾವಳಿಯ ತುದಿಯಲ್ಲಿ ಕಾಣುವ ವಿನ್ಯಾಸ. ಆದ್ದರಿಂದ ಪ್ರಸ್ತುತ ಕೀರ್ತಿಮುಖದ ವಿನ್ಯಾಸವೂ ಹೊಯ್ಸಳ ಪ್ರಭಾವದಿಂದಾಗಿದೆ ಎಂದು ಹೇಳಬಹುದು.
ಇದೇ ರೀತಿಯಲ್ಲಿ ಕೂಟ ಶಿಖರದ ಮುಖಭಾಗದಲ್ಲಿ ನಾಸಿಯು ಕಂಡರಣೆ ಇರಬೇಕು. ಆದರೆ ನಾಸಿಯ ಬದಲು ಪದ್ಮದ ಕೆತ್ತನೆ ಇದೆ. ಕಾರಣ ಕೂಟ ಶಿಖರ ಚಿಕಣಿ ಗಾತ್ರದ್ದು. ಅದಕ್ಕೆ ನಾಸಿಯನ್ನು ಕೆತ್ತಿದ್ದಾರೆ. ಮುಂಭಾಗದಿಂದ ಅದು ಕೂಟ ಶಿಖರವೋ ಎನ್ನುವ ಅನುಮಾನ ಬರಬಹುದು. ಅದಕ್ಕಾಗಿ ಈ ಪದ್ಮದ ಅಲಂಕರಣ. ಮುಂದೆ ನೋಡುವ ಶ್ರೀಕೃಷ್ಣ ದೇವಾಲಯದ ಸ್ತಂಭಪಂಜರದ ಮೇಲಿನ ಚಿಕಣಿ ಶಿಖರವನ್ನು ಪಂಜರ ಶಿಖರವೆಂದು ತೋರಿಸುವುದಕ್ಕೆ ಸ್ಪಷ್ಟವಾಗಿ ದೊಡ್ಡದಾದ ನಾಸಿಯನ್ನೇ ಕೆತ್ತಿದ್ದಾರೆ. ಅದೇ ದೇವಾಲಯದ ಕೋಷ್ಟಗಳ ಮೇಲಿನ ಕೂಟ ಶಿಖರಕ್ಕೆ ಸ್ಪಷ್ಟವಾಗಿ ನಾಸಿಗಳನ್ನೇ ಕೆತ್ತಿದ್ದಾರೆ. ಇದಕ್ಕೆ ಅಲ್ಲಿ ಸ್ಥಳಾಭಾವವಿಲ್ಲದಿರುವುದೇ ಕಾರಣ. ಹೀಗೆ ಸಣ್ಣ-ಸಣ್ಣ ಅಲಂಕರಣಾ ವಿನ್ಯಾಸಗಳನ್ನು ಮಾಡುವಾಗ, ನೋಡುಗರಿಗೆ ಯಾವುದೇ ರೀತಿಯ ವೈಚಾರಿಕ ಗೊಂದಲ ಉಂಟಾಗಬಾರದೆಂಬ ದೃಷ್ಟಿಯಿಂದ, ಶಿಲ್ಪಿಗಳು ಈ ರೀತಿಯ ಕೆಲವು ವಿನ್ಯಾಸ ವಿಧಾನಗಳನ್ನು ಬಳಸುತ್ತಿದ್ದರೆಂದು ತಿಳಿಯಬಹುದು.
ಗುಡಿಯ ಭಿತ್ತಿಯ ಮೇಲಿನ ಉತ್ತರಾ, ವಲಭಿಗಳು ನಿರಲಂಕೃತವಾಗಿವೆ. ಶಾಸ್ತ್ರ ರೀತಿಯಂತೆ, ಭಿತ್ತಿಯ ಮಾನಸೂತ್ರದಿಂದ ಸ್ವಲ್ಪ ಮುಂದಕ್ಕೆ ಹಂತಹಂತವಾಗಿ ಚಾಚಿದೆ. ಮೇಲಿನ ಕಪೋತ ಸಾಧಾರಣವಾದುದು. ಮೇಲೆ ಇಳಿಜಾರಾಗಿದ್ದು. ಕೆಳಭಾಗ ಟೊಳ್ಳಾಗಿದೆ. ವಿಚಿತ್ರವೆಂದರೆ ಕಪೋತದಲ್ಲಿ ಸರ್ವೇ ಸಾಮಾನ್ಯವಾಗಿ ಕಂಡುಬರುವ ನಾಸಿಗಳ ಅನುಪಸ್ಥಿತಿ. ಕಪೋತದ ಮೇಲಿನ ವಾಜನ, ನಂತರದ ದುರಸ್ತಿ ಕಾರ್ಯಗಳಿಂದಾಗಿ ಸಂಪೂರ್ಣವಾಗಿ ಮುಚ್ಚಿ ಹೋಗಿದೆ. ಗರ್ಭಗೃಹದ ಮೇಲೆ ಮಾತ್ರ ಕೈಪಿಡಿ (ಹಾರ) ಇದೆ. ಗರ್ಭಗೃಹಕ್ಕೆ ದ್ವಿತಲ ವಿಮಾನವಿದೆ(ನೋಡಿ: ಚಿತ್ರ‑೨೧). ಅನರ್ಪಿತ ರೀತಿಯ ವಿಮಾನ ಸಂಪೂರ್ಣ ಇತ್ತೀಚಿನದು. ಈ ವಿಮಾನವು ಸ್ವಸ್ತಿಕ ರೀತಿಯ ವಿಮಾನವನ್ನು ಹೋಲುತ್ತದೆ. ಇದರ ಶಿಖರ ವೃತ್ತವಾಗಿರುವುದರಿಂದ ಸ್ವಸ್ತಿಕವೆಂದು ಹೇಳಲಾಗುವುದಿಲ್ಲ. ಇಟ್ಟಿಗೆ ಗಾರೆಯಿಂದ ನಿರ್ಮಾಣವಾದುದು. ಎರಡನೆಯ ತಲಕ್ಕೆ ಹಾರವಿಲ್ಲ. ಬದಲಾಗಿ ತಲದ ನಾಲ್ಕೂ ಮೂಲೆಗಳಲ್ಲಿ ಒಂದೊಂದು ಕರ್ಣಕೂಟಗಳಿವೆ. ಅವುಗಳ ಮುಂದೆ ಮೂಲೆ ಭಾಗದಲ್ಲಿ ಕುಳಿತಿರುವ ಸಿಂಹಗಳಿವೆ. ವೃತ್ತಾಕಾರದ ಗ್ರೀವದ ಮೇಲೆ, ಅದೇ ಆಕಾರದ ಶಿಖರವಿದೆ. ಶಿಖರದ ಮತ್ತು ಗ್ರೀವದ ನಾಲ್ಕೂ ಮುಖಗಳಲ್ಲಿ ಗ್ರೀವಕೋಷ್ಟ ಮತ್ತು ಮಹಾನಾಸಿಗಳಿವೆ. ಪ್ರತಿ ಗ್ರೀವದಲ್ಲಿ ವಿಷ್ಣುವಿನ ರೂಪಗಳ ಒಂದೊಂದು ಆಸೀನ ಮೂರ್ತಿಗಳಿವೆ. ಪೂರ್ವದಲ್ಲಿ ಲಕ್ಷ್ಮೀನರಸಿಂಹ, ದಕ್ಷಿಣದಲ್ಲಿ ಹಯಗ್ರೀವ, ಪಶ್ಚಿಮದಲ್ಲಿ ಮಹಾವಿಷ್ಣು ಮತ್ತು ಉತ್ತರದಲ್ಲಿ ಯೋಗಾನರಸಿಂಹನ ಮೂರ್ತಿಗಳಿವೆ.
ದೇವಾಲಯದ ಪ್ರಾಕಾರದ/ಗೂಢಮಂಟಪದ ದ್ವಾರದ ಮುಂಭಾಗದಲ್ಲಿ ನಾಲ್ಕು ಕಂಬಗಳನ್ನು ಆದರಿಸಿದ ಚತುರಶ್ರಾಕಾರದ ಮುಖಮಂಟಪವಿದೆ(ನೋಡಿ: ಚಿತ್ರ‑೧೫). ಈ ಮಂಟಪದ ನಾಲ್ಕು ಕಂಬಗಳು ಗೂಢಮಂಟಪದ ಕಂಬಗಳ ಮಾದರಿಯಲ್ಲೇ ಇವೆ. ಮುಖಮಂಟಪಕ್ಕೆ ಇಳಿಜಾರಿನ, ಎರಡು ಬಾಗನ್ನುಳ್ಳ ಕಪೋತವಿದೆ. ಈ ಕಪೋತವನ್ನು ಇಡೀ ಪ್ರಾಕಾರದ ಹೊರಮುಖದ ಸುತ್ತಲೂ ನೀಡಲಾಗಿದೆ. ಪ್ರಾಕಾರದ ಮೇಲಿನ ಕೈಪಿಡಿ ನಿರಲಂಕೃತ ಹಾಗೂ ಸಂಪೂರ್ಣ ದುರಸ್ತಿಯಾದದ್ದು.
ಯೋಗಾನರಸಿಂಹ ದೇವಾಲಯದಲ್ಲಿ ಒಟ್ಟು ನಾಲ್ಕು ದಾನಶಾಸನಗಳಿವೆ. ಇವುಗಳಲ್ಲಿ ಮೊದಲನೆಯದು ತಮಿಳು ಭಾಷೆಯ ಶಾಸನ. ಈ ಶಾಸನ, ಮೇಲೆ ತಿಳಿಸಿದಂತೆ, ದೇವಾಲಯದ ಪ್ರಾಕಾರ ಗೋಡೆಯ ಹೊರಮುಖದಲ್ಲಿ, ಮಹಾದ್ವಾರದ ಬಲಗಡೆಯಿದೆ. ಇದರ ನಿರ್ದಿಷ್ಟ ಕಾಲ ಕ್ರಿ.ಶ. ೨೨ನೆಯ ಜನವರಿ, ೧೧೫೨. ಶಾಸನದ ಪಾಠದಿಂದ, ಈ ದೇವಾಲಯವು ಯಾದವನಾರಾಯಣ ಚತುರ್ವೇದಿಮಂಗಲದಲ್ಲಿ ಸಿಂಗಪ್ಪೆರುಮಾಳ್ ದೇವಾಲಯವೆಂಬ ಹೆಸರಿನಿಂದ ಪ್ರಸಿದ್ಧವಾಗಿತ್ತು. ಈ ದೇವಾಲಯದೊಳಗೆ ಮತ್ತಿಯಾಂಬಾಕ್ಕಂನ ಆಂಡಾಳ್ ಎಂಬುವಳು ಬೆಣ್ಣೆಕೃಷ್ಣ (ವೆಣ್ಣೈಕುಟ್ಟಿಪಿಳ್ಳೈ)ನನ್ನು ಪ್ರತಿಷ್ಠಾಪಿಸಿ, ಆ ದೇವರ ಸೇವೆಗೆ ಆರು ಹಣವನ್ನು ದಾನವಾಗಿ ನೀಡಿದಳು. ಆ ಹಣದಿಂದ ಬರುವ ಬಡ್ಡಿಯಲ್ಲಿ ದೇವರಿಗೆ ಶ್ರೀಜಯಂತಿ ಮತ್ತು ಇತರ ಪೂಜಾವಿಧಿಗಳನ್ನು ನೆರವೇರಿಸಬೇಕೆಂದು ಹೇಳಿದೆ. ಅಲ್ಲಿಯ ಮತ್ತೊಂದು ಶಾಸನದಿಂದ[1] ಈ ಆಂಡಾಳ್ ಎಂಬುವಳು ಮತ್ತಿಯಾಂಬಾಕ್ಕಂನ ಇಳೈಯಾಭೀರನ್ ಭಟ್ಟನ್ ಎಂಬುವನ ಪತ್ನಿ. ಆದರೆ ಆಂಡಾಳ್ ಸ್ಥಾಪಿಸಿದ ಬೆಣ್ಣೆಕೃಷ್ಣನ ವಿಗ್ರಹ ಈಗ ನಾಮಾವಶೇಷವಾಗಿದೆ.

ತೊಣ್ಣೂರು : ೭. ವಾಸ್ತುಶಿಲ್ಪ (5)
ಕೈಲಾಸೇಶ್ವರ ದೇವಾಲಯ
ತೊಣ್ಣೂರಿನ ಈಶಾನ್ಯ ಮೂಲೆಯಲ್ಲಿ ಗದ್ದೆಗಳ ನಡುವೆ ಇರುವ ಈಶ್ವರ ದೇವಾಲಯ, ಯಾದವನಾರಾಯಣ ಚತುರ್ವೇದಿಮಂಗಲದ ಕೈಲಾಸೇಶ್ವರ ದೇವಾಲಯವೆಂದು  ಶಾಸನಗಳಲ್ಲಿ ಪ್ರಸಿದ್ದಿ(ನೋಡಿ: ಚಿತ್ರ‑೨೨). ಈ ದೇವಾಲಯದ ವಿವಿಧ ವಾಸ್ತು ಭಾಗಗಳ ಮೇಲೆ ಒಟ್ಟು ಹದಿನೇಳು ಶಾಸನಗಳು ಕಂಡುಬಂದಿವೆ. ಅವುಗಳಲ್ಲಿ ತಮಿಳು ಶಾಸನಗಳೇ ಪ್ರಧಾನ. ಕನ್ನಡ ಅಪರೂಪವಾಗಿ ಅಲ್ಲಲ್ಲಿ ಕಾಣಬರುತ್ತದೆ. ಇವೆಲ್ಲವೂ ಹೆಚ್ಚಾಗಿ ದಾನ ಶಾಸನಗಳು. ಕೆಲವೊಂದು ಮಾತ್ರ ವಾಸ್ತುಭಾಗಗಳನ್ನು ನಿರ್ಮಾಣ ಮಾಡಿದುದರ ಬಗ್ಗೆ ಉಲ್ಲೇಖ ನೀಡುತ್ತವೆ. ಆದರೆ ಯಾವ ಶಾಸನದಿಂದಲೂ ಈ ದೇವಾಲಯದ ನಿರ್ದಿಷ್ಟ ನಿರ್ಮಾಣ ಕಾಲ ತಿಳಿಯಲು ಬರುವುದಿಲ್ಲ. ಹನ್ನೆರಡನೆಯ ಶತಮಾನದ ಒಂದು ಶಾಸನದಿಂದ ಈ ಗುಡಿಯಲ್ಲಿ ಕೈಲಾಸೇಶ್ವರ (ಲಿಂಗ) ಪ್ರತಿಷ್ಠಾಪಿತವಾಯಿತೆಂದು ತಿಳಿದುಬರುತ್ತದೆ.
ದೇವಾಲಯ ಪೂರ್ವಾಭಿಮುಖವಾಗಿ ನಿರ್ಮಿತವಾಗಿದೆ. ದೇವಾಲಯವನ್ನು ವಿಶಾಲವಾದ (೧೮೦’x೮೦’) (ಈಗ ಪಾಳುಬಿದ್ದಿರುವ) ಪ್ರಾಕಾರದ ಮಧ್ಯೆ ನಿರ್ಮಿಸಲಾಗಿದೆ. ದೇವಾಲಯದ ತಲವಿನ್ಯಾಸದಲ್ಲಿ ಗರ್ಭಗೃಹ(೧೦’x೧೦’), ಅರ್ಧಮಂಟಪ(೧೦’x೧೦’), ಗೂಢಮಂಟಪ (೬೦’x೨೪’)ಗಳು (ಅಂದಾಜಿನ ಅಳತೆಗಳು) ಒಂದೇ ಅಕ್ಷದಲ್ಲಿವೆ. ನವರಂಗದಲ್ಲಿ ಪೂರ್ವ-ಪಶ್ಚಿಮಾಭಿಮುಖವಾಗಿ ಐದೈದು ಕಂಬಗಳಿರುವ ಎರಡು ಕಂಬದ ಸಾಲುಗಳಿವೆ. ನವರಂಗಕ್ಕೆ ಪೂರ್ವ ಮತ್ತು ದಕ್ಷಿಣಗಳಲ್ಲಿ, ಒಂದು ಅಂಕಣದ ಒಂದೊಂದು ಮುಖಮಂಟಪಗಳಿವೆ. ಪೂರ್ವದ ಮುಖಮಂಟಪಕ್ಕೆ ದಕ್ಷಿಣದಲ್ಲಿ ಸೋಪಾನ, ದಕ್ಷಿಣದ ಮುಖಮಂಟಪಕ್ಕೆ ಪೂರ್ವ ದಿಕ್ಕಿನಲ್ಲಿ ಸೋಪಾನವನ್ನು ನೀಡಲಾಗಿದೆ. ಮೂಲ ಗುಡಿಗೆ ವಾಯವ್ಯದಲ್ಲಿ, ಗುಡಿಯಿಂದ ಸ್ವಲ್ಪ ಹಿಂದಕ್ಕೆ, ಅಮ್ಮನವರ ಗುಡಿ ನಿರ್ಮಿತವಾಗಿದೆ. ಈ ಗುಡಿಗೂ ಸಹ ತಲವಿನ್ಯಾಸದಲ್ಲಿ ಗರ್ಭಗೃಹ, ಅರ್ಧಮಂಟಪ, ನಾಲ್ಕು ಕಂಬಗಳ ನವರಂಗವಿದೆ. ಮೂಲಗುಡಿಯ ಎಡ ಪಾರ್ಶ್ವದಲ್ಲಿ ಸಣ್ಣದಾದ ಒಂದಂಕಣದ ಚಂಡಿಕೇಶ್ವರನ ಗುಡಿ ಇದೆ.
ದೇವಾಲಯ ಈಗ ಬಹಳ ದುಃಸ್ಥಿತಿಯಲ್ಲಿದೆ. ಮೂಲ ದೇಗುಲದ ನವರಂಗದ ಗೋಡೆಗಳು ಕುಸಿಯುತ್ತಿವೆ. ಅಮ್ಮನವರ ಗುಡಿ ಸಂಪೂರ್ಣ ಹಾಳಾಗಿದೆ. ಚಂಡಿಕೇಶ್ವರ ಗುಡಿಯು ಸಂಪೂರ್ಣ ಕುಸಿದಿದೆ. ಪ್ರಾಕಾರದ ಅವಶೇಷಗಳು ಅಲ್ಲಲ್ಲಿ ಕಾಣಬರುತ್ತವೆ.
ಮೂಲಗುಡಿಯ ಗರ್ಭಗೃಹದಲ್ಲಿ ಕೈಲಾಸೇಶ್ವರ ಲಿಂಗ ಪ್ರತಿಷ್ಠಿತವಾಗಿದೆ. ಗರ್ಭಗುಡಿ ಯಲ್ಲಾಗಲಿ, ಅರ್ಧಮಂಟಪದಲ್ಲಾಗಲಿ ಯಾವುದೇ ವಾಸ್ತು ವೈಶಿಷ್ಟ್ಯವಿಲ್ಲ. ನವರಂಗದ ಕಂಬದ ಸಾಲುಗಳು ಸಾಧಾರಣ ರೀತಿಯ ಕಂಬಗಳನ್ನೊಳಗೊಂಡಿವೆ. ಪೂರ್ವದ್ವಾರದ ಕಡೆಯ ಮೊದಲು ನಾಲ್ಕು ಕಂಬಗಳು, ಚೌಕಟ್ಟಾದ ಬುಡ, ಅಷ್ಟ ಮತ್ತು ಷೋಡಶ ಮುಖವುಳ್ಳ ದಿಂಡು, ಚೋಳ ರೀತಿಯ ಆಧಾರಪೋತಿಕೆಗಳನ್ನು ಹೊಂದಿವೆ(ನೋಡಿ: ಚಿತ್ರ‑೨೩). ಇವುಗಳಲ್ಲಿ ಮೊದಲೆರಡವುಗಳಿಗೆ, ಚೌಕ ಬುಡದಮೇಲೆ, ನಾಲ್ಕೂ ಮೂಲೆಗಳಲ್ಲಿ ಕಮಲದಳದ ಉಬ್ಬು ಕೆತ್ತನೆ ಇದೆ. ಉಳಿದ ಆರು ಕಂಬಗಳು  ಚೌಕ, ಅಷ್ಟ ಮತ್ತು ಉರುಳೆ ದಿಂಡುಗಳನ್ನೂ, ಆಧಾರ ಪೋತಿಕೆಗಳನ್ನೂ ಹೊಂದಿವೆ. ನವರಂಗದ ಕಂಬವೊಂದರ ಮೇಲಿನ ತಮಿಳು ಶಾಸನವು
[2] ಆ ಕಂಬವನ್ನು “ಪರದೇಸಿ ಮಲಯಾಳನ್ ಮಲಯಂ ಚೇಚಿ ಮನವಾಳನ್” ಎಂಬುವನು ಕೆತ್ತನೆ ಮಾಡಿದನೆಂದು ಹೇಳುತ್ತದೆ. ಛಾವಣಿ ಮಾತ್ರ ನಿರಲಂಕೃತ ಸಮತಟ್ಟಾದ ಕೃತಿ. ಮಧ್ಯದ ಅಂಕಣದ, ಮಧ್ಯಭಾಗದಲ್ಲಿ ಮಾತ್ರ ಪದ್ಮದ ಒಂದು ಉಬ್ಬು ಕೆತ್ತನೆ ಇದೆ. ಬಾಗಿಲು ವಾಡಗಳೆಲ್ಲವು ಅತೀ ಸಾಧಾರಣವಾದುವು.
ಮುಖಮಂಟಪಗಳು ಸಹ ಸಾಧಾರಣ ನಿರ್ಮಾಣಗಳು. ಅವುಗಳ ಕಂಬಗಳೂ ಸಹ ಸರಳ. ಮುಂದಿನ ಎರಡು ಕಂಬಗಳು ಮಾತ್ರ ಚೌಕಟ್ಟಾದ ಬುಡ, ಅಷ್ಟಮುಖದ ದಿಂಡನ್ನು ಹೊಂದಿವೆ. ಮೇಲೆ ಆಧಾರ ಪೋತಿಕೆಗಳಿವೆ. ಹಿಂದಿನೆರಡು ಕಂಬಗಳು ಹೆಸರಿಗೆ ಮಾತ್ರ ಕಂಬಗಳಾಗಿವೆ.
ದೇವಾಲಯಕ್ಕೆ ಪಾದಬಂಧ ಅಧಿಷ್ಠಾನವಿದೆ. ಉಪಾನ ಮತ್ತು ಜಗತಿ ಮಣ್ಣಿನಲ್ಲಿ ಹೂತು ಹೋಗಿವೆ. ತ್ರಿಪಟ್ಟಕುಮುದ, ಗಳ, ಪಟ್ಟಿಕೆ, ಗಳ ಮತ್ತು ಪ್ರತಿಗಳು ಕಾಣಸಿಗುತ್ತವೆ. ಮುಖಮಂಟಪಗಳನ್ನು ಸುಭದ್ರ ಉಪಪೀಠದ ಮೇಲೆ ನಿರ್ಮಿಸಲಾಗಿದೆ. ಮುಖಮಂಟಪಗಳ ಸೋಪಾನಗಳಿಗೆ ಸಾಧಾರಣ ಹಸ್ತಿ-ಹಸ್ತಗಳ ಜೋಡಣೆ ಇವೆ. ಭಿತ್ತಿ ಭಾಗ ನಿರಲಂಕೃತ. ಅಲ್ಲಲ್ಲಿ ವಿರಳವಾಗಿ ಕಾಣಬರುವ ಭಿತ್ತಿಪಾದದ ಅಪೂರ್ಣ ಕೆತ್ತನೆಗಳು, ಈ ಮುಂಚೆ ದೇವಾಲಯ ಪುನರ್ನಿರ್ಮಾಣವಾದುದನ್ನು ಸೂಚಿಸುತ್ತವೆ.
ಭಿತ್ತಿಪಾದಗಳ ಮೇಲ್ತುದಿಯಲ್ಲಿ ಯಾವುದೇ ರೀತಿಯ ಅಲಂಕರಣ ಕೆತ್ತನೆಗಳಿಲ್ಲ. ಅವುಗಳು ಕೇವಲ ಪೋತಿಕೆಗಳನ್ನು ಮಾತ್ರ ಹೊಂದಿವೆ. ಉತ್ತರಾ, ವಲಭಿ, ಕಪೋತ ಎಲ್ಲವೂ ಅತಿ ಸಾಧಾರಣವಾದುದು. ದೇವಾಲಯಕ್ಕೆ ಇಟ್ಟಿಗೆ ಗಾರೆಯ ಕೈಪಿಡಿ (ಹಾರ) ಇದ್ದುದಕ್ಕೆ ಅಲ್ಲಲ್ಲಿ ಸೂಕ್ಷ್ಮ ಸಾಕ್ಷಿಗಳಿವೆ.
ದೇವಾಲಯದ ಪೂರ್ವದ ಮುಖಮಂಟಪ ಮತ್ತು ನವರಂಗದಲ್ಲಿ ಒಂದೊಂದು ನಂದಿ ವಿಗ್ರಹಗಳಿವೆ. ಎರಡೂ ಶಿಲ್ಪಗಳು ಸುಮಾರು ಎರಡು ಅಡಿ ಎತ್ತರದವು. ಹೊಯ್ಸಳ ಶಿಲ್ಪ ಕಲೆಯ ಲಕ್ಷಣಗಳನ್ನುಳ್ಳ ಬಳಪದ ಕಲ್ಲಿನ ಶಿಲ್ಪಗಳಿವು. ಸುಂದರ-ಸೂಕ್ಷ್ಮ ಕೆತ್ತನೆಗಳಿಂದ, ಅಭರಣಾಲಂಕಾರಗಳಿಂದ ಶೋಭಿತವಾಗಿವೆ. ನವರಂಗದಲ್ಲಿರುವ ನಂದಿ ವಿಗ್ರಹದ ಪೀಠದ ಮೇಲೆ ‘ಲಕ್ಷ್ಮೀನಾಥಾ’ ಎಂದು ಬರೆದಿದೆ[3].
ದೇವಾಲಯ ವಿಪರೀತ ಭಗ್ನವಾಗಿದೆಯೆಂದು ಆಗಲೇ ಹೇಳಿದೆ. ಹೀಗಾಗಿ ಈ ಭಗ್ನಾವಶೇಷಗಳಿಂದ ದೇವಾಲಯ ನಿರ್ಮಾಣ ತಂತ್ರಗಳ ಅನೇಕ ಮಾಹಿತಿಗಳನ್ನು ಪ್ರತ್ಯಕ್ಷವಾಗಿ ಕಾಣಬಹುದಾಗಿದೆ. ನವರಂಗದ ಆಗ್ನೇಯ ಮೂಲೆಯ ಭಿತ್ತಿಯ ಹೊರಮುಖ ಕುಸಿದಿದ್ದು ಒಳಮುಖ ಮಾತ್ರ ಉಳಿದಿದೆ. ದೇವಾಲಯ ಭಿತ್ತಿಯ ನಿರ್ಮಾಣದಲ್ಲಿ ಅನುಸರಿಸುತ್ತಿದ್ದ ಎರಡು ಪದರಗಳ ಗೋಡೆಯ ಖಂಡಭಾಗವನ್ನು ಈ ಭಗ್ನಾವಶೇಷದಲ್ಲಿ ನೋಡಬಹು ದಾಗಿದೆ(ನೋಡಿ: ಚಿತ್ರ‑೨೨). ಗರ್ಭಗೃಹದ ವಾಯವ್ಯ ಮೂಲೆಯ ಭಾಗ ಇನ್ನೂ ಸುರಕ್ಷಿತವಾಗಿದೆ. ಇದರ ಭಿತ್ತಿಯ ರಚನೆಯಲ್ಲಿ ಸ್ವಸ್ತಿಕ ವಿಧಾನದ ಕಲ್ಲಿನ ಜೋಡಣೆಯ ರೀತಿಯು ಸ್ಪಷ್ಟವಾಗಿದೆ(ನೋಡಿ: ಚಿತ್ರ‑೨೪) ಸಾಧಾರಣವಾಗಿ ಈ ರೀತಿಯ ರಚನೆ ಗುಡಿಯ ಒಳ ಮುಖದ ಗೋಡೆಯಲ್ಲಿದ್ದು, ಅದು ಸಂಪೂರ್ಣ ಹೊರಪದರದಿಂದ ಮುಚ್ಚಿರುತ್ತದೆ. ಆದರೆ ಈ ಭಿತ್ತಿಯಲ್ಲಿ ಹೊರಪದರದಲ್ಲೂ ಸ್ವಸ್ತಿಕ ರೀತಿಯ ಜೋಡಣೆಯನ್ನು ಬಳಸಿರುವುದು ಒಂದು ವಿಶೇಷ. ಅಮ್ಮನವರ ಗುಡಿಯ ನಿರ್ಮಾಣ ತೀರಾ ಸಾಧಾರಣವಾದದ್ದು. ಹಣದ ಕೊರತೆಯಿಂದಾಗಿ, ಬಳಸಿರುವ ಸಾಮಗ್ರಿಯಲ್ಲಿ ಮಿತವ್ಯಯ ಮಾಡಲಾಗಿದೆ. ಇಲ್ಲಿಯ ಭಿತ್ತಿ ಎರಡು ಪದರದ ಗೋಡೆಯಲ್ಲ. ಕೇವಲ ಒಂದೇ ಪದರದ ಗೋಡೆ(ನೋಡಿ: ಚಿತ್ರ‑೨೫). ಭದ್ರಕ ಕಂಬಗಳ ಮೇಲೆ ತೊಲೆ ಛಾವಣಿಗಳನ್ನು ಕೂಡಿಸಿದ್ದಾರೆ. ಭದ್ರಕ ಕಂಬಗಳ ಅಂತರವನ್ನು, ಒಂದು ಪದರದ ಕಲ್ಲಿನ ಹಲಗೆಗಳಿಂದ ಮುಚ್ಚಿದ್ದಾರೆ. ಈ ಹಲಗೆಗಳು ಪಕ್ಕಕ್ಕೆ ವಾಲದಿರ ಲೆಂದು, ಭದ್ರಕ ಕಂಬಗಳ ಪಾರ್ಶ್ವಗಳಲ್ಲಿ ಗಾಡಿ ಕೊರೆದು ಹಲಗೆಗಳನ್ನು ಕೂರಿಸಿದ್ದಾರೆ.
ಸಾಮಾನ್ಯವಾಗಿ ದೇವಾಲಯಗಳಲ್ಲಿ ಛಾವಣಿಯ ಭಾರವನ್ನು ಹೊರಲು ಭದ್ರಕ ಸ್ತಂಭಗಳನ್ನು ನಿಲ್ಲಿಸಿ ಗೋಡೆಯನ್ನು ಕಟ್ಟುತ್ತಾರೆ. ಭದ್ರತೆಗಾಗಿ ಇರುವ ಸ್ತಂಭಗಳನ್ನು ಭದ್ರಕ ಕಂಬಗಳೆಂದು ಕರೆಯುವುದು ಈ ಕಾರಣಕ್ಕಾಗಿಯೆ. ಈ ಭದ್ರಕ ಕಂಬಗಳು ಯಾವಾಗಲೂ ಒಂದೇ ಕಲ್ಲಿನಿಂದ ಕೊರೆದು ಮಾಡಿದ ದಿಂಡನ್ನು ಹೊಂದಿರುತ್ತವೆ. ಆದರೆ ವಿಶೇಷವೆಂದರೆ, ಈ ಗುಡಿಯ ಭದ್ರಕ ಕಂಬಗಳಲ್ಲಿ ಒಂದು ಕಂಬ ಮಾತ್ರ ಎರಡು ತುಂಡುಗಲ್ಲುಗಳನ್ನು ಒಂದರ ಮೇಲೊಂದರಂತೆ ಕೂಡಿಸಿ ಮಾಡಿರುವ ಭದ್ರಕಸ್ತಂಭ. ಈ ಗುಡಿಯ ನಿರ್ಮಾಣದಲ್ಲಿ ಹಣದ ಕೊರತೆಯಿಂದಾಗಿ ನಿರ್ಮಾಣ ಸಾಮಗ್ರಿಯಲ್ಲಿ ಮಿತವ್ಯಯ ಮಾಡಿದ್ದಾರೆಂದು ಹೇಳಿದೆ. ಆದರೆ ಈ ಶಿಲ್ಪಿ ಮಿತವ್ಯಯದ ಪರಮಾವಧಿಗೆ ಹೋಗಿ ಗುಣಮಟ್ಟದಲ್ಲೂ ಇಳಿಕೆಯನ್ನು ಮಾಡಿದ್ದಾನೆ. ಈ ಹುಳುಕುಗಳು ಸಾಧಾರಣವಾಗಿ ಕಣ್ಣಿಗೆ  ಕಾಣುವುದಿಲ್ಲ. ಏಕೆಂದರೆ ಇಂತಹ ನಿರ್ಮಾಣಗಳನ್ನು ಸಂಪೂರ್ಣವಾಗಿ ಗಾರೆಯಿಂದ ಗಿಲಾವ್ ಮಾಡಿರುತ್ತಾರೆ. ಆದರೆ ಗಾರೆಯ ಗಿಲಾವ್ ಸಂಪೂರ್ಣ ಅಳಿದು ಹೋಗಿರುವುದರಿಂದ, ಇಂತಹ ಅಪರೂಪದ ಕಳಪೆ ತಂತ್ರ ಬಯಲಾಗಿದೆ. ಈ ರೀತಿಯ ನಿರ್ಮಾಣ ಶಾಸ್ತ್ರಸಮ್ಮತವಲ್ಲ. ಆದ್ದರಿಂದ ಇವುಗಳನ್ನು ನಿರ್ಮಾಣ ವಿಧಾನದ ಅಡ್ಡ ಹಾದಿಗಳೆಂದು ಪರಿಗಣಿಸಬಹುದು.
ಮೂಲಗುಡಿಯ ವಾಯವ್ಯದಲ್ಲಿ ಚಂಡಿಕೇಶ್ವರನ ಗುಡಿಯಿದೆ. ಅದು ಈಗ ಸಂಪೂರ್ಣ ಕುಸಿದಿದೆ. ಚಂಡಿಕೇಶ್ವರನ ವಿಗ್ರಹ ಮಾತ್ರ ಭಗ್ನಾವಶೇಷಗಳ ಮಧ್ಯೆ ನಿಂತಿದೆ(ನೋಡಿ: ಚಿತ್ರ‑೨೬). ಕೆತ್ತನೆ ಒರಟಾಗಿ ಸರಳವಾಗಿದೆ. ಸಾಮಾನ್ಯವಾಗಿ ಚಂಡಿಕೇಶ್ವರನನ್ನು ಕುಳಿತಿರುವಂತೆ ಚಿತ್ರಿಸಿರುತ್ತಾರೆ. ವಿಶೇಷತೆಯೆಂದರೆ ಈ ಶಿಲ್ಪ ಅಂಜಲಿಬದ್ಧನಾಗಿ ನಿಂತಿರುವ ಚಂಡಿಕೇಶ್ವರನದು.
ದೇವಾಲಯದ ಕಾಲವನ್ನು ನಿಷ್ಕರ್ಷೆ ಮಾಡುವುದಕ್ಕೆ ಯಾವುದೇ ನಿಖರ ಆಧಾರಗಳಿಲ್ಲ. ಇಲ್ಲಿಯ ಶಾಸನಗಳೆಲ್ಲವೂ ಕ್ರಿ.ಶ. ೧೨ನೆಯ ಶತಮಾನ ಮತ್ತು ನಂತರದ ಕಾಲದ್ದಾಗಿವೆ. ಈ ದೇವಾಲಯದ ನಿರ್ಮಾಣದಲ್ಲಿ ಮಲಯಾಳದ ಶಿಲ್ಪಿಯೊಬ್ಬನು ಕೆಲಸ ಮಾಡಿದನೆಂದು, ಇಲ್ಲಿಯ ನವರಂಗದ ಕಂಬದ ಮೇಲಿನ ಶಾಸನದಿಂದ ತಿಳಿದುಬರುತ್ತದೆ. ತಮಿಳುನಾಡಿನಿಂದ ಶ್ರೀವೈಷ್ಣವ ಧರ್ಮೀಯರು ತೊಣ್ಣೂರಿಗೆ ಬಂದು ನೆಲೆಸಿ ಅಲ್ಲಿ ದೇವಾಲಯಗಳನ್ನು ನಿರ್ಮಿಸಿದ ಕಾಲ ಕ್ರಿ.ಶ. ೧೨ನೆಯ ಶತಮಾನದ ಮಧ್ಯ ಭಾಗವೆಂದು ಆಗಲೇ ಹೇಳಿದೆ. ಈ ಹೇಳಿಕೆಗೆ ಇಲ್ಲಿಯದೇ ಆದ ನಂಬಿನಾರಾಯಣ, ನರಸಿಂಹ ಮತ್ತು ಶ್ರೀಕಷ್ಣ ದೇವಾಲಯಗಳ ನಿದರ್ಶನಗಳಿವೆ. ಅವರೊಂದಿಗೆ ತಮಿಳು ವಾಸ್ತು ಸಂಪ್ರದಾಯದಲ್ಲಿ ನಿಪುಣರಾದ ಶಿಲ್ಪಿಗಳು ಆಗಮಿಸಿದ್ದರು ಎಂಬುದೂ ಸಹ ಸಾಬೀತಾಗಿದೆ. ಕೇವಲ ತಮಿಳು ಸಂಪ್ರದಾಯದ ವಾತಾವರಣದಲ್ಲಿ ಕನ್ನಡ ವಾಸ್ತು ಸಂಪ್ರದಾಯದ ಹೊಯ್ಸಳ ಶಿಲ್ಪಿಗಳಿಗೆ ಯಾವುದೇ ಪ್ರೋಹೀಗಾಗಿ ಅವರು ತೊಣ್ಣೂರಿನಲ್ಲಿ ನೆಲಸಿದ್ದುದು ಅನುಮಾನಾಸ್ಪದವೇ. ಅಂತಹ ಪರಸ್ಥಿತಿಯಲ್ಲಿ ಕನ್ನಡಿಗ ಶೈವರ ಉಪಯೋಗಕ್ಕಾಗಿ ಈ ಕೈಲಾಸೇಶ್ವರ ದೇವಾಲಯ ಸ್ಥಳೀಯವಾಗಿ ನೆಲೆಸಿದ್ದ, ತಮಿಳು ಶಿಲ್ಪಿಗಳಿಂದ ನಿರ್ಮಾಣವಾಗಿರಬಹುದೆಂದು ಹೇಳಬಹುದು. ತೊಣ್ಣೂರಿನಲ್ಲಿ ಶ್ರೀವೈಷ್ಣವ ಧರ್ಮದ ಪ್ರಾಬಲ್ಯವಿತ್ತೆಂದು ಅಲ್ಲಿಯ ವೈಷ್ಣವ ದೇವಾಲಯಗಳ ಉಪಸ್ಥಿತಿಯಿಂದಲೂ, ತಮಿಳು ಶಾಸನಗಳಿಂದಲೂ ಸ್ಪಷ್ಟವಾಗುತ್ತದೆ. ಅಂದರೆ ತೊಣ್ಣೂರಿನಲ್ಲಿ ಶೈವಧರ್ಮದ ಪ್ರಾಬಲ್ಯ ಕುಗ್ಗಿತ್ತು. ಅದಕ್ಕೆ ರಾಜರ, ಶ್ರೀಮಂತ ಜನರ ಪ್ರೋಶೈವ ಜನಸಂಖ್ಯೆಯು ಕಡಿಮೆಯಿತ್ತು ಎಂಬುದು ಸ್ಪಷ್ಟ. ಈ ಎಲ್ಲಾ ಅಂಶಗಳು ಕೈಲಾಸೇಶ್ವರ ದೇವಾಲಯದ ಸರಳತೆ, ನಿರ್ಮಾಣ ವಸ್ತುಸಾಮಾಗ್ರಿ ಮಿತವ್ಯಯ, ನಿರಲಂಕರಣ ಇತ್ಯಾದಿಗಳಿಂದ ವೇದ್ಯವಾಗುತ್ತದೆ. ಈ ಎಲ್ಲಾ ಅಂಶಗಳ ಹಿನ್ನೆಲೆಯಲ್ಲಿ ದೇವಾಲಯದ ನಿರ್ಮಾಣ ಕಾಲ ಕ್ರಿ.ಶ. ೧೨ನೆಯ ಶತಮಾನದ ಮಧ್ಯಭಾಗವಿರಬಹುದೆಂದು ಹೇಳಬಹುದು. ಈ ದೇವಾಲಯದ ದಕ್ಷಿಣ ಭಾಗಕ್ಕೆ ಗದ್ದೆಗಳ ನಡುವೆ ಇಟ್ಟಿಗೆ-ಗಾರೆ ನಿರ್ಮಿತ ಭಗ್ನ ಗುಡಿಯೊಂದಿದ್ದು, ಗರ್ಭಗೃಹ ಮತ್ತು ಅಂತರಾಳವನ್ನು ಹೊಂದಿದೆ(ನೋಡಿ: ಚಿತ್ರ‑೨೭). ಗರ್ಭಗೃಹದಲ್ಲಿ ಪ್ರಾಚೀನ ಲಿಂಗವಿದೆ. ದೇವಾಲಯವು ಸುಮಾರು ೧೮ನೆಯ ಶತಮಾನದ ರಚನೆಯಂತೆ ಕಂಡುಬರುತ್ತದೆ. ಬಹುಶಃ ತೆರೆದ ಸ್ಥಿತಿಯಲ್ಲಿದ್ದ ಲಿಂಗಕ್ಕೆ ಈ ಕಟ್ಟಡ ನಿರ್ಮಿಸಿರಬೇಕು.
ಕೃಷ್ಣ ದೇವಾಲಯ
ನಂಬಿನಾರಾಯಣ ದೇವಾಲಯದ ಪೂರ್ವಕ್ಕೆ, ಸುಮಾರು ೨೦೦ ಮೀಟರ್ ದೂರದಲ್ಲಿ ನಿರ್ಮಿತವಾಗಿದೆ ಕೃಷ್ಣ ದೇವಾಲಯ(ನೋಡಿ: ಚಿತ್ರ‑೨೮). ಪೂರ್ವಾಭಿಮುಖವಾದ ಈ ದೇವಾಲಯದ ನಿರ್ಮಾಣ ಕಾಲ ಮತ್ತು ಅದಕ್ಕೆ ನೀಡಿರುವ ಅನೇಕ ದಾನಗಳನ್ನು ಸೂಚಿಸುವ ಶಾಸನಗಳಿವೆ. ಶಾಸನಗಳಲ್ಲಿ ಇಲ್ಲಿಯ ಕೃಷ್ಣ ಸ್ವಾಮಿಯನ್ನು ವೀಟ್ರಿರುಂದಪ್ಪೆರುಮಾಳ್[4], ವಿಟ್ಟಿರುಂದಪ್ಪೆರುಮಾಳ್[5] ಹಾಗೂ ತಿಲ್ಲೈಕೂತ್ತ ವಿಣ್ಣಗರ್[6] ಇತ್ಯಾದಿ ಹೆಸರುಗಳಿಂದ ಕರೆಯಲಾಗಿದೆ. ವಿಟ್ಟಿರುಂದಪ್ಪೆರುಮಾಳ್ (ತಮಿಳು) ಎಂದರೆ ಕುಳಿತಿರುವ ದೇವರು ಎಂದರ್ಥ. ಕೃಷ್ಣನು (ವಿಷ್ಣು) ತನ್ನ ಇಬ್ಬರು ಪತ್ನಿಯರಾದ ಶ್ರೀ ಮತ್ತು ಭೂ ಇವರೊಡನೆ ಗುಡಿಯ ಗರ್ಭಗೃಹದಲ್ಲಿ ಆಸೀನನಾಗಿ ಪ್ರತಿಷ್ಠಾಪಿತನಾಗಿದ್ದಾನೆ. ದೇವಾಲಯದ ಅಧಿಷ್ಠಾನದ ಮೇಲಿನ ಒಂದು ತಮಿಳು ಶಾಸನದಲ್ಲಿ (ಕ್ರಿ.ಶ. ೧೧೫೭ ಸೆಪ್ಟೆಂಬರ್ ೨೭ನೆಯ ತಾರೀಖು), ಕಾರೈಕುಡಿಯ ಉಲಗಾಮುಂಡನ್ ಎಂಬುವನ ಮಗನಾದ ಕೂತ್ತಾಂಡಿ ದಂಡನಾಯಕನು ಈ ದೇವಾಲಯವನ್ನು  ನಿರ್ಮಿಸಿ ದೇವರುಗಳನ್ನು ಪ್ರತಿಷ್ಠಾಪಿಸಿದನೆಂದು ಹೇಳಿದೆ[7]. ಮತ್ತೊಂದು ಶಾಸನದಲ್ಲಿ ಈತನು ತಿಲ್ಲೈಕೂತ್ತನೆಂದು ಪ್ರಸಿದ್ಧನೆಂದೂ ಹೇಳಿದೆ, ಹಾಗೂ ಕೃಷ್ಣನ ಪ್ರತಿಷ್ಠಾಪನೆಯ ಕಾಲದಲ್ಲಿ, ಲಕ್ಷ್ಮಿ, ಭೂದೇವಿಯರನ್ನೂ ಪ್ರತಿಷ್ಠಾಪಿಸಲಾಯಿತೆಂದು ಹೇಳಿದೆ. ಈ ಎಲ್ಲಾ ವಿಗ್ರಹಗಳು ಮೂಲಸ್ಥಿತಿಯಲ್ಲಿ ಗರ್ಭಗೃಹದಲ್ಲಿ ಈಗಲೂ ಇವೆ.
ತಳವಿನ್ಯಾಸದಲ್ಲಿ ದೇವಾಲಯವು, ಗರ್ಭಗೃಹ, ಶುಕನಾಸಿ, ಗೂಢಮಂಟಪ/ನವರಂಗ, ಗುಡಿಯ ಸುತ್ತಲಿನ ಅಂಗಳ, ಅದರ ಸುತ್ತಲೂ ಕೈಸಾಲೆ(ಮಾಲಿಕಾ), ಗೂಢಮಂಟಪದ ಮುಂಭಾಗದಲ್ಲಿ (ಪೂರ್ವಕ್ಕೆ) ವಿಶಾಲವಾದ ಮಹಾಮಂಟಪ ಮತ್ತು ಮುಖಮಂಟಪ, ಗೂಢಮಂಟಪಕ್ಕೆ ಉತ್ತರದಲ್ಲಿ ಮತ್ತೊಂದು ದ್ವಾರ ಮತ್ತು ಮುಖಮಂಟಪ ಇವಿಷ್ಟನ್ನು ಹೊಂದಿದೆ. ಇವೆಲ್ಲದರ ಸುತ್ತಲೂ ಮತ್ತೊಂದು ಪ್ರಾಕಾರವಿದೆ. ಈ ಹೊರಪ್ರಾಕಾರಕ್ಕೆ ಪೂರ್ವದಿಕ್ಕಿನಲ್ಲಿ ಮಹಾದ್ವಾರ, ದ್ವಾರಮಂಟಪ, ಮಹಾದ್ವಾರದಿಂದ ಒಳಕ್ಕೆ ಪ್ರವೇಶಿಸಿದರೆ ಸ್ವಲ್ಪ ಎಡಕ್ಕೆ ಬಲಿಪೀಠ, ಎಡ ಮೂಲೆಗೆ ಒಂದು ಸಣ್ಣ ಕೊಠಡಿ, ಬಲ ಮೂಲೆಗೆ ಕಲ್ಯಾಣಮಂಟಪಗಳಿವೆ. ಪ್ರಾಕಾರದ ವಾಯವ್ಯ ಮೂಲೆಯಲ್ಲಿ ಅಮ್ಮನವರ ಗುಡಿಯಿದೆ. ಈ ಗುಡಿಯ ಮುಂದೆ ಪ್ರಾಕಾರದ ಉದ್ದಕ್ಕೂ ಹಾಗೂ ಪ್ರಾಕಾರಕ್ಕೆ ಕೂಡಿಕೊಂಡಂತೆ, ಮೂರಂಕಣ ಆಳದ ಮಾಲಿಕೆಯಿದೆ. ಈ ಮಾಲಿಕೆ ಮುಂದುವರೆದು ಕಲ್ಯಾಣ ಮಂಟಪವನ್ನು ಕೂಡಿಕೊಂಡಿದೆ. ಉಳಿದಂತೆ ವಿಶಾಲ ಪ್ರಾಂಗಣ ಒಳಪ್ರಾಕಾರದ ಸುತ್ತಲೂ ಇದೆ.
ಮೂಲಗುಡಿಯ ಹೊರ ಉದ್ದ  ೩೦ ಅಡಿ, ಅಗಲ ೧೬ ಅಡಿಗಳು. ಒಳಪ್ರಾಕಾರದ ಒಳಮುಖದ ಅಗಲ ೪೬ ಅಡಿ, ಉದ್ದ ೫೪ ಅಡಿ. ಗೂಢಮಂಟಪದ ಅಗಲ ೪೬ ಅಡಿ, ಉದ್ದ ೫೪ ಅಡಿ. ಒಳಪ್ರಾಕಾರದ ಒಳ ಉದ್ದ ೧೧೦ ಅಡಿಗಳು, ಅಗಲ ೪೬ ಅಡಿಗಳು. ಹೊರಪ್ರಾಕಾರದ ಒಳ ಉದ್ದ ೧೮೬ ಅಡಿಗಳು, ಮತ್ತು ಅಗಲ ೧೩೬ ಅಡಿಗಳು(ಇವೆಲ್ಲ ಅಂದಾಜಿನ ಅಳತೆಗಳು). ಮೂಲದೇವಾಲಯ ಈಗಿರುವ ರೂಪಕ್ಕಿಂತ ಸ್ವಲ್ಪ ವಿಭಿನ್ನವಾಗಿತ್ತು. ಕಳೆದ ಶತಮಾನದಲ್ಲಿ ನಡೆದ ಹಲವಾರು ದುರಸ್ತಿ ಕಾಮಗಾರಿಗಳಿಂದಾಗಿ, ದೇವಾಲಯ ಈಗಿನ ಸ್ಥಿತಿಯಲ್ಲಿದೆ. ಅಲ್ಲಿ ನಡೆದಿರುವ ಕಾಮಗಾರಿಗಳನ್ನು ಪರಿಶೀಲಿಸಿ ನೋಡಿದರೆ, ಹಾಗೂ ಈ ಮುಂಚೆ ದೇವಾಲಯವನ್ನು ಕಂಡಿದ್ದ ಅರ್ಚಕರ ಹೇಳಿಕೆಯ ಮೇರೆಗೆ, ಮೂಲ ದೇವಾಲಯದ ರೂಪವನ್ನು ಈ ರೀತಿ ವಿವರಿಸಬಹುದು. ದೇವಾಲಯ ಮೂಲರೂಪದಲ್ಲಿ ಗರ್ಭಗೃಹ, ಶುಕನಾಸಿ/ಅರ್ಧಮಂಟಪ ಸೇರಿಕೊಂಡು ಒಂದು ಭಾಗವಾಗಿತ್ತು. ಅದರ ಅಕ್ಷದಲ್ಲಿ, ಸುಮಾರು ಒಂದಂಕಣ ಜಾಗಬಿಟ್ಟು, ದೇವಾಲಯದ ಅಧಿಷ್ಠಾನದ ಮಟ್ಟದಷ್ಟೇ ಎತ್ತರದ ಅಧಿಷ್ಠಾನವುಳ್ಳ, ಪ್ರತ್ಯೇಕ ಚತುರಶ್ರಾಕಾರದ (೨೦’x೨೦’) ಮಹಾಮಂಟಪ ನಿರ್ಮಾಣವಾಗಿತ್ತು. ಈ ಮಹಾಮಂಟಪವು, ಸಾಲಿಗೆ ನಾಲ್ಕರಂತೆ ೧೬ ಕಂಬಗಳನ್ನು ನಾಲ್ಕು ಸಾಲಿನಲ್ಲಿ ಹೊಂದಿತ್ತು. ಈ ಕಂಬಗಳ ಆಧಾರದ ಮೇಲೆ ಮಹಾಮಂಟಪಕ್ಕೆ ಪ್ರತ್ಯೇಕ ಮೇಲ್ಛಾವಣಿಯಿತ್ತು. ಕೈಸಾಲೆ ಪೂರ್ವಮುಖದಲ್ಲಿ ಮಾತ್ರ ಎರಡಂಕಣ ಆಳವಿದ್ದು, ಉಳಿದಂತೆ ಒಂದಂಕಣ ಆಳದ್ದಾಗಿತ್ತು. ಈ ಕೈಸಾಲೆಗೆ ಹೊಂದಿಕೊಂಡಂತೆ ಅದರ ಹಿಂಭಾಗದಲ್ಲಿ ಪ್ರಾಕಾರಗೋಡೆಯಿತ್ತು. ಪ್ರಾಕಾರಕ್ಕೆ ಪೂರ್ವದಲ್ಲಿ ಮತ್ತು ಉತ್ತರದಲ್ಲಿ ಒಂದೊಂದು ದ್ವಾರವಿತ್ತು. ಪೂರ್ವದ್ವಾರದ ಮುಂದೆ ಒಂದು ವಿಶಾಲ ಮಹಾಮಂಟಪ ಮತ್ತು ಮುಖಮಂಟಪವಿತ್ತು. ಮುಖಮಂಟಪಕ್ಕೆ ತ್ರಿಖಂಡ ಸೋಪಾನವಿತ್ತು. ಉತ್ತರದ ದ್ವಾರಕ್ಕೂ ಸಹ ಅದೇ ರೀತಿ ಒಂದಂಕಣದ ಮುಖಮಂಟಪ ವಿತ್ತು. ಇವೆಲ್ಲವೂ ಅಲ್ಪಸ್ವಲ್ಪ ಬದಲಾವಣೆಗಳೊಂದಿಗೆ ಈಗಲೂ ಅಂತೆಯೇ ಉಳಿದಿವೆ. ಆಗಿರುವ ಬದಲಾವಣೆಗಳನ್ನು ಮಾತ್ರ ಈಗ ಗಮನಿಸೋಣ.
ಮೂಲದೇಗುಲದ ತಳವಿನ್ಯಾಸ, ನರಸಿಂಹ ದೇವಾಲಯದ ಒಂದು ವಿಸ್ತೃತ ರೂಪವೇ ಆಗಿತ್ತೆಂದು ಹೇಳಬಹುದು. ಗುಡಿ ಮತ್ತು ಅದರ ಮುಂದಿನ ಮಂಟಪದ ಸುತ್ತಲೂ ಅಂಗಳ ಹರಡಿದ್ದುದರಿಂದ ಗಾಳಿಬೆಳಕುಗಳ ವ್ಯವಸ್ಥೆ ಚೆನ್ನಾಗಿತ್ತು. ಒಳಭಾಗ ವಿಶಾಲವಾಗಿತ್ತು. ಈಗ ಗೂಢಮಂಟಪವಾಗಿರುವ ಭಾಗ ಸುತ್ತಲೂ ತೆರೆದಿದ್ದು, ಮಹಾಮಂಟಪವಾಗಿತ್ತು.
ಕಳೆದ ಶತಮಾನದ ದುರಸ್ತಿ ಕಾರ್ಯದಲ್ಲಿ ಮಹಾಮಂಟಪದ ಸುತ್ತಲೂ ಇದ್ದ ಅಂಗಳದ ನೆಲಮಟ್ಟವನ್ನು ಏರಿಸಿ, ಮೂಲಗುಡಿಯ ಮುಂಭಾಗ, ಮಹಾಮಂಟಪದ ನೆಲ ಮತ್ತು ಅದರ ಸುತ್ತಲಿನ ಮಾಲಿಕೆಯ ನೆಲವನ್ನು ಒಂದೇ ಮಟ್ಟಕ್ಕೆ ಏರಿಸಿದರು. ಅದೇ ರೀತಿ ಮಹಾಮಂಟಪದ ಸುತ್ತಲಿನ ಅಂಗಳವನ್ನು ಛಾವಣಿಯಿಂದ ಮುಚ್ಚಿ, ಮಹಾಮಂಟಪ, ಅಂಗಳ ಮತ್ತು ಅದಕ್ಕೆ ಹೊಂದಿಕೊಂಡಿದ್ದ ಮಾಲಿಕೆ ಎಲ್ಲವನ್ನೂ ಕೂಡಿಸಿ ಒಂದು ಗೂಢಮಂಟಪವನ್ನಾಗಿ ಪರಿವರ್ತಿಸಿದರು. ಗುಡಿಯ ಸುತ್ತಲಿನ ಪ್ರದಕ್ಷಿಣಾವರಣವನ್ನು ಹಾಗೆಯೇ ಉಳಿಸಿ ಅಲ್ಲಿಗೆ ಇಳಿಯಲು ಸೋಪಾನ ಸೌಕರ್ಯ ಕಲ್ಪಿಸಿದರು. ಈ ರೀತಿ ದುರಸ್ತಿಕಾರ್ಯದಿಂದಾಗಿ ಗುಡಿಗೆ ಮಹಾಮಂಟಪದ ಬದಲಿಗೆ ವಿಶಾಲವಾದ ಗೂಢಮಂಟಪ ದೊರೆಯಿತು. ಆದರೆ ಇದಕ್ಕೆ ಗಾಳಿ ಬೆಳಕಿನ ಕೊರತೆ ಉಂಟಾಗಿದೆ.

[1] ಎ.ಕ. ಸಂ.೬ ಪಾಂ. ೧೨೦
[2] ಅದೇ, ಪಾಂ. ೧೧೬
[3] ಅದೇ, ಪಾಂ. ೧೧೭
[4] ಅದೇ, ಪಾಂ. ೭೫
[5] ಅದೇ, ಪಾಂ. ೮೮
[6] ಅದೇ, ಪಾಂ. ೮೬
[7] ಅದೇ, ಪಾಂ. ೮೬
ತೊಣ್ಣೂರು : ೭. ವಾಸ್ತುಶಿಲ್ಪ (6)
ಮೂಲಗುಡಿಯನ್ನು ಗ್ರಾನೈಟ್ ಶಿಲೆಯಲ್ಲಿ, ಪಾದಬಂಧ ಅಧಿಷ್ಠಾನದ ಮೇಲೆ ನಿರ್ಮಿಸಿದ್ದಾರೆ(ನೋಡಿ: ಚಿತ್ರ‑೨೯). ಉಪಾನ, ಜಗತಿ, ತ್ರಿಪಟ್ಟಕುಮುದ, ಗಳ, ಪಟ್ಟಿಕ, ಗಳ ಮತ್ತು ಪ್ರತಿ ಇವಿಷ್ಟೂ ದಿಂಡುಗಳು ಅಧಿಷ್ಠಾನದಲ್ಲಿವೆ. ಉಪಾನ ಹೆಚ್ಚು ಪ್ರಧಾನವಾಗಿ ಮುಂಚಾಚಿದೆ. ಅಲ್ಲದೆ ಉಪಾನದ ಮೇಲ್ಭಾಗದಲ್ಲಿ ಅಧೋಪದ್ಮ ರೀತಿಯ ಇಳಿಜಾರನ್ನು, ಸಣ್ಣಸಣ್ಣ ಪಟ್ಟಿಗಳನ್ನು ಕಡೆದು ಆಕರ್ಷಕವಾಗಿ ಮಾಡಿದ್ದಾರೆ. ಇದೇ ರೀತಿ ತ್ರಿಪಟ್ಟಕುಮುದ, ಮಹಾಪಟ್ಟಿ ಮತ್ತು ಪ್ರತಿಗಳಲ್ಲಿ ಸಣ್ಣಸಣ್ಣ ಕಂಪಗಳನ್ನು ಮೇಲೆ ಕೆಳಗೆ ಕೆತ್ತನೆ ಮಾಡಿದ್ದಾರೆ. ಗಳಗಳಲ್ಲಿ, ಗಳಪಾದಗಳ ನಿರೂಪಣೆಯಿದೆ.
ಭಿತ್ತಿಯ ನಿರೂಪಣೆಯಲ್ಲಿ ಭಿತ್ತಿಪಾದಗಳು, ಕೋಷ್ಟಗಳು ಮತ್ತು ಸ್ತಂಭಪಂಜರಗಳಿವೆ (ನೋಡಿ: ಚಿತ್ರ‑೩೦). ಅಧಿಷ್ಠಾನ ಮತ್ತು ಭಿತ್ತಿಯ ಎಲ್ಲಾ ಅಲಂಕರಣಗಳೂ, ನರಸಿಂಹಸ್ವಾಮಿ ದೇವಾಲಯದ ತದ್ರೂಪವಾಗಿದ್ದು, ಈ ಎರಡೂ ದೇಗುಲಗಳನ್ನು, ಒಂದಾದ ಮೇಲೊಂದರಂತೆ, ಒಂದೇ ಶಿಲ್ಪಿಗಳ ಪಂಗಡವು ನಿರ್ಮಿಸಿದಂತೆ ತೋರುತ್ತದೆ. ಆದರೆ ಅಲಂಕರಣೆಯಲ್ಲಿ ಮಾತ್ರ ಸ್ವಲ್ಪ ವ್ಯತ್ಯಾಸ-ವಿಶೇಷಗಳನ್ನು ಈ ದೇವಾಲಯದಲ್ಲಿ ಮಾಡಲಾಗಿದೆ. ನರಸಿಂಹಸ್ವಾಮಿ ದೇವಾಲಯದಲ್ಲಿ ಸ್ತಂಭಪಂಜರದ ಮೇಲ್ತುದಿಯಲ್ಲಿ ಕೂಟಶಿಖರವನ್ನು ಕಂಡರಿಸಲಾಗಿದೆ. ಪ್ರಸ್ತುತ ದೇಗುಲದಲ್ಲಿ ಕೂಟಶಿಖರಕ್ಕೆ ಬದಲಾಗಿ ಪಂಜರ ಶಿಖರವನ್ನು ಕೊರೆಯಲಾಗಿದೆ. ಪಂಜರ ಶಿಖರದ ಕುದುರೆಲಾಳಾಕಾರದ ಮುಖಭಾಗ ಮತ್ತು ಅದೇ ಆಕಾರದ ಗಾಢ, ಗಾಢದ ಸುತ್ತಲೂ ಪದ್ಮದಳ ಪಟ್ಟಿಯನ್ನು ಕೊರೆಯಲಾಗಿದೆ. ಗಾಢ ಮಾತ್ರ ಸಂಪೂರ್ಣ ಖಾಲಿ ಇದೆ. ಪಾರ್ಶ್ವ ಗೋಡೆಗಳ ಎರಡೂ ಹಿಂಬಣೆಗಳಲ್ಲಿ ಒಂದೇ ರೀತಿಯ ಸ್ತಂಭಪಂಜರಗಳಿವೆ. ಕೋಷ್ಟಗಳ ಮೇಲಿನ ಶಿಖರಗಳಲ್ಲೂ ಇಲ್ಲಿ ವ್ಯತ್ಯಾಸ ಮಾಡಲಾಗಿದೆ. ನರಸಿಂಹಸ್ವಾಮಿ ದೇಗುಲದಲ್ಲಿ ಕೂಟ ಶಿಖರಗಳ ಕಂಡರಣೆಯಿದೆ, ಆದರೆ, ಅದೇ ಇಲ್ಲಿ ಶಾಲಶಿಖರ ಮಾದರಿಯಲ್ಲಿ ರೂಪಿತವಾಗಿದೆ.
ದೇವಾಲಯದ ಭಿತ್ತಿ ಕೋಷ್ಟಗಳಲ್ಲಿ ಸಣ್ಣ-ಸಣ್ಣ ಪೀಠಗಳ ಕೆತ್ತನೆಗಳಿದ್ದರೂ ಅಲ್ಲಿ ಈಗ ಯಾವುದೇ ಶಿಲ್ಪಗಳು ಉಳಿದಿಲ್ಲ. ಭಿತ್ತಿಪಾದದ ಅಲಂಕರಣೆಯಲ್ಲಿ ಹೆಚ್ಚಿನ ವಿವರಗಳು ಕಾಣಬರುತ್ತವೆ. ಭಿತ್ತಿಪಾದದ ಮೇಲಿನ ‘ದಾನಿಯ’ ಮೇಲ್ಮೈಯಲ್ಲಿ ಪತ್ರಾಲಂಕರಣವಿದೆ. ದಾನಿಯ ಕೆಳಭಾಗದಲ್ಲಿ, ದಿಂಡಿನ ಮೇಲೆ ಮುಕ್ತಾಗ್ರಾಸಗಳ ಕೆತ್ತನೆಯ ಪ್ರಯತ್ನಗಳಾಗಿವೆ. ಕೆಲವೆಡೆ ಕೆತ್ತನೆಯು ಅಪೂರ್ಣವಾಗಿಯೇ ಇದೆ. ಉತ್ತರಾ, ವಲಭಿಗಳೂ ಸಾಧಾರಣ ಹಾಗೂ ನಿರಲಂಕೃತ. ಕಪೋತದ ಕೆತ್ತನೆ ಸ್ಪಷ್ಟ ಮತ್ತು ಸಂಪೂರ್ಣವಾಗಿದೆ. ಮೇಲೆ ಇಳಿಜಾರಿನ, ಕಾಲುವೃತ್ತಾಕಾರದ ಕಪೋತ ಇದ್ದು, ಕೆಳಭಾಗ ಟೊಳ್ಳಾಗಿದೆ. ಮುಂಭಾಗದಲ್ಲಿ ಸಾಲಾಗಿ ನೇತ್ರನಾಸಿಗಳು (ಅವಳಿ) ಇವೆ. ನಾಸಿಗಳಲ್ಲಿನ ಗಾಢಗಳು ಕೆಲವು ವೃತ್ತಾಕಾರದ್ದು, ಕೆಲವು ಲಾಳಾಕಾರದ್ದು, ಆದರೆ ಎಲ್ಲವೂ ಖಾಲಿ. ನಾಸಿಗಳ ಮೇಲೆ ಉದ್ದ ಕತ್ತಿನ ಖಾಲಿ ಶೀರ್ಷಿಕೆ ಇದೆ. ಇದರಲ್ಲಿ ಕೀರ್ತಿಮುಖಗಳಿಲ್ಲ. ಕೆತ್ತನೆಯೂ ಒರಟು.
ಕಪೋತದ ಮೇಲಿನ ವಾಜನ ಇಲ್ಲಿ ಗಮನಿಸಬೇಕಾದ ಅಂಶ. ನಂಬಿನಾರಾಯಣ ಗುಡಿಯ ವಾಜನವನ್ನು ವಿವರಿಸುವಾಗ ಹೊಯ್ಸಳ-ದ್ರಾವಿಡ ಶೈಲಿಯ ವಾಜನ ಮತ್ತು ಚೋಳ-ದ್ರಾವಿಡ ಶೈಲಿಯ ವಾಜನಗಳ ಅಲಂಕರಣ ವಿಧಾನ ವ್ಯತ್ಯಾಸಗಳನ್ನು ಗಮನಿಸಿದ್ದೇವೆ. ಪ್ರಸ್ತುತ ಕೃಷ್ಣ ದೇವಾಲಯದ ವಾಜನವು ಚೋಳ-ದ್ರಾವಿಡ ರೀತಿಯದ್ದಾಗಿರುವುದು ಇಲ್ಲಿಯ ವಿಶೇಷ. ವಾಜನದ ಹೊರಮುಖದಲ್ಲಿ ವ್ಯಾಳಮಾಲೆಯ ಅಲಂಕರಣವನ್ನು ಈ ದೇವಾಲಯದಲ್ಲಿ ಕಾಣಬಹುದು.
ಗರ್ಭಗೃಹದ ಮೇಲೆ ನೇರವಾಗಿ ಅಷ್ಟಮುಖದ ಗ್ರೀವ ಮತ್ತು ಶಿಖರಗಳಿವೆ(ನೋಡಿ: ಚಿತ್ರ‑೩೧).ಇಟ್ಟಿಗೆ ಗಾರೆಯಲ್ಲಿ ಮಾಡಿರುವ ಈ ಗ್ರೀವ ಮತ್ತು ಶಿಖರಗಳು ಇತ್ತೀಚಿನ ದಿನಗಳಲ್ಲಿ ಸಂಪೂರ್ಣ ದುರಸ್ತಿಯಾಗಿದೆ. ಈ ಭಾಗದಲ್ಲಿ ನಾಲ್ಕು ಗ್ರೀವಕೋಷ್ಟಗಳೂ ಹಾಗೂ ಮಹಾನಾಸಿಗಳು ಮತ್ತು ನಾಲ್ಕು ಕ್ಷುದ್ರನಾಸಿಗಳು ಇವೆ. ಯಾವುದೇ ಗ್ರೀವ ದೇವತೆಯ ಶಿಲ್ಪವಿಲ್ಲ. ಈ ಶಿಖರವು ಸ್ವಸ್ತಿಬಂಧ  ರೀತಿಯದು.
ಗರ್ಭಗೃಹದ ಒಳಗಡೆಯಿರುವ ಮೂರ್ತಿಗಳು ಮೂಲ ಪ್ರತಿಷ್ಠಾಪನೆಗಳೇ ಆಗಿವೆ. ಮಧ್ಯದಲ್ಲಿ ಕೃಷ್ಣ, ಬಲಪಾರ್ಶ್ವದಲ್ಲಿ ಶ್ರೀಲಕ್ಷ್ಮೀ ಹಾಗೂ ಎಡಪಾರ್ಶ್ವದಲ್ಲಿ ಭೂದೇವಿಯರ ಪ್ರತಿಮೆಗಳು ಪ್ರತ್ಯೇಕ ಶಿಲೆಗಳಲ್ಲಿ ರೂಪುಗೊಂಡಿವೆ(ನೋಡಿ: ಚಿತ್ರ‑೩೨). ಎಲ್ಲಾ ಮೂರ್ತಿಗಳೂ, ಸುಖಾಸನದಲ್ಲಿ ಪ್ರಕಟಗೊಂಡಿವೆ. ಇದಕ್ಕಾಗಿಯೇ ಈ ದೇವರುಗಳನ್ನು ವಿಟ್ಟಿರುಂದಪ್ಪೆರುಮಾಳ್ ಎಂದು ಕರೆದಿರುವುದು. ಕೃಷ್ಣನಿಗೆ ನಾಲ್ಕು ಭುಜಗಳು. ಮೇಲಿನ ಬಲಗೈಯಲ್ಲಿ ಚಕ್ರವಿದ್ದು, ಎಡಗೈಯಲ್ಲಿ ಶಂಖವಿದೆ. ಕೆಳಗಿನ ಬಲಗೈ ಅಭಯ ಮುದ್ರೆಯಲ್ಲಿದ್ದರೆ, ಎಡಗೈ ಮಂಡಿಯ ಮೇಲಿದೆ. ಶ್ರೀದೇವಿಯ ಎಡಗೈ ಪದ್ಮವನ್ನು ಹಿಡಿದು ಅಭಯಮುದ್ರೆಯಲ್ಲಿದ್ದು, ಬಲಗೈ ವರದಮುದ್ರೆಯಲ್ಲಿದೆ. ಇದರಂತೆಯೇ ಭೂದೇವಿಯ ಬಲಗೈ ಪದ್ಮವನ್ನು ಹಿಡಿದು ಅಭಯಮುದ್ರೆಯಲ್ಲಿದ್ದು, ಎಡಗೈ ವರದಮುದ್ರೆಯಲ್ಲಿದೆ. ಶಿಲ್ಪಗಳು ಸಾಧಾರಣ ಅಲಂಕರಣವನ್ನೊಳಗೊಂಡಿವೆ. ಚೋಳ ಕೃತಿಗಳಾದರೂ ಕೃಷ್ಣ ಮತ್ತು ಭೂ ಸ್ಥೂಲಕಾಯದ ಶಿಲ್ಪಗಳು. ಶ್ರೀದೇವಿಯ ಶಿಲ್ಪಕ್ಕೆ ಹೆಚ್ಚಿನ ಆಕರ್ಷಣೆಯಿದೆ. ಶ್ರೀದೇವಿಯನ್ನು ಭೂದೇವಿಗಿಂತ ಹೆಚ್ಚು ಆಕರ್ಷಕವನ್ನಾಗಿ ಕಂಡರಿಸುವುದು ಶಿಲ್ಪಿಗಳ ವಾಡಿಕೆ ಇದ್ದಿರಬೇಕು. ಏಕೆಂದರೆ ಶ್ರೀಲಕ್ಷ್ಮೀ ಸೌಂದರ್ಯಕ್ಕೆ ಹೆಸರುವಾಸಿ. ಇದರಿಂದಾಗಿ ಇವೆರಡು ಶಿಲ್ಪಗಳು ಒಂದೆಡೆ ಮೂಡಿಬಂದಾಗ ಶ್ರೀಯನ್ನು ಭೂಗಿಂತ ಹೆಚ್ಚು ಸುಂದರವಾಗಿ ಕಡೆದಿರುವುದು ಇನ್ನೂ ಕೆಲೆವೆಡೆ ಕಂಡುಬಂದಿದೆ (ಉದಾ. ಮೈಸೂರಿನ ಬಳಿಯ ಬೆಳಗೊಳದ ಶ್ರೀನಿವಾಸ ಕ್ಷೇತ್ರ). ಮುಖಲಕ್ಷಣದಲ್ಲಿ ಕೃಷ್ಣ ಮತ್ತು ಭೂದೇವಿ ಒಂದು ರೀತಿಯ ಶಿಲ್ಪಗಳು. ಇಬ್ಬರಿಗೂ ಸ್ಥೂಲ ಕಾಯ, ಬೊಜ್ಜು ಮುಖ. ಲಕ್ಷ್ಮಿಯ ಮುಖಚರ್ಯೆ ಬೇರೆ ರೀತಿಯದೇ ಆಗಿದೆ. ಇದಕ್ಕೆ ಮಾಟವಾದ ಮುದ್ದಾದ ಆಕರ್ಷಕ ಮುಖಲಕ್ಷಣವಿದೆ. ಕಿರೀಟ ಕೂಡ ಈ ಶಿಲ್ಪಕ್ಕೆ ಕರಂಡ ಮುಕುಟ. ಭೂದೇವಿಗೆ ಕೃಷ್ಣನ ಕಿರೀಟದ ಮಾದರಿಯಲ್ಲಿ ಕೊಳಗ ರೀತಿಯ ಕಿರೀಟವಿದೆ.
ಗರ್ಭಗೃಹದ ದ್ವಾರಬಂಧ ಸರಳವಾದ ಕೆತ್ತನೆಗಳನ್ನೊಳಗೊಂಡಿದೆ. ಕೋಷ್ಟ ರೀತಿಯ ಕೆತ್ತನೆ ಇರುವ ಈ ದ್ವಾರಕ್ಕೆ, ಇಕ್ಕೆಲಗಳಲ್ಲಿ ಒಂದೊಂದು ಸೀಳುಗಂಬಗಳಿದ್ದು, ಅವುಗಳ ಮೇಲುಗಡೆ ಉತ್ತರಾ, ವಲಭಿ ಕಪೋತಗಳನ್ನು ಹೊತ್ತುಕೊಂಡಂತಿವೆ. ಅರ್ಧಮಂಟಪದ ನಿರೂಪಣೆಯಲ್ಲಿ ಯಾವುದೇ ವಿಶೇಷತೆಯಿಲ್ಲ. ಆ ಕಾಲದ ಎಲ್ಲಾ ಚೋಳ ದೇಗುಲಗಳಂತೆ ಇದರ ವಿನ್ಯಾಸವೂ ಇದೆ ಅಷ್ಟೆ. ಈ ದೇವಾಲಯದ ತಳವಿನ್ಯಾಸಕ್ಕೂ ನರಸಿಂಹಸ್ವಾಮಿಯ ದೇವಾಲಯಕ್ಕೂ ಯಾವುದೇ ವ್ಯತ್ಯಾಸವಿಲ್ಲ, ವಿಸ್ತೀರ್ಣವೊಂದನ್ನು ಬಿಟ್ಟರೆ ಈ ಗುಡಿಗೂ ಸಹ ಜಾಲಕಗಳನ್ನು ಕೂಡಿಸಿಲ್ಲ.
ಗೂಢಮಂಟಪದ/ನವರಂಗದ ಒಳ ವಿನ್ಯಾಸವು ತೀರ ಸಾಧಾರಣವಾಗಿದ್ದು, ಅತಿ ಸರಳತೆ ಮತ್ತು ಸಂಯಮಗಳ ಪ್ರದರ್ಶನ ಇಲ್ಲಿದೆ. ಇಲ್ಲಿಯ ಎಲ್ಲ ಕಂಬಗಳು ಅತಿ ಸಾಧಾರಣ, ಯಾವುದಕ್ಕೂ ಪೀಠವಿಲ್ಲ. ಎಲ್ಲ ಕಂಬಗಳೂ ಒಂದೇ ರೀತಿಯಾಗಿ, ಚೌಕಟ್ಟು ಬುಡವೂ ಇಲ್ಲದೆ, ಮೇಲಿನಿಂದ ಕೆಳಗಿನವರೆಗೆ ಉರುಳೆಯಾಕಾರದ ನಿರಲಂಕೃತ ದಿಂಡು, ಮೇಲೆ ಚೋಳ ವಿನ್ಯಾಸದ ಸಾಧಾರಣ ಆಧಾರ ಪೋತಿಕೆಗಳನ್ನು ಹೊಂದಿವೆ(ನೋಡಿ: ಚಿತ್ರ‑೩೩). ಛಾವಣಿಯೂ ಸಹ ನಿರಲಂಕೃತ. ಪ್ರದಕ್ಷಿಣಾವರಣದ ಸುತ್ತಲಿನ ಕೈಸಾಲೆಯೂ ಸಹ ಇದೇ ರೀತಿಯ ಸಾಧಾರಣ ನಿರ್ಮಾಣ(ನೋಡಿ: ಚಿತ್ರ‑೩೪). ಇಲ್ಲಿಯ ಕಂಬಗಳು ಚೌಕಟ್ಟಾದ ಬುಡದಮೇಲೆ ಎಂಟು,  ಹದಿನಾರು ಮುಖಗಳ ದಿಂಡನ್ನು ಹೊಂದಿವೆ. ಮೇಲೆ ಚೋಳ ವಿನ್ಯಾಸದ ಸಾಧಾರಣ ಪೋತಿಕೆಗಳು. ಛಾವಣಿ ಸಾಧಾರಣ. ಪ್ರದಕ್ಷಿಣ ಕೈಸಾಲೆಯನ್ನು ಸುಭದ್ರ ರೀತಿಯ ಉಪಪೀಠದಮೇಲೆ ನಿರ್ಮಿಸಿದ್ದಾರೆ. ಕೈಸಾಲೆಯ ಕಪೋತ ಸಾಧಾರಣವಾದುದ್ದಾದರೂ ಎರಡು ಬಾಗಿನ ಸ್ವಲ್ಪ ವಿಶಾಲ ಕಪೋತ. ಈ ರೀತಿಯ ಕಪೋತ ನಂತರದ ವಿಜಯನಗರಕಾಲದಲ್ಲಿ ಹೆಚ್ಚು ಆಕರ್ಷಕವಾಗಿ ಮೂಡಿಬರುತ್ತವೆ. ಕೈಸಾಲೆಯ ಹಿಂಭಾಗದ ಗೋಡೆಯಲ್ಲಿ ಸಾಲಾಗಿ ಭದ್ರಕ ಕಂಬಗಳಿವೆ. ಮೇಲಿನಿಂದ ಕೆಳಗಿನವರೆಗೂ ಚೌಕಟ್ಟಾದ ದಿಂಡನ್ನು ಇವು ಹೊಂದಿವೆ. ಮೇಲೆ ಪೋತಿಕೆಯಿದೆ. ಈ ಭದ್ರಕ ಕಂಬಗಳ ವಿಶೇಷತೆಯೆಂದರೆ ಇವು ಭಿತ್ತಿಪಾದಗಳಂತೆ ಗೋಡೆಯಲ್ಲಿ ಕೊರೆದ ಭದ್ರಕ ಕಂಬಗಳು. ಸಾಮಾನ್ಯವಾಗಿ ಭದ್ರಕ ಕಂಬಗಳನ್ನು  ಪ್ರತ್ಯೇಕ ಕಂಬಗಳನ್ನಾಗಿ ನಿಲ್ಲಿಸಿರುತ್ತಾರೆ. ಆದರೆ ಇವುಗಳೆಲ್ಲವೂ ಭಿತ್ತಿಪಾದಗಳಂತೆ ಕೇವಲ ಅಲಂಕರಣಕ್ಕಾಗಿ ಮೂಡಿಬಂದಿರುವುದು ಇಲ್ಲಿಯ ವಿಶೇಷ. ಇದಕ್ಕೆ ಕಾರಣವಿಷ್ಟೆ. ಈ ಭದ್ರಕ ಕಂಬಗಳು, ಸುತ್ತಲಿನ ಎತ್ತರದ ಪ್ರಾಕಾರಗೋಡೆಯ ಭಾಗಗಳಾಗಿರುವುದರಿಂದ, ಈ ರೀತಿಯ ತೋರಿಕೆಯ, ಭಿತ್ತಿಪಾದಗಳಂತಹ ಭದ್ರಕ ಕಂಬಗಳಿವು. ನಿಜವಾದ ಏಕಶಿಲಾ ಭದ್ರಕ ಸ್ತಂಭಗಳನ್ನು ಹಿಂಭಾಗದಲ್ಲಿ ಪರದೆ ಗೋಡೆ ನಿರ್ಮಿಸಬೇಕಾದ ಸಂದರ್ಭಗಳಲ್ಲಿ ಮಾತ್ರ ನಿಲ್ಲಿಸುತ್ತಾರೆ. ಆದರೆ ಹಿಂಭಾಗದ ಗೋಡೆ ಇಲ್ಲಿ ಪರದೆ ಗೋಡೆಯಲ್ಲ ಪ್ರಾಕಾರಗೋಡೆ ಮಾತ್ರ. ಆದ್ದರಿಂದ ಭದ್ರಕ ಸ್ತಂಭ ರೀತಿಯ ಭಿತ್ತಿಪಾದಗಳಿವು. ಬಹು ಶಿಲೆಗಳಿಂದ ಮಾಡಿದಂತವು. ಗೂಢಮಂಟಪದ ಮುಂದಿನ ಮಹಾಮಂಟಪ, ಪೂರ್ವದ ಮುಖಮಂಟಪ, ಉತ್ತರದ ಮುಖಮಂಟಪ, ಅಮ್ಮನವರ ಗುಡಿಯ ಮುಂದಿನ ಮಂಟಪ, ಈಶಾನ್ಯದ ಮೂಲೆ ಕಲ್ಯಾಣ ಮಂಟಪ, ಇವೆಲ್ಲದರ ಕಂಬಗಳು ಏಕ ರೀತಿಯಾದವು. ಗೂಢಮಂಟಪದ ಕಂಬಗಳನ್ನೇ ಅವೂ ಸಹ ಹೋಲುತ್ತವೆ.
ದೇವಾಲಯದ ಮುಂಭಾಗದಲ್ಲಿ, ಮುಖಮಂಟಪದ ಮುಂದೆ, ಆಕರ್ಷಕವಾದ ಬಲಿಪೀಠವೊಂದಿದೆ(ನೋಡಿ: ಚಿತ್ರ‑೩೫). ವೇದಿಭದ್ರ ಉಪಪೀಠದ ಮೇಲೆ, ಎತ್ತರವಾಗಿ ನಿರ್ಮಾಣವಾಗಿರುವ ಈ ಬಲಿಪೀಠ ನೋಡುವುದಕ್ಕೆ ಅಂದವಾಗಿದೆ. ವೇದಿಭದ್ರ ಉಪಪೀಠ, ಮೇಲೆ ಎತ್ತರವಾದ ಅಧೋಪದ್ಮದ ಮೇಲೆ ಊರ್ಧ್ವಪದ್ಮವಿದೆ. ಈಶಾನ್ಯದ ಕಲ್ಯಾಣ ಮಂಟಪವು ನೋಡುವುದಕ್ಕೆ ವಿಶಾಲವಾಗಿದೆಯೇ ಹೊರತು ಸೌಂದರ್ಯದ ದೃಷ್ಟಿಯಿಂದ ಕಳಪೆ. ಹಜಾರದ ಹಿಂಭಾಗದಲ್ಲಿ ಎತ್ತರವಾದ ವೇದಿಕೆಯನ್ನು ಇದು ಹೊಂದಿದೆ. ಇಲ್ಲಿಯ ಎಲ್ಲಾ ಹದಿನೆಂಟು ಕಂಬಗಳೂ ಸರಳ ಸಾಧಾರಣ. ಆದರೆ ಎತ್ತರವಾಗಿವೆ ಮತ್ತು ಎಲ್ಲವೂ  ಚೌಕ-ಅಷ್ಟಮುಖದ ದಿಂಡನ್ನು ಹೊಂದಿವೆ.
ದೇವಾಲಯದ ಹೊರಪ್ರಾಕಾರದ ದಕ್ಷಿಣ ಮತ್ತು ಪಶ್ಚಿಮ ಭಾಗಗಳಲ್ಲಿ ವಿಶೇಷತೆಯೇನೂ ಇಲ್ಲ. ವಾಯವ್ಯ ಮೂಲೆಯಲ್ಲಿ ಅಮ್ಮನವರ ಗುಡಿಯಿದೆ(ನೋಡಿ: ಚಿತ್ರ‑೩೬).ಇದು ಸಾಧಾರಣ ನಿರ್ಮಾಣ. ಗರ್ಭಗೃಹ ಮತ್ತು ಮುಂದೆ ತೆರೆದ ಮಂಟಪ ಇದೆ. ಗರ್ಭಗೃಹ ಮತ್ತು ಮಂಟಪಗಳನ್ನು ವೇದಿಭದ್ರ ಉಪಪೀಠದ ಮೇಲೆ ನಿರ್ಮಿಸಿದ್ದಾರೆ. ಗರ್ಭಗೃಹದ ಮೇಲೆ ಇತ್ತೀಚಿನ ದುರಸ್ತಿಯಾದ ಸ್ವಸ್ತಿಕ ಶಿಖರವನ್ನು ಹೋಲುವ ದ್ವಿತಲ ಪ್ರಾಸಾದವಿದೆ. ಮಂಟಪದ ಮುಂದೆ ಉತ್ತರ ಪ್ರಾಕಾರದ ಉದ್ದಕ್ಕೂ ಒಳಮುಖಕ್ಕೆ ಹೊಂದಿಕೊಂಡಂತೆ ಮೂರಂಕಣ ಆಳದ ಕೈಸಾಲೆಯಿದ್ದು, ಇದು ಈಶಾನ್ಯ ಮೂಲೆಯ ಕಲ್ಯಾಣ ಮಂಟಪದವರೆಗೂ ವಿಸ್ತರಿಸಿದೆ(ನೋಡಿ: ಚಿತ್ರ‑೩೭). ಇದರಲ್ಲಿ ಮೊದಲರ್ಧ ಸಾಧಾರಣ ವೇದಿಯ ಮೇಲೆ ನಿರ್ಮಿತವಾಗಿದೆ. ಉಳಿದ ಅರ್ಧ ವೇದಿಭದ್ರ ಉಪಪೀಠದ ಮೇಲೆ ನಿರ್ಮಿತವಾಗಿದೆ. ಕಂಬಗಳು  ಸಾಧಾರಣ ಚೌಕ, ಅಷ್ಟಮುಖ ಬುಡದ ಉರುಳೆದಿಂಡಿನ ಉಪಪೀಠದ ಕಂಬಗಳು. ಗೂಢಮಂಟಪದ ಪೂರ್ವದಿಕ್ಕಿನಲ್ಲಿ ಒಳಪ್ರಾಕಾರದ ಹೊರಮುಖಕ್ಕೆ ಹೊಂದಿಕೊಂಡಂತೆ ಮಹಾಮಂಟಪವು ನಿರ್ಮಾಣವಾಗಿದೆ(ನೋಡಿ: ಚಿತ್ರ‑೩೮). ಈ ಮಹಾಮಂಟಪಕ್ಕೂ ಪೂರ್ವ ದಿಕ್ಕಿನಲ್ಲಿ ಮುಖಮಂಟಪ ರೀತಿ ಮುಂಚಾಚಿದೆ. ನಾಲ್ಕು ಕಂಬಗಳಿರುವ ಈ ಮುಂಚಾಚಿಗೆ, ತ್ರಿಖಂಡ ಸೋಪಾನ, ಇಕ್ಕೆಲಗಳಲ್ಲಿ ಹಸ್ತಿ-ಹಸ್ತಗಳಿವೆ. ಗೂಢಮಂಟಪದ ಉತ್ತರ ದ್ವಾರಕ್ಕೂ ಒಂದು ಮುಖಮಂಟಪವಿದ್ದು, ಅದರ ನಿರ್ಮಾಣ ಎಲ್ಲದರಂತೆಯೆ ಇದೆ. ಆದರೆ ಅಚ್ಚುಕಟ್ಟಾಗಿದೆ, ಬೇರೆ ವಿಶೇಷತೆಯೇನೂ ಇಲ್ಲ.
ದೇವಾಲಯದ ಮಹಾದ್ವಾರ, ಆಗಲೇ ಹೇಳಿದಂತೆ, ಅಕ್ಷರೇಖೆಯ ಸ್ವಲ್ಪ ಉತ್ತರಕ್ಕಿದೆ. ಯಾವುದೇ ವೈಶಿಷ್ಟ್ಯವಿಲ್ಲದ ಸಾಧಾರಣ ರೀತಿಯ ನಿರ್ಮಾಣವಿದು(ನೋಡಿ: ಚಿತ್ರ‑೨೮). ಪ್ರಾಕಾರದ ಗೋಡೆಯ ನೇರದಿಂದ ಸ್ವಲ್ಪ ಮುಂದೆ ಚಾಚಿದೆ ಮಹಾದ್ವಾರ. ಪ್ರವೇಶದ್ವಾರ ಸ್ವಲ್ಪ ಆಕರ್ಷಕ ನಿರ್ಮಾಣ. ಪಾದಬಂಧ ಅಧಿಷ್ಠಾನದ ಮೇಲೆ ನಿರ್ಮಿತವಾಗಿದೆ. ದ್ವಾರಮಂಟಪ ಭಿತ್ತಿಯಲ್ಲಿ ಭಿತ್ತಿಪಾದಗಳ ಅಲಂಕರಣವಿದೆ. ಚೋಳ ವಿನ್ಯಾಸದ ‘ದಾನಿ’, ಕುಂಭ, ಮಂಡಿ, ಫಲಕ, ಇವಿಷ್ಟೂ ಭಾಗಗಳ ಅಲಂಕರಣ ಸ್ಪಷ್ಟವಾಗಿದೆ. ಮೇಲೆ ಕಪೋತವಿದೆ. ಕೈಪಿಡಿ ಇತ್ತೀಚಿನ ಇಟ್ಟಿಗೆ ಗಾರೆ ನಿರ್ಮಾಣ, ಮೇಲೆ ಗೋಪುರವಿಲ್ಲ. ಪ್ರವೇಶದ್ವಾರದ ದ್ವಾರಬಂಧದ ಪೇದ್ಯಗಳಲ್ಲಿ ವೈಷ್ಣವ ದ್ವಾರಪಾಲಕರ ಉಬ್ಬುಶಿಲ್ಪಗಳಿವೆ. ಮೇಲೆ ನೀಳ್ಗಂಬಗಳು ಮತ್ತು ಉತ್ತರಾ ಇದೆ. ಮೇಲೆ ಕಪೋತವಿದೆ. ಕಮಲ ಪಟ್ಟಿಯ ಸಾಧಾರಣ ಅಲಂಕರಣದ ದ್ವಾರಬಂಧವಿದು. ಲಲಾಟಬಿಂಬವಾಗಿ ಪದ್ಮದ ಕೆತ್ತನೆಯಿದೆ. ದ್ವಾರಬಂಧದ ನಿಲುವುಗಳ ಒಳಮುಖದಲ್ಲಿ ಸಾಲಭಂಜಿಕೆಯರ ಉಬ್ಬುಗೆತ್ತನೆಗಳಿವೆ. ಶಾಸ್ತ್ರೋಕ್ತವಾದ ಎಲ್ಲಾ ವಿವರ, ವಿನ್ಯಾಸಗಳಿದ್ದರೂ ದ್ವಾರಬಂಧ ಮಾತ್ರ ಸಾಧಾರಣವಾದದ್ದು.
ದೇವಾಲಯದ ಅಕ್ಷರೇಖೆಗೆ ಸಮಾನವಾಗಿ, ಮಹಾದ್ವಾರದ ಬಲಪಾರ್ಶ್ವದಲ್ಲಿ, ಪ್ರಾಕಾರದ ಗೋಡೆಯಲ್ಲಿ ಜಾಲಂಧ್ರವನ್ನು ಕೂಡಿಸಲಾಗಿದೆ. ಇದರ ಮೂಲಕ ನೇರವಾಗಿ ಗರ್ಭಗೃಹದಲ್ಲಿ ಪ್ರತಿಷ್ಠಾಪಿತವಾಗಿರುವ ಮೂರ್ತಿಗಳನ್ನು ನೋಡಬಹುದಾಗಿದೆ. ಈ ರೀತಿಯ ಜಾಲಂಧ್ರವನ್ನು ಕೂಡಿಸುವುದಕ್ಕೆ ಕಾರಣವಿಷ್ಟೆ. ದೇವಾಲಯದ ಒಳಕ್ಕೆ ಪ್ರವೇಶ ನಿಷಿದ್ಧರಾದವರಿಗೆ ಮೂರ್ತಿಯ ದರ್ಶನ ಮಾಡಲನುವು ಮಾಡಿಕೊಡುವುದೇ ಇದರ ಉದ್ದೇಶ.
ದೇವಾಲಯದ ಮಹಾದ್ವಾರದ ಮುಂಭಾಗದಲ್ಲಿ, ಅಕ್ಷರೇಖೆಗೆ ಸ್ವಲ್ಪ ಬಲಕ್ಕೆ ಒಂದು ಸಣ್ಣದಾದ ವಸಂತಮಂಟಪವಿದೆ(ನೋಡಿ: ಚಿತ್ರ‑೩೯). ಈ ಮಂಟಪ, ಪ್ರಾಕಾರದ ಪ್ರವೇಶದ ಪಾರ್ಶ್ವದ ಜಾಲಂಧ್ರ ಮತ್ತು ಗರ್ಭಗುಡಿ ಒಂದೇ ಅಕ್ಷರೇಖೆಯಲ್ಲಿದ್ದು, ವಸಂತಮಂಟಪದಲ್ಲಿ ನಡೆಯುವ ಕಾರ್ಯಕ್ರಮಗಳು, ನೇರವಾಗಿ, ಗರ್ಭಗುಡಿಯಲ್ಲಿರುವ ಮೂರ್ತಿಗೆ, ಜಾಲಂಧ್ರದ ಮೂಲಕ ಕಾಣಲೆಂದು ಈ ರೀತಿ ಮಾಡಿರಬಹುದು. ನಾಲ್ಕು ಕಂಬಗಳ ಒಂದಂಕಣದ ಈ ವಸಂತಮಂಟಪದ ಅಧಿಷ್ಠಾನ, ಈಗ ಸಂಪೂರ್ಣ ಮುಚ್ಚಿಹೋಗಿದೆ. ಕಂಬಗಳು ಚೌಕ, ಅಷ್ಟ, ಉರಳೆಯಾಕಾರದ ದಿಂಡನ್ನು ಹೊಂದಿವೆ. ಮೇಲ್ಛಾವಣಿ ಸಾಧಾರಣ. ಕೈಪಿಡಿ ಇಲ್ಲ.
ಗುಡಿಯ ಮಹಾದ್ವಾರದ ಮುಂಭಾಗದಲ್ಲಿ, ಬಲತುದಿಯಲ್ಲಿ ಪ್ರಾಕಾರದ ದಕ್ಷಿಣ ಗೋಡೆಯ ಅಕ್ಷಕ್ಕೆ ಸಮಾನಾಂತರವಾಗಿ ಸ್ವಲ್ಪ ಬಲಭಾಗಕ್ಕೆ, ಒಂದು ತೋರಣವಿದೆ(ನೋಡಿ: ಚಿತ್ರ‑೪೦). ಸುಮಾರು ೧೫-೨೦ ಅಡಿ ಎತ್ತರವಿರುವ ಈ ತೋರಣವು ಹೊಸ್ತಿಲಿನ ಮಟ್ಟಕ್ಕೆ ಹೂತುಹೋಗಿದೆ. ತೋರಣದಲ್ಲಿ ಹೊಸ್ತಿಲು, ನಿಲುವುಗಳು, ಮೇಲೆ ತೊಲೆ ಇದೆ. ಗ್ರಾನೈಟ್ ಶಿಲೆಯ ಈ ತೋರಣಕ್ಕೆ ‘ವೀರವಲ್ಲಾಳನ್ ತಿರುಗೋಪುರಂ’ ಎಂಬ ಹೆಸರನ್ನು ದ್ವಾರಬಂಧದ ಅಡ್ಡತೊಲೆಯ ಶಾಸನವೊಂದು ತಿಳಿಸುತ್ತದೆ.
[1] ಈ ತೋರಣ, ಗುಡಿಯ ಮುಂದಿನ ಈಗಿರುವ ಮಹಾದ್ವಾರದ ಮುಂದಿನ ಪ್ರಾಕಾರಕ್ಕೆ ಕಟ್ಟಿದ್ದ ತೋರಣವೆನಿಸುತ್ತದೆ. ಈಗ ಈ ಮೂರನೆಯ ಪ್ರಾಕಾರ ನಾಮಾವಶೇಷವಾಗಿದೆ. ಪ್ರಾಕಾರ ಇದ್ದುದಕ್ಕೆ ಸೂಚನೆಗಳೆಂದರೆ ಈ ತೋರಣಗಂಬಗಳ ಒಳ ಮತ್ತು ಮುನ್ಮುಖಗಳು ಮಾತ್ರ ಕೆತ್ತನೆಯನ್ನು ಹೊಂದಿದ್ದು, ಉಳಿದ ಮುಖಗಳು ಒರಟಾಗಿ ಪೂರ್ಣಗೊಂಡಿವೆ. ಇದರಿಂದಾಗಿ ಈ ಮುಖಗಳು ಪ್ರಾಕಾರದ ಗೋಡೆಯೊಳಕ್ಕೆ ಸೇರಿಕೊಂಡಿದ್ದವೆಂಬ ಅಂಶ ಸ್ಪಷ್ಟವಾಗುತ್ತದೆ. ಏನೇ ಆಗಲಿ ಈ ತೋರಣದಲ್ಲಿ ಸುಂದರ ವಾಸ್ತು ಮತ್ತು ಇತರ ವಿನ್ಯಾಸಗಳ ಅಲಂಕರಣೆ ಇದೆಯೇ ಹೊರತು ಯಾವುದೇ ಶಿಲ್ಪ, ಸಸ್ಯ, ಪ್ರಾಣಿಗಳ ಕೆತ್ತನೆಗಳಿಲ್ಲ.
ಉತ್ಸವಮಂಟಪಗಳು ಸಾಮಾನ್ಯವಾಗಿ ವಿಜಯನಗರಕಾಲದ ಒಂದು ನಿರ್ಮಾಣ ಸಂಪ್ರದಾಯ. ಉತ್ಸವ ಮೂರ್ತಿಗಳನ್ನು ಉತ್ಸವ ಸಮಯದಲ್ಲಿ ಊರ ಪರಿಸರದಲ್ಲಿ ಕೊಂಡೊಯ್ಯುವಾಗ ದರ್ಶನ, ಪೂಜೆ, ವಿಶ್ರಾಂತಿಗೆಂದು ಊರಿನ ವಿವಿಧೆಡೆಗಳಲ್ಲಿ, ಕೆರೆ, ಪುಷ್ಕರಣಿ, ನದೀತೀರ ಮುಂತಾದ ಪ್ರದೇಶಗಳಲ್ಲಿ ಉತ್ಸವ ಮಂಟಪಗಳನ್ನು ನಿರ್ಮಿಸುವುದು ವಾಡಿಕೆ(ನೋಡಿ: ಚಿತ್ರ‑೪೧). ಉತ್ಸವ ಮಂಟಪವು ಸಾಧಾರಣವಾಗಿ ಒಂದಂಕಣದ ಸಣ್ಣ ಮಂಟಪ, ಉಪಪೀಠದ ಮೇಲೆ ಇದರ ನಿರ್ಮಾಣ. ಭದ್ರತೆ, ರಕ್ಷಣೆಗಾಗಿ ಇದನ್ನು ಮುಂದೆ ಮಾತ್ರ ತೆರೆದಿರುವಂತೆ ಕಟ್ಟುವುದು ಸಂಪ್ರದಾಯ. ಮುಂಭಾಗದಲ್ಲಿ ಛಾವಣಿ ಇನ್ನೊಂದು ಅಂಕಣದಷ್ಟು ಮುಂದುವರೆದು ಎರಡು ಕಂಬಗಳ ಆಸರೆಯ ಮೇಲೆ ನಿಂತಿರುತ್ತದೆ. ಮುಂದಿನ ಈ ಅಂಕಣಕ್ಕೆ ಅಧಿಷ್ಠಾನ/ಪೀಠ ಇರುವುದಿಲ್ಲ. ಇದರಿಂದಾಗಿ ಎತ್ತರವಾದ ಪೀಠದ ಮೇಲೆ ದೇವರನ್ನು ಕೂಡಿಸಿದಂತೆ ಇರುತ್ತದೆ. ಮಂಟಪದ ಮೇಲೆ ಹಾರದ ನಿರ್ಮಾಣ, ವಿಮಾನದ ನಿರ್ಮಾಣ ಐಚ್ಛಿಕ.
ಇಂತಹ ಎರಡು ಉತ್ಸವ ಮಂಟಪಗಳು ನಂಬಿನಾರಾಯಣನ ಗುಡಿಯ ಮುಂಭಾಗದಲ್ಲಿ, ಕೃಷ್ಣ ದೇವಾಲಯದ ಹಿಂಭಾಗದ ಮೈದಾನದಲ್ಲಿ, ರಸ್ತೆಗೆ ಹೊಂದಿಕೊಂಡಂತೆ ನಿರ್ಮಿತವಾಗಿವೆ. ಗುಡಿಗೆ ಅನತಿ ದೂರದಲ್ಲಿ ಇರುವ ಈ ಮಂಟಪಗಳು ಎದುರು ಬದುರಾಗಿ ನಿರ್ಮಿತವಾಗಿವೆ(ನೋಡಿ: ಚಿತ್ರ‑೪೨, ೪೩). ಇವುಗಳ ನಿರ್ಮಾಣ ಅತಿ ಸರಳವಾಗಿದೆ. ಇದೇ ರೀತಿಯ ಉತ್ಸವ ಮಂಟಪವೊಂದು ಕೆರೆಗೆ ಹೋಗುವ ದಾರಿಯಲ್ಲಿ ಹಿಪ್ಪೆ ಮರದ ತೋಪಿನಲ್ಲಿದೆ(ಮೊರಾರ್ಜಿ ವಸತಿ ಶಾಲೆಯ ಆವರಣ). ಉತ್ಸವ ಮೂರ್ತಿಯನ್ನು ಕೆರೆಗೆ ತೀರ್ಥಸ್ನಾನಕ್ಕಾಗಿ ಕೊಂಡೊಯ್ಯುವ ಸಂದರ್ಭದಲ್ಲಿ ವಿಶ್ರಾಂತಿಗಾಗಿ ಈ ಮಂಟಪದಲ್ಲಿ ದೇವರನ್ನು ಕೂರಿಸುತ್ತಿದ್ದಿರಬಹುದು(ನೋಡಿ: ಚಿತ್ರ‑೪೪). ಈ ಪ್ರದೇಶ ದೇವಾಲಯಕ್ಕೆ ಸೇರಿತ್ತು.
ಕೃಷ್ಣ ದೇವಾಲಯದ ಸಂಪೂರ್ಣ ವಿವರಣೆಯನ್ನು ತಿಳಿದ ನಂತರ ಈ ದೇವಾಲಯದ ನಿರ್ಮಾಣ ಕಾಲದ ಬಗ್ಗೆ ಕೆಲವು ವಿಚಾರಗಳನ್ನು ಇಲ್ಲಿ ವಿಮರ್ಶಿಸುವುದು ಸೂಕ್ತ. ನಿಸ್ಸಂದೇಹವಾಗಿ ಈ ದೇವಾಲಯದಲ್ಲಿ ಕ್ರಿ.ಶ. ೧೧೫೭ ಸೆಪ್ಟೆಂಬರ್ ೨೭ನೇ ತಾರೀಖಿನಂದು ದೇವರ ಪ್ರತಿಷ್ಠಾಪನೆಯಾಯಿತೆಂದು ಶಾಸನ ತಿಳಿಸುತ್ತದೆ. ಹೀಗಾಗಿ ಮೂಲ ದೇವಾಲಯವೇನೊ ಆ ವರ್ಷದಲ್ಲೇ ನಿರ್ಮಾಣವಾಯಿತೆಂದು ತೀರ್ಮಾನಿಸಬಹುದು. ಆದರೆ ಈ ದೇವಾಲಯದ ಇತರೆ ಎಲ್ಲಾ ಭಾಗಗಳು ಈ ಕಾಲದಲ್ಲೇ ಪೂರ್ಣವಾಗಿತ್ತೆ, ನಂತರದಲ್ಲಿ ಈ ದೇವಾಲಯಕ್ಕೆ ಸೇರ್ಪಡೆಗಳು ಆದುವೆ ಎಂಬ ವಿಷಯ ತೀರ್ಮಾನ ವಾಗಬೇಕಾಗಿದೆ.
ದೇವಾಲಯಕ್ಕೆ ಒಂದರ ಒಳಗೊಂದು ಎರಡು ಪ್ರಾಕಾರಗಳು, ಅಂಗಳಗಳಿವೆ. ಒಳಪ್ರಾಕಾರ, ಮೂಲಗುಡಿ ಇವಿಷ್ಟೂ ಒಂದು ಭಾಗ. ಹೊರಪ್ರಾಕಾರ, ದ್ವಾರಮಂಟಪ, ಮಹಾಮಂಟಪ, ಕಲ್ಯಾಣ ಮಂಟಪ. ಅಮ್ಮನವರ ಗುಡಿ, ಮತ್ತು ಅದರ ಮುಂದಿನ ಮಂಟಪಗಳು ಇವೆಲ್ಲವೂ ಇನ್ನೊಂದು ಭಾಗ. ಗುಡಿಯ ಹೊರಪ್ರಾಕಾರದ ಹೊರಗಿನ ‘ವೀರವಲ್ಲಾಳನ್ ತಿರುಗೋಪುರ’, ವಸಂತ ಮಂಟಪ ಮತ್ತೊಂದು ಭಾಗ. ಹೀಗೆ ಮೂರು ವಿಭಿನ್ನ ವಾಸ್ತು ಸಂಕೀರ್ಣಗಳಿವೆ. ಇವುಗಳಲ್ಲಿ ಮೂಲಗುಡಿ, ಸುತ್ತಲಿನ ಮಾಲಿಕಾ, ಮುಂದಿನ ಗೂಢಮಂಟಪ ಮತ್ತು ಒಳಪ್ರಾಕಾರದ ಗೋಡೆ ಇವೆಲ್ಲವೂ ಮೂಲ ಚೋಳ ಶೈಲಿಯಲ್ಲಿದ್ದು, ಮೂಲ ಪ್ರತಿಷ್ಠಾಪನೆಯ ಸಮಯದಲ್ಲಿ (ಕ್ರಿ.ಶ. ೧೧೫೭) ಇವೆಲ್ಲವೂ ಇದ್ದುವೆಂದು ಸ್ಪಷ್ಟವಾಗುತ್ತದೆ.
ಪ್ರಾಯಶಃ ನಂತರದಲ್ಲಿ ಗುಡಿಗೆ ಹೊರಪ್ರಾಕಾರ ನಿರ್ಮಿತವಾಗಿರಬಹುದು. ಅಂದರೆ ಯಾವಾಗ ಎಂಬುದು ಪ್ರಶ್ನೆ. ಈ ಪ್ರಶ್ನೆಗೆ ಖಚಿತ ಉತ್ತರ ನೀಡಲು ಯಾವ ಶಾಸನಾಧಾರಗಳೂ ಇಲ್ಲ. ಆದರೆ ಇದರ ಕಾಲದ ಬಗ್ಗೆ ಒಂದು ಊಹಾಧಾರಿತ ಕಾಲವನ್ನು ನೀಡಬಹುದು. ಅದೇನೆಂದರೆ, ಹೊರಪ್ರಾಕಾರದ ಹೊರಗಿನ ‘ವೀರವಲ್ಲಾಳನ್ ತಿರುಗೋಪುರ’. ಈ ಗೋಪುರದ ಹೆಸರಿನ ಬಗ್ಗೆ ಶಾಸನೋಲ್ಲೇಖವಿದೆಯೆ ಹೊರತು, ಕಾಲದ ಬಗ್ಗೆ ಇಲ್ಲ. ವೀರವಲ್ಲಾಳನ್ ಎಂಬುವನು ಹೊಯ್ಸಳ ವಂಶದ ವೀರಬಲ್ಲಾಳನೆ ಎಂಬುದಂತೂ ಖಚಿತ. ಈತನು ಎರಡನೆಯ ವೀರಬಲ್ಲಾಳ ಎಂಬುದನ್ನೂ ಸಮರ್ಥಿಸಬಹುದು. ಈತನ ಕಾಲ ಕ್ರಿ.ಶ. ೧೧೭೩-೧೨೨೦. ಈತನ ಕಾಲ ಹೊಯ್ಸಳ ರಾಜ್ಯಭಾರದ ಸುವರ್ಣಯುಗ. ಈತನ ಆಳ್ವಿಕೆಯಲ್ಲಿ ರಾಜ್ಯದ ಎಲ್ಲಾ ಭಾಗಗಳಲ್ಲೂ ಅತ್ಯಧಿಕ ಸಂಖ್ಯೆಯಲ್ಲಿ ದೇವಾಲಯ ನಿರ್ಮಾಣ ಕಾರ್ಯಗಳಾದವು. ‘ವೀರವಲ್ಲಾಳನ್ ಮಂಟಪ’ವೆಂದು ಹೆಸರಿರುವ ಮಹಾಮಂಟಪವೊಂದು ನಂಬಿನಾರಾಯಣನ ಗುಡಿಗೆ ಈತನ ಕಾಲದಲ್ಲಿ ಸೇರ್ಪಡೆಯಾಯಿತೆಂದು ಆಗಲೇ ತಿಳಿಸಿದೆ. ಇಮ್ಮಡಿ ಬಲ್ಲಾಳನ ಕಾಲದ ಶಾಸನಗಳು ತೊಣ್ಣೂರಿನ ವೈಷ್ಣವ ದೇವಾಲಯಗಳಲ್ಲಿ ದೊರೆತಿವೆ. ‘ವೀರವಲ್ಲಾಳನ್’ ಎಂಬುವನು ಹೊಯ್ಸಳ ಮೂರನೆಯ ಬಲ್ಲಾಳನಾಗಲು ಸಾಧ್ಯವಿಲ್ಲ. ಏಕೆಂದರೆ ಈತನ ಕಾಲದಲ್ಲಿ ಹೊಯ್ಸಳ ರಾಜ್ಯಭಾರದ ಅವನತಿ ಪ್ರಾರಂಭವಾಗಿತ್ತು. ದೇವಾಲಯ ನಿರ್ಮಾಣಗಳಿಗೆ ಪ್ರೋಕಡಿಮೆಯಾಗಿತ್ತು ಹಾಗು ಈತನ ಶಾಸನಗಳಾವುವೂ ತೊಣ್ಣೂರಿನಲ್ಲಿ ದೊರೆತಿಲ್ಲ. ಇದರಿಂದಾಗಿ ‘ವೀರವಲ್ಲಾಳನ್’ ಎಂಬುವನನ್ನು ಹೊಯ್ಸಳ ಇಮ್ಮಡಿ ಬಲ್ಲಾಳನೊಂದಿಗೆ ಸಮೀಕರಿಸುವುದು ಸೂಕ್ತ.
ಕೃಷ್ಣ ದೇವಾಲಯದ ಮುಂದಿನ ‘ವೀರವಲ್ಲಾಳನ್ ತಿರುಗೋಪುರ’ವಿರುವ ಜಾಗ, ಅದರ ಎತ್ತರ, ಆಕಾರ ಎಲ್ಲವನ್ನೂ ಈಗಾಗಲೇ ತಿಳಿಸಿದೆ. ಇವುಗಳ ಆಧಾರದಿಂದ ಈ ದೇವಾಲಯಕ್ಕೆ ಮೂರನೆಯ ಆವರಣ/ಪ್ರಾಕಾರವಿದ್ದಿರಬಹುದೆಂದು ಊಹಿಸಬಹುದಾಗಿದೆ. ಇದು ನಿಜವಾದ ಪಕ್ಷದಲ್ಲಿ, ಈ ಗುಡಿಯ ಎರಡನೆಯ ಆವರಣ, ದ್ವಾರಮಂಟಪ, ಅಮ್ಮನವರ ಗುಡಿ ಇತ್ಯಾದಿಗಳೆಲ್ಲವೂ ಇಮ್ಮಡಿ ಬಲ್ಲಾಳನ ಕಾಲದ ಹೊತ್ತಿಗಾಗಲೇ ಸಂಪೂರ್ಣವಾಗಿರಬೇಕು. ಮೂಲಗುಡಿ ಮತ್ತು ಒಳಪ್ರಾಕಾರವನ್ನು ಕಟ್ಟಿ ಪೂರೈಸಿದ ಕೆಲವೇ ವರ್ಷಗಳಲ್ಲಿ ಎರಡನೆಯ ಆವರಣ ಮತ್ತು ‘ವೀರವಲ್ಲಾಳನ್ ತಿರುಗೋಪುರ’ ಇವೆಲ್ಲವನ್ನೂ ಇಮ್ಮಡಿ ಬಲ್ಲಾಳನ ಕಾಲದಲ್ಲಿ, ನಿರ್ಮಿಸಿರಬೇಕು.
ಹೊಯ್ಸಳ ಕಾಲದಲ್ಲಿ ಪ್ರತ್ಯೇಕ ಕಲ್ಯಾಣ ಮಂಟಪಗಳನ್ನು, ವಸಂತ ಮಂಟಪಗಳನ್ನು ಮತ್ತು ಉತ್ಸವ ಮಂಟಪಗಳನ್ನೂ ನಿರ್ಮಿಸುವ ಸಂಪ್ರದಾಯವಿದ್ದಂತೆ ಕಂಡುಬಂದಿಲ್ಲ. ಕೃಷ್ಣ ದೇವಾಲಯಕ್ಕೆ ಸೇರಿರುವ ಈ ಎಲ್ಲಾ ಮಂಟಪಗಳೂ ಪ್ರಾಯಶಃ ವಿಜಯನಗರ ಕಾಲದಲ್ಲಿ ಈ ದೇವಾಲಯದ ನಿಗದಿತ ಸ್ಥಳಗಳಲ್ಲಿ ಸೇರ್ಪಡೆಯಾಗಿದೆಯೆನ್ನಬಹುದು.
ಊರಿನ ವಾಯವ್ಯಕ್ಕಿರುವ ಬೆಟ್ಟದ(ಸ್ಥಳಪುರಾಣದಲ್ಲಿ ಪದ್ಮಗಿರಿ ಎಂದಿದೆ)ಮೇಲೆ ಶ್ರೀನಿವಾಸನ ದೇವಾಲಯವಿದೆ. ಈ ದೇವರನ್ನು ಹುತ್ತಿತಿಮ್ಮಪ್ಪ ಎಂದು ಸ್ಥಳಿಯರು ಕರೆಯುತ್ತಾರೆ. ದೇವಾಲಯವು ವಿಜಯನಗರೋತ್ತರ ಕಾಲದ ರಚನೆ. ಗರ್ಭಗೃಹ, ಅಂತರಾಳ ಮತ್ತು ಸಭಾಮಂಟಪಗಳಿವೆ. ಇಲ್ಲಿನ ಮೂಲವಿಗ್ರಹವನ್ನು ಬಹಳ ಹಿಂದೆ ಅರ್ಚಕ ಮನೆತನದ ಮಾನಸಿಕ ರೋಗಿಯೊಬ್ಬನು ಕುರೂಪಗೊಳಿಸಿದನೆಂದು, ಆ ಮೂರ್ತಿಯನ್ನು ತೆಗೆದು ಮತ್ತೊಂದು ಮೂರ್ತಿಯನ್ನು ಪ್ರತಿಷ್ಟಾಪಿಸಲಾಯಿತೆಂದು ಸ್ಥಳಿಯರು ತಿಳಿಸುತ್ತಾರೆ. ಶ್ರೀವೈಷ್ಣವ ಪಂಥಕ್ಕೆ ಸೇರಿದ ಶಾತಾದ ವೈಷ್ಣವರು (ವಷ್ಟುಂಬರು) ಪೂಜೆ ಮಾಡುತ್ತಾರೆ. ಮೂಲತಃ ಕೃಷಿಕರಾಗಿರುವ ಇವರು ಸಂತೆಗಳಲ್ಲಿ ನಾಮ ಮತ್ತಿತರ ಪೂಜಾಸಾಮಗ್ರಿಗಳನ್ನು ಮಾರಾಟ ಮಾಡುತ್ತಾರೆ. ಈ ದೇವರ ಜಾತ್ರೆ ಶ್ರಾವಣಮಾಸದ ಕೊನೆ ಶನಿವಾರದಂದು ಜರುಗುತ್ತದೆ.  ಈ ದೇವರಿಗೆ ನಡೆದುಕೊಳ್ಳುವ ಸಾಕಷ್ಟು ಒಕ್ಕಲುಗಳಿದ್ದು ದೂರದಿಂದ ಆಗಮಿಸುತ್ತಾರೆ. ಆ ಸಂದರ್ಭದಲ್ಲಿ ಮುಡಿ, ಹರಿಕೆಗಳನ್ನು ಒಪ್ಪಿಸುತ್ತಾರೆ.
ದರ್ಗ
ತೊಣ್ಣೂರಿನ ನೈರುತ್ಯ ದಿಕ್ಕಿನಲ್ಲಿ ಊರಿಗೆ ಹೊಂದಿಕೊಂಡಂತಿರುವ ಪ್ರದೇಶದಲ್ಲಿ ನಗರೇಶ್ವರ ದೇವಾಲಯವಿತ್ತೆಂದು ಪ್ರತೀತಿಯಿದೆ. ಈ ಸ್ಥಳದಲ್ಲಿ ಈಗ ಸೈಯದ್ ಸಾಲಾರ್ ಮಸೂದ್ ಘಾಜಿಯ ದರ್ಗವಿದೆ(ನೋಡಿ: ಚಿತ್ರ‑೪೫). ಈತ ಸೂಫಿ ಸಂತನಾಗಿದ್ದ. ಸುಮಾರು ಕ್ರಿ.ಶ.೧೪ನೆ ಶತಮಾನದ ಮಧ್ಯದಲ್ಲೆ ತೊಣ್ಣೂರಿಗೆ ಬಂದು ನೆಲೆಸಿದನು. ಮೂಲತಃ ಸೈನಿಕನಾಗಿದ್ದ ಈತ ತನ್ನ ಪತ್ನಿಯೊಂದಿಗೆ ಇಲ್ಲಿ ಸಮಾಧಿಗೊಂಡಿದ್ದಾನೆ. ಅಂದರೆ ಗಂಡ-ಹೆಂಡತಿ ಒಂದೇ ಸಮಾಧಿಯಾಗಿರುವುದು ಇಲ್ಲಿನ ವಿಶೇಷ.[2] ದರ್ಗದ ಪರಿಸರದಲ್ಲಿ ಹಿಂದೂ ದೇವಾಲಯದ ವಾಸ್ತು ಭಾಗಗಳು, ಕೆಲವು ಸಂರಕ್ಷಿತ ಹಾಗೂ ಕೆಲವು ಪಾಳುಬಿದ್ದ ಸ್ಥಿತಿಯಲ್ಲಿ ಇವೆ. ಜೀರ್ಣಾವಸ್ಥೆಯಲ್ಲಿದ್ದ ಒಂದು ದೇವಾಲಯವನ್ನು ದುರಸ್ತಿ ಮಾಡಿ ದರ್ಗವನ್ನು ನಿರ್ಮಿಸಿದಂತೆ ತೋರುತ್ತದೆ. ದರ್ಗದ ಮಧ್ಯದ ಅಂಕಣದ ಛಾವಣಿಯನ್ನು ಗುಮ್ಮಟದಂತೆ ನಿರ್ಮಿಸಿರುವುದನ್ನು ಬಿಟ್ಟರೆ, ಉಳಿದಂತೆ ಕಟ್ಟಡ ಹಿಂದೂ ಸಂಪ್ರದಾಯದ ಮಂಟಪ ರೀತಿಯ ನಿರ್ಮಾಣ. ಇದರ ವಾಸ್ತುವಿನಲ್ಲೂ ಏನೂ ವೈಶಿಷ್ಟ್ಯವಾಗಲಿ ಅಲಂಕರಣವಾಗಲಿ ವಾಸ್ತು ವಿನ್ಯಾಸಗಳಾಗಲಿ ಇಲ್ಲ.
ಉಪಸಂಹಾರ
ತೊಣ್ಣೂರಿನ ನಾಲ್ಕು ದೇವಾಲಯಗಳ ಈ ಸುದೀರ್ಘ ಅಧ್ಯಯನ, ಈ ಊರಿನ ದೇವಾಲಯ ವಾಸ್ತು ವಿನ್ಯಾಸ ಮಹತ್ವದ ಅಂಶಗಳನ್ನು ಸ್ಪಷ್ಟಪಡಿಸಿದೆ. ಕ್ರಿ.ಶ. ಹನ್ನೊಂದನೆಯ ಶತಮಾನದ ಕೊನೆಯವರೆಗೂ ಮಹತ್ವವನ್ನು ಕಾಣದ ಈ ಸ್ಥಳ ಇದ್ದಕ್ಕಿದ್ದಂತೆ ಧಾರ್ಮಿಕವಾಗಿ ಮಹತ್ವವನ್ನು ಪಡೆಯುತ್ತದೆ. ಇದಕ್ಕೆ ಕಾರಣ ರಾಮಾನುಜಾಚಾರ್ಯರ ಆಗಮನ ಮತ್ತು ಅವರು ಇಲ್ಲಿ ಅಲ್ಪಾವಧಿಯ ಕಾಲ ವಾಸಮಾಡಿದುದೇ ಆಗಿದೆ. ಈ ಸ್ಥಳ, ಆ ಕಾಲಕ್ಕಾಗಲೇ ಒಂದು ಸಮೃದ್ಧವಾದ ವಾಸದ ನೆಲೆಯಾಗಿತ್ತು. ಇಲ್ಲಿಯ ಕೆರೆಯಿಂದಾಗಿ, ಕುಡಿಯಲು ಮತ್ತು ವ್ಯವಸಾಯಕ್ಕೆ ನೀರಿತ್ತು. ಜನರು ಸುಖಶಾಂತಿಯಿಂದ ನೆಲೆಸಿದ್ದರು. ರಾಮಾನುಜಾಚಾರ್ಯರಿಗೆ ಇದು ಒಂದು ಯೋಗ್ಯ ನೆಲೆಯೆನಿಸಿತು. ತಮಿಳುನಾಡಿಗೂ, ಹೊಯ್ಸಳ ರಾಜಧಾನಿಗೂ ಮಾರ್ಗ ಮಧ್ಯದಲ್ಲಿತ್ತು ತೊಣ್ಣೂರು. ಬೇರೆ ಯಾವುದೇ ಧರ್ಮದ ಪ್ರಾಬಲ್ಯ ಇಲ್ಲಿರಲಿಲ್ಲ. ಬಳಿಯಲ್ಲಿಯೆ ಇರುವ ಮೇಲುಕೋಟೆಯಲ್ಲಿ ರಾಮಾನುಜರು ಸುಮಾರು ಹನ್ನೆರಡು ವರ್ಷಕಾಲ ನೆಲೆಸಿದ್ದರೆಂದು ಸಂಪ್ರದಾಯವಿದೆ. ಇದು ಸತ್ಯವೂ ಇರಬಹುದು. ಏಕೆಂದರೆ ರಾಮಾನುಜರು ಯತಿಗಳು. ಆಧ್ಯಾತ್ಮ ಮಾರ್ಗವನ್ನು ಅನುಸರಿಸಿದ ಯತಿಗಳಿಗೆ, ಅವರ ಧರ್ಮ ಚಿಂತನೆ, ತಪಸ್ಸು ಇವೆಲ್ಲವುಗಳಿಗೆ ಅನುವಾದ ಸ್ಥಳವೆಂದರೆ ಜನನಿಬಿಡತೆಯಿಂದ ದೂರವಾದ ಪ್ರದೇಶ. ತೊಣ್ಣೂರಿಗೆ ಬಂದ ರಾಮಾನುಜರಿಗೆ ಹತ್ತಿರದಲ್ಲೇ ಇದ್ದ ಮೇಲುಕೋಟೆ ಅವರ ತಪೋಮಾರ್ಗ ಸಾಧನೆಗೆ ಬಹಳ ಪ್ರಶಸ್ತವಾದ ಸ್ಥಳವೆನಿಸಿದ್ದುದರಲ್ಲಿ ಆಶ್ಚರ್ಯವೇನಿಲ್ಲ.
ಮೇಲುಕೋಟೆಯು ಹೊಯ್ಸಳರ ಕಾಲದಲ್ಲಿ ಒಂದು ಗಿರಿದುರ್ಗವಾಗಿತ್ತು. ಅಲ್ಲಿ ಕೋಟೆಯೂ ಇತ್ತು.[3] ಆದರೆ ಅಲ್ಲಿ ಯಾವುದೇ ಮುಖ್ಯ ಊರು, ಜನವಸತಿ ಇದ್ದಂತೆ ತೋರುವುದಿಲ್ಲ. ಮೇಲುಕೋಟೆಯ ಅತ್ಯಂತ ಪ್ರಾಚೀನ ಶಾಸನ ಇಮ್ಮಡಿ ಬಲ್ಲಾಳನ ಕಾಲದ್ದು(ಕ್ರಿ.ಶ.೧೧೮೯). ಅದಕ್ಕಿಂತ ಮುಂಚಿನ ಶಾಸನ ಯಾವುದೂ ಅಲ್ಲಿಲ್ಲ. ಮೇಲುಕೋಟೆ ಪ್ರವರ್ಧಮಾನವಾಗಿ ಬೆಳದದ್ದು ವಿಜಯನಗರ ಕಾಲದಿಂದ. ತೊಣ್ಣೂರಿಗೆ ಬಂದ ರಾಮಾನುಜರು, ಆ ಊರು ಒಂದು ಜನನಿಬಿಡ ಪ್ರದೇಶವಾಗಿದ್ದುದರಿಂದ, ಅನತಿ ದೂರದಲ್ಲಿರುವ ಮೇಲುಕೋಟೆಯನ್ನು ತಮ್ಮ ಕ್ಷೇತ್ರವಾಗಿ ಆಯ್ಕೆ ಮಾಡಿಕೊಂಡರು. ಗಿರಿಶೃಂಗವೂ ಇದ್ದುದರಿಂದ ತಮ್ಮ ಇಷ್ಟದೇವನಾದ ನರಸಿಂಹನ ಸ್ಥಾಪನೆಗೆ ಹಾಗೂ ತಮ್ಮ ತಪೋಕಾರ್ಯಗಳಿಗೆ, ಬಹಳ ಪ್ರಶಸ್ತವಾದ ಪ್ರದೇಶವೆನಿಸಿತು. ತಮ್ಮನ್ನು ಅನುಸರಿಸಿ ಬಂದ ಭಕ್ತ ಸಮುದಾಯವನ್ನು, ಸಕಲ ಸೌಕರ್ಯಗಳನ್ನು ಹೊಂದಿದ್ದ ತೊಣ್ಣೂರಿನಲ್ಲಿ ನೆಲೆಸುವಂತೆ ಮಾಡಿ, ತಾವು ಮಾತ್ರ ತಮ್ಮ ಸಮೀಪವರ್ತಿಗಳೊಂದಿಗೆ, ಮೇಲುಕೋಟೆಯಲ್ಲಿ ಅನೇಕ ವರ್ಷಕಾಲ ನೆಮ್ಮದಿಯಿಂದ ಜೀವಿಸಿದರು. ಇದರಿಂದಾಗಿ ಮೇಲುಕೋಟೆಯಲ್ಲಿ ರಾಮಾನುಜ ಮಠ ಸ್ಥಾಪನೆಯಾಯಿತು. ರಾಮಾನುಜರ ಭಕ್ತರ ‘ಕೂಟ’ ಮಾತ್ರ ತೊಣ್ಣೂರಿನಲ್ಲಿ ನೆಲೆಸಿ, ರಾಮಾನುಜರಿಗೆ ಬೆಂಬಲಿಗರಾಗಿದ್ದರು. ತದನಂತರ ತಂಡೋಪತಂಡವಾಗಿ ಬಂದ ರಾಮಾನುಜರ ಭಕ್ತರೂ ಸಹ ತೊಣ್ಣೂರಿಗೆ ಬಂದು ಅಲ್ಲಿಯೆ ನೆಲೆಸಿ, ದೇವಾಲಯಗಳನ್ನು ನಿರ್ಮಿಸಿದರು. ಇದರಿಂದಾಗಿ ತೊಣ್ಣೂರು ‘ಭಕ್ತ’ರ ಅಂದರೆ ‘ತೊಂಡರ’ ಊರಾಯಿತು(ನಂತರ ತೊಣ್ಣೂರಾಯಿತು). ರಾಮಾನುಜರು ನೆಲೆಸಿದ್ದ ಮೇಲುಕೋಟೆ ಶ್ರೀವೈಷ್ಣವ ಕ್ಷೇತ್ರವಾಗಿ ಪ್ರಸಿದ್ದಿ ಹೊಂದಿತು. ಹೊಯ್ಸಳ ವಿಷ್ಣುವರ್ಧನನ ಕಾಲದಲ್ಲಿ ಮೇಲುಕೋಟೆ ಹೆಚ್ಚೆಂದರೆ ಒಂದು ಕುಗ್ರಾಮವಾಗಿದ್ದಿರಬಹುದು. ಒಂದು ಪಕ್ಷ ಅದು ಜನನಿಬಿಡ ಪಟ್ಟಣವಾಗಿದ್ದರೆ, ವಿಷ್ಣುವರ್ಧನನು ನಿರ್ಮಿಸಿದನೆಂದು ಹೇಳಲಾದ ನಂಬಿನಾರಾಯಣ ದೇವಾಲಯವು, ರಾಮಾನುಜರ ನೆಲೆಯಾಗಿದ್ದ ಮೇಲುಕೋಟೆಯಲ್ಲೆ ನಿರ್ಮಾಣವಾಗಬೇಕಿತ್ತು. ಆದರೆ ಅದು ಅಲ್ಲಿ ನಿರ್ಮಿತವಾಗಲಿಲ್ಲ. ಬದಲಿಗೆ ಭಕ್ತರ ಸಮುದಾಯ (ತೊಂಡರ್) ನೆಲೆಸಿದ್ದ ತೊಣ್ಣೂರಿನಲ್ಲಿ, ಭಕ್ತರ ಉಪಯೋಗಕ್ಕಾಗಿ ನಿರ್ಮಾಣವಾಯಿತು.
ವಿಜಯನಗರದ ಬುಕ್ಕರಾಯನ ಕಾಲದಲ್ಲಿ ಮೇಲುಕೋಟೆಯ ಏಳಿಗೆ ಪ್ರಾರಂಭ ವಾಯಿತು.[4] ಕ್ರಿ.ಶ.೧೫-೧೬ನೆಯ ಶತಮಾನಗಳಿಗೆ ಸೇರುವ ಅನೇಕ ಶಾಸನಗಳು ಈ ಸ್ಥಳದಲ್ಲಿವೆ. ದೇವಾಲಯ, ದಾನ ದತ್ತಿ, ಕೆರೆ, ಕುಂಟೆ, ಇತ್ಯಾದಿಗಳನ್ನು ಕುರಿತಾದ ಶಾಸನಗಳು ಅನೇಕ ಸಂಖ್ಯೆಯಲ್ಲಿ ಇಲ್ಲಿ ದೊರೆಯುತ್ತವೆ. ವಿಜಯನಗರ ಕಾಲದಲ್ಲಿ ಉನ್ನತಿಗೆ ಬಂದ ಮೇಲುಕೋಟೆ ಅದರ ಪ್ರಾಮುಖ್ಯತೆಯನ್ನು ಶಾಶ್ವತವಾಗಿ ಉಳಿಸಿಕೊಂಡಿತು.
ವಿಜಯನಗರ ಕಾಲದಲ್ಲಿ ತೊಣ್ಣೂರಿನಲ್ಲಿ ಅತೀ ಕಡಿಮೆ ವಾಸ್ತು ನಿರ್ಮಾಣಗಳಾದವು. ವಿಜಯನಗರ ಕಾಲದ ಶಾಸನಗಳು ಸಹ ತೊಣ್ಣೂರಿನಲ್ಲಿ ಕೆಲವೇ ಮಾತ್ರವಿದೆ. ಅಂದರೆ ವಿಜಯನಗರ ಕಾಲದಲ್ಲಿ ಮೇಲುಕೋಟೆಯ ಪ್ರಾಶಸ್ತ್ಯ ಹೆಚ್ಚಾಗಿ, ತೊಣ್ಣೂರು ತನ್ನ ಮಹತ್ವವನ್ನು ಕಳೆದುಕೊಂಡಿತೆಂದು ವೇದ್ಯವಾಗುತ್ತದೆ. ಹದಿನೇಳನೆಯ ಶತಮಾನದ ವೇಳೆಗೆ ತೊಣ್ಣೂರು ಸಂಪೂರ್ಣವಾಗಿ ತನ್ನ ಧಾರ್ಮಿಕ ಅಸ್ತಿತ್ವವನ್ನು ಕಳೆದುಕೊಂಡಿತು ಕೂಡ. ಇದರಿಂದಾಗಿ ಇಮ್ಮಡಿ ಕೃಷ್ಣರಾಜ ಒಡೆಯರ್ ಅವರು, ತೊಣ್ಣೂರಿನ ಹಿಂದಿನ ಪ್ರತಿಷ್ಠೆಯನ್ನು ಪುನಃ ಸ್ಥಾಪಿಸಲು ಕ್ರಿ.ಶ. ೧೭೨೨ರಲ್ಲಿ ಅನೇಕ ಬ್ರಾಹ್ಮಣ ಕುಟುಂಬಗಳನ್ನು ದೇಶದ ವಿವಿಧೆಡೆಗಳಿಂದ ತೊಣ್ಣೂರಿಗೆ ಬಂದು ನೆಲೆಸುವಂತೆ ಮಾಡಿ ೧೨೨ ವೃತ್ತಿಗಳ ಸುದೀರ್ಘ ದಾನವನ್ನು ಮಾಡಿದರು. ಆದರೆ, ಅದೂ ಸಹ ಕೇವಲ ಅಲ್ಪಾಯುಷ್ಯದ್ದಾಯಿತು.
ತೊಣ್ಣೂರಿನ ವಾಸ್ತು ವೈಶಿಷ್ಟ್ಯತೆಯನ್ನು ಕುರಿತು ಒಂದೆರಡು ಅನಿಸಿಕೆಗಳನ್ನು ಇಲ್ಲಿ ಹೇಳುವುದು ಸೂಕ್ತ. ತೊಣ್ಣೂರಿನ ದೇವಾಲಯಗಳು ಬೃಹತ್ ವಾಸ್ತು ಕೃತಿಗಳಾದರೂ ಸರಳ ಸಾಧಾರಣವಾದ ನಿರ್ಮಾಣಗಳು. ಆ ಕಾಲದಲ್ಲಿನ ಚೋಳ-ದ್ರಾವಿಡ ಸಂಪ್ರದಾಯದಂತೆ ಕೇವಲ ಸರಳವಾದ ಭಿತ್ತಿ ಅಲಂಕರಣವನ್ನು, ಇನ್ನುಳಿದಂತೆ ಅತೀ ಸಾಧಾರಣ ಕಂಬಗಳನ್ನು ಹೊಂದಿವೆ. ದೇವಾಲಯದ ಎಲ್ಲಾ ಭಾಗಗಳೂ, ಕೇವಲ ಔಪಯೋಗಿಕವಾಗಿ ರಚಿತವಾಗಿವೆಯೇ ಹೊರತು ಸೌಂದರ್ಯ ಪ್ರಜ್ಞೆ ಎಲ್ಲಿಯೂ ಕಂಡುಬರುವುದಿಲ್ಲ. ಇದಕ್ಕೆ ಕಾರಣವೂ ಇಲ್ಲದಿಲ್ಲ.
ವಿಷ್ಣುವರ್ಧನನ ಕಾಲದಲ್ಲಿ ನಿರ್ಮಾಣವಾದದ್ದೆಂದು ಹೇಳಲಾದ ಇಲ್ಲಿಯ ನಂಬಿನಾರಾಯಣನ ಮೂಲಗುಡಿ ಇದ್ದುದರಲ್ಲಿ ಸ್ವಲ್ಪ ಸೌಂದರ್ಯ ಪ್ರಜ್ಞೆಯಿಂದ ಕೂಡಿದೆ. ವಿಷ್ಣುವರ್ಧನನು ಚೋಳರ ಮೇಲಿನ ವಿಜಯದ ಕುರುಹಾಗಿ ಕಟ್ಟಿಸಿದ ಮೂರು ನಾರಾಯಣನ ಗುಡಿಗಳಲ್ಲಿ ಒಂದು ತೊಣ್ಣೂರಿನ ನಂಬಿನಾರಾಯಣ ಗುಡಿಯೆಂದು ಪರಿಗಣಿಸಲಾಗಿದೆ. ಉಳಿದೆರಡು ಗುಡಿಗಳು ಬೇಲೂರಿನ ವಿಜಯನಾರಾಯಣ ಮತ್ತು ತಲಕಾಡಿನ ಕೀರ್ತಿನಾರಾಯಣ. ಬೇಲೂರಿನ ವಿಜಯನಾರಾಯಣ ಅದರ ಚೆಲುವಲ್ಲಿ ಅದ್ವಿತೀಯ ವಾದದ್ದು. ಏಕೆಂದರೆ ಅದು ಪುರಾಣ ಪ್ರಸಿದ್ಧವೂ, ಹೊಯ್ಸಳ ರಾಜಧಾನಿಗೆ ಸಮೀಪವಾಗಿದ್ದ ಹಾಗೂ ಜನನಿಬಿಡವಾಗಿದ್ದ ಬೇಲೂರಿನಲ್ಲಿ ನಿರ್ಮಿತವಾದ ದೇವಾಲಯ. ತಲಕಾಡಿನ ಕೀರ್ತಿನಾರಾಯಣ ದೇವಾಲಯವೂ ಸಹ ಗಾತ್ರದಲ್ಲಿ, ವಿಸ್ತೀರ್ಣದಲ್ಲಿ, ಕೆತ್ತನೆಯ ಗುಣಮಟ್ಟದಲ್ಲಿ ಸಾಕಷ್ಟು ಸುಂದರ ದೇವಾಲಯ. ಕಾರಣ ಈ ಸ್ಥಳ ಚೋಳರಿಂದ ಗೆದ್ದಂತಹ ಪ್ರದೇಶ. ಅಲ್ಲಿ ತನ್ನ ಆಧಿಪತ್ಯ ಸ್ಥಾಪನೆಯ ಸಂಕೇತವಾಗಿ, ಜೊತೆಗೆ ತಲಕಾಡು ನೂರಾರು ವರ್ಷಗಳಿಂದ ಪ್ರವರ್ಧಮಾನವಾಗಿ ಬೆಳೆದು, ಜನಜನಿತವಾಗಿದ್ದ ಪಟ್ಟಣವಾಗಿದ್ದುದರಿಂದ ಇಲ್ಲಿ ನಿರ್ಮಿತವಾದ ದೇವಾಲಯವನ್ನೂ ಸಹ ಸೌಂದರ್ಯದಲ್ಲಿ ಬೇಲೂರಿನ ದೇವಾಲಯಕ್ಕೆ ಸಮವೆನಿಸದಿದ್ದರೂ ಗುಣ, ಗಾತ್ರದಲ್ಲಿ ಚಕ್ರವರ್ತಿ ನಿರ್ಮಿತ ದೇಗುಲಕ್ಕೆ ತಕ್ಕುದಾದಂತೆ ನಿರ್ಮಿಸಿದನು. ಆದರೆ ತೊಣ್ಣೂರಿನ ನಂಬಿನಾರಾಯಣ ಮಾತ್ರ ನಿರ್ಮಾಣದ ಗಾತ್ರ, ವಿಸ್ತೀರ್ಣ ಹಾಗು ಗುಣಮಟ್ಟದಲ್ಲಿ ಹೊಯ್ಸಳ ಚಕ್ರವರ್ತಿಯ ಮಟ್ಟಕ್ಕೆ, ಸಾಮರ್ಥ್ಯಕ್ಕೆ ಸರಿಯೆನಿಸುವ ವಾಸ್ತು ಕೃತಿ ಖಂಡಿತಾ ಅಲ್ಲ. ಇದಕ್ಕೆ ಕಾರಣ ಸ್ಪಷ್ಟವಲ್ಲದಿದ್ದರೂ ಊಹಾತೀತವಾದದ್ದೇನಲ್ಲ.
ವಿಷ್ಣುವರ್ಧನನು ಈ ಮೂರನೆಯ ಸ್ಥಳ ತೊಣ್ಣೂರನ್ನೇ ಏಕೆ ದೇವಾಲಯ ನಿರ್ಮಾಣಕ್ಕೆ ಆಯ್ಕೆಮಾಡಿಕೊಂಡ? ಆತನಿಗೆ ಆ ಕಾಲದಲ್ಲಿ ಬೇರೆ ಪ್ರಸಿದ್ಧ ಪಟ್ಟಣಗಳಿರಲಿಲ್ಲವೆ? ಏಕೆ ಹಳೇಬೀಡೆ (ದ್ವಾರಸಮುದ್ರ) ಇರಲಿಲ್ಲವೆ? ಈ ಎಲ್ಲ ಪ್ರಶ್ನೆಗಳು ಏಳುವುದು ಸಹಜ! ವಿಷ್ಣುವರ್ಧನನು ರಾಮಾನುಜರ ಭಕ್ತಾಗ್ರೇಸರರಲ್ಲೊಬ್ಬನಾಗಿದ್ದನೆಂಬುದು ಪಾರಂಪರಿಕ ಸತ್ಯ. ರಾಮಾನುಜರ ಮೇಲಿನ ಭಕ್ತಿಯ ಪ್ರತೀಕವಾಗಿ, ಅವರು ಸ್ವಲ್ಪ ಕಾಲ ನೆಲೆಸಿದ್ದ ಸ್ಥಳವಾದ ತೊಣ್ಣೂರನ್ನು, ನಾರಾಯಣ ದೇವಾಲಯ ನಿರ್ಮಾಣಕ್ಕಾಗಿ ಆತ ಆಯ್ಕೆ ಮಾಡಿಕೊಂಡಿರುವುದು ಸಹಜ. ಆ ಕಾಲದಲ್ಲಿ ರಾಮಾನುಜರು ಇರಲಿಲ್ಲ. ಅವರು ದೀರ್ಘಕಾಲ ಜೀವಿಸಿದ್ದ ಮೇಲುಕೋಟೆ, ದೇವಾಲಯ ನಿರ್ಮಾಣಕ್ಕೆ ಸೂಕ್ತವಾಗಿರಲಿಲ್ಲ. ಏಕೆಂದರೆ ಅದು ಜನವಸತಿ ಯಿಲ್ಲದ ಕುಗ್ರಾಮವಾಗಿತ್ತು. ಬದಲಿಗೆ ತೊಣ್ಣೂರು ರಾಮಾನುಜರ ಶಿಷ್ಯರ ಬೀಡಾಗಿತ್ತು. ರಾಮಾನುಜರು ನೆಲೆಸಿದ್ದ (ಅಲ್ಪಕಾಲ) ತೊಣ್ಣೂರನ್ನು, ಅದು ಸಣ್ಣ ಊರಾದರೂ, ರಾಮಾನುಜರು ಅಲ್ಲಿರದಿದ್ದರೂ, ಅವರ ಶಿಷ್ಯರ ಅನುಕೂಲಕ್ಕಾಗಿ ಆಯ್ಕೆ ಮಾಡಿಕೊಂಡು, ಆ ಊರಿನ ಪ್ರಾಮುಖ್ಯತೆ, ಜನನಿಬಿಡತೆ ಇವುಗಳನ್ನು ಗಮನದಲ್ಲಿಟ್ಟುಕೊಂಡು ಸಾಧಾರಣವಾದ ನಂಬಿನಾರಾಯಣ ದೇವಾಲಯವನ್ನು ನಿರ್ಮಾಣ ಮಾಡಿದ. ಅಲ್ಲಿಯ ಭಕ್ತರೆಲ್ಲರೂ ಹೆಚ್ಚಿನ ಪಾಲು ತಮಿಳರೇ ಆಗಿದ್ದುದರಿಂದ ಅವರ ಅಭಿರುಚಿಗೆ ಅನುಗುಣವಾಗಿ ದ್ರಾವಿಡ ಶೈಲಿಯಲ್ಲಿ, ಗ್ರಾನೈಟ್ ಶಿಲೆಯಲ್ಲಿ ದೇವಾಲಯ ನಿರ್ಮಾಣವಾಯಿತು.
ತೊಣ್ಣೂರಿನ ದೇವಾಲಯಗಳೆಲ್ಲವೂ, ನಂಬಿನಾರಾಯಣನ ಮೂಲಗುಡಿಯನ್ನು ಬಿಟ್ಟು, ಚೋಳ-ದ್ರಾವಿಡ ಸಂಪ್ರದಾಯದ್ದು. ಕರ್ನಾಟಕದಲ್ಲಿ ಆ ಕಾಲದಲ್ಲಿ ಕಟ್ಟಿದ ಚೋಳ- ದ್ರಾವಿಡ ಸಂಪ್ರದಾಯದ ದೇವಾಲಯಗಳೆಲ್ಲವೂ ಅವುಗಳ ಸರಳತೆಗೆ ಹೆಸರುವಾಸಿಯಾಗಿವೆ. ಚೋಳನಾಡಿನ ಕೇಂದ್ರಭಾಗದಲ್ಲೂ ಸಹ ಕೆಲವೊಂದು ದೇಗುಲಗಳನ್ನು ಬಿಟ್ಟರೆ, ಉಳಿದೆಲ್ಲಾ ದೇವಾಲಯಗಳು, ಸರಳ ವಾಸ್ತು ಲಕ್ಷಣಗಳನ್ನು ಉಳ್ಳಂಥವೇ ಆಗಿವೆ. ಹೀಗಾಗಿ ತೊಣ್ಣೂರಿನ ದೇವಾಲಯಗಳೂ ಸಹ ಚೋಳ ವಾಸ್ತುವಿನ ಸರಳ ಸೌಂದರ್ಯವನ್ನೆ ಹೊಂದಿವೆ ಎನ್ನಬಹುದು. ಚೋಳ ಶಿಲ್ಪಿಗಳು ಇಂತಹ ಸರಳ ವಾಸ್ತುನಿರ್ಮಾಣಗಳನ್ನು ಮಾಡಿ, ಅಲ್ಲಲ್ಲಿ ಕೋಷ್ಟಗಳಲ್ಲಿ ದೈವಶಿಲ್ಪಗಳನ್ನು ಕೂಡಿಸುವ ಸಂಪ್ರದಾಯವನ್ನು ಹೊಂದಿದ್ದರು. ಅದರಂತೆ ತೊಣ್ಣೂರಿನ ದೇವಾಲಯಗಳ ದೇವಕೋಷ್ಟಗಳಲ್ಲೂ ಸಹ ದೈವೀ ಶಿಲ್ಪಗಳನ್ನು ಪ್ರತಿಷ್ಠಾಪಿಸಿರಬಹುದು. ಬಹುತೇಕ ಎಲ್ಲಾ ಕಡೆಗಳಲ್ಲೂ ಆಗಿರುವಂತೆ, ತೊಣ್ಣೂರಿನಲ್ಲೂ ಸಹ ಅವುಗಳು ಈಗ ಕಣ್ಮರೆಯಾಗಿವೆ.
ಒಟ್ಟಿನಲ್ಲಿ ಹೇಳುವುದಾದರೆ, ತೊಣ್ಣೂರಿನ ದೇವಾಲಯಗಳು, ಕ್ರಿ.ಶ. ೧೨ನೆಯ ಶತಮಾನದ ಚೋಳ-ದ್ರಾವಿಡ ವಾಸ್ತು ಮಾದರಿಗಳಿಗೆ ಉತ್ತಮ ಉದಾಹರಣೆಗಳಾಗಿವೆ. ಹೊಯ್ಸಳ ರಾಜ್ಯದ ಕೇಂದ್ರ ಭಾಗದಲ್ಲಿ, ಹೊಯ್ಸಳ ರಾಜರ ಪೋಷಣೆಯಲ್ಲಿ, ಹೊಯ್ಸಳ ಶೈಲಿಯನ್ನು ನಿರಾಕರಿಸಿ, ಚೋಳ ದ್ರಾವಿಡ ಶೈಲಿಯನ್ನು ತಮ್ಮ ತಾಯ್ನಾಡಿನಿಂದ ಆಮದು ಮಾಡಿಕೊಂಡು, ಚೋಳ-ದ್ರಾವಿಡ ಶೈಲಿಯಲ್ಲಿ ದೇವಾಲಯವನ್ನು ತಮಿಳರು ಯಶಸ್ವಿಯಾಗಿ ನಿರ್ಮಿಸಿದರು. ಇದು ಕನ್ನಡಿಗರ ಉದಾರತೆಯ ಹಾಗೂ ತಮಿಳರ ಉನ್ಮತ್ತಾಭಿಮಾನದ ಉತ್ತಮ ಉದಾಹರಣೆ ಎಂದರೆ ಉತ್ಪ್ರೇಕ್ಷೆಯಲ್ಲ.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

[1] ಅದೇ, ಪಾಂ. ೭೮
[2] ಈ ಸೂಫಿ ಸಂತ ವರನಂದಿಯ ಅಣ್ಣನೆಂದು ತಿಳಿದುಬರುತ್ತದೆ. ವರನಂದಿ ದಿಲ್ಲಿಯ ಬಾದಶಹನ ಮಗಳಾಗಿದ್ದು, ಮೇಲ್ಕೋಟೆಯ ಚೆಲುವ ನಾರಾಯಣನ ಮೂರ್ತಿ ಕಂಡು ಮೋಹಗೊಂಡ ವಳು. ಈಗಲೂ ಮೇಲ್ಕೋಟೆಯಲ್ಲಿ ಬೀಬಿ ನಾಚ್ಚಿಯಾರ್ ಅಥವ ವರನಂದಿಯನ್ನು ಪೂಜಿಸ ಲಾಗುತ್ತಿದೆ(‘ಭಕ್ತಪುರೀ ತೊಂಡನೂರಿನ ಮಹಾತ್ಮೆ’- ಡಾ. ಎಸ್. ವೇಣುಗೋಪಾಲಾಚಾರ್ಯ ಎಂ.ಎ., ಪಿಎಚ್.ಡಿ., ೧೭೪೧, ಡಿ ಜೈನರ ಕಾಲೋನಿ, ಅಶೋಕ ನಗರ, ಮಂಡ್ಯ, ೧೯೯೫).
[3] ಅದೇ, ಪಾಂ. ೭೪
[4] ಅದೇ, ಪಾಂ. ೧೬೪
ತೊಣ್ಣೂರು : ೯. ತೊಣ್ಣೂರಿನ ಕಣ್ಮರೆಯಾದ ಸ್ಮಾರಕಗಳು
ಮಂಡ್ಯ ಜಿಲ್ಲೆಯ ಪಾಂಡವಪುರ ತಾಲ್ಲೂಕಿನ ಕೆರೆತೊಣ್ಣೂರು ಅಥವಾ ತೊಣ್ಣೂರು ಚರಿತ್ರೆಯಲ್ಲಿ ತೊಂಡನೂರು ಎಂದು ಗುರುತಿಸಿಕೊಂಡಿದೆ. ಇದು ಹೊಯ್ಸಳರ ಉಪರಾಜಧಾನಿಗಳಲ್ಲಿ ಒಂದೆಂದು ಪ್ರತೀತಿ. ಶ್ರೀವೈಷ್ಣವ ಪಂಥದ ರಾಮಾನುಜಾಚಾರ್ಯರು ಇಲ್ಲಿ ಬಹುಕಾಲ ತಂಗಿದ್ದು, ನಂತರ ಮೇಲ್ಕೋಟೆಗೆ ತೆರಳಿದರು. ಅವರು ತೊಣ್ಣೂರಿನಲ್ಲಿ ಬೃಹತ್ ಪ್ರಮಾಣದ ಶ್ರೀವೈಷ್ಣವ ಪಂಥದ ದೇವಾಲಯಗಳ ನಿರ್ಮಾಣಕ್ಕೆ ಕಾರಣರಾದರು. ಇವರ ಪ್ರಭಾವಕ್ಕೊಳಗಾದ ಹೊಯ್ಸಳ ದೊರೆ ವಿಷ್ಣುವರ್ಧನನು, ಇಲ್ಲಿ ಲಕ್ಷ್ಮೀನಾರಾಯಣ ದೇವಾಲಯವನ್ನು ನಿರ್ಮಿಸಿದನು. ಇದು ವಿಷ್ಣುವರ್ಧನನು ನಿರ್ಮಿಸಿದ ಪಂಚನಾರಾಯಣ ದೇವಾಲಯಗಳಲ್ಲಿ ಒಂದಾಗಿತ್ತು. ಶಾಸನಗಳಲ್ಲಿ ತೊಂಡನೂರು, ಯಾದವನಾರಾಯಣ ಚತುರ್ವೇದಿ ಮಂಗಲ ಎಂದು ಉಲ್ಲೇಖಗೊಂಡಿದೆ.
[1] ಹೀಗಾಗಿ ತೊಣ್ಣೂರು ಕರ್ನಾಟಕದ ಶ್ರೀವೈಷ್ಣವ ಕೇಂದ್ರಗಳಿಗೆ ಮಾತೃಸ್ಥಾನದಲ್ಲಿದೆ. ಇಲ್ಲಿನ ಇತರ ದೇವಾಲಯಗಳಲ್ಲಿ ಗೋಪಾಲಕೃಷ್ಣ, ಯೋಗಾನರಸಿಂಹ, ಕೈಲಾಸೇಶ್ವರ, ವೆಂಕಟರಮಣ (ಬೆಟ್ಟದ ಮೇಲೆ) ಮತ್ತು ಗ್ರಾಮದೇವತೆಗಳ ದೇವಾಲಯಗಳು ಪ್ರಮುಖವಾಗಿವೆ. ಹೊಯ್ಸಳರ ಮೂರನೆಯ ಬಲ್ಲಾಳನು ಮಧುರೆಯ ಮೇಲೆ ದಂಡೆತ್ತಿ ಹೋಗುವ ಮುನ್ನ ಹಾಗೂ ಕ್ರಿ.ಶ.೧೩೨೬ರಲ್ಲಿ ದೆಹಲಿ ದಾಳಿಯಿಂದ ದ್ವಾರಸಮುದ್ರವು ಹಾಳಾದನಂತರ ತೊಣ್ಣೂರಿನಲ್ಲಿ ತಂಗಿದ್ದನೆಂದು ಚರಿತ್ರೆಯಿಂದ ತಿಳಿದುಬರುತ್ತದೆ.[2] ಹೀಗೆ ತೊಣ್ಣೂರು ರಾಜಕೀಯವಾಗಿ ಮತ್ತು ಸಾಂಸ್ಕೃತಿಕವಾಗಿ ಪ್ರಮುಖ ಕೇಂದ್ರವಾಗಿದ್ದು, ಹೊಯ್ಸಳರ ನಂತರ ಇಳಿಮುಖಗೊಂಡಿತು. ತೊಣ್ಣೂರು ತನ್ನ ವಿಶಾಲವಾದ ಕೆರೆಯಿಂದಾಗಿ ಇಂದು ಸಹ ತನ್ನ ಪ್ರಾಶಸ್ತ್ಯವನ್ನು ಉಳಿಸಿಕೊಂಡಿದೆ. ಕೆರೆಗೆ ಲಕ್ಷ್ಮೀಸಾಗರ, ತಿರುಮಲಸಾಗರ ಎಂಬ ಹೆಸರುಗಳಿವೆ. ಹೈದರಾಬಾದಿನ ನಿಜಾಮನು ಈ ತಿಳಿ ನೀರಿನ ಕೆರೆಯನ್ನು ಕಂಡು ಹರ್ಷಿತನಾಗಿ ಮೋತಿ ತಲಾಬ್ (ಮುತ್ತಿನ ಸರೋವರ) ಎಂದು ಕರೆದಿದ್ದಾನೆ.
ಈ ಊರಿನ ಶಾಸನಗಳು ಎಫಿಗ್ರಾಫಿಯಾ ಕರ್ನಾಟಕ, ಸಂಪುಟ ೬ರಲ್ಲಿ ಪ್ರಕಟಗೊಂಡಿವೆ. ಲಕ್ಷ್ಮಿನಾರಾಯಣ ದೇವಾಲಯದ ಶಾಸನವೊಂದು, ತೊಂಡನೂರು ಅಗ್ರಹಾರದ ಗಡಿಯಲ್ಲಿದ್ದ ನಖರೇಶ್ವರ ದೇವಾಲಯವನ್ನು ಉಲ್ಲೇಖಿಸುತ್ತದೆ.[3] ಇಲ್ಲಿನ ಕೈಲಾಸೇಶ್ವರ ದೇವಾಲಯವನ್ನು ಹೊರತುಪಡಿಸಿ, ಮತ್ತೊಂದು ಶಿವಾಲಯವಿತ್ತೆಂಬ ಸಂಗತಿ ಈವರೆವಿಗೂ ತಿಳಿದಿರಲಿಲ್ಲ. ಈ ಮೇಲಿನ ಶಾಸನದಿಂದಾಗಿ ತೊಣ್ಣೂರಿನಲ್ಲಿ ಮತ್ತೊಂದು ಶಿವಾಲಯ ಇತ್ತೆಂಬ ಸಂಗತಿ ಸ್ಪಷ್ಟವಾಗುವುದು. ದೇವಾಲಯದ ಸ್ಥಾನಪತಿಯಾಗಿದ್ದ ತಪೋಧನ ಅಮೃತರಾಶಿಗೆ, ನಂದಾದೀವಿಗೆಗಾಗಿ ಮಗ್ಗದೆರೆಯನ್ನು ದತ್ತಿ ನೀಡಲಾಗಿದೆ.[4] ಇದೇ ಶಾಸನದಲ್ಲಿ ದಣ್ಣನಾಯಕ ಅಚ್ಯುತಮಯ್ಯ ಮತ್ತು ವೀರಯ್ಯಗಳು ಯದುಗಿರಿ ಕೋಟೆಯ ರಕ್ಷಪಾಲಕರಾಗಿದ್ದಾಗ, ಕ್ರಮವಾಗಿ ಅವರ ಮಕ್ಕಳಾದ ನೀಲಯ್ಯ ಮತ್ತು ಚಾಮಯ್ಯಗಳು ತಮ್ಮ ಕೋಟೆಯ ಹೋಲಗಾವು ವೃತ್ತಿಯನ್ನು ಆಳುತ್ತಿದ್ದು, ತೊಂಡನೂರು ಅಗ್ರಹಾರದ ಗಡಿಯಲ್ಲಿದ್ದ ನಖರೇಶ್ವರ ದೇವರಿಗೆ ಭೂದಾನ ಮಾಡಿದರೆಂದಿದೆ.[5] ಹೀಗೆ ದಾನದತ್ತಿಗಳನ್ನು ಪಡೆದ ನಗರೇಶ್ವರ ದೇವಾಲಯವು ಹೊಯ್ಸಳರ ಅವನತಿಯೊಂದಿಗೆ ಕಣ್ಮರೆಯಾದದ್ದು ಗಮನಾರ್ಹ.
ಹೊಯ್ಸಳರ ಅವನತಿಯ ನಂತರ ತೊಣ್ಣೂರಿಗೆ ಶಾಹ ಸಾಲಾರ್ ಮಸೂದ್ ಘಾಜಿ ಎಂದ ಸೂಫಿ ಆಗಮಿಸಿದನು. ಇವನು ಇಂದ್ರಜಾಲದಲ್ಲಿ ಪ್ರವೀಣನಾಗಿದ್ದನೆಂದು ಸ್ಥಳೀಯ ಐತಿಹ್ಯವಿದೆ. ಈತನ ದರ್ಗ ಊರಿನ ನೈರುತ್ಯ ಭಾಗದಲ್ಲಿದೆ. ಅಲ್ಲಿರುವ ಶಾಸನ ಹಿಜಿರಿ ೭೬೦. ಅಂದರೆ ಕ್ರಿ.ಶ. ೧೩೫೮ರ ಕಾಲಕ್ಕೆ ಸೇರುತ್ತದೆ.[6] ಅಸಂಖ್ಯಾತ ಭಕ್ತರನ್ನು ಆಕರ್ಷಿಸುವ ದರ್ಗವು ಎತ್ತರದ ಪ್ರದೇಶದಲ್ಲಿದೆ. ಪೂರ್ವಾಭಿಮುಖವಾಗಿರುವ ದರ್ಗಕ್ಕೆ ಉತ್ತರ ಭಾಗದಲ್ಲಿ ಪ್ರವೇಶದ್ವಾರ ಮಂಟಪವಿದೆ. ಇದರ ಹೊರಭಾಗದಲ್ಲಿ ಮೂರು ಮಹಾಸತಿಕಲ್ಲುಗಳು ನಿಂತಿದ್ದವು. ಆದರೆ ಈಗ ಒಂದು ಮಾತ್ರ ಉಳಿದಿದೆ. ದರ್ಗದ ಹಿಂಬದಿಯಲ್ಲಿ ಕೆರೆಯುಂಟು. ಇಲ್ಲಿ ಗಮನ ಸೆಳೆದದ್ದು, ದ್ವಾರಮಂಟಪದಿಂದ ಕೂಡಿದ ಪ್ರಾಕಾರ ಸಾಲುಮಂಟಪ ಮತ್ತು ಹೊರಗಿರುವ ಮಾಸ್ತಿಕಲ್ಲುಗಳು. ಈ ಆವರಣದ ಮಧ್ಯದ ಸ್ಥಳ ಸಮತಟ್ಟಾಗಿದ್ದು, ಕಟ್ಟಡವೊಂದು ಅಲ್ಲಿದ್ದ ಸೂಚನೆಗಳು ದೊರೆಯುತ್ತವೆ. ಅಂದರೆ ಇಲ್ಲಿ ಪ್ರಾಚೀನ ದೇವಾಲಯವಿತ್ತೆಂಬ ಸಂಗತಿ ಧೃಡಪಡುತ್ತದೆ. ಇಲ್ಲಿದ್ದ ನಂದಿಶಿಲ್ಪವನ್ನು, ಸೂಫಿ ಸಂತನು ತನ್ನ ಎಡಗಾಲ ಹೆಬ್ಬೆರಳಿನಿಂದ ಸ್ಪರ್ಶಮಾಡಿದಾಗ ಅದು ಆಗ್ನೇಯಕ್ಕೆ ಎರಡು ಫರ್ಲಾಂಗ್ ದೂರದ ಹೊಲದಲ್ಲಿ ಹೋಗಿ ಬಿದ್ದಿತೆಂದು ಸ್ಥಳೀಯ ಐತಿಹ್ಯವಿದೆ.[7] ಈ ಹೊಲ ಪ್ರಸ್ತುತ ಪಟೇಲ್ ತಿಮ್ಮೇಗೌಡರ ಹೊಲವಾಗಿದ್ದು, ಈ ನಂದಿಶಿಲ್ಪಕ್ಕೆ ಪುಟ್ಟಗುಡಿಯೊಂದನ್ನು ನಿರ್ಮಿಸಿದ್ದಾರೆ. ಎರಡನೆಯದಾಗಿ ಪ್ರವೇಶದ್ವಾರದ ಹೊರಗಿರುವ ಮಹಾಸತಿ ಕಲ್ಲುಗಳು. ಸಾಮಾನ್ಯವಾಗಿ ದೇವಾಲಯಗಳ ಮುಂಭಾಗದಲ್ಲಿ ವೀರಗಲ್ಲು ಮತ್ತು ಮಹಾಸತಿಕಲ್ಲುಗಳನ್ನು ನೆಡುವುದು ಪ್ರಾಚೀನ ಕರ್ನಾಟಕ ಪರಂಪರೆಯಲ್ಲಿ ನಡೆದು ಬಂದ ಪದ್ಧತಿ. ಅದೇ ರೀತಿ ಇಲ್ಲಿರುವ ಮಹಾಸತಿಕಲ್ಲುಗಳು ದೇವಾಲಯದ ಅಸ್ತಿತ್ವವನ್ನು ಸ್ಪಷ್ಟಪಡಿಸುತ್ತವೆ. ಇನ್ನು ಮೂರನೆಯದಾಗಿ ಈ ಮೊದಲೇ ತಿಳಿಸಿದಂತೆ ಇದೇ ಊರಿನ ಲಕ್ಷ್ಮಿನಾರಾಯಣ ದೇವಾಲಯದ ಶಾಸನವು ತೊಂಡನೂರು ಅಗ್ರಹಾರದ ಗಡಿಯಲ್ಲಿನ ನಖರೇಶ್ವರ ದೇವಾಲಯವನ್ನು ಉಲ್ಲೇಖಿಸುತ್ತದೆ. ಪ್ರಸ್ತುತ ದರ್ಗದ ಉತ್ತರ ಭಾಗದಲ್ಲಿರುವ ಪ್ರವೇಶದ್ವಾರ ಮತ್ತು ಮಂಟಪಸಾಲು ಊರಿನ ನೈರುತ್ಯ ಭಾಗದಲ್ಲಿ ದಾರಿಯಲ್ಲಿವೆ. ಹೀಗೆ ಸ್ಥಳೀಯ ಐತಿಹ್ಯ, ಶಾಸನಾಧಾರ ಮತ್ತು ಲಭ್ಯವಿರುವ ವಾಸ್ತು ಮತ್ತು ಶಿಲ್ಪಾವಶೇಷಗಳಿಂದ ಇಲ್ಲಿ ಶಿವಾಲಯವಿತ್ತೆಂಬುದು ಸ್ಪಷ್ಟವಾಗುವುದಲ್ಲದೆ, ಅದು ನಖರೇಶ್ವರ ಗುಡಿ ಎಂಬುದು ವಿಧಿತವಾಗುವುದು. ಪ್ರವೇಶದ್ವಾರಮಂಟಪ ಮತ್ತು ಮಂಟಪಸಾಲು ಸರಳ ವಾಸ್ತು ರಚನೆಗಳಾಗಿದ್ದು, ನಖರೇಶ್ವರ ದೇವಾಲಯಕ್ಕೆ ಸಂಬಂಧಿಸಿದ ವಾಸ್ತು ಅವಶೇಷಗಳಾಗಿವೆ.
ಈ ದೇವಾಲಯವಿದ್ದ ಹಿಂಬದಿಯ ಎತ್ತರದ ಪ್ರದೇಶದಲ್ಲಿ ಸಾಲರ್ ಮಸೂದ್ ಘಾಜಿ ಸೂಫಿ ಸಂತನ ದರ್ಗವನ್ನು ನಿರ್ಮಿಸಲಾಗಿದೆ. ಅಂದರೆ ಈಗಿನ ದರ್ಗದ ಉತ್ತರಕ್ಕಿರುವ ಆವರಣದಲ್ಲಿ ನಖರೇಶ್ವರ ದೇವಾಲಯವಿತ್ತೆಂದು ಹೇಳಬಹುದು. ಹೊಯ್ಸಳರ ಅವನತಿಯ ನಂತರ ತೊಣ್ಣೂರು ರಾಜಕೀಯ ಮತ್ತು ಸಾಂಸ್ಕೃತಿಕವಾಗಿ ಹಿನ್ನೆಡೆಗೆ ಒಳಗಾಯಿತು. ಅಲ್ಲಿದ್ದ ವರ್ತಕ ಸಮುದಾಯಗಳು ಬೇರೆಡೆಗೆ ವಲಸೆ ಹೋದವು. ಪರಿಣಾಮವಾಗಿ ನಖರೇಶ್ವರ ದೇವಾಲಯ ಹಾಳುಬಿದ್ದಿತು. ಇಂತಹ ದೇವಾಲಯದ ಹಿಂಬದಿಯಲ್ಲಿ ಸೂಫಿ ಸಂತನ ದರ್ಗ ನಿರ್ಮಾಣಗೊಂಡಿತು. ಕಾಲಾಂತರದಲ್ಲಿ ನಖರೇಶ್ವರ ದೇವಾಲಯದ ಆವರಣವು ದರ್ಗ ವ್ಯಾಪ್ತಿಗೆ ಸೇರ್ಪಡೆಗೊಂಡಿತು. ಈಗ ಉಳಿದಿರುವ ಪ್ರಾಕಾರ ಸಾಲುಮಂಟಪದಿಂದ ಕೂಡಿದ ಮಹಾದ್ವಾರಮಂಟಪವು ನಖರೇಶ್ವರ ದೇವಾಲಯಕ್ಕೆ ಸಂಬಂಧಿಸಿದೆ. ಈ ವಾಸ್ತು ಸ್ವರೂಪವನ್ನು ಗಮನಿಸಿದರೆ ನಖರೇಶ್ವರ ದೇವಾಲಯವು ಸರಳ ರಚನೆಯ ದೇವಾಲಯವಾಗಿತ್ತೆಂದು ಗ್ರಹಿಸಬಹುದು(ಇತ್ತೀಚೆಗೆ ನವೀಕರಣಗೊಂಡಿದೆ).
ನಖರೇಶ್ವರ ದೇವಾಲಯದ ಅಸ್ತಿತ್ವ ಮತ್ತು ಅವನತಿಗಳಿಂದಾಗಿ ಕೆಲವು ಸಾಮಾನ್ಯ ಗ್ರಹಿಕೆಗಳನ್ನು ಹೊಂದಬಹುದಾಗಿದೆ. ಆರಂಭದಲ್ಲಿ ಗ್ರಾಮವಾಗಿದ್ದ ತೊಂಡನೂರು, ಅಗ್ರಹಾರವಾಗಿ ನಂತರ ಪಟ್ಟಣವಾಗಿ ಬೆಳವಣಿಗೆಯಾಗಿತ್ತು. ಆದರೂ ತೊಂಡನೂರು ಅಗ್ರಹಾರವು ಪಟ್ಟಣದಿಂದ ಪ್ರತ್ಯೇಕವಾಗಿತ್ತು. ತೊಂಡನೂರು ಪಟ್ಟಣ ಈಗಿರುವ ಊರಿನ ದಕ್ಷಿಣಕ್ಕೆ ನೆಲೆಗೊಂಡಿತ್ತು. ಹಳೆ ಊರು ಮತ್ತು ಈಗಿನ ಊರಿನ ನಡುವೆ ಹಾರುವರ ಕಟ್ಟೆ ಎಂಬ ಸಣ್ಣಕೆರೆ ಇತ್ತು. ಈ ಕೆರೆಯನ್ನು ಮುಚ್ಚಿ ಈಗ ಆಸ್ಪತ್ರೆ ನಿರ್ಮಿಸಿದ್ದಾರೆ. ಮೇಲೆ ಪ್ರಸ್ತಾಪಿಸಿದ ದರ್ಗದ ಹಿಂದಿರುವ ಕೆರೆಯ ನೀರು, ಪೂರ್ವಕ್ಕೆ ಹರಿದು ಕೆಳಗಿನ ಹಾರುವರ ಕಟ್ಟೆಯನ್ನು ಸೇರುತ್ತಿತ್ತು. ಈಗಿನ ತೊಣ್ಣೂರು, ದೇವಾಲಯಗಳನ್ನೊಳಗೊಂಡ ತೊಂಡನೂರು ಅಗ್ರಹಾರವಾಗಿದ್ದರೆ, ಹಾರುವರ ಕಟ್ಟೆಯ ದಕ್ಷಿಣ ಮತ್ತು ನೈರುತ್ಯ ಪ್ರದೇಶದಲ್ಲಿ ಪ್ರಾಚೀನ ತೊಂಡನೂರು ಊರಿತ್ತು. ಇದರಿಂದ ಹೊಯ್ಸಳರ ಕಾಲದ ತೊಂಡನೂರಲ್ಲಿ ಅಗ್ರಹಾರ ಮತ್ತು ಊರು ಪ್ರತ್ಯೇಕವಾಗಿದ್ದವು ಎಂದು ಗ್ರಹಿಸಬಹುದಾಗಿದೆ.
ನಖರೇಶ್ವರ ದೇವಾಲಯದಿಂದಾಗಿ, ತೊಂಡನೂರು ಪಟ್ಟಣದಲ್ಲಿ ವರ್ತಕ ಸಮುದಾಯ ದವರು ತಮ್ಮದೇ ದೇವಾಲಯವನ್ನು ಹೊಂದುವಷ್ಟರಮಟ್ಟಿಗೆ ಸಂಖ್ಯಾಬಲದಲ್ಲಿದ್ದರೆಂದು ತಿಳಿಯಬಹುದು. ಹೊಯ್ಸಳರ ಅವನತಿಯ ನಂತರ ಇಲ್ಲಿನ ವರ್ತಕ ಸಮುದಾಯದವರು ಸಹ ಬೇರೆಡೆಗೆ ವಲಸೆ ಹೋಗಲಾಗಿ ಮೇಲೆ ತಿಳಿಸಿದ ದೇವಾಲಯ ಹಾಳುಬಿದ್ದಂತೆ ಕಾಣುತ್ತದೆ. ನಖರೇಶ್ವರ ದೇವಾಲಯದ ತಪೋಧನ ಅಮೃತರಾಶಿಯ ಉಲ್ಲೇಖದಿಂದಾಗಿ, ದೇವಾಲಯವು ಸ್ಥಳೀಯ ಪರಂಪರೆಯದು ಎಂದು ಗ್ರಹಿಸಬಹುದು. ಏಕೆಂದರೆ ಇದೇ ಊರಿನಲ್ಲಿರುವ ಕೈಲಾಸೇಶ್ವರ ದೇವಾಲಯದ ಸ್ಥಾನಪತಿಗಳು ತಮಿಳು ಮೂಲದವರಾಗಿದ್ದರು. ಆ ದೇವಾಲಯದಲ್ಲಿರುವ ಶಾಸನಗಳೆಲ್ಲ ತಮಿಳಿನಲ್ಲಿವೆ. ಹೀಗೆ ತೊಣ್ಣೂರಿನ ಶ್ರೀವೈಷ್ಣವ ದೇವಾಲಯಗಳು ಮತ್ತು ಕೈಲಾಸೇಶ್ವರ ದೇವಾಲಯ ತಮಿಳು ಸಂಸ್ಕೃತಿಯ ಕೇಂದ್ರಗಳಾಗಿದ್ದವು. ಒಂದು ರೀತಿಯಲ್ಲಿ ತಮಿಳು ವಸಾಹತುವಿನಂತಿದ್ದ ತೊಂಡನೂರು ಅಗ್ರಹಾರದ ಜನರು, ಸ್ಥಳೀಯ ಮೂಲದ ನಖರೇಶ್ವರ ದೇವಾಲಯದ ಬಗೆಗೆ ಆಸಕ್ತಿಯನ್ನು ವಹಿಸಿದಂತೆ ಕಂಡುಬರುವುದಿಲ್ಲ. ಹೀಗಾಗಿ ನಖರೇಶ್ವರ ದೇವಾಲಯದ ಹಿಂಬದಿಯಲ್ಲಿ ಸೂಫಿ ಸಂತನ ದರ್ಗ ನಿರ್ಮಾಣಗೊಂಡಿತು. ಮೇಲಾಗಿ ಶ್ರೀವೈಷ್ಣವರೇ ಅಧಿಕವಾಗಿದ್ದ ಈ ಊರಿನಲ್ಲಿ, ಶೈವ ದೇವಾಲಯವೊಂದರ ಸಂರಕ್ಷಣೆ ಅವರಿಗೆ ಮುಖ್ಯವಾಗಿರಲಿಲ್ಲ. ತೊಂಡನೂರು ಮುಖ್ಯವಾಗಿ ಶ್ರೀವೈಷ್ಣವ ಪಂಥದ ಕೇಂದ್ರವಾಗಿತ್ತು.
ಇನ್ನು ತೊಣ್ಣೂರಿನಲ್ಲಿ ಸದ್ಯ ಉಳಿದು ಬಂದಿರುವ ಏಕೈಕ ಶಿವಾಲಯವೆಂದರೆ ಕೈಲಾಸೇಶ್ವರ, ದೇವಾಲಯವು ಭಗ್ನ ಸ್ಥಿತಿಯಲ್ಲಿದೆ. ಇಲ್ಲಿರುವ ತಮಿಳು ಗ್ರಂಥಲಿಪಿ ಶಾಸನಗಳು ಈ ದೇವಾಲಯದ ಬಗೆಗೆ ಮಾಹಿತಿ ನೀಡುತ್ತವೆ. ಅಂದರೆ ಅಲ್ಲಿನ ಸ್ಥಾನಿಕರ ಮತ್ತು ನಿರ್ವಹಣೆ ಕುರಿತು. ಈ ದೇವಾಲಯದ ಆವರಣದ ವಾಯವ್ಯ ಮೂಲೆಯಲ್ಲಿ ಸಂಪೂರ್ಣವಾಗಿ ಭಗ್ನಗೊಂಡಿರುವ ದೇವಿಯ ಗುಡಿಯುಂಟು. ಅಲ್ಲಿ ಈಗ ದೇವಿಯ ಪ್ರತಿಮೆ ಇಲ್ಲ. ಸ್ಥಳೀಯರು ತಿಳಿಸುವಂತೆ, ಶ್ರೀರಂಗಪಟ್ಟಣದ ಗಂಗಾಧರೇಶ್ವರ ದೇವಾಲಯದಲ್ಲಿರುವ ಪಾರ್ವತಿ ಶಿಲ್ಪವು ಇಲ್ಲಿಯದೆಂದು, ಬಹುದಿನಗಳ ಹಿಂದೆಯೇ ಶ್ರೀರಂಗಪಟ್ಟಣಕ್ಕೆ ತೆಗೆದುಕೊಂಡು ಹೋದರೆಂದು ತಿಳಿಸುತ್ತಾರೆ. ಹಾಗಾಗಿ ಕೈಲಾಸೇಶ್ವರ ದೇವಾಲಯದ ದೇವಿಶಿಲ್ಪವು ತೊಣ್ಣೂರಿನಿಂದ  ಕಣ್ಮರೆಯಾಗಿರುವುದು ಸುಸ್ಪಷ್ಟ.
ಊರಿನ ದರ್ಗದ ಪ್ರವೇಶದ್ವಾರದ ಇಕ್ಕೆಲಗಳಲ್ಲಿ ಮೂರು ಮಹಾಸತಿಕಲ್ಲುಗಳು ನೆಟ್ಟಿದ್ದವು. ಅವುಗಳಲ್ಲಿ ಈಗ ಒಂದು ಮಾತ್ರ ಉಳಿದಿದ್ದು, ಉಳಿದೆರಡು ಮಹಾ ಸತಿಕಲ್ಲುಗಳು ಇತ್ತೀಚೆಗೆ ಆವರಣ ನಿರ್ಮಿಸುವ ಭರಾಟೆಯಲ್ಲಿ ಕಣ್ಮರೆಯಾಗಿವೆ. ಇದಲ್ಲದೆ ತೊಣ್ಣೂರಿನ ಕೆರೆ ಏರಿಯ ಮೇಲೆ ಹೊಯ್ಸಳೇಶ್ವರ ದೇವಾಲಯವಿತ್ತೆಂದು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ. ಹಿಂದೊಮ್ಮೆ ಕೆರೆ ಏರಿ ಒಡೆದಾಗ ಬಹುಶಃ ಈ ದೇವಾಲಯ ಹಾಳಾಗಿರಬಹುದೇ? ಹೀಗೆ ತೊಣ್ಣೂರಿನಲ್ಲಿ ಬಹುತೇಕ ಶಿಲ್ಪಾವಶೇಷಗಳು ಬೇರೆ ಬೇರೆ ಕಾರಣಗಳಿಂದ ಕಣ್ಮರೆಯಾಗಿವೆ. ಅದರಲ್ಲೂ ವೀರಗಲ್ಲುಗಳು ಹೊಲಗಳ ನಡುವೆ ಹಾಳಾಗಿ ಬಿದ್ದಿವೆ. ಇವುಗಳ ಸೂಕ್ತ ಸಂರಕ್ಷಣೆ ಯಾಗಬೇಕಿದೆ.
ಮುಖ್ಯವಾಗಿ ತೊಣ್ಣೂರಿನ ಪಶ್ಚಿಮಕ್ಕೆ ಬೆಟ್ಟಸಾಲಿನಲ್ಲಿನ ಹೊಲಗಳನ್ನು ಕೋಟಯ್ಯನ ಹೊಲ(ಕೋಟೆ ಹೊಲ)ಗಳೆಂದು ಕರೆಯಲಾಗುತ್ತದೆ. ಬಹುಶಃ ಇಲ್ಲಿ ಹೊಯ್ಸಳರ ಕಾಲಕ್ಕೆ ಕೋಟೆ ಇದ್ದು, ಅದು ನಂತರದ ಕಾಲದಲ್ಲಿ ಹಾಳಾಗಿರುವ ಸಾಧ್ಯತೆಯನ್ನು ಅಲ್ಲಗಳೆಯು ವಂತಿಲ್ಲ. ಈ ಹೊಲಗಳ ಮಣ್ಣು ಫಲವತ್ತಾಗಿದ್ದು, ಒಳ್ಳೆಯ ಬೆಳೆ ಬರುತ್ತದೆ. ಬೆಟ್ಟಸಾಲಿನಲ್ಲಿರುವ ಈ ಹೊಲಗಳಿಗೆ ಅಲ್ಪಸ್ವಲ್ಪ ಮಳೆಯಾದರೂ ಬೀಳುತ್ತದೆ. ಹೀಗೆ ಮಳೆಬಿದ್ದಾಗ ಇಲ್ಲಿ ಚಿನ್ನದ ನಾಣ್ಯಗಳು (ಬೇಳೆ) ಸಿಕ್ಕುತ್ತವೆ ಎನ್ನುತ್ತಾರೆ ಗ್ರಾಮಸ್ಥರು.
ಇನ್ನು ಈಗಿರುವ ಊರು ಮೊದಲಿಗೆ ಅಗ್ರಹಾರವಾಗಿತ್ತು. ಹಾಗಾದರೆ ಇತರ ಜನಸಾಮಾನ್ಯರು ನೆಲಸಿದ್ದ ನೆಲೆ ಯಾವುದು ಎಂಬ ಪ್ರಶ್ನೆ ಏಳುತ್ತದೆ. ಇದಕ್ಕೆ ಉತ್ತರವಾಗಿ ಆ ನೆಲೆ, ಊರಿನ ದಕ್ಷಿಣಕ್ಕೆ ಅಂದರೆ ಈಗ ಮುಚ್ಚಿರುವ ಹಾರುವರ ಕಟ್ಟೆಯ ದಕ್ಷಿಣ ಮತ್ತು ನೈರುತ್ಯಕ್ಕೆ ಇತ್ತೆಂಬುದು ಗಮನಾರ್ಹ. ಹಳೆಯ ಊರಿನ ಅವಶೇಷಗಳಾಗಿ ಊರ ಮುಂದೆ ನೆಡುತ್ತಿದ್ದ ಬಲಿದಾನ, ವೀರಗಲ್ಲು ಮತ್ತು ಮಹಾಸತಿಕಲ್ಲುಗಳು ಪಾಂಡವಪುರಕ್ಕೆ ಸಾಗುವ ರಸ್ತೆಯ ಬಲಬದಿಯಲ್ಲಿ ಪೂರ್ವಾಭಿಮುಖವಾಗಿ ಇಂದಿಗೂ ನಿಂತಿವೆ. ಈ ರಸ್ತೆಯಲ್ಲಿ ಮೊದಲಿಗೆ ಕಲ್ಲುಗಳ ಹಾಸಿತ್ತು. ಜನರು ಇದನ್ನು ಮೆಟ್ಟಾರೆ ಎನ್ನುತ್ತಿದ್ದರು(ಮೆಟ್ಟಾರೆ ಎಂದರೆ ಕಲ್ಲನ್ನು ಮೆಟ್ಟಿ ನಡೆಯುವುದೆಂದರ್ಥ). ಪ್ರಾಚೀನ ಪಟ್ಟಣಗಳ ಮುಖ್ಯ ರಸ್ತೆಯಲ್ಲಿ ಕಲ್ಲುಚಪ್ಪಡಿಗಳನ್ನು ಹಾಸುತ್ತಿದ್ದರು. ಇಂತಹ ರಸ್ತೆಗಳನ್ನು ಈಗಲೂ ಉಚ್ಚಂಗಿದುರ್ಗ, ಹಂಪೆ ಇತರೆಡೆಗಳಲ್ಲಿ ಕಾಣಬಹುದು.
ವಿವಿಧ ಉದ್ದಗಲಗಳ ಕಲ್ಲಿನ ಹಲಗೆಗಳನ್ನು ನೆಲಕ್ಕೆ ಹಾಸಲಾಗುತ್ತಿತ್ತು. ಇತ್ತೀಚಿನ ರಸ್ತೆ ಅಗಲೀಕರಣ ಮತ್ತು ಡಾಂಬರೀಕರಣಗಳ ಪ್ರಕ್ರಿಯೆಯಿಂದಾಗಿ ಈ ಪ್ರಾಚೀನ ರಸ್ತೆಗಳು ಕಣ್ಮರೆಯಾಗುತ್ತಿವೆ. ಇದೇ ರೀತಿ ತೊಣ್ಣೂರಿನ ಮೆಟ್ಟಾರೆ ಎಂಬ ಕಲ್ಲುಹಾಸಿನ ಪ್ರಾಚೀನ ರಸ್ತೆ ಈಗ ಕಣ್ಮರೆಯಾಗಿದೆ. ಊರಲ್ಲಿ ಚಿನಕುರಳಿಗೆ ಸಾಗುವ ರಸ್ತೆಯ ಎಡಬದಿಯ ಹೊಲದಲ್ಲಿ ಬಸದಿ ಎಂದು ಗುರುತಿಸುವ ಹಾಳು ಬಿದ್ದ ಗುಡಿಯಿದ್ದು ಗಿಡಗಂಟಿಗಳಿಂದ ಆವೃತ್ತವಾಗಿದೆ (ನೋಡಿ: ಚಿತ್ರ‑೫೪) ಇಲ್ಲಿ ಯಾವುದೇ ಶಿಲ್ಪಾವಶೇಷಗಳು ಕಂಡುಬರುವುದಿಲ್ಲ. ಗಿಡ್ಡನೆಯ ಈ ಗುಡಿಯನ್ನು ಒರಟಾದ ಕಲ್ಲುಚಪ್ಪಡಿಗಳಿಂದ ನಿರ್ಮಿಸಿದ್ದಂತೆ ಕಂಡುಬರುತ್ತದೆ. ಸದ್ಯ ಈ ಹೊಲ ವಕ್ಫ್ ಮಂಡಳಿಗೆ ಸೇರಿದೆ. ಇದರ ಪಕ್ಕದಲ್ಲೇ ಬಸದಿ ಕೊಳವಿತ್ತೆಂದು, ಅದನ್ನು ರಸ್ತೆ ನಿರ್ಮಾಣದ ಸಂದರ್ಭದಲ್ಲಿ ಮುಚ್ಚಿರುವುದಾಗಿ ಗ್ರಾಮಸ್ಥರು ತಿಳಿಸುತ್ತಾರೆ. ಇಲ್ಲಿನ ನಂಬಿನಾರಾಯಣ ದೇವಾಲಯದ ಸಭಾಮಂಟಪದಲ್ಲಿ ಸಿಂಹಲಾಂಛನವಿರುವ ಪಾಣಿಪೀಠವಿದೆ(ನೋಡಿ: ಚಿತ್ರ‑೫೫). ಇದು ವಾಸ್ತವವಾಗಿ ಜೈನಬಸದಿಗೆ ಸಂಬಂಧಿಸಿದ್ದಾಗಿದೆ. ಈ ಊರಿನಲ್ಲಿದ್ದ ಜೈನಬಸದಿ ಬಹುಶಃ ಹಾಳಾದ ನಂತರ ಅದನ್ನು ತಂದು ಇಲ್ಲಿಟ್ಟಿರಬಹುದು. ಈ ಪಾಣಿಪೀಠದ ಮೇಲೆ ಶ್ರೀವೈಷ್ಣವ ಲಾಂಛನದ ಫಲಕವನ್ನಿಟ್ಟಿರುವುದು ಗಮನಾರ್ಹ. ಇದು ಜೈನಧರ್ಮದ ಮೇಲಿನ ಗೆಲುವು ಎಂಬಂತಿದೆ. ಅಂದರೆ ತೊಣ್ಣೂರಿನಲ್ಲಿ ರಾಮಾನುಜಾಚಾರ್ಯರು ಜೈನರನ್ನು ವಾದದಲ್ಲಿ ಸೋಲಿಸಿ ಶ್ರೀವೈಷ್ಣವ ಧರ್ಮವನ್ನು ನೆಲೆಗೊಳಿಸಿದರೆಂಬ ಕಥೆ ಇದೆ. ಹಾಗಾಗಿ ಈ ಫಲಕವು ಮೇಲಿನ ಕಥೆಯನ್ನು ಸಮರ್ಥಿಸುವಂತಿದೆ. ಹೀಗೆ ತೊಣ್ಣೂರಿನ ಬಹುತೇಕ ಪುರಾತತ್ವ ಸ್ಮಾರಕಗಳು ಕಣ್ಮರೆಯಾಗಿದ್ದರೂ ಅವುಗಳ ಅಸ್ತಿತ್ವದ ಬಗೆಗೆ ಸೂಚನೆ ನೀಡುವ ಅವಶೇಷಗಳನ್ನು ಗುರುತಿಸಬಹುದಾಗಿದೆ.

ಸ್ಥಳೀಯರ ನಂಬಿಕೆಯಂತೆ
ಈ ತಟಾಕದಲ್ಲಿ ಪಂಚಕನ್ಯೆಯರು, ಅಪ್ಸರಾಸ್ತ್ರೀಯರು, ದೇವಾನುದೇವತೆಗಳು ಜಲವಿಹಾರಕ್ಕಾಗಿ ಹಾಗೂ ಜಲಕ್ರೀಡೆಗಾಗಿ ಆಗಮಿಸುತ್ತಾರೆ. ಆದ್ದರಿಂದ ಇದು ಪವಿತ್ರವಾದದ್ದೆಂಬ ಭಾವನೆಯಿದೆ. ಹಾಗಾಗಿ, ಈ ತಟಾಕಕ್ಕೆ ಸುತ್ತಮುತ್ತಲಿನ ನೂರೆಂಟು ಗ್ರಾಮದ ಗ್ರಾಮದೇವತೆಗಳು ಶಿವರಾತ್ರಿಯಿಂದ ಪ್ರಾರಂಭ ಮಾಡಿ, ಚಾಂದ್ರಮಾನ ಯುಗಾದಿಯವರೆಗೆ ಶುಭಸ್ನಾನಕ್ಕೆ ಆಗಮಿಸುತ್ತಾರೆ(ನೋಡಿ:ಕೋಷ್ಟಕ). ಕೆಲವು ಗ್ರಾಮದೇವತೆಗಳು ಕಾರ್ತಿಕ ಮಾಸದಲ್ಲಿ ಸಹ ಇಲ್ಲಿಗೆ ಶುಭಸ್ನಾನಕ್ಕೆ ಬರುತ್ತವೆ. ಇಲ್ಲಿಗೆ ಬರುವ ಗ್ರಾಮದೇವತೆಗಳನ್ನು ಅರ್ಚಕ ವೃಂದ ಮತ್ತು ದೇವತೆಗಳ ಆರಾಧಕರು, ದೇವತೆಗಳನ್ನು ಭಕ್ತಿಭಾವದಿಂದ ಇಲ್ಲಿಗೆ ಕರೆತಂದು ಅವರುಗಳಿಗೆ ಅವಭೃತ ಸ್ನಾನ ಮಾಡಿಸುತ್ತಾರೆ (ನೋಡಿ: ಚಿತ್ರ‑೫೭). ಇಲ್ಲಿ ನಡೆಯುವ ಅವಭೃತ ಸ್ನಾನದ ಕ್ರಮ ಕೆಳಗಿನಂತಿದೆ.
[1]
ಗ್ರಾಮದಿಂದ ಕರೆತಂದ ಎಲ್ಲಾ ದೇವತೆಗಳನ್ನು, ಪೂಜಾ ಸಾಮಗ್ರಿಗಳನ್ನು ಮತ್ತು ಅಲಂಕರಣ ಸಾಮಗ್ರಿಗಳನ್ನು ಮೊದಲು ಶುಚಿಗೊಳಿಸುತ್ತಾರೆ (ನೋಡಿ: ಚಿತ್ರ‑೫೮). ಆನಂತರ ದೇವತೆಗಳಿಗೆ ಪುಣ್ಯಾಹವನ್ನು ಪುರೋಹಿತರಿಂದ ಮಾಡಿಸಿದ ಬಳಿಕ ಗೋವಿನ ಗಂಜಲದಿಂದ ಶುದ್ದೀಕರಿಸುತ್ತಾರೆ. ಶುದ್ಧವಾದ ಮೇಲೆ ನೂರೆಂಟು ಕುಂಭದ ಅಭಿಷೇಕ ಮಾಡಿ, ಅಲಂಕಾರ ಮಾಡುತ್ತಾರೆ. ಅಭಿಷೇಕಕ್ಕೆ ಕೊನೆಯಲ್ಲಿ ಅಷ್ಟಗಂಧವನ್ನು ಬಳಸುತ್ತಾರೆ. ಹೀಗೆ ಅವಭೃತ ಸ್ನಾನ ಮಾಡಿಕೊಂಡ ದೇವರಿಗೆ, ಷೋಡಶೋಪಚಾರ ಪೂಜೆ, ಆನಂತರ ಗಣಪತಿ ಹೋಮ, ನವಗ್ರಹ ಹೋಮ ಹಾಗೂ ಪ್ರತಿ ಗ್ರಾಮದೇವತೆಯ ಹೆಸರಿನಲ್ಲಿ ಹೋಮ ಮಾಡಲಾಗು ತ್ತದೆ. ಸ್ತ್ರೀ ದೇವತೆಗಳಿಗೆ ಶಕ್ತಿ ದೇವತೆಯ ಹೆಸರಿನಲ್ಲಿ, ಶಿವಸಂಬಂಧೀ ದೇವತೆಗಳಿಗೆ ಶಿವಸ್ತುತಿಯ ಮೂಲಕ, ವಿಷ್ಣು ಸಂಬಂಧೀ ದೇವತೆಗಳಿಗೆ ವಿಷ್ಣು ಸಂಬಂಧೀ ಸ್ತುತಿಗಳಿಂದ ಹೋಮ ಮಾಡಿ, ಕಳಾಕರ್ಷಣೆ ಮಾಡಿ, ರಕ್ಷೆಯನ್ನು ಕೊಡಲಾಗುತ್ತದೆ. ಈ ಕ್ರಿಯೆಗಳನ್ನು ತೊಂಡನೂರಿನ ಪುರೋಹಿತರು ನೆರವೇರಿಸುತ್ತಾರೆ. ರಕ್ಷೆಯನ್ನು ಸ್ವೀಕರಿಸಿದ ದೇವತೆಗಳು ರಕ್ಷೆಯೊಂದಿಗೆ ಸ್ವಗ್ರಾಮಕ್ಕೆ ತೆರಳುತ್ತವೆ. ಈ ಕಾರ್ಯಕ್ಕೆ ಬರುವ ಎಲ್ಲಾ ದೇವತೆಗಳು ಶಿಷ್ಟ ಸಂಪ್ರದಾಯದಿಂದ ಪೂಜೆಗೊಳ್ಳದ, ಜಾನಪದ ಅಥವಾ ಅವೈದಿಕ ರೀತಿಯಲ್ಲಿ ಪೂಜೆಗೊಳ್ಳುವ ಸಾಂಪ್ರದಾಯಿಕ ದೈವಗಳು. ಪಾಂಡವಪುರ ತಾಲೂಕಿನ ಹಾರೋಹಳ್ಳಿಯ ಗ್ರಾಮದೇವತೆಯ ಅರ್ಚಕಿ ಸಾಕಮ್ಮ ಈ ಕಾರ್ಯಕ್ಕೆ “ಹಳೇ ನೀರಿಗೆ ವಸ್ತ್ರ ಕೊಡುವುದು” ಎಂದು ಅವರುಗಳು ಕರೆಯುವುದಾಗಿ ತಿಳಿಸಿದರು. ಮುಂಗಾರು ಮಳೆ, ಹೊಸ ವರ್ಷದಲ್ಲಿ ಪ್ರಾರಂಭವಾಗುವ ಮುನ್ನ ನೆರವೇರಿಸುವ ಕಾರ್ಯವಾದ್ದರಿಂದ ತಟಾಕದಲ್ಲಿರುವ ನೀರು ಹಳೆಯ ನೀರಾಗುತ್ತದೆ. ಅದಕ್ಕೆ ಪೂಜಿಸಿ, ಬಾಗಿನ ಕೊಡುವ ಸಂಪ್ರದಾಯ ಜನಪದರಲ್ಲಿದೆ. ಅದಕ್ಕೆ ಅವರು ಹೀಗೆ ಹೇಳಿದ್ದಾರೆ. ಇಲ್ಲಿ ಗಮನಿಸಬೇಕಾದ ಮತ್ತೊಂದು ಮುಖ್ಯ ಅಂಶವೆಂದರೆ, ಪುರೋಹಿತರು ಮಂತ್ರಪುರಸ್ಸರವಾಗಿ ಪುಣ್ಯಾಹ ಮಾಡಿದ ನಂತರ ಗೋವಿನ ಗಂಜಲವನ್ನು ಬಳಸಿ, ದೇವರನ್ನು ಪುನಃ ಶುದ್ದಿಗೊಳಿಸುವುದು. ಅವರಿಗೆ ಪುರೋಹಿತರ ಮಂತ್ರಶುದ್ದಿಗಿಂತ ತಮ್ಮ ಆಚಾರ ಮತ್ತು ಸಾಂಪ್ರದಾಯಿಕ ಶುದ್ದಿಯೇ ಮಖ್ಯವಾಗಿದೆ. ದೇವರಿಗೆ ಅಭಿಷೇಕ, ಪೂಜೆ, ಹೋಮಗಳಾದ ತರುವಾಯ, ದೇವರಿಗೆ ನೈವೇದ್ಯ ರೂಪದಲ್ಲಿ ಕಡಲೆಕಾಳು, ಕಬ್ಬು, ಬೆಲ್ಲ, ಸೌತೇಕಾಯಿ, ಹೊಸ ಅಕ್ಕಿಯ ತಂಬಿಲ ‑ತಂಬಿಟ್ಟು, ಹೊಸ ಅಕ್ಕಿಯನ್ನು ಸಮರ್ಪಿಸುತ್ತಾರೆ.
ಈ ಎಲ್ಲಾ ಕ್ರಮಗಳನ್ನು ಅಲ್ಲಿನ ಸ್ಥಳೀಯ ಅರ್ಚಕರಾದ, ಚಂದ್ರಶೇಖರಯ್ಯ ಜೋಯಿಸ್ ವಿವರಿಸಿದ್ದು ಹೀಗೆ: ಯಾದವ ಕೆರೆಗೆ ಅವಭೃತ ಸ್ನಾನಕ್ಕೆ ಬರುವ ಎಲ್ಲಾ ಗ್ರಾಮದೇವತೆಗಳು ಅವೈದಿಕ ರೀತಿಯಲ್ಲಿ ಪೂಜೆಗೊಳ್ಳುವುದರಿಂದ, ವರ್ಷಕ್ಕೆ ಒಮ್ಮೆ ಜಾತ್ರೆಗೆ ಪೂರ್ವದಲ್ಲಿ ಆ ದೇವತೆಗಳ ಉತ್ಸವ ಮೂರ್ತಿಗಳ ಬಿಂಬ ಶುದ್ದೀ ರೂಪದಲ್ಲಿ ಈ ಪೂಜಾ ಕಾರ್ಯಗಳು ನೆರವೇರುತ್ತವೆ. ಈ ಕಾರ್ಯಕ್ರಮದ ಮೊದಲ ಹಂತವೆಂದರೆ ಗಂಗೆ ಪೂಜೆ ಅಥವಾ ಗಂಗೆಗೆ ಬಾಗಿನ ಕೊಡುವುದು. ಅನಂತರ ಗಣೇಶನನ್ನು ಪ್ರಾರ್ಥಿಸಿ, ಕಳಶ ಸ್ಥಾಪಿಸಿ, ಪುಣ್ಯಾಹ ಮಾಡಿದ ಬಳಿಕ, ಗಣೇಶ ಹಾಗೂ ನವಗ್ರಹ ಹೋಮ ಮಾಡುತ್ತಾರೆ. ತರುವಾಯ, ಪ್ರತಿ ಗ್ರಾಮದೇವತೆಯ ಪ್ರಧಾನ ಹೋಮವನ್ನು ಬೀಜಾಕ್ಷರ ಸಹಿತ, ಮೂಲ ಮಂತ್ರದಿಂದ ಮಾಡುತ್ತಾರೆ. ಇದಾದ ಬಳಿಕ, ಕಳೆಯನ್ನು ಬಿಂಬದಲ್ಲಿ ಆವಾಹನೆ ಮಾಡಿ ಸಂಸ್ಥಾಪಿಸಿ, ರಕ್ಷೆಯನ್ನು ಧರಿಸುತ್ತಾರೆ.[2]
ಗ್ರಾಮ ಹಿರಿಯರು ತೊಂಡನೂರಿನ ಕೆರೆಯನ್ನು “ಪಂಚಾಪ್ಸರಾ ತಟಾಕ” ”ಅಪ್ಸರಾ ತಟಾಕ” ಎಂದು ಕರೆಯುತ್ತಾರೆ. ಅವರ ಪ್ರಕಾರ, ಅಮಾವಾಸ್ಯೆ ಮತ್ತು ಪೌರ್ಣಮಿ ವಿಶೇಷ ದಿನಗಳು. ನಿವೃತ್ತ ಶಿಕ್ಷಕರಾದ ಟಿ.ಕೆ. ತಿಮ್ಮೇಗೌಡರು ಹೇಳುವಂತೆ: “ನಮ್ಮ ತಾತನ ಸ್ನೇಹಿತರಾದ ಜೋಗಪ್ಪ ಒಮ್ಮೆ ಪೌರ್ಣಮಿ ರಾತ್ರಿ, ಮೀನು ಹಿಡಿಯಲು ಅವನ ಜೊತೆಗಾರನ ಸಂಗಡ ಕೆರೆಗೆ ಹೋಗಿದ್ದರಂತೆ. ಅವತ್ತು ಭಾರಿ ಮಳೆ ಬಂದದ್ದರಿಂದ ಸಂಜೆ ಹಿಂದೆ ಬರಲಾಗಲಿಲ್ಲ. ಮೋಡಗಳು ಬಹಳವಾಗಿದ್ದರಿಂದ ಕತ್ತಲಾವರಿಸಿತು. ಬಲೆ ಬಿಟ್ಟು ಅಲ್ಲಿಯೇ ರಾತ್ರಿ ಸರಿಹೊತ್ತಿನವರೆಗೆ ಕುಳಿತು ಮಳೆನಿಂತ ಬಳಿಕ ಗ್ರಾಮಕ್ಕೆ ಬಂದರು. ಊಟಕ್ಕೆ ಬರುವಾಗ, ಇಬ್ಬರೂ ಸ್ನೇಹಿತರು ಯಾರಿಗೆ ಮೊದಲು ಎಚ್ಚರವಾಗುತ್ತದೆ ಅವರು ಮತ್ತೊಬ್ಬರನ್ನು ಕರೆದುಕೊಂಡು ಬಲೆ ಎತ್ತಲು ಬರುವುದೆಂದು ಕಟ್ಟು ಮಾಡಿಕೊಂಡು ಬಂದರು. ಆದರೆ ಜೋಗಪ್ಪ ಎದ್ದಾಗ ತಿಂಗಳಬೆಳಕು ಬಹಳ ಇದ್ದದ್ದರಿಂದ, ಬೆಳಕಾಗಿದೆ ಎಂದು ಗ್ರಹಿಸಿ ತನ್ನ ಜೊತೆಗಾರ ಕೆರೆಗೆ ಹೋಗಿರಬಹುದೆಂದು ತಿಳಿದು,  ಒಬ್ಬನೇ ಕೆರೆಯ ಬಳಿ ಬಂದನಂತೆ. ಅವನು ಕೆರೆಗೆ ಬಂದು ನೋಡುತ್ತಾನೆ. ಗುಡ್ಡದ ಮೇಲೆ ನಗಾರಿ, ನೌಬತ್ತು, ಡೌಲು (ಡೋಲು) ಬಡಿದು ನರ್ತನ ಮಾಡುತ್ತಿದ್ದ ದೇವತೆಗಳು ಕಾಣುತ್ತಾರೆ. ಅವಿತು ಕುಳಿತು ದೇವತೆಗಳ ನರ್ತನವನ್ನು ನೋಡುತ್ತಿದ್ದ ಜೋಗಪ್ಪನನ್ನು ಕಂಡ ದೇವತೆಗಳು ಆತನ ಪೂರ್ವಾಪರ ವಿಚಾರಿಸಿ, ಅವನಿಗೆ ತಾವು ಬರುವ ಸುದ್ದಿ ಯಾರಲ್ಲಿಯೂ ಹೇಳಬೇಡವೆಂದು ತಾಕೀತು ಮಾಡಿ, ಒಂದು ಚಿನ್ನದ ತುಂಡು ಕೊಟ್ಟರಂತೆ. ಜೋಗಪ್ಪನ ಹೊಟ್ಟೇಲಿ ಈ ಸುದ್ದಿ ಬಾಳ ದಿನ ಉಳಿಯಲಿಲ್ಲ. ಜೋಗಪ್ಪ ಇದನ್ನು ಅವನ ಜೊತೆಗಾರನಿಗೆ ಹೇಳಿ, ದೇವರು ಕೊಟ್ಟ ಚಿನ್ನ ತೋರಿಸಲು ಮನೆಗೆ ಬಂದು ಪೆಟ್ಟಿಗೆ ತೆಗೆದು ನೋಡುತ್ತಾನೆ. ಅದು ಮರಳಾಗಿತ್ತಂತೆ.
ವಸ್ತುಸ್ಥಿತಿ
ಸರ್ಕಾರಿ ದಾಖಲೆಗಳಲ್ಲಿ ಈ ಕೆರೆಯನ್ನು “ಮೋತಿ ತಲಾಬ್” ಎಂದು ದಾಖಲಿಸಲಾಗಿದೆ. ಈ ಕೆರೆಯ ಏರಿಯು ೩೯೦ ಅಡಿ ಉದ್ದವಾಗಿದ್ದು, ಎಂಬತ್ತು ಅಡಿ ಎತ್ತರವಾಗಿದೆ. ಕೆರೆಯ ತೂಬಿನ ಸಮೀಪದ ಬಂಡೆಯ ಮೇಲೆ ಇದರ ವಿವರಗಳಿದ್ದು, ಅದು ಸರ್ಕಾರಿ ದಾಖಲೆಗಳ ವಿವರಕ್ಕೆ ಹೋಲಿಕೆಯಾಗುವುದಿಲ್ಲ. ಈ ಕೆರೆಯು ಸುಮಾರು ೦.೪೬೭ ಟಿ.ಎಂ.ಸಿ.ಯಷ್ಟು ಜಲಸಂಗ್ರಹಣಾ ಸಾಮರ್ಥ್ಯವನ್ನು ಹೊಂದಿದೆ. ೨೧೦೦ ಎಕರೆ ಭೂಮಿಗೆ ನೀರಾವರಿ ಸೌಲಭ್ಯವನ್ನು ಒದಗಿಸಿದೆ.[3] ಈ ಕೆರೆ ಮಂಡ್ಯ ಜಿಲ್ಲೆಯಲ್ಲಿ ಅತ್ಯಂತ ಹೆಸರಾಗಿದ್ದು, ಇತ್ತೀಚೆಗೆ ಪ್ರವಾಸಿ ಕೇಂದ್ರವಾಗಿ ಮಾರ್ಪಟ್ಟಿದೆ. ಆದರೆ ಪ್ರವಾಸಿಗರ ಸೌಕರ್ಯಗಳ ಕೊರತೆ ಎದ್ದು ಕಾಣುತ್ತದೆ. ಮೋತಿ ತಲಾಬ್ ಕೆರೆಯನ್ನು ಪದ್ಮಗಿರಿ ಶ್ರೇಣಿಯ ಎರಡು ಬೆಟ್ಟ ಸಾಲುಗಳ ನಡುವಿನ ಕಂದರವನ್ನು ಅಣೆಕಟ್ಟಾಗಿ ಕಟ್ಟಿ ನಿರ್ಮಿಸಲಾಗಿದೆ. ನೀರಿನ ಒತ್ತಡ ಏರಿಯ ಮೇಲಿರದೆ ಬೆಟ್ಟಗಳ ಮೇಲಿರುವುದು  ಈ ಕೆರೆಯ ವಿಶೇಷತೆ. ಕೆರೆಯಲ್ಲಿ ಶೇಖರವಾದ ಜಲ ವಿಶೇಷವಾದ ತೂಬಿನ ಮೂಲಕ ಹೊರಹರಿಯುತ್ತದೆ. ಇದನ್ನು ಮದಗವೆಂದು ಕರೆಯುತ್ತಾರೆ. ತೂಬನ್ನು ಏರಿಯಲ್ಲಿ ರಚಿಸದೆ ಬೆಟ್ಟದ ಬಂಡೆಯಲ್ಲಿ ನಿರ್ಮಿಸಿದ್ದಾರೆ. ಬೆಟ್ಟದ ಕಠಿಣವಾದ ಕಲ್ಲು ಬಂಡೆಯನ್ನು ಕೊರೆದು ನೀರಿನ ಒತ್ತಡವನ್ನು ಕಡಿಮೆ ಮಾಡಿ, ಕೊರೆದಿರುವ ಪ್ರದೇಶದಲ್ಲಿ ಸುಣ್ಣ, ಗಾರೆ ಮತ್ತು ಇಟ್ಟಿಗೆಗಳನ್ನು ಬಳಸಿ ಹಲವು ಹಂತಗಳಲ್ಲಿ ನೀರು ಹೋಗಲು ಅವಕಾಶ ಮಾಡಿರುತ್ತಾರೆ(ನೋಡಿ: ಚಿತ್ರ‑೫೯). ಕೆರೆಯ ನೀರಿನ ಮಟ್ಟವನ್ನು ಅನುಸರಿಸಿ, ತೂಬುಗಳನ್ನು ತೆರೆಯುತ್ತಿದ್ದರೆಂದು ಗ್ರಾಮಸ್ಥರು ತಿಳಿಸುತ್ತಾರೆ. ಹಾಗೆ ನೀರನ್ನು ನಿಲ್ಲಿಸಲು ಒಳಭಾಗದಿಂದ ಮರದ ದಿಮ್ಮಿಯನ್ನು ಬಳಸುತ್ತಿದ್ದರಂತೆ. ಆದರೆ ಈಗ, ಯಾಂತ್ರೀಕೃತ ತೂಬನ್ನು ನಿರ್ಮಿಸಿದ್ದಾರೆ. ತೂಬಿನ ರಚನೆಯನ್ನು ನೋಡಿದಾಗ ಮೇಲಿನ ಮಾಹಿತಿಯೆಲ್ಲಾ ನಿಜವೆನಿಸುತ್ತದೆ. ಸುಮಾರು ಒಂದೂವರೆ ಮೀಟರ್ ಅಗಲದ ಸುಮಾರು ೧೦೦ ಮೀಟರ್ ಉದ್ದವಾದ ಬೆಟ್ಟವನ್ನು ಕೊರೆದು ಮಾಡಿದ ಕಣಿವೆಯಲ್ಲಿ ನಿರ್ಮಿಸಿದ್ದಾರೆ. ಇದು ಅಂದಿನ ನೀರಾವರಿ ತಂತ್ರಜ್ಞಾನವನ್ನು ಎತ್ತಿಹಿಡಿಯುತ್ತದೆ. ಮದಗದಿಂದ ಹೊರ ಹರಿದ ನೀರು, ಕೆಳಗೆ ಹರಿದು, ಇಟ್ಟಿಗೆ ಹಾಗೂ ಗಾರೆಯಿಂದ ನಿರ್ಮಿತವಾದ ಮೇಲು ಕಾಲುವೆಯ ಮೂಲಕ ಕೆಳಗಿನ ಅಪ್ಪರಸನಕಟ್ಟೆ ಸೇರುತ್ತಿತ್ತು. ಕೆರೆ ಏರಿಯ ಕೆಳಭಾಗದಲ್ಲಿ ಹಾಗು ಅಪ್ಪರಸನ ಕಟ್ಟೆಯ ಮೇಲುಭಾಗದಲ್ಲಿ ಸಮಾನಾಂತರವಾಗಿ ನಿರ್ಮಾಣಗೊಂಡಿದ್ದ ಈ ಮೇಲು ಕಾಲುವೆ ಹಾಳಾಗಿದ್ದು, ಅವಶೇಷವಾಗಿ ಉಳಿದಿದೆ. ಜಲತಂತ್ರಜ್ಞಾನ ದೃಷ್ಟಿಯಿಂದ ಈ ಅವಶೇಷಗಳು ಅಧ್ಯಯನ ಯೋಗ್ಯವಾಗಿವೆ. ಕೆರೆಯ ಏರಿಯನ್ನು ತಲುಪಲು ನರಸಿಂಹ ದೇವಾಲಯದಿಂದ ಹಾಸುಕಲ್ಲುಗಳನ್ನು ಬಳಸಿ ಮಾಡಿರುವ ಪ್ರಾಚೀನ ದಾರಿ ಇದೆ.
ಮದಗ
ಯಾದವ ಸಮುದ್ರದಿಂದ ಪ್ರಾರಂಭವಾಗಿ ಮೋತಿ ತಲಾಬ್‌ನವರೆಗೆ ಬೆಳೆದ ಈ ಕೆರೆ ಇಲ್ಲಿನ ಜನರ ಜೀವನಾಡಿಯಾಗಿದೆ. ಕೆರೆಯ ಇತಿಹಾಸ ಐತಿಹ್ಯಗಳಷ್ಟು ಈ ಕೆರೆಯ ತೂಬು ಹೆಸರಾಗಿದೆ. ಈ ಕೆರೆಯ ತೂಬನ್ನು “ರಾಮಾನುಜರ ಗಂಗೆ”, “ರಾಮಾನುಜರ ತೀರ್ಥ” ಮತ್ತು ಮದಗ ಎಂದೆಲ್ಲಾ ಕರೆಯುತ್ತಾರೆ. ಮದಗ ಪದಕ್ಕೆ ಕನ್ನಡ ನಿಘಂಟು ಕೆರೆಯ ತೂಬು, ನೀರು ಹರಿಯುವ ಕಾಲುವೆ ಎಂಬ ಅರ್ಥಗಳನ್ನು ಕೊಡುತ್ತದೆ.[4]
ಇಂದಿಗೂ ಸ್ಥಳೀಯರು ಹೇಳುವಂತೆ, ರಾಮಾನುಜರ ಗಂಗೆಯಲ್ಲಿ ಪ್ರೇತ, ದೆವ್ವ ಪೀಡೆ ಹಿಡಿದವರನ್ನು ಕರೆತಂದು, ಇದರಲ್ಲಿ ಸ್ನಾನ ಮಾಡಿಸಿದರೆ ಬಿಟ್ಟು ಹೋಗುತ್ತವೆ ಎಂದು ಹಲವರು ನಂಬುತ್ತಾರೆ. ಅಂತಹ ಒಂದು ಸಂದರ್ಭ ನಮ್ಮ ಇತ್ತೀಚಿನ ಕ್ಷೇತ್ರ ಕಾರ್ಯದಲ್ಲಿ ಕೂಡ ಕಂಡು ಬಂದಿತು. ಇದಕ್ಕೆಲ್ಲ ಕಾರಣ ಅವರುಗಳು ಇದನ್ನು ದೇವಗಂಗೆ ಎಂದು ಭಾವಿಸಿದ್ದಾರೆ. ಮದಗ ನಿರ್ಮಾಣವಾದ ಬಗ್ಗೆ ಸಹ ಇಲ್ಲಿ ಹಲವು ಐತಿಹ್ಯಗಳಿವೆ. ಒಂದು ಐತಿಹ್ಯದ ಪ್ರಕಾರ ರಾಮಾನುಜಾಚಾರ್ಯರು ತಮ್ಮ ಮಂತ್ರದಂಡದಿಂದ ಬೆಟ್ಟವನ್ನು ಕೊರೆದು ಈ ಕೆರೆಯ ತೂಬನ್ನು ನಿರ್ಮಿಸಿದ್ದಾರೆ. ಆದ್ದರಿಂದ ಇದನ್ನು “ರಾಮಾನುಜರ ಗಂಗೆ”, “ರಾಮಾನುಜರ ತೀರ್ಥ” ಎಂದೆಲ್ಲಾ ಕರೆಯುವುದಾಗಿ ಐತಿಹ್ಯ ಹೇಳುತ್ತಾರೆ.
ಮತ್ತೊಂದು ಐತಿಹ್ಯ ಹೀಗೆ ಹೇಳುತ್ತದೆ: “ನಮ್ಮೂರಿನ ಕೆರೆಯ ಬಚ್ಚಲಿರುವ ಜಾಗವನ್ನು ನೀವು ನೋಡಿದ್ದೀರಿ. ಅದೊಂದು ಅದ್ಭುತವಾದ ಜಾಗ. ರಾಕ್ಷಸಮ್ಮ ಬಂಡೆಗಳನ್ನು ಕೊಚ್ಚಿಕೊಂಡು ಅಲ್ಲಿಂದಲೇ ಓಡಿಹೋದಳು ಎನ್ನುತ್ತಾರೆ. ಈ ತೂಬಿನ ಬಗ್ಗೆ ಮತ್ತೊಂದು ಕಥೆ ಇದೆ. ಆ ಬಂಡೆಯಲ್ಲಿ ಒಂದಾದ ಮೇಲೆ ಒಂದರಂತೆ ಏಳು  ಕಂಡಿಗಳಿವೆ. ನೀರು ಹರಿದು ಬರುವುದು ಅಲ್ಲಿಂದಲೇ. ಒಂದು ಸಾರಿ ಒಂದು ಹೆಬ್ಬಾವು ಆ ಏಳು ಕಂಡಿಗಳೊಳಗೆ ಅತ್ತಿಂದಿತ್ತ ಇತ್ತಿಂದತ್ತ ನುಸುಳಿ ಭದ್ರವಾಗಿ ಹೆಣೆದುಕೊಂಡುಬಿಟ್ಟಿತು. ಅದರಿಂದ ನೀರು ಹೊರಗೆ ಹರಿಯದಾಯಿತು, ಆಗ ಆ ಊರಿನ ಯಜಮಾನ ಡಂಗುರ ಸಾರಿಸಿ, ಯಾರು ಮದಗದಲ್ಲಿ ಇಳಿದು, ಹಾವನ್ನು ಬಿಡಿಸಿ, ಗದ್ದೆಗೆ ನೀರು ಬರುವ ಹಾಗೆ ಮಾಡುತ್ತಾರೋ ಅವರಿಗೆ ಬಳುವಳಿ ಕೊಡುತ್ತೇವೆಂದು ಹೇಳಿದರು. ಇದರಿಂದ ಉತ್ತೇಜಿತನಾದ ಹರಿಜನರ ಹುಡುಗನೊಬ್ಬ ಮೈಗೆಲ್ಲಾ ಕತ್ತಿ ಕಟ್ಟಿಕೊಂಡು ಕೈಯಲ್ಲಿ ಕತ್ತಿ ಹಿಡಿದು, ಮದಗಕ್ಕೆ ಇಳಿದು, ಹಾವಿನೊಂದಿಗೆ ಸೆಣಸಿ, ನೀರು ಬಿಡಿಸಿದನು. ಆದರೆ ಅವನಿಗೂ ಏಟಾಗಿ ತೀರಿಹೋದನು. ಅವನ ಕುಟುಂಬದವರಿಗೆ, ಅವನಿಗೆ ಹಾಕಿದ್ದ ಹೂವಿನಹಾರದ ಹೂವುಗಳು ನೀರಿನಲ್ಲಿ ಸಾಗಿದವರೆಗೆ ಜಮೀನನ್ನು ಬಳುವಳಿ ನೀಡಿದರು.”[5]
ಅಪ್ಪರಸನ ಕಟ್ಟೆ
ಅರಸನ ಕಟ್ಟೆಯೇ ಅಪ್ಪರಸನ ಕಟ್ಟೆಯಾಯಿತೆಂದು ಐತಿಹ್ಯಗಳು ತಿಳಿಸುತ್ತವೆ(ನೋಡಿ: ಚಿತ್ರ‑೬೦). ಅಪ್ಸರೆಯರ ತಟಾಕವೇ ಅಪ್ಪರಸನಕಟ್ಟೆಯಾಗಿದೆಯೆಂದು ಮತ್ತೆ ಕೆಲವರು ಅಭಿಪ್ರಾಯ ಪಡುತ್ತಾರೆ. ಆದರೆ ಗ್ರಾಮಸ್ಥರು ಈ ಕೆರೆಯಲ್ಲಿ ಕಂಡುಬರುವ ತಾವರೆಯ ಗಿಡವನ್ನು ಅನುಸರಿಸಿ, ಅದನ್ನೇ ಅಪ್ಸರೆಯರ ತಟಾಕವೆನ್ನುತ್ತಾರೆ. ಮೇಲಿನ ಕೆರೆಯ ನೀರನ್ನು ದೈವಕೈಂಕರ್ಯಗಳಿಗೆ ಬಳಸುತ್ತಿದ್ದರಿಂದ, ಕೆರೆಯ ಏರಿಯಿಂದ ಜಿನುಗಿದ ನೀರನ್ನು ಕೆಳಮಟ್ಟದಲ್ಲಿ ಶೇಖರಿಸಿ, ಅದನ್ನು ಶೌಚ ಮತ್ತು ವ್ಯಕ್ತಿಗತ ನೈರ್ಮಲ್ಯಕ್ಕೆ ಬಳಸುತ್ತಿದ್ದರೆಂದು ಕ್ಷೇತ್ರ ಕಾರ್ಯದಲ್ಲಿ ಮಾಹಿತಿ ದೊರಕಿದೆ.
ಈ ಕೆರೆಯ ಹೆಸರಿನ ಬಗೆಗೆ ಚಿಂತಿಸುತ್ತಾ ಅಪ್ಸರಾತಟಾಕ, ಅಪ್ಸರೆಯ ಕೆರೆ, ಅಗಸರ ಕಟ್ಟೆಯಾಗಿ ಅನಂತರದಲ್ಲಿ ಅಪ್ಪರಸನ ಕಟ್ಟೆಯಾಗಿರಬಹುದೆಂದು ಹೇಳಬಹುದು. ಆದರೆ, ತೊಂಡನೂರಿನ ಕೆರೆಗಳ ಬೆಳವಣಿಗೆಯನ್ನು ಗುರುತಿಸಿದರೆ ಅಪ್ಸರಾತಟಾಕ ‑ಅಗಸರ ಕಟ್ಟೆ ‑ಅಪ್ಪರಸನ ಕಟ್ಟೆಯಾಗಿರುವ ಸಾಧ್ಯತೆಗಳಿವೆ. ಪ್ರಾರಂಭದ ದಿನಗಳಲ್ಲಿ ಇಲ್ಲಿನ ಪ್ರಾರಂಭಿಕ ಕೆರೆ ಇದಾಗಿದ್ದರಿಂದ, ಮನೋಹರವಾಗಿದ್ದರಿಂದ ಅಪ್ಸರಾತಟಾಕವಾಗಿ, ಮೇಲಿನ ಕೆರೆ ಕಟ್ಟಿದ ನಂತರ, ಕೆಳಗಿನ ಕೆರೆ, ದೈವಕಾರ್ಯಗಳಿಗೆ ಬದಲಾಗಿ, ಜನರ ವ್ಯಕ್ತಿಗತ ಶೌಚ ಹಾಗು ಇತರ ಕಾರ್ಯಗಳಿಗೆ ಬಳಕೆಯಾಗಿದ್ದರಿಂದ ಅಗಸರಕಟ್ಟೆಯಾಗಿ, ಅಪ್ಪರಸನ ಕಟ್ಟೆಯಾಗಿರುವ ಸಾಧ್ಯತೆಗಳು ಕಂಡುಬರುತ್ತವೆ. ಗ್ರಾಮದ ವೃದ್ಧರೊಬ್ಬರು, ಅಪ್ಪರಸನ ಕಟ್ಟೆಗೆ ಕೆರೆಯ ತೂಬಿನಿಂದ ಬರುವ ನೀರು ಹರಿಯುತ್ತಿರಲಿಲ್ಲ. ಅಲ್ಲದೆ ಇದರ ನೀರು ವ್ಯವಸಾಯಕ್ಕೆ ಬಳಕೆಯಾಗುತ್ತಿರಲಿಲ್ಲವೆಂದಿದ್ದಾರೆ. ಅಂದರೆ ಮೇಲಿನ ಕೆರೆಯ ನೀರು ವ್ಯವಸಾಯಕ್ಕೆ ಪ್ರತ್ಯೇಕವಾಗಿ ಹರಿಯುತ್ತಿತ್ತು. ಈ ಎಲ್ಲಾ ವಿವರಗಳನ್ನು ಗಮನಿಸಿದಾಗ ಈ ಕೆರೆ, ಅಗಸರಿಂದ ಹಾಗೂ ಇತರ ವ್ಯಕ್ತಿಗಳಿಂದ ವ್ಯಕ್ತಿಗತ ಶೌಚಕ್ಕೆ ಬಳಕೆಯಾಗಿದ್ದಿತು. ಹಾಗಾಗಿ, ಅಪ್ಸರೆಯ ಕೆರೆ, ಅಗಸರಕಟ್ಟೆ ಎಂದಾಗಿ, ಆನಂತರ ಅಪ್ಪರಸನ ಕಟ್ಟೆಯಾಗಿರಬೇಕು. ಚೋಳರಿಗೂ ಪೂರ್ವದ ಈ ಕೆರೆಯು ಇಂದು ಅಪ್ಪರಸನ ಕೆರೆಯಾಗಿರುವ ಸಾಧ್ಯತೆಗಳಿವೆ. ಅಂದರೆ ಪ್ರಾರಂಭದ ಕೆರೆ ಇದಾಗಿದ್ದು, ಆ ನಂತರ ಚೋಳರು ಬೃಹತ್ ನೀರಾವರಿ ಕೆರೆಗಳನ್ನು ನಿರ್ಮಿಸಿರುವಂತೆ ಇದರ ಮೇಲಿನ ಯಾದವ ಸಮುದ್ರವನ್ನು ರಚಿಸಿದ್ದಾರೆ. ಹಾಗಾಗಿ ಈ ಕೆರೆ, ಕೆಳಗಿನ ಕೆರೆಯಾಗಿ ಶೌಚ ಇತ್ಯಾದಿಗಳಿಗೆ ಬಳಕೆಯಾಗಿ, ತನ್ನ ಸ್ಥಾನವನ್ನು ಮೇಲಿನ ಕೆರೆಗೆ ಬಿಟ್ಟುಕೊಟ್ಟಿದೆ ಎಂದರೆ ತಪ್ಪಾಗಲಾರದು. ಕಾರಣ ಕೆರೆಯ ನಿರ್ಮಾಣ, ಅದರ ಸ್ಥಳ ಈ ನಿರ್ಧಾರಕ್ಕೆ ಪೂರಕವಾಗಿದೆ. ಇಂದು ಮೇಲಿನ ಕೆರೆಯ ಮದಗದಿಂದ ಬಿದ್ದ ನೀರನ್ನು ಇಲ್ಲಿ ಸಂಗ್ರಹಿಸಿಕೊಂಡು ಕಾಲುವೆಯ ಮೂಲಕ ವ್ಯವಸಾಯಕ್ಕೆ ನೀರೊದಗಿಸುತ್ತದೆ. ಹಾಗಾಗಿ ಈ ಕಾಲುವೆಯು ಮೇಲಿನ ಕೆರೆಯ ಬಲದಂಡೆ ಕಾಲುವೆಯಾಗಿ ತೊಣ್ಣೂರು ಗ್ರಾಮದ ಜಮೀನುಗಳಿಗೆ ನೀರುಣಿಸುತ್ತದೆ.
ರಾಮಾನುಜರ ಕಟ್ಟೆ
ಈ ಕಟ್ಟೆಯು ನರಸಿಂಹ ಸ್ವಾಮಿಯ ದೇವಾಲಯದ ಬಲಪಾರ್ಶ್ವದಲ್ಲಿ ಕಂಡುಬರುತ್ತದೆ. ಈ ಕಟ್ಟೆಯು ಇಲ್ಲಿನ ವೈಷ್ಣವ ದೇವಾಲಯಗಳಾದ, ಕೃಷ್ಣಸ್ವಾಮಿ, ನಂಬಿನಾರಾಯಣ ಮತ್ತು ನರಸಿಂಹ ಸ್ವಾಮೀ ದೇವಾಲಯಗಳ ಸಮೀಪದಲ್ಲಿದೆ. ಅಲ್ಲದೆ ಶ್ರೀವೈಷ್ಣವ ಬ್ರಾಹ್ಮಣರು ವಾಸಿಸುವ ಅಗ್ರಹಾರದ ನಡುವೆ ಈ ಕಟ್ಟೆ ಇದ್ದುದರಿಂದ ಅವರು ಈ ಕಟ್ಟೆಯನ್ನು ತಮ್ಮ ದೈನಂದಿನ ಅವಶ್ಯಕತೆಗಳನ್ನು ಪೂರೈಸಿಕೊಳ್ಳಲು ಬಳಸಿಕೊಂಡಿದ್ದಾರೆ.  ಕಾರಣ ನರಸಿಂಹ ತೀರ್ಥವೆಂದು ಕರೆಯುವ ಮತ್ತೊಂದು ಕೊಳ ಅಥವಾ ಬಾವಿ ರಾಮಾನುಜರ ಕಟ್ಟೆಯ ಪಾರ್ಶ್ವದಲ್ಲಿಯೇ ಇದೆ(ನೋಡಿ: ಚಿತ್ರ‑೬೧). ಸ್ಥಳೀಯರ ಹೇಳಿಕೆ ಹಾಗೂ ಪ್ರತೀತಿಯಂತೆ, ನರಸಿಂಹ ತೀರ್ಥವೇ ನಾರಾಯಣಸ್ವಾಮಿ ಮತ್ತು ನರಸಿಂಹಸ್ವಾಮಿ ಆಲಯಗಳ ತೀರ್ಥದ ಅವಶ್ಯಕತೆಯನ್ನು ಪೂರೈಸುತ್ತಿತ್ತೆಂದು ತಿಳಿದುಬರುತ್ತದೆ. ನರಸಿಂಹತೀರ್ಥದ ಮುಂದಿರುವ ಪ್ರಾಚೀನ ತೀರ್ಥಸ್ನಾನ ಮಂಟಪ ಸಹ ಇದಕ್ಕೆ ಪುಷ್ಠಿಯನ್ನು ಕೊಡುತ್ತದೆ. ನರಸಿಂಹಸ್ವಾಮಿ ದೇವಾಲಯದ ಅರ್ಚಕರು ಹೇಳುವಂತೆ, ಮೇಲೆ ಹೇಳಿದ ದೇವಾಲಯಗಳ ವಿಶೇಷ ಸಂದರ್ಭಗಳಲ್ಲಿ ದೇವಾಲಯದ ಉತ್ಸವಮೂರ್ತಿಯ ಅವಭೃತ ಸ್ನಾನ ಈ ಮಂಟಪದಲ್ಲಿ ನೆರವೇರುತ್ತಿತ್ತು. ಹಾಗೂ ಇಂದಿಗೂ ಈ ಪದ್ಧತಿ ಇಲ್ಲಿ ಚಾಲ್ತಿಯಲ್ಲಿದೆ. ಹಾಗೆಂದ ಮೇಲೆ, ಕೊಳದ ತೀರ್ಥವನ್ನು ಕುಡಿಯಲು, ದೇವರ ಕಾರ್ಯಗಳಿಗೆ, ಸೀಮಿತವಾಗಿರಿಸಿಕೊಂಡು, ಕಟ್ಟೆಯ ನೀರನ್ನು ಸ್ನಾನ ಮತ್ತು ಇತರ ಅವಶ್ಯಕತೆಗಳಿಗೆ ಬಳಸಿಕೊಂಡಿದ್ದರೆಂದು ಖಚಿತವಾಗಿ ಹೇಳಬಹುದು.
ಹಾರುವರ ಕಟ್ಟೆ
ಗ್ರಾಮದಲ್ಲಿ ಇಂದು ಈ ಹೆಸರಿನ ಕಟ್ಟೆ ಕಂಡುಬರುವುದಿಲ್ಲ. ಅದನ್ನು ಮುಚ್ಚಿ ಹಾಕಿ ಅಲ್ಲಿ ಪ್ರಾಥಮಿಕ ಆರೋಗ್ಯ ಕೇಂದ್ರವನ್ನು ಕಟ್ಟಲಾಗಿದೆ. ಆದರೆ, ಅದರ ಹೆಸರಿನ ನಿಷ್ಪತ್ತಿ ಮತ್ತು ಅಲ್ಲಿ ಕಂಡುಬರುವ ಇಂತಹ ಸ್ಮಾರಕಗಳ ಆಧಾರದಿಂದ ಈ ಪ್ರದೇಶದ ಬಗ್ಗೆ ಕೆಲವು ಮಾಹಿತಿಗಳನ್ನು ಕಲೆಹಾಕಬಹುದು. ಈ ಕೆರೆಯನ್ನು ಗ್ರಾಮದಿಂದ ಪಾಂಡವಪುರಕ್ಕೆ  ಹೋಗುವ ಮಾರ್ಗದ ಬಲಬದಿಯಲ್ಲಿ ಗುರುತಿಸಬಹುದು. ಅಂದರೆ ಈಗಿನ ಊರಿನ ಆಗ್ನೇಯ ಮೂಲೆಯಲ್ಲಿತ್ತು. ಈ ಕಟ್ಟೆಯ ಹೆಸರೇ ಸೂಚಿಸುವಂತೆ, ಕಟ್ಟೆಯ ಬಳಕೆ ಬಹುಶಃ ಹಿಂದೆ ಅಗ್ರಹಾರದ ಬ್ರಾಹ್ಮಣರಿಗೆ ಮಾತ್ರ ಸೀಮಿತವಾಗಿರಬೇಕು. ಹಾಗಾಗಿ ಇದನ್ನು ಹಾರುವರ ಕಟ್ಟೆ ಎಂದು ಕರೆದಿರಬಹುದು. ಕಾರಣ ಹಿಂದಿನ ಕಾಲದಲ್ಲಿ ಬ್ರಾಹ್ಮಣರು ಬಳಸುವ ನೀರಿನ ಮೂಲಗಳನ್ನು ಇತರರು ಬಳಸುತ್ತಿರಲಿಲ್ಲ. ಈ ಕೆರೆಗೆ ನೀರು ಮೇಲಿನ ಚಟ್ಟಂಗೆರೆಯಿಂದ ಹರಿದು ಬರುತ್ತಿತ್ತು. ಇದನ್ನು ಊರಿನವರು ಶೌಚ ಮತ್ತು ದನಕರುಗಳಿಗೆ ಬಳಸುತ್ತಿದ್ದರು. ಈ ಕೆರೆಯ ದಕ್ಷಿಣ ಮತ್ತು ನೈರುತ್ಯಕ್ಕೆ ಊರಿದ್ದ ಸೂಚನೆಗಳು ದೊರೆಯುತ್ತವೆ.
ಚಟ್ಟಂಗೆರೆ
ಸ್ಥಳೀಯವಾಗಿ, ಚಟ್ಟಂಗೆರೆಯ ಪಕ್ಕದ ಪ್ರದೇಶ ಮತ್ತು ಪುಟ್ಟ ಗ್ರಾಮವನ್ನು ಪಟ್ಟಣಗೆರೆ ಎಂದು ಕರೆಯುತ್ತಾರೆ. ಇನ್ನು ಕೆಲವರು ಇಲ್ಲಿ ಹಿಂದೆ ಭತ್ತವನ್ನು ಅಕ್ಕಿ ಮಾಡುವ ಕೊಟ್ಟಣಗಳು ಇದ್ದದ್ದರಿಂದ ಇದನ್ನು ಕೊಟ್ಟಣಗೆರೆ‑ಚಟ್ಟಂಗೆರೆ ಎಂದು ಕರೆಯುತ್ತಾರೆ ಎಂದು ಅಭಿಪ್ರಾಯ ಪಡುತ್ತಾರೆ. ಅಲ್ಲಿನ ನೀರಿನ ಮೂಲವಾದ ಈ ಕೆರೆಗೂ ಅದೇ ಹೆಸರು ಬಂದಿದೆ ಎನ್ನುತ್ತಾರೆ.
ಪ್ರಸ್ತುತ ಸಾಲಾರ್ ಮಸೂದ್ ದರ್ಗದ ಹಿಂದೆ ಕಂಡುಬರುವ ಕೆರೆಯನ್ನು ಚಟ್ಟಂಗೆರೆ (ಪಟ್ಟಣಗೆರೆ) ಎಂದು ಕರೆಯಲಾಗುತ್ತದೆ. ಕೆರೆಯ ಹೆಸರಿನ ಹಿಂದಿನ ನಿಷ್ಪತ್ತಿಯ ಮೂಲ ಮತ್ತು ಸುತ್ತಮುತ್ತಲಿನ ಸ್ಮಾರಕಗಳ ಅಧ್ಯಯನ ಕೆರೆಯ ಹೆಸರಿಗೆ ಹೊಸ ಅರ್ಥ ಕೊಡುತ್ತದೆ.
ಊರಲ್ಲಿ ಚಿನಕುರುಳಿಗೆ ಸಾಗುವ ಮಾರ್ಗದಲ್ಲಿ ಬಂದರೆ, ಮೊದಲು ನಮಗೆ ಬಸದಿ ಎಂದು ಗುರುತಿಸಿದ ಒಂದು ಪಾಳುಮಂಟಪ ದೊರೆಯುತ್ತದೆ. ಅದರ ಪಕ್ಕದಲ್ಲಿಯೆ ಬಸದಿ ಕೊಳವಿದ್ದುದಾಗಿ, ಅದನ್ನು ರಸ್ತೆ ಮಾಡಲು ಮುಚ್ಚಿರುವುದಾಗಿ ಸ್ಥಳೀಯರು ತಿಳಿಸುತ್ತಾರೆ. ಆನಂತರ ದೊರೆಯುವುದೇ ಸಾಲಾರ್ ಮಸೂದ್ ದರ್ಗ ಮತ್ತು ಅದರ ಹಿಂದಿರುವ ಪ್ರಸ್ತುತ ಚಟ್ಟಂಗೆರೆ ಕೆರೆ. ತೊಂಡನೂರಿನ ಶಾಸನವೊಂದು ನಖರೇಶ್ವರ ಎಂಬ ದೇವಾಲಯವನ್ನು ಹೆಸರಿಸುತ್ತದೆ. ಅದನ್ನು ಹುಡುಕುತ್ತಾ ಹೊರಟ ನಮಗೆ ಎಡವಿದ್ದೆ ಸಾಲಾರ್‌ಮಸೂದ್ ದರ್ಗ. ದರ್ಗದ ರಚನಾಶೈಲಿ ಸಂಪೂರ್ಣವಾಗಿ ಹಿಂದೂ ದೇವಾಲಯ ವನ್ನು ಹೋಲುತ್ತದೆ. ಶಾಸನದಲ್ಲಿ ಉಲ್ಲೇಖಿತ ನಖರೇಶ್ವರ ಇಲ್ಲಿನ ಪಟ್ಟಣ ಪ್ರದೇಶದ ಪ್ರಮುಖ ಆಲಯವಾಗಿದ್ದಿರಬಹುದು. ಕಾರಣ ಮಧ್ಯಯುಗದಲ್ಲಿ ನಖರ ವ್ಯಾಪಾರೀ ಸಂಘ ತನ್ನ ಕಾರ್ಯಕ್ಷೇತ್ರವಿದ್ದೆಡೆಯಲ್ಲೆಲ್ಲಾ ಶಿವಾಲಯಗಳನ್ನು ರಚಿಸಿರುವ ಉದಾಹರಣೆಗಳಿವೆ. ಉದಾಹರಣೆಗೆ ಬಸರೂರಿನಲ್ಲಿ ಸಹ ಇದೇ ಕಾಲದ ಶಾಸನೋಕ್ತ ನಖರೇಶ್ವರ ದೇವಾಲಯವಿದೆ. ಬಸರೂರು ಸಹ ಒಂದು ಪ್ರಮುಖ ವ್ಯಾಪಾರ ಕೇಂದ್ರ. ಹಾಗೆಯೇ ತೊಂಡನೂರು ಒಂದು ಪ್ರಮುಖ ವ್ಯಾಪಾರ ಪಟ್ಟಣ ಹಾಗೂ ಉಪ ರಾಜಧಾನಿ. ಹೊಯ್ಸಳರ ಕಾಲದಲ್ಲಿ ಒಂದು ಉತ್ತಮ ನಗರವಾಗಿ ಅಭಿವೃದ್ದಿ ಹೊಂದಿದ ಈ ಪಟ್ಟಣದಲ್ಲಿ ಹಲವು ಬಗೆಯ ವ್ಯಾಪಾರ ವಹಿವಾಟು ನಡೆಯುತ್ತಿದ್ದುದಕ್ಕೆ ಆಧಾರಗಳಿವೆ. ಹಾಗಾಗಿ, ಈ ಕೆರೆಯ ಪ್ರದೇಶವೇ ಪಟ್ಟಣಗೆರೆ. ಇಲ್ಲಿ ವ್ಯಾಪಾರ ವಹಿವಾಟು ನಡೆಯುತ್ತಿದ್ದು, ವ್ಯಾಪಾರಿಗಳು ಇಲ್ಲಿ ನೆಲೆಸಿದ್ದರಿಂದ ಈ ಪ್ರದೇಶವನ್ನು ಪಟ್ಟಣವೆಂದು ಕರೆದಿದ್ದಾರೆ. ಅದಕ್ಕೆ ಆಸರೆಯಾದ ಕೇರಿ, ಪಟ್ಟಣಕೇರಿ ಹಾಗೂ ಕೆರೆ ಪಟ್ಟಣಕೆರೆಯಾಗಿದೆ ಎಂದು ತಿಳಿಯಬಹುದು. ಇನ್ನು ಕೊಟ್ಟಣಗೇರಿಗಳ ವಿಚಾರಕ್ಕೆ ಬಂದರೆ, ಅದೂ ಇದೇ ಆಸುಪಾಸಿನಲ್ಲಿ ಇರುವ ಸಾಧ್ಯತೆಯನ್ನು ತಳ್ಳಿ ಹಾಕುವಂತಿಲ್ಲ. ಇಲ್ಲಿ ಭತ್ತ ಬೆಳೆಯುತ್ತಿದ್ದು, ಶಾಸನಗಳಿಂದ ವೇದ್ಯವಾಗುತ್ತದೆ. ದೇವಾಲಯಗಳಿಗೆ ಅಕ್ಕಿಯನ್ನು ದಾನ ನೀಡಿರುವುದನ್ನು ಶಾಸನಗಳು ಉಲ್ಲೇಖಿಸಿವೆ. ಪಟ್ಟಣ ಪ್ರದೇಶಗಳಲ್ಲಿ ಉಪಕಸುಬುಗಳು ಬಳಕೆಯಲ್ಲಿತ್ತು. ಪಟ್ಟಣ ಪ್ರದೇಶಗಳಲ್ಲಿ ಭತ್ತದಿಂದ ಅಕ್ಕಿ ಮಾಡುವ, ಎಣ್ಣೆ ಮಾಡುವ ಉಪ ಕಸುಬುಗಳು ಬಹಳವಾಗಿ ಪ್ರಚಲಿತದಲ್ಲಿತ್ತು. ನಖರ ಸಂಘ ಅಕ್ಕಿಯ ವ್ಯಾಪಾರದಲ್ಲಿ ತನ್ನನ್ನು ತೊಡಗಿಸಿಕೊಂಡಿದ್ದು ಸಹ ತಿಳಿದುಬರುತ್ತದೆ. ಹಾಗಾಗಿ ಇಲ್ಲಿ ಕೊಟ್ಟಣಗೇರಿ ಸಹ ಇದ್ದಿರಬೇಕು. ಇವುಗಳ ಅಪಭ್ರಂಶ ರೂಪವೇ (ಪಟ್ಟಣ-ಕೊಟ್ಟಣ) ಚಟ್ಟಂಗೆರೆಯಾಗಿರ ಬಹುದು. ಇಲ್ಲಿ ಎರಡೂ ಸಾಧ್ಯತೆಗಳು ಸಾಧುವೆಂದು ತಿಳಿದುಬರುತ್ತದೆ. ದೇವಾಲಯವಿದ್ದ ಪ್ರದೇಶವು ಅಗ್ರಹಾರವಾಗಿದ್ದರಿಂದ ಕೇವಲ ಬ್ರಾಹ್ಮಣರು ಅಲ್ಲಿ ವಾಸಿಸುತ್ತಿದ್ದರು. ಅದರ ಸಮೀಪದಲ್ಲಿ ವರ್ತಕರು, ಇತರ ಜನರು ವಾಸಿಸುತ್ತಿದ್ದರು. ಹಾಗಾಗಿ, ಇದನ್ನು ಪಟ್ಟಣ ಪ್ರದೇಶವೆಂದು ಕರೆದಿದ್ದಾರೆ. ಇಲ್ಲಿನ ಶಾಸನಗಳಲ್ಲಿ ದೇವಾಲಯಗಳಿಗೆ ಅಕ್ಕಿಯನ್ನು ಅಧಿಕವಾಗಿ ದಾನ ಮಾಡಿರುವ ವಿವರಗಳು ಕಂಡುಬರುತ್ತದೆ. ದೇವಾಲಯದ ಸಮೀಪದಲ್ಲಿಯೇ ದೇವಾಲಯದಲ್ಲಿ ಕರ್ತವ್ಯ ನಿರ್ವಹಿಸುತ್ತಿದ್ದ ಪಂಜಿನವರಿಗೆ ಮತ್ತು ವಾದ್ಯದವರಿಗೆ ದತ್ತಿ ನೀಡಿದ ಜಮೀನಿದೆ. ಈ ಎಲ್ಲಾ ಹಿನ್ನೆಲೆಯಲ್ಲಿ ಇದನ್ನು ಕೊಟ್ಟಣಗೆರೆಯಿಂದ ಚಟ್ಟಂಗೆರೆ ಆಗಿರಬಹುದೆಂದೂ ಊಹಿಸಬಹುದಾಗಿದೆ.
ಈ ಕೆರೆಯ ನೀರನ್ನು ಬಳಸಿ, ದೇವಾಲಯದ ಕೆಳಗಿನ ಪ್ರದೇಶವನ್ನು ನೀರಾವರಿಗೆ ಒಳಪಡಿಸಿ ವ್ಯವಸಾಯ ಮಾಡುತ್ತಿದ್ದರು. ಇಂದು ಕೆರೆ ಹೂಳು ತುಂಬಿಕೊಂಡು ಸಣ್ಣ ಕೆರೆಯಾಗಿ ಮಾರ್ಪಟ್ಟಿದೆ. ಹಾಗಾಗಿ ಇದರ ಅಚ್ಚುಕಟ್ಟು ಮತ್ತಿತರ ವಿವರಗಳು ಲಭ್ಯವಾಗಿಲ್ಲ.
ಕುರುಂಕಟ್ಟೆ
ಚಟ್ಟಂಗೆರೆಯಿಂದ ಚಿನಕುರುಳಿ ರಸ್ತೆಯಲ್ಲಿ ಮುಂದವರಿದರೆ ಕಣ್ವ ಋಷಿಗಳು ತಪಸ್ಸನ್ನಾಚರಿಸಿದ ಆಶ್ರಮ ಪ್ರದೇಶವೆಂದು ಬೆಟ್ಟದ ತಪ್ಪಲಿನಲ್ಲಿ ಪ್ರಾಚೀನ ದೇವಾಲಯವನ್ನು ಗುರುತಿಸುತ್ತಾರೆ. ಆ ದೇವಾಲಯದ ಮುಂದೆ ತುಂಬಾ ದೂರದಲ್ಲಿ ಕಾಣುವ ಕಟ್ಟೆಯೇ ಕುರುಂಕಟ್ಟೆ. ಇದರ ನೀರನ್ನು ವ್ಯವಸಾಯಕ್ಕೆ ಬಳಸುತ್ತಿದ್ದುದು ತಿಳಿದುಬರುತ್ತದೆ. ಆದರೆ ಅದರ ಬಗ್ಗೆ ವಿವರಗಳು ಲಭ್ಯವಿಲ್ಲ. ಹೆಸರಿನ ಬಗ್ಗೆ ಸಹ ಸರಿಯಾದ ಮಾಹಿತಿ ದೊರೆಯುವುದಿಲ್ಲ.
ಕಂಡ್ರಕಟ್ಟೆ
ಊರಿನ ಪೂರ್ವದಿಕ್ಕಿನಲ್ಲಿ ದೇವರಾಜಪಟ್ಟಣದ ಸಮೀಪದಲ್ಲಿ ಕಂಡ್ರಕಟ್ಟೆಯನ್ನು ಗುರುತಿಸುತ್ತಾರೆ. ಆದರೆ ಇಂದು ಅದು ಕೂಡ ಮುಚ್ಚಿಹೋಗಿದೆ. ಈ ಹಿಂದಿನ ದಿನಗಳಲ್ಲಿ ಈ ಕಟ್ಟೆಯನ್ನು ಗ್ರಾಮದ ಮಡಿವಾಳರು, ಮಾನವ ಅಶೌಚದ ಬಟ್ಟೆಯನ್ನು ಶುದ್ಧ ಮಾಡಲು ಬಳಸುತ್ತಿದ್ದರೆಂದು ತಿಳಿಸುತ್ತಾರೆ.
ಸುಂಕದಕಟ್ಟೆ
ಸುಂಕದಕಟ್ಟೆಯನ್ನು ಸಹ ಇದೇ ಪ್ರಾಚೀನ ದೇವರಾಜ ಪಟ್ಟಣದ ಸಮೀಪದಲ್ಲಿ ಗುರುತಿಸುತ್ತಾರೆ. ಸುಂಕವನ್ನು ವಸೂಲಿ ಮಾಡುವ ಸ್ಥಳದಲ್ಲಿ ಜನಜಾನುವಾರುಗಳಿಗೆ ನೀರಿನ ಸೌಲಭ್ಯಕ್ಕಾಗಿ ನಿರ್ಮಿಸಿದ ಕಟ್ಟೆಯಾಗಿದ್ದರಿಂದ ಸುಂಕದಕಟ್ಟೆ ಎಂದು ಕರೆಯಲಾಗಿದೆ.
ಕೊಳ-ಬಾವಿ-ತೀರ್ಥ
ತೊಂಡನೂರಿನ ದೇವಾಲಯಗಳ ಒಂದು ವಿಶೇಷತೆ ಎಂದರೆ ಎಲ್ಲಾ ದೇವಾಲಯಗಳ ಸಮೀಪದಲ್ಲಿ ಸೋಪಾನಗಳಿಂದ ನಿರ್ಮಿತವಾದ ಕೊಳ ಕಂಡುಬರುತ್ತದೆ. ಇನ್ನು ಕಂದಾಯ ಇಲಾಖೆಯ ನಕ್ಷೆಯಲ್ಲಿ ಇಳಿಯುವ ಬಾವಿಗಳು ಎಂದು ಗುರುತಿಸಲಾಗಿದೆ. ಪ್ರತೀ ದೇವಾಲಯದ ಆಸುಪಾಸಿನಲ್ಲಿ ಈ ಬಗೆಯ ಕೊಳಗಳಿವೆ. ಅವುಗಳನ್ನು ತೀರ್ಥವೆಂದೂ ಕರೆಯುತ್ತಾರೆ.
ನಿಕುಂಭಿಣಿ ದೇವಾಲಯದ ಕೊಳ
ಗ್ರಾಮದ ಹೊರವಲಯದಲ್ಲಿ ಇರುವ ನಿಕುಂಭಿಣಿ ದೇವಾಲಯದ ದಕ್ಷಿಣದಲ್ಲಿ ಒಂದು ಸಣ್ಣ ಕೊಳವಿದೆ. ಅದನ್ನು ನಿಕುಂಭಿಣಿ ದೇವಾಲಯದ ಕೊಳವೆನ್ನುತ್ತಾರೆ. ಈ ದೇವತೆ ರಾಕ್ಷಸರ ದೇವತೆಯಾಗಿದ್ದು, ಇಂದ್ರಜಿತ್ ಯಾಗ ಮಾಡುವಾಗ ಯಾಗದ ರಕ್ಷಣೆ ಮಾಡಲು ಸ್ಥಾಪಿಸಿದ ದೇವತೆಯೇ ನಿಕುಂಭಿಣಿ ದೇವಿ ಎನ್ನುವುದು ಸ್ಥಳೀಯ ಪ್ರತೀತಿ.
ನರಸಿಂಹತೀರ್ಥ
ನರಸಿಂಹಸ್ವಾಮಿಯ ದೇವಾಲಯದ ನೈರುತ್ಯದಲ್ಲಿ ನರಸಿಂಹತೀರ್ಥವೆನ್ನುವ ಕೊಳವಿದೆ. ವಾಸ್ತವವಾಗಿ ಇದನ್ನು ಮೇಗಳಬಾವಿ ಎಂದು ಕರೆಯಲಾಗುತ್ತದೆ (ನೋಡಿ: ಚಿತ್ರ‑೬೧). ಈ ಕೊಳದಲ್ಲಿ ಇಂದಿಗೂ ಯಾರೂ ಸ್ನಾನ ಮಾಡುವುದಿಲ್ಲ. ಸಾಬೂನು ಇತರ ಪದಾರ್ಥಗಳನ್ನು ಬಳಸಿ ಬಟ್ಟೆ ಇತ್ಯಾದಿಗಳನ್ನು ತೊಳೆಯುವುದಿಲ್ಲ. ಅತೀ ಪ್ರಾಚೀನ ಕಾಲದಿಂದಲೂ ಇದನ್ನು ನರಸಿಂಹ ಸ್ವಾಮಿ, ಲಕ್ಷ್ಮಿನಾರಾಯಣ ದೇವಾಲಯದ ತೀರ್ಥದ ಕೊಳವಾಗಿ ಬಳಸಿದ್ದಾರೆ. ಅದನ್ನು ದೇವಾಲಯದ ಅರ್ಚಕರು ಖಚಿತಪಡಿಸುತ್ತಾರೆ. ಇದೇ ಕೊಳದ ಪಕ್ಕದಲ್ಲಿ  ತೀರ್ಥಸ್ನಾನದ ಮಂಟಪವಿದೆ.
ಕಾಳಮ್ಮನ ದೇವಾಲಯದ ಕೊಳ
ಕಾಳಮ್ಮನ ದೇವಾಲಯದ ಕೊಳ ದೇವಾಲಯದ ಆವರಣದಲ್ಲಿದೆ. ಆದರೆ ಇಂದು ದೇವಾಲಯದ ಉಪಯೋಗಕ್ಕೆ ಬಾರದಂತೆ ಕೊಳಚೆ ನೀರಿನಿಂದ ಆವೃತವಾಗಿದ್ದು, ಭಾಗಶಃ ಮುಚ್ಚಿಹೋಗಿದೆ. ಈ ಕೊಳವು ಗ್ರಾಮದ ವ್ಯಕ್ತಿಯೊಬ್ಬರ ಖಾಸಗಿ ಒಡೆತನದಲ್ಲಿರುವುದಾಗಿ ಕ್ಷೇತ್ರಕಾರ್ಯದಲ್ಲಿ ತಿಳಿದುಬಂದಿತು. ಕೊಳದ ಆಕಾರವನ್ನಾಗಲೀ, ವಿಸ್ತಾರವನ್ನಾಗಲೀ ತಿಳಿಯದಷ್ಟು ಮಟ್ಟಿಗೆ ಕೊಳದ ಪ್ರದೇಶ ಮುಚ್ಚಿಹೋಗಿದೆ. ಹಾಗೂ ರಿಪೇರಿ ಮಾಡದಷ್ಟು ಹಾಳಾಗಿದೆ.
ಚಕ್ರತೀರ್ಥ ಬಾವಿ
ಸಾಲಾರ್ ಮಸೂದ್ ದರ್ಗದ ದಕ್ಷಿಣ ಭಾಗದಲ್ಲಿರುವ ಕೊಳವನ್ನು ಚಕ್ರಬಾವಿ ಎಂದು ಕರೆಯುತ್ತಾರೆ. ಇದು ಆಕಾರದಲ್ಲಿ ನರಸಿಂಹ ತೀರ್ಥವನ್ನು ಹೋಲುತ್ತದೆ. ಇಂದು ಇದು ಗ್ರಾಮದ ಹೊರವಲಯದಲ್ಲಿದೆ.
ಬಸ್ತಿ ಕೊಳ
ಬಸ್ತಿ ಕೊಳವನ್ನು ಚಿನಕುರುಳಿಗೆ ಮಾರ್ಗವನ್ನು ಮಾಡುವ ಕಾಲದಲ್ಲಿ ಮುಚ್ಚಿ ಹಾಕಿರುವುದರಿಂದ ಅದರ ಅವಶೇಷ ಕಂಡುಬರುವುದಿಲ್ಲ.
ಕೊಳಾಂತನ ಬಾವಿ
ನರಸಿಂಹತೀರ್ಥದ ಬಳಿ ಇರುವ ಈ ಕೊಳ ಇಂದು ಗ್ರಾಮದ ರೈತರಾದ ಲಕ್ಕೆಗೌಡರ ಮಗ ಕುಳ್ಳೆಗೌಡರ ಜಮೀನಿನಲ್ಲಿದೆ. ಈ ಕೊಳ ಸಹ ಸಾಕಷ್ಟು ನಶಿಸಿದೆ. ಈ ಕೊಳದ ವಿಶೇಷತೆ ಎಂದರೆ, ಮೇಲುಕೋಟೆಯ ಅಷ್ಟ ತೀರ್ಥದ ದಿನ, ಈ ಕೊಳದಲ್ಲಿ ತೀರ್ಥೋದ್ಭವ ವಾಗುತ್ತದೆ. ಇಂದಿಗೂ ಈ ವಿಸ್ಮಯ ನಡೆಯುತ್ತದೆ ಎನ್ನುತ್ತಾರೆ ಅದರ ಒಡೆತನ ಹೊಂದಿರುವ ಕುಳ್ಳೆಗೌಡರು.
ಕಣ್ವ ಋಷಿಗಳ ಆಶ್ರಮ ಬಾವಿ
ಇದೂ ಸಹ ಈ ಮೇಲೆ ಹೇಳಿದ ಕೊಳಗಳ ಮಾದರಿಯಲ್ಲಿದೆ. ಕಣ್ವರ ಆಶ್ರಮದ ದೇವಾಲಯದ ಸಮೀಪದಲ್ಲಿ ಕಂಡುಬರುವ ಈ  ಕೊಳ ಅಂದಿನ ಕಾಲದಲ್ಲಿ ದೇವಾಲಯದ ತೀರ್ಥದ ಅವಶ್ಯಕತೆಯನ್ನು ಪೂರೈಸಿದೆ. ಕಾರಣ ಜನರಿಗೆ ನೀರೊದಗಿಸಲು ಅದರ ಸಮೀಪದಲ್ಲಿಯೇ ಒಂದು ಸಣ್ಣ ಕೆರೆ ಇದೆ. ಆದ್ದರಿಂದ ಈ ಬಾವಿಗಳೆಲ್ಲಾ ಪ್ರತಿ ದೇವಾಲಯದ ಪೂಜಾ ಕೈಂಕರ್ಯಗಳಿಗೆ ಬೇಕಾದ ತೀರ್ಥವನ್ನು ಒದಗಿಸುವ ದೇವಾಲಯದ ಬಾವಿಗಳಾಗಿದ್ದ ವೆಂದು ನಿಸ್ಸಂಶಯವಾಗಿ ಹೇಳಬಹುದು.
ಉಪಸಂಹಾರ
ತೊಣ್ಣೂರು ಗಂಗರ ಕಾಲದಲ್ಲಿ “ತೊಂಡವಾಡಿ” ತೊಂಡನಾಡಿನ ಕೇಂದ್ರವಾಗಿ, ಆ ನಂತರ ಚೋಳರಿಂದ ಚತುರ್ವೇದಿ ಮಂಗಲವಾಗಿ, ಹೊಯ್ಸಳರ ಕಾಲದಲ್ಲಿ ಉಪ ರಾಜಧಾನಿಯಾಗಿ, ವೈಷ್ಣವರ ತೀರ್ಥಕ್ಷೇತ್ರವಾಗಿ, ಶೈವ, ಜೈನ, ವೈಷ್ಣವರ ವಾಸಸ್ಥಾನವಾಗಿ, ಆ ನಂತರದಲ್ಲಿ ಅವನತಿ ಹೊಂದಿದ ಒಂದು ಪ್ರಾಚೀನ ಜನವಸತಿ ಕೇಂದ್ರ.
ಈ ಕೇಂದ್ರದ ಪ್ರಮುಖ ಆಕರ್ಷಣೆ ಅಲ್ಲಿನ ಕೆರೆ. ಇದನ್ನು ಯಾದವ ಸಮುದ್ರ, ತಿರುಮಲ ಸಾಗರ, ಶ್ರೀತೀರ್ಥತಟಾಕ, ಪಂಚಾಪ್ಸರಾ ತಟಾಕ, ಮೋತಿ ತಲಾಬ್ ಎಂದೆಲ್ಲಾ ಕರೆಯಲಾಗುತ್ತದೆ. ಕೆರೆಗೆ ಹೋಗಲು ಪ್ರಾಚೀನ ಕಾಲುದಾರಿಯಿದ್ದು ಕಲ್ಲುಗಳನ್ನು ಹಾಸಲಾಗಿದೆ(ನೋಡಿ: ಚಿತ್ರ‑೬೨). ಇತ್ತೀಚೆಗೆ ವಾಹನಗಳಿಗಾಗಿ ಪೂರ್ವದ ಕಡೆಯಿಂದ ರಸ್ತೆಯನ್ನು ನಿರ್ಮಿಸಲಾಗಿದೆ. ಈ ಕೆರೆಯು  ಪ್ರಾರಂಭದಲ್ಲಿ ಚೋಳರಿಂದ ನಿರ್ಮಿತವಾಯಿತು. ಆ ನಂತರ ಹೊಯ್ಸಳರು, ವಿಜಯನಗರ ಅರಸರು, ಮೈಸೂರು ಅರಸರು, ಟೀಪುವಿನ ಕಾಲದಲ್ಲಿ ದುರಸ್ತಿಗೊಂಡಿರುವುದಕ್ಕೆ ಪುರಾವೆಗಳು ದೊರೆಯುತ್ತದೆ.
ಹೊಯ್ಸಳರ ಕಾಲದಲ್ಲಿ ಕೆರೆಯ ಮೇಲೆ ಹೊಯ್ಸಳೇಶ್ವರ ದೇವಾಲಯವಿದ್ದುದನ್ನು ಶಾಸನ ಖಚಿತಪಡಿಸುತ್ತದೆ. ಇದಕ್ಕೆ ಪೂರಕವಾಗಿ, ಕೆರೆಯ ಸೋಪಾನದಲ್ಲಿ ಹೊಯ್ಸಳ ದೇವಾಲಯದ ಶಿಲ್ಪಗಳು, ದೇವಾಲಯದ ಭಾಗಗಳು ಕಂಡುಬರುತ್ತವೆ. ಅಂದರೆ, ಹೊಯ್ಸಳರ ಅನಂತರ ದೇವಾಲಯ ನಶಿಸಿದ್ದಾಗ ಹಾಗೂ ಕೆರೆಯ ಪುನರುಜ್ಜೀವನಗೊಳಿಸುವ ಕಾಲದಲ್ಲಿ ಆ ದೇವಾಲಯದ ಭಾಗಗಳನ್ನು ಬಳಸಿರುತ್ತಾರೆ. ಈ ಕೆರೆಯನ್ನು ಟೀಪು ತನ್ನ ಮೂರನೇ ಮೈಸೂರು ಯುದ್ಧದ ಕಾಲದಲ್ಲಿ ಬ್ರಿಟೀಷರಿಗೆ ನೀರು ದೊರೆಯಬಾರದೆಂದು ತೆರವು ಮಾಡಿದನೆಂದು ಹೇಳಲಾಗುತ್ತದೆ. ಆದರೆ ಬ್ರಿಟಿಷರು ಈ ಭಾಗವನ್ನು ಮೂರನೇ ಮೈಸೂರು ಯುದ್ಧದ ಕಾಲದಲ್ಲಿ ಆಕ್ರಮಿಸಿದ್ದರ ಉಲ್ಲೇಖ ಇತಿಹಾಸದ ದಾಖಲೆಗಳಲ್ಲಿ ಕಂಡು ಬರುವುದಿಲ್ಲ. ಹಾಗೇನಾದರೂ ಈ ಕೆರೆಯ ನೀರನ್ನು ತೆರವು ಮಾಡಿದ್ದರೆ, ಹೈದರನಾಮೆ ಹೇಳುವಂತೆ ಚಿನಕುರುಳಿ ಮತ್ತು ಮೇಲುಕೋಟೆಯನ್ನು ಮರಾಠರು ಮುತ್ತಿದಾಗ, ಮರಾಠರ ಮುಂದುವರಿಕೆಯನ್ನು ತಡೆಯಲು ಈ ಕೆರೆಯ ನೀರನ್ನು ತೆರವು ಮಾಡಿರುವ ಸಾಧ್ಯತೆ ಇದೆ. ಇದನ್ನು ಖಚಿತವಾಗಿ ಹೇಳಲು ಆಕರಗಳಿಲ್ಲ. ಆದರೆ ಭಾವಿಸಲು ಸಾಕಷ್ಟು ಆಕರಗಳು ದೊರೆಯುತ್ತವೆ. ಮತ್ತೆ ಇದು ಪುನಃ ನಿರ್ಮಾಣವಾಗಿದೆ. ಇದೆಲ್ಲದರ ಮಧ್ಯೆ ಇಂದಿಗೂ ಸ್ಥಳೀಯರಲ್ಲಿ ಪೂಜ್ಯಭಾವನೆಗೆ ಒಳಗಾಗಿರುವ ಈ ಕೆರೆಯಲ್ಲಿ ನೂರಾರು ದೇವತೆಗಳು ಅವಭೃತ ಸ್ನಾನಕ್ಕೆ ಆಗಮಿಸುತ್ತಿವೆ ಅಂದ ಮೇಲೆ ತೊಂಡನೂರಿನ ಈ ಕೆರೆ ಒಂದು ಸಹಸ್ರಮಾನದ ಇತಿಹಾಸವನ್ನು ಹೊಂದಿ ರಾಜಕೀಯದ ಏಳು ಬೀಳಿನೊಂದಿಗೆ ತನ್ನ ಏಳುಬೀಳುಗಳನ್ನು ಕಂಡುಕೊಂಡಿದೆ. ಇತ್ತೀಚೆಗೆ ಇದು ಪ್ರವಾಸಿ ತಾಣವಾಗಿ ಮಾರ್ಪಟ್ಟಿದೆ (ನೋಡಿ: ಚಿತ್ರ‑೬೩).
ಇತರ ಕೆರೆಕಟ್ಟೆಗಳು, ಬಾವಿಗಳು ಸಹ ಇದಕ್ಕೆ ಅಪವಾದವಾಗಿಲ್ಲ. ಇಂದು ನಾವು ಕಾಣುವ ತೊಂಡನೂರು ಕೇವಲ ಪಳೆಯುಳಿಕೆ. ಅದೇ ಆಗಾಧವಾಗಿರಬೇಕಾದರೆ, ನಿಜವಾದ ಪ್ರಾಚೀನ ನಗರದ ಅಗಾಧತೆಯನ್ನು ಅರಿಯಲು ಸದ್ಯದ ಅಧ್ಯಯನ ಒಂದು ದಾರಿದೀವಿಗೆಯಾಗುತ್ತದೆ.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

ತೊಣ್ಣೂರು : ೧೧. ಮತಪಂಥ
ತೊಣ್ಣೂರು ನಮಗೆ ಐತಿಹಾಸಿಕವಾಗಿ ಕಂಡು ಬರುವುದು ಸುಮಾರು ೧೨ನೇ ಶತಮಾನದ ಶಾಸನಗಳಿಂದ. ಶಾಸನಗಳ ಪ್ರಕಾರ ಈ ಗ್ರಾಮಕ್ಕೆ ಯಾದವನಾರಾಯಣ ಚತುರ್ವೇದಿಮಂಗಲ ಮತ್ತು ತೊಂಡನೂರು ಎಂಬುದು ಪರ್ಯಾಯ ಹೆಸರುಗಳು. ಹೊಯ್ಸಳರನ್ನು ಯಾದವರೆಂದು ಶಾಸನಗಳಲ್ಲಿ ಕರೆಯಲಾಗಿದ್ದು, ಅವರು ಕಟ್ಟಿಸಿದ ಅಗ್ರಹಾರದಲ್ಲಿ ನಾರಾಯಣದೇವರನ್ನು ಪ್ರತಿಷ್ಠೆ ಮಾಡಿದ್ದರಿಂದ ಇದಕ್ಕೆ ಶಾಸನಗಳಲ್ಲಿ ಯಾದವನಾರಾಯಣ ಚತುರ್ವೇದಿಮಂಗಲ ಎಂದು ಕರೆಯಲಾಗಿದೆ. ಇಲ್ಲಿ ಚತುರ್ವೇದವನ್ನು ಓದುತ್ತಿದ್ದ ಬ್ರಾಹ್ಮಣರು ಹಾಗೂ ಇತರರು ನೆಲೆಸಿದ್ದರು.
ತೊಣ್ಣೂರು ಎಂಬುದು ತೊಂಡನೂರು ಎಂಬುದರ ಸಂಕ್ಷಿಪ್ತ ಅಥವಾ ಗ್ರಾಮ್ಯರೂಪ. ಇಲ್ಲಿರುವ ಕೆರೆಯ ಆಧಾರದ ಮೇಲೆ ಈ ಗ್ರಾಮಕ್ಕೆ ಕೆರೆ ತೊಣ್ಣೂರು ಎಂದೂ ಸಮೀಪದಲ್ಲೇ ಇರುವ ಮತ್ತೊಂದು ಗ್ರಾಮಕ್ಕೆ ಸುಂಕಾ ತೊಣ್ಣೂರು ಎಂದು ಹೆಸರಿಡಲಾಗಿದೆ.
ಈ ಗ್ರಾಮದಲ್ಲಿ ನಾವು ಮುಖ್ಯವಾಗಿ ಮೂರು ಮತಗಳನ್ನೂ ಅನೇಕ ಪಂಥಗಳನ್ನೂ ನೋಡಬಹುದಾಗಿದೆ. ಆ ಮೂರು ಪ್ರಮುಖ ಮತಗಳೆಂದರೆ,
೧. ಹಿಂದೂ, ೨. ಜೈನ ಮತ್ತು ೩. ಮುಸಲ್ಮಾನ
ಇವುಗಳಲ್ಲಿ ಭಾರತದೇಶದ ಪ್ರಮುಖ ಧರ್ಮವಾದ ಹಿಂದೂ ಅಥವಾ ಸನಾತನ ಧರ್ಮವೇ ಈ ಗ್ರಾಮದ ಮುಖ್ಯವಾದ ಮತವಾಗಿದ್ದು, ಈ ಧರ್ಮದ ಆಧಾರದ ಮೇಲೆಯೇ ಗ್ರಾಮದಲ್ಲಿ ಪ್ರತಿಯೊಂದು ಚಟುವಟಿಕೆಯೂ ನಡೆಯುತ್ತಿತ್ತು ಎಂದು ಇಲ್ಲಿರುವ ಸಾಕಷ್ಟು ಸಂಖ್ಯೆಯ ಶಾಸನಗಳು ಉಲ್ಲೇಖಿಸುತ್ತವೆ. ಧರ್ಮಕಾರ್ಯಗಳು, ದೇವರಿಗೆ ನಂದಾದೀಪದ ದಾನ, ಸುವರ್ಣನಾಣ್ಯ ಹಾಗೂ ವೃತ್ತಿಭೂಮಿಗಳ ದಾನ ಇತ್ಯಾದಿಗಳು ಭಾರತೀಯ ಧರ್ಮಶಾಸ್ತ್ರಗಳ ಆಧಾರದ ಮೇಲೆ ನಡೆದ ಧಾರ್ಮಿಕ ಕಾರ್ಯಗಳಾಗಿವೆ. ಹಿಂದೂ ಮತದಲ್ಲಿ ನಾವು ಇಲ್ಲಿ ವೈಷ್ಣವ, ಶೈವ ಪಂಥಗಳನ್ನು ಕಾಣಬಹುದಾದರೂ ಮೊದಲಿಗೆ ಈ ಕ್ಷೇತ್ರದ ಶೈವ ಸಂಪ್ರದಾಯವನ್ನು ನಾವು ಇಲ್ಲಿ ವಿವೇಚಿಸಬಹುದು.
ಸಾಮಾನ್ಯವಾಗಿ ವೈಷ್ಣವ ಆಗಮಗಳ ಪ್ರಕಾರ, ಶಿವನ ದೇವಾಲಯವು ಮುಖ್ಯದೇವಾಲಯದ ಅಥವಾ ಊರಿನ ಈಶಾನ್ಯಕ್ಕಿರಬೇಕು. ಇಂದು ಇಲ್ಲಿರುವ ಶಿಥಿಲವಾದ ಕೈಲಾಸೇಶ್ವರ ದೇವಾಲಯವೂ ಸಹ ಊರಿನ ಹಾಗೂ ಮುಖ್ಯದೇವಾಲಯವಾದ ನಂಬಿನಾರಾಯಣನಿಗೆ ಈಶಾನ್ಯಭಾಗದಲ್ಲಿದೆ. ಇಂದು ಇಲ್ಲಿ ನೆಲೆಸಿರುವ ಬಹುಸಂಖ್ಯಾತ ಒಕ್ಕಲಿಗ ಸಮುದಾಯವನ್ನು ನಾವು ಶೈವರು ಎಂದು ಹೇಳುವಂತಿಲ್ಲ. ಹಾಗೆಯೇ ವೈಷ್ಣವರು ಎಂದೂ ಸಹ ಹೇಳುವಂತಿಲ್ಲದೆ, ಇಲ್ಲಿನ ಇತರ ಜನಾಂಗಗಳೂ ಸಹ ಎರಡೂ ಧರ್ಮವನ್ನು ಅನುಸರಿಸುತ್ತಾರೆ.
ಈ ಕೈಲಾಸೇಶ್ವರ ದೇವಾಲಯವು ಇಂದು ಶಿಥಿಲಗೊಂಡಿದ್ದು, ಶಾಶ್ವತವಾಗಿ ಹಾಳಾಗುವ ಅಪಾಯದಲ್ಲಿದೆ. ಇಲ್ಲಿನ ಅನೇಕ ಶಾಸನಗಳು ನಮಗೆ ಅಂದಿನ ದೇವಾಲಯದ ಭವ್ಯತೆಯನ್ನು ಕಣ್ಣಮುಂದೆ ತರುತ್ತವೆ. ಶಾಸನಗಳ ಪ್ರಕಾರ ಹೇಳುವುದಾದರೆ, ಈ ದೇವಾಲಯವು ಆ ಕಾಲದ ಜನಜೀವನದಲ್ಲಿ ಪ್ರಮುಖಪಾತ್ರವನ್ನು ವಹಿಸಿತ್ತು. ಅದಲ್ಲದೆ, ದೇವಾಲಯವನ್ನು ಕಟ್ಟಿದ ಕಾಲವನ್ನು ಹೇಳುವ ಶಾಸನಗಳು ಇಲ್ಲಿ ಇಲ್ಲವಾದರೂ, ಇಲ್ಲಿರುವ ಶಾಸನಗಳಲ್ಲಿ ಕಂಡುಬರುವ “ಸ್ಥಾನಪತಿ” ಎಂಬ ಪ್ರಯೋಗವು ದೇವಾಲಯವು ಅತ್ಯಂತ ಪ್ರಾಚೀನ ಎಂಬ ಅಂಶವನ್ನು ತೋರಿಸುತ್ತದೆ. ಕರ್ನಾಟಕದಲ್ಲಿದ್ದ ಕಾಳಾಮುಖ ಮತ್ತು ಪಾಶುಪತ ಶೈವಸಂಪ್ರದಾಯಗಳ ಪ್ರಭಾವವು ಕಲ್ಯಾಣಚಾಲುಕ್ಯರ ಕಾಲದಲ್ಲಿ ಅಧಿಕವಾಗಿದ್ದು, ನಂತರದ ಹೊಯ್ಸಳರ ಕಾಲದಲ್ಲಿಯೂ ಸಹ ಮುಂದುವರಿಯಿತು ಎಂಬುದಕ್ಕೆ ರಾಮಾನುಜಾಚಾರ್ಯರ ಗ್ರಂಥಗಳು ಮತ್ತು ಅವರ ಗುರುಗಳಾದ ಶ್ರೀಯಾಮುನಾಚಾರ್ಯರ (ಸುಮಾರು ಕ್ರಿ.ಶ. ೧೦೫೦)ಗ್ರಂಥಗಳಲ್ಲಿ ಕಂಡು ಬರುವ ಉಲ್ಲೇಖಗಳೇ
[1] ಸಾಕ್ಷಿಗಳಾಗಿವೆ.
ಆದರೂ ಸಹ ತೊಂಡನೂರಿನಲ್ಲಿದ್ದ ಶೈವಪಂಥವು ಕಾಳಾಮುಖ ಅಥವಾ ಪಾಶುಪತ ಸಿದ್ಧಾಂತವಾಗಿತ್ತೆಂದು ಹೇಳಲು ಸಾಧ್ಯವಿಲ್ಲ. ಏಕೆಂದರೆ ಕಾಳಾಮುಖ ಮತ್ತು ಪಾಶುಪತ ಸಿದ್ಧಾಂತದ ಉತ್ತರ ಕರ್ನಾಟಕ ದೇವಾಲಯಗಳ[2] ಸ್ವರೂಪಕ್ಕೂ ಈಗ ಇಲ್ಲಿರುವ ಕೈಲಾಸೇಶ್ವರ ದೇವಾಲಯದ ಸ್ವರೂಪಕ್ಕೂ ಬಹಳ ಮಟ್ಟಿಗೆ ವ್ಯತ್ಯಾಸಗಳು ಕಂಡುಬರುತ್ತದೆ. ನಮ್ಮ ಅಭಿಪ್ರಾಯದ ಪ್ರಕಾರ ಶಾಸನಗಳ ಅಧ್ಯಯನದ ಮೇಲೆ ನಾವು, ಇಲ್ಲಿ ಇದ್ದಿದ್ದು ತಮಿಳುನಾಡಿನಲ್ಲಿ ಹನ್ನೊಂದನೇ ಶತಮಾನದಲ್ಲಿ ಪ್ರಚಲಿತವಿದ್ದ ಶೈವಸಿದ್ಧಾಂತ ಎಂದು ಹೇಳಬಹುದು. ಆದರೆ ಮುಂದೆ ಬಂದ ವೀರಶೈವ ಸಿದ್ಧಾಂತ ಅಥವಾ ಲಿಂಗಾಯತ ಸಿದ್ಧಾಂತಕ್ಕೂ ಇದಕ್ಕೂ ಯಾವುದೇ ನಿಕಟ ಸಾಮ್ಯವು ಕಂಡುಬರುವುದಿಲ್ಲ.
ಈ ಪ್ರದೇಶವು ಹೊಯ್ಸಳರಿಗಿಂತ ಮುಂಚೆ ತಮಿಳುನಾಡಿನ ಚೋಳರ ಪ್ರಭಾವವನ್ನು ಹೊಂದಿದ್ದರಿಂದ ಇಲ್ಲಿನ  ಹೆಚ್ಚು ಶಾಸನಗಳು ತಮಿಳುಭಾಷೆಯಲ್ಲಿರುವುದಲ್ಲದೆ, ಇಲ್ಲಿನ ಎಲ್ಲಾ ದೇವಾಲಯಗಳಲ್ಲಿ ತಮಿಳುನಾಡಿನಿಂದ ಬಂದ ಪ್ರಮುಖರ ಹೆಸರುಗಳು ಉಲ್ಲೇಖಗೊಂಡಿವೆ. ಕೆಲವು ದೇವಾಲಯಗಳನ್ನು ತಮಿಳುನಾಡಿನ ಶಿಲ್ಪಿಗಳೆ ನಿರ್ಮಿಸಿರುವಂತಿದೆ.
ಈ ಕೈಲಾಸೇಶ್ವರ ದೇವಾಲಯವನ್ನು ಶಾಸನಗಳಲ್ಲಿ “ಶ್ರೀಕೈಲಾಸಮುಡೈಯಾರ್ ಕೋಯಿಲ್” ಎಂದು ಕರೆಯಲಾಗಿದೆ. ಶಾಸನಗಳಲ್ಲಿ ಬರುವ ಕೆಲವು ಸ್ಥಾನಪತಿಗಳ ಹೆಸರುಗಳು ಹೀಗಿವೆ. ದೇವ ಪ್ಪಿಳ್ಳೈಯಾನ್[3] ಕೂತ್ತಬಟ್ಟರ್ ಪಿಳ್ಳೆ ಆಳುಡೈಯಾನ್ ಬಟ್ಟ[4], ಮಹಾದೇವ ಭಟ್ಟ, ತಳುವಕ್ಕುರೈನ್ದಾನ್ ಭಟ್ಟ, ಆಳುಡೈಯಾರ್ ಭಟ್ಟ, ಆಳ್ವಾನ್ ಭಟ್ಟ,[5] ಕೌಶಿಕಗೋತ್ರದ… ಳೈಯಾರ್ ಪಿಳ್ಳೈ ಮುಂತಾದವರ ಹೆಸರುಗಳು ಕಂಡು ಬರುತ್ತವೆ. ಇದರಿಂದ ಈ ದೇವಾಲಯದಲ್ಲಿ ಇವರ ವಂಶದವರು ಪುತ್ರಪೌತ್ರಪರಂಪರೆಯಾಗಿ ಇದ್ದರೆಂಬುದು ಸ್ಪಷ್ಟವಾಗುವುದರಿಂದ ದೇವಾಲಯದ ಪ್ರಾಚೀನತೆ ತಿಳಿಯುತ್ತದೆ. ಇಲ್ಲಿ ಮುಖ್ಯವಾಗಿ ಗಮನಿಸಬೇಕಾದ ಅಂಶವೆಂದರೆ, ವಿವಿಧ ಗೋತ್ರಗಳ ಸ್ಥಾನಪತಿಗಳ ಉಲ್ಲೇಖ ಹಿಂದೂ ಧರ್ಮಶಾಸ್ತ್ರದ ಪ್ರಕಾರ ಕುಟುಂಬದಲ್ಲಿ ಯಾರಾದರೂ ಮರಣಹೊಂದಿದರೆ, ಅಥವಾ ಹುಟ್ಟಿದರೆ, ಅಶೌಚ ಅಂದರೆ ಸೂತಕವು ಉಂಟಾಗುತ್ತದೆ. ಆಗ ಆ ಮನೆಯವರು ಪೂಜೆ ನಡೆಸುವಂತಿಲ್ಲ. ಆದ್ದರಿಂದಲೇ ಬೇರೆ ಬೇರೆ ಗೋತ್ರದವರನ್ನು ನಿಯಮಿಸಬೇಕೆಂದು ಆಗಮಗಳು ಹೇಳುತ್ತವೆ. ಅದನ್ನು ಈ ದೇವಾಲಯಗಳಲ್ಲಿ ನಡೆಸಿರುವುದನ್ನು ನಾವು ಕಾಣುತ್ತೇವೆ. ಇದರಿಂದ ನಮಗೆ ಈ ದೇವಾಲಯವು ಆಗಮಗಳಲ್ಲಿ ಹೇಳಿದ ಎಲ್ಲ ಪೂಜಾಪದ್ಧತಿಗಳನ್ನು ಒಳಗೊಂಡಿತ್ತು ಎಂಬ ಅಂಶವು ಸ್ಪಷ್ಟವಾಗುತ್ತದೆ.
ಎಲ್ಲ ರಾಜರೂ, ಮತ್ತು ಇತರರು ಈ ಕೈಲಾಸೇಶ್ವರ ದೇವಾಲಯಕ್ಕೆ ದಾನ, ಧರ್ಮ ಮತ್ತು ದತ್ತಿಗಳನ್ನು ಕಾಲಕಾಲಕ್ಕೆ ನೀಡಿ ಅಭಿವೃದ್ದಿಯತ್ತ ಗಮನಹರಿಸಿರುವುದು ಶಾಸನಗಳಲ್ಲಿ ಸ್ಪಷ್ಟವಾಗಿದೆ. ಇದು ೧೧ನೇ ಶತಮಾನದಿಂದ ಆರಂಭಿಸಿ ೧೬‑೧೭ನೇ ಶತಮಾನಗಳವರೆಗೂ ಮುಂದುವರೆದಂತೆ ಕಂಡು ಬಂದಿದ್ದು, ಈಗ ಇಲ್ಲಿ ಶೈವಧರ್ಮವು ತನ್ನ ನೆಲೆಯನ್ನು ಬಹಳಮಟ್ಟಿಗೆ ಕಳೆದುಕೊಂಡಿದೆ ಎಂಬುದಕ್ಕೆ ಪಾಳುಬಿದ್ದಿರುವ ಕೈಲಾಸೇಶ್ವರ ದೇವಾಲಯವೇ ಸಾಕ್ಷಿಯಾಗಿದೆ.
ಇದಲ್ಲದೇ ಇಲ್ಲಿ ಶೈವಧರ್ಮಕ್ಕೆ ಸೇರಿದ ಅಂದರೆ ಶಿವನ ಮತ್ತೊಂದು ದೇವಾಲಯದ ಉಲ್ಲೇಖ ಕಂಡುಬರುತ್ತದೆ. ಈ ದೇವಾಲಯ ಸಾಕಷ್ಟು ಪ್ರಾಚೀನವಾದ ದೇವಾಲಯವಾಗಿದ್ದು, ವೀರಬಲ್ಲಾಳನ ಕಾಲದ ಶಾಸನದಲ್ಲಿ ಇದರ ಉಲ್ಲೇಖ  ಕಂಡು ಬರುತ್ತದೆ.[6] ಶಾಸನದ ಪ್ರಕಾರ ಇದು ನಖರೇಶ್ವರ ದೇವಾಲಯ. ಬಹುಶಃ ಸಂಸ್ಕೃತದ ಪ್ರಕಾರ ಅದು ನಗರೇಶ್ವರ ಅಥವಾ ನಕ್ರೇಶ್ವರ ಇರಬಹುದು. ಇಲ್ಲಿಯೂ ಕೂಡ ತಪೋಧನನಾದ ಅಮೃತರಾಶಿ ಸ್ಥಾನಪತಿಯ ಉಲ್ಲೇಖವು ಬಂದಿದ್ದು, ಇದೂ ಕೂಡ ಒಂದು ಪ್ರಮುಖ ದೇಗುಲವಾಗಿತ್ತು. ಅದೆಂದರೆ ನಂಬಿನಾರಾಯಣನ ದೇಗುಲಕ್ಕೆ ನೈಋತ್ಯದಲ್ಲಿರುವ ನಗರೇಶ್ವರ ದೇವಾಲಯ. ಆದರೆ ಇಂದು ಇಲ್ಲಿ ದೇವಾಲಯದ ಬದಲು ಮುಸ್ಲಿಂರ ದರ್ಗವು ಕಂಡುಬರುತ್ತದೆ. ಅಲ್ಲೇ ನಗರೇಶ್ವರ ದೇವಾಲಯವಿತ್ತೆ ಎಂಬ ಪ್ರಶ್ನೆಗೆ ಪೂರ್ಣರೀತಿಯ ಆಧಾರಗಳು ದೊರೆಯುವುದಿಲ್ಲ.
ಈ ಎರಡು ದೇವಾಲಯಗಳ ಉಲ್ಲೇಖ ಮತ್ತು ಶಾಸನಗಳಿಂದ ಒಂದು ಕಾಲಕ್ಕೆ ತೊಂಡನೂರಿನಲ್ಲಿ ಶೈವಧರ್ಮವು ಅತ್ಯಂತ ಪ್ರಬಲವಾಗಿತ್ತೆಂದು ಊಹಿಸಬಹುದು. ಆದರೆ ಕಾಲಕ್ರಮೇಣ ಶ್ರೀ ವೈಷ್ಣವಧರ್ಮವು ಜನಪ್ರಿಯವಾಗಿದ್ದರಿಂದ ಶೈವಧರ್ಮದ ಪ್ರಾಬಲ್ಯವು ಕಡಿಮೆಯಾಗತೊಡಗಿತು.
ಇನ್ನು ಶ್ರೀವೈಷ್ಣವ ಪಂದವು ಈ ತೊಂಡನೂರಿನಲ್ಲಿ ಅತ್ಯಂತ ಪ್ರಮುಖವಾಗಿದೆ. ಇತಿಹಾಸದ ದೃಷ್ಟಿಕೋನದಿಂದ ಗಮನಿಸುವುದಾದರೆ ಶ್ರೀವೈಷ್ಣವ ಪಂಥವು ಇಲ್ಲಿ ಮೊದಲಬಾರಿಗೆ ಕರ್ನಾಟಕದ ರಾಜಾಶ್ರಯವನ್ನು ಪಡೆದಿದ್ದು ಮಾತ್ರವಲ್ಲದೇ, ಮುಂದೆ ಕರ್ನಾಟಕದ ಒಂದು ಮಹತ್ವದ ಪಂಥವಾಯಿತು.
ಈ ವಿಚಾರವಾಗಿ ಈಗ ನಾವು ಕೂಲಂಕಷವಾಗಿ ವಿವೇಚಿಸೋಣ. ೧೨ನೆಯ ಶತಮಾನದ ಆದಿಭಾಗದಲ್ಲಿ ಚೋಳರ ಮೇಲೆ ಹೊಯ್ಸಳ ಅರಸರ ಅಧಿಕಾರ ಪ್ರಭಾವಯುತವಾಗಿ ಬೆಳೆಯಲಾರಂಭಿಸಿತ್ತು. ಆ ಕಾಲದಲ್ಲಿ ತಮಿಳುನಾಡಿನಲ್ಲಿ ಆಳುತ್ತಿದ್ದ ಚೋಳ ಅರಸರು ಧಾರ್ಮಿಕ ಆಚರಣೆಗಳಲ್ಲಿ ಸ್ವಾತಂತ್ರ್ಯವನ್ನು ನೀಡದೇ ಕೆಲವೊಂದು ನಿರ್ದಿಷ್ಟಪಂಥಗಳನ್ನು ಆಚರಣೆಗೊಳಿಸಲು ಇತರ ಧಾರ್ಮಿಕ ಪಂಥಗಳ ಮುಖಂಡರುಗಳನ್ನು ಬಲವಂತಪಡಿಸ ಲಾರಂಭಿಸಿದರು. ಇಂತಹ ವಿಪ್ಲವಕಾಲದಲ್ಲಿ ತಮಿಳುನಾಡನ್ನು ತೊರೆದು ಕರ್ನಾಟಕಕ್ಕೆ ಬಂದವರೇ ರಾಮಾನುಜಾಚಾರ್ಯರು. ಇವರು ತಾವು ನಂಬಿದ್ದ ವಿಶಿಷ್ಟಾದ್ವೈತ ಸಿದ್ಧಾಂತವನ್ನು ಪ್ರಚಾರಪಡಿಸಿದರು. ಮಾತ್ರವಲ್ಲದೇ ಈ ಸಿದ್ಧಾಂತವನ್ನು ಅನುಸರಿಸುವವರಿಗೆಲ್ಲರಿಗೂ ಒಂದು ವಿಶಿಷ್ಟ ಚಿಹ್ನೆಗಳನ್ನು ನೀಡಿ ಅವರನ್ನು ಶ್ರೀವೈಷ್ಣವರೆಂದು ಕರೆದರು. ಹಾಗಾಗಿ ರಾಮಾನುಜಾಚಾರ್ಯರನ್ನು ಗುರುಗಳನ್ನಾಗಿ ಒಪ್ಪಿಕೊಂಡವರನ್ನು ಶ್ರೀವೈಷ್ಣವರೆಂದು ಕರೆಯಲಾಯಿತು. ರಾಮಾನುಜರಿಗಿಂತ ಮೊದಲೇ ೮‑೯ನೆಯ ಶತಮಾನಗಳಲ್ಲಿ ಶಂಕರರು ಆರಂಭಿಸಿದ್ದ ಅದ್ವೈತಸಿದ್ಧಾಂತವನ್ನು ಅನುಸರಿಸಿದವರನ್ನು ಸ್ಮಾರ್ತರೆಂದೂ, ೧೩ನೆಯ ಶತಮಾನದಲ್ಲಿ ಬಂದ ಮಧ್ವಾಚಾರ್ಯರರ ಅನುಯಾಯಿಗಳನ್ನು ಮಾಧ್ವರು ಎಂದು ಇಂದಿಗೂ ಕರೆಯಲಾಗುತ್ತದೆ. ಆದರೂ ರಾಜಮನೆತನಗಳ ಆಶ್ರಯದಲ್ಲಿ ಬೆಳೆದ ಶ್ರೀವೈಷ್ಣವ ಮತಕ್ಕೆ ಸಿಕ್ಕಿದ ಪ್ರೋಇನ್ನಾವ ಪಂಥಗಳಿಗೂ ಸಿಗಲಿಲ್ಲ ಎಂಬುದು ನಿರ್ವಿವಾದವಾದ ಅಂಶವಾಗಿದೆ. ಹೊಯ್ಸಳರ ನಂತರ ವಿಜಯನಗರದ ಅರಸರು, ಮೈಸೂರು ಅರಸರು ಈ ಸಿದ್ಧಾಂತಕ್ಕೆ ಪ್ರೋನೀಡಿದರು. ಉತ್ತರಕರ್ನಾಟಕದ ಬಾದಾಮಿಯ ಗುಹೆಗಳಲ್ಲಿ ಕೂಡ ಆಳ್ವಾರರ ವಿಗ್ರಹಗಳನ್ನು ಪ್ರತಿಷ್ಠಾಪಿಸಿದ ಶಾಸನದ ಉಲ್ಲೇಖಗಳು ಈ ಪಂಥಕ್ಕೆ ಸಿಕ್ಕಿದ ರಾಜಾಶ್ರಯದ ಪ್ರಮಾಣವನ್ನು ತಿಳಿಸುತ್ತದೆ.
ನಾವು ಹೇಳಿದಂತೆ ರಾಮಾನುಜಾಚಾರ್ಯರು ಕರ್ನಾಟಕಕ್ಕೆ ಬಂದಾಗ ಇಲ್ಲಿ ಆಳುತ್ತಿದ್ದವನು ಹೊಯ್ಸಳ ಅರಸ ವಿಷ್ಣುವರ್ಧನ. ನೀಲಗಿರಿ, ಕಣ್ಣೆಗಾಲ, ಕೊಳ್ಳೇಗಾಲ, ತಲಕಾಡು ಮುಂತಾದ ಕರ್ನಾಟಕದ ಪ್ರದೇಶಗಳನ್ನು ಚೋಳರ ಹಿಡಿತದಿಂದ ಬಿಡಿಸುವುದರಲ್ಲಿ ತಲ್ಲೀನನಾಗಿದ್ದ. ಇಂತಹ ಸಮಯದಲ್ಲಿ ಹೊಯ್ಸಳ ರಾಜಧಾನಿಯಾದ ದೋರಸಮುದ್ರದಿಂದ ಯುದ್ಧಕ್ಕಾಗಿ ಬರಲು ಸಾಧ್ಯವಿಲ್ಲವಾಗಿ, ಈ ತೊಣ್ಣೂರು ಗ್ರಾಮದಲ್ಲಿ ತನ್ನ ಯುದ್ಧಕ್ಕಾಗಿ ರಾಜಧಾನಿ ಯೊಂದನ್ನು ಹೊಂದಿದ್ದ.
ಇನ್ನು ಈ ತೊಂಡನೂರು ತೊಂಡ ಎಂದರೆ ದಾಸ. ಬಹುಶಃ ಚೋಳರಾಜನ ದಾಸನೊಬ್ಬನಿಂದ ನಿರ್ಮಿತವಾದ್ದರಿಂದ ಈ ಹೆಸರು ಬಂದಿರಬೇಕು.[7] ಇದೇ ಗ್ರಾಮದಿಂದ ತೆರಳಿದವನೊಬ್ಬ ರಾಮಾನುಜರನ್ನು ತಮಿಳುನಾಡಿನಲ್ಲಿ ಭೇಟಿಮಾಡಿ, ಅವರಿಂದ ಶಿಷ್ಯದೀಕ್ಷೆಯನ್ನು ಪಡೆದಿದ್ದ. ಏಕೆಂದರೆ, ರಾಮಾನುಜರ ಜೀವನ ಚರಿತ್ರೆಯಲ್ಲಿ ಅವರು ತೊಂಡನೂರಿಗೆ ಬಂದಿದ್ದೇ ಈ ತೊಂಡನೂರಿನ ಭಕ್ತನ ಪ್ರಾರ್ಥನೆಯ ಮೇರೆಗೆ. ರಾಮಾನುಜರು ಮೊದಲಿಗೆ ತಮಿಳುನಾಡಿನ ಸತ್ಯಮಂಗಲದ ಮಾರ್ಗವಾಗಿ ರಾಮನಾಥಪುರ, ಸಾಲಿಗ್ರಾಮ (ಕೃಷ್ಣರಾಜನಗರ ತಾಲ್ಲೂಕು)ಕ್ಕೆ ಬಂದರು. ರಾಮಾನುಜರ ಬಳಿ ಯಾವಾಗಲೂ ಇರುತ್ತಿದ್ದ ಶಿಷ್ಯ ಈ ಸಾಲಿಗ್ರಾಮದ ಆಂಧ್ರಪೂರ್ಣ ಅಥವಾ ವಡುಹನಂಬಿ. ಇವರಿಂದಲೇ ರಾಮಾನುಜರ ಜೀವನಚರಿತ್ರೆಯು ಬರೆಯಲ್ಪಟ್ಟಿತು. ಇವರು ಹೇಳುವಂತೆ ತೊಂಡನೂರಿನ ಭಕ್ತನನ್ನು ನೋಡುವ ಇಚ್ಛೆಯಿಂದ ರಾಮಾನುಜರು ಸಾಲಿಗ್ರಾಮದಿಂದ ತೊಂಡನೂರಿಗೆ ದಯಮಾಡಿಸಿದರು.[8]
ಈ ಪ್ರಪನ್ನಾಮೃತವು ಹೇಳುವಂತೆ ಆಗ ಇಲ್ಲಿ ಆಳುತ್ತಿದ್ದ ರಾಜ ವಿಟ್ಟಲ ದೇವರಾಯ (ಐತಿಹಾಸಿಕವಾಗಿ ದಾಖಲೆಗಳಿಲ್ಲ). ಇವನು ಜೈನಮತಾಶ್ರಯಿಯಾಗಿದ್ದು, ಇವನ ಮಗಳಿಗೆ ಒಂದು ಬ್ರಹ್ಮರಾಕ್ಷಸವು ಹಿಡಿದಿತ್ತು. ಈ ಪುತ್ರಿಯು ದಿಗಂಬರೆಯಾಗಿ, ವಿವಸ್ತ್ರಳಾಗಿ ಹೊರಭಾಗದಲ್ಲೂ ಸಹ ಸುತ್ತಾಡುತ್ತಿದ್ದಳು. ಈ ರಾಜನ ಮಗಳನ್ನು ಗುಣಪಡಿಸಲು ಭಾರತದ ಅನೇಕ ವೈದ್ಯರು, ಮಂತ್ರವಾದಿಗಳು ಅಶಕ್ತರಾಗಿದ್ದರು. ಇದರಿಂದ ನಿರ್ವ್ವಿಣ್ಣೆಯಾದ ರಾಜನ ಪತ್ನೀಯೂ ಸಹ ಚಿಂತಾಕ್ರಾಂತಳಾಗಿದ್ದಳು. ಆಗ ತೊಂಡನೂರಿನ ರಾಮಾನುಜರ ಭಕ್ತ, ತೊಂಡನೂರು ನಂಬಿಯು ರಾಮಾನುಜರ ಪಾದತೀರ್ಥದಿಂದ ಈ ಬ್ರಹ್ಮರಾಕ್ಷಸದಿಂದ ಇವಳಿಗೆ ಮುಕ್ತಿಯು ದೊರಕುತ್ತದೆ ಎಂದು ಹೇಳಲಾಗಿ, ರಾಜ ಮತ್ತು ರಾಣಿಯರು ಅವರ ಉಪದೇಶದಂತೆ ರಾಮಾನುಜರನ್ನು ಅರಮನೆಗೆ ಕರೆಯಿಸಿದರು. ಆಗ ರಾಮಾನುಜರ ಪಾದತೀರ್ಥದಿಂದ ಅವಳಿಗೆ ಬ್ರಹ್ಮರಾಕ್ಷಸವು ಬಿಡುಗಡೆಯಾಗಿ, ಆಗಲೇ ಅವಳು ವಸ್ತ್ರವನ್ನು ಉಟ್ಟು ಬಂದು ರಾಮಾನುಜರಿಗೆ ನಮಸ್ಕರಿಸಿದಳು. ಇದರಿಂದ ಸಂತಸಗೊಂಡ ರಾಜನು ರಾಮಾನುಜರನ್ನು ಪ್ರಾರ್ಥಿಸಲು ರಾಜನಿಗೆ ಪಂಚಸಂಸ್ಕಾರಗಳನ್ನು ಮಾಡಿ ಅವನನ್ನು ಶ್ರೀವೈಷ್ಣವನನ್ನಾಗಿ ಮಾಡಿದ್ದಲ್ಲದೆ, ಅವನಿಗೆ ವಿಷ್ಣುವರ್ಧನಮಹಾರಾಜ ಎಂದು ನಾಮಕರಣ ಮಾಡಿದರು.
ನಂತರ ಇದನ್ನು ತಿಳಿದ ಒಂದುಸಾವಿರ ಜೈನರು, ರಾಮಾನುಜರನ್ನು ವಾದದಲ್ಲಿ ಸೋಲಿಸಲು ನಿರ್ಣಯಿಸಿದರು, ಆಗ ರಾಮಾನುಜರು ಒಂದು ತೆರೆಯ ಹಿಂದೆ ಕುಳಿತು ಆದಿಶೇಷನ ಅವತಾರವನ್ನು ಪಡೆದು ಸಾವಿರ ಹೆಡೆಗಳಿಂದ ಸಾವಿರ ವಿಧವಾದ ಯುಕ್ತಿಗಳಿಂದ ಪ್ರತಿಯೊಬ್ಬ ಜೈನನನ್ನೂ ವಾದದಲ್ಲಿ ಸೋಲಿಸಿದರು. ಈ ಘಟನೆಯು ನಡೆದ ನಂತರ ಕೆಲವರು ಜೈನರು ಶ್ರೀವೈಷ್ಣವಧರ್ಮವನ್ನು ಸ್ವೀಕರಿಸಿದರು.[9]
ಐತಿಹಾಸಿಕವಾಗಿ ನಾವು ಈ ಪ್ರಸಂಗವನ್ನು ಪೂರ್ಣ ನಿಜವೆಂದು ಹೇಳಲಾಗದಿದ್ದರೂ ಸಹ, ಅಂದಿನ ಕಾಲದ ತೊಂಡನೂರಿನ ಶಾಸನಗಳ ಆಧಾರದ ಮೇಲೆ ಹಾಗೂ ಹೊಯ್ಸಳ ವಿಷ್ಣುವರ್ಧನನ ಶಾಸನಗಳ ಮೇಲೆ ಕೆಲವೊಂದು ವಿಚಾರಗಳನ್ನು ವಿವೇಚಿಸಬಹುದು.
ಈ ವಿಷಯದ ಬಗ್ಗೆ ವಿವರವಾದ ಚರ್ಚೆಯನ್ನು ಮಾಡೋಣ. ಪ್ರಪನ್ನಾಮೃತ ಮತ್ತು ಇತಿಹಾಸಕಾರರಿಂದ ನೀಡಲ್ಪಟ್ಟ ಕಾಲಮಾನಗಳು ಒಂದಕ್ಕೊಂದು ಸರಿಹೊಂದುವುದಿಲ್ಲ. ಸಾಹಿತ್ಯಕ ಆಧಾರಗಳ ಪ್ರಕಾರ ರಾಮಾನುಜರು ಹುಟ್ಟಿದ್ದು ಶಾಲಿವಾಹನ ಶಕ ಒಂಭೈನೂರ ಮೂವತ್ತೊಂಭತ್ತು, ಪಿಂಗಳ ಸಂವತ್ಸರ, ಚೈತ್ರಮಾಸ, ಆದ್ರಾನಕ್ಷತ್ರದಂದು. ಅಂದರೆ ಕ್ರಿ.ಶ. ೧೦೧೭ನೆಯ ಇಸವಿ. ಈ ಹುಟ್ಟಿದ ದಿನಾಂಕದ ಬಗ್ಗೆ ನಮಗೆ ಯಾವುದೇ ಆಕ್ಷೇಪಣೆಗಳಿಲ್ಲ. ಅದೇ ಗ್ರಂಥದ ಪ್ರಕಾರ ಅವರು, ಮಂಡ್ಯ ಜಿಲ್ಲೆಯ ಪಾಂಡವಪುರ ತಾಲೂಕಿನಲ್ಲಿರುವ ಮೇಲುಕೋಟೆಯಲ್ಲಿ ನಾರಾಯಣದೇವರ ಪುನಪ್ರತಿಷ್ಠೆಮಾಡಿದ್ದು ಶಾಲಿವಾಹನ ಶಕ ಸಾವಿರದ ಇಪ್ಪತ್ತು ಬಹುಧಾನ್ಯ ಸಂವತ್ಸರ, ಅಂದರೆ ಕ್ರಿ.ಶ. ೧೦೯೮ನೆಯ ಇಸವಿ. ಅಂದರೆ ಅದಕ್ಕೆ ಮುಂಚೆ ರಾಮಾನುಜರು ತೊಂಡನೂರಿನಲ್ಲಿ ಇದ್ದಿರಬೇಕು. ಅಂದರೆ ಕ್ರಿ.ಶ. ೧೦೯೮ ಮಾರ್ಚ ಅಥವಾ ಅದಕ್ಕಿಂತ ಹಿಂದೆ ಅಂದರೆ ಕ್ರಿ.ಶ. ೧೦೯೭ರಲ್ಲಿ ತೊಂಡನೂರಿನಲ್ಲಿ ಇದ್ದಿರಬೇಕು. ಆಗ ರಾಮಾನುಜರಿಗೆ ೮೧ ವರ್ಷ ವಯಸ್ಸು.
ಆ ಸಮಯದಲ್ಲಿ ತೊಂಡನೂರಿನಲ್ಲಿ ಆಳುತ್ತಿದ್ದವರು ಯಾರು? ಅನೇಕ ಪುಸ್ತಕಗಳಲ್ಲಿ ಕಂಡು ಬರುವಂತೆ ಅವರು ಹೊಯ್ಸಳರ ರಾಜನಾದ ಬಿಟ್ಟಿಗನನ್ನು ಶ್ರೀವೈಷ್ಣವಧರ್ಮಕ್ಕೆ ಪರಿವರ್ತಿಸಿ ವಿಷ್ಣುವರ್ಧನ ಎಂದು ಹೆಸರು ನೀಡಿದರು. ಆದರೆ ಅವನು ಜೈನನಾಗಿದ್ದಂತೆ ಮತ್ತು ವೈಷ್ಣವಧರ್ಮವನ್ನು ನಂತರ ಸ್ವೀಕರಿಸಿದಂತೆ ಕಾಣುವುದಿಲ್ಲವಲ್ಲ? ಎಂಬ ಪ್ರಶ್ನೆಗಳಿಗೆ ನಿಖರವಾದ ಉತ್ತರವನ್ನು ಹೇಳಲು ಕಷ್ಟವಾದರೂ ಈ ಕೆಳಕಂಡಂತೆ ಸಮಾಧಾನ ನೀಡಬಹುದು.
‘Karnataka through the ages’ ಎಂಬ ಗ್ರಂಥದಲ್ಲಿ ಗುರುಪರಂಪರೆಯ ಸಾಹಿತ್ಯಕ ಆಧಾರಗಳ ಮೇಲೆ ಈ ರೀತಿ ಹೇಳಲಾಗಿದೆ. ರಾಮಾನುಜರು ಕರ್ನಾಟಕಕ್ಕೆ ಬಂದಿದ್ದು ಕ್ರಿ.ಶ. ೧೦೯೬ರಲ್ಲಿ, ಹೊಯ್ಸಳರ ರಾಜನಾದ ವಿಷ್ಣುವರ್ಧನನನ್ನು ಶಿಷ್ಯನನ್ನಾಗಿ ಸ್ವೀಕರಿಸಿದ್ದು ೧೦೯೩ರಲ್ಲಿ ಮತ್ತು ಮೇಲುಕೋಟೆಯ ನಾರಾಯಣನನ್ನು ಪ್ರತಿಷ್ಠೆ ಮಾಡಿದ್ದು ೧೧೦೦ರಲ್ಲಿ.[10] ಅದೇ ಗ್ರಂಥದಲ್ಲಿ ಶ್ರವಣಬೆಳಗೊಳದ ಸ್ಥಳಪುರಾಣದ ಪ್ರಕಾರ ವಿಷ್ಣುವರ್ಧನನು ರಾಮಾನುಜರಿಂದ ತಪ್ತಮುದ್ರಾಂಕನ ಅಥವಾ ಸಮಾಶ್ರಯಣವನ್ನು ಕ್ರಿ.ಶ. ೧೧೧೭ರಲ್ಲಿ ಮಾಡಿಸಿಕೊಂಡ ಎಂದು ಹೇಳಲಾಗಿದೆ ಎಂದು ಉದ್ಧರಿಸಿದ್ದಾರೆ.[11] ಪ್ರಪನ್ನಾಮೃತ ಮತ್ತು ಇಲ್ಲಿ ಹೇಳಿದ ಸಾಹಿತ್ಯಕ ಆಧಾರಗಳು ಬಹಳಷ್ಟು ಮಟ್ಟಿಗೆ ಸರಿಹೊಂದುತ್ತವೆ.
ಆದರೆ ಇತಿಹಾಸಕಾರರ ಪ್ರಕಾರ ವಿಷ್ಣುವರ್ಧನನು ಅಧಿಕಾರಕ್ಕೆ ಬಂದದ್ದು ಕ್ರಿ.ಶ.೧೧೦೭ರಲ್ಲಿ ಮತ್ತು ಅವನು ಕ್ರಿ.ಶ. ೧೧೪೨ರಲ್ಲಿ ಮರಣಹೊಂದಿದ.[12] ಅಂದರೆ ೧೦೯೬ರಲ್ಲಿ ಅವನು ರಾಮಾನುಜರಿಂದ ದೀಕ್ಷೆಯನ್ನು ಪಡೆದಿದ್ದ ಎಂದು ಹೇಳಲು ಶಾಸನಗಳ ಆಧಾರವಿಲ್ಲ. ಅಥವಾ ಅವನ ಇತರ ಶಾಸನಗಳಲ್ಲಿ ಈ ಬಗ್ಗೆ ಯಾವುದೇ ಉಲ್ಲೇಖ ಕಂಡು ಬರುವುದಿಲ್ಲ. ಎರೆಯಂಗನ ಕಾಲ ಕ್ರಿ.ಶ. ೧೦೬೩ರಿಂದ ೧೧೦೦. ಅವನ ಮಕ್ಕಳು ಮೂರು ಜನ. ಬಲ್ಲಾಳ, ವಿಷ್ಣುವರ್ಧನ ಮತ್ತು ಉದಯಾದಿತ್ಯ. ಬಹುಶಃ ಎರೆಯಂಗನ ಕಾಲದಲ್ಲಿ ವಿಷ್ಣುವರ್ಧನನು ಯುವರಾಜನಾಗಿದ್ದು, ಆದ್ದರಿಂದಲೇ ಸಾಹಿತ್ಯಕ ಗ್ರಂಥಗಳಲ್ಲಿ ಅವನನ್ನು ರಾಜ ಎಂದು ಕರೆದಿರಬಹುದು. ಅದೂ ಅಲ್ಲದೇ ಅವನ ಅನೇಕ ಶಾಸನಗಳ ಪ್ರಕಾರ ಅವನನ್ನು ಬಿಟ್ಟಿಗ ಎಂದು ಕರೆಯಲಾಗುತ್ತಿತ್ತು. ಈ ಬಿಟ್ಟಿಗ ಅಥವಾ ಬಿಟ್ಟಲ ಎಂಬುದು ಸಂಸ್ಕೃತದ ವಿಷ್ಣು ಎಂಬುದರ ತದ್ಭವರೂಪ. ಆದ್ದರಿಂದ ಈ ವಿಷಯದಲ್ಲಿ ಶಾಸನಗಳಿಗೂ ಮತ್ತು ಗುರುಪರಂಪರೆಯ ಗ್ರಂಥಗಳಿಗೂ ಸಾಮ್ಯತೆ ಕಂಡು ಬರುತ್ತದೆ. ಒಟ್ಟಿನಲ್ಲಿ ಹೇಳುವುದಾದರೆ ಅವನು ದೀಕ್ಷೆ ಪಡೆದಾಗ ಚಿಕ್ಕವನಿದ್ದು, ಇನ್ನೂ ಪೂರ್ಣ ಪ್ರಮಾಣದಲ್ಲಿ ರಾಜ್ಯಸೂತ್ರವನ್ನು ಪಡೆದಿರಲಿಲ್ಲ.
ಯದುಗಿರಿಯ ನಾಡು ಎಂಬ ಪುಸ್ತಕದಲ್ಲಿ ಈ ಕೆಳಕಂಡಂತೆ ಆಧಾರಪೂರ್ವಕವಾಗಿ ಹೇಳಲಾಗಿದೆ.[13] “ಕ್ರಿ.ಶ. ೧೧೨೦ರಲ್ಲಿ ವಿಷ್ಣುವರ್ಧನ ಯಾದವಪುರದ ತುವ್ವಳೇಶ್ವರ ದೇವಾಲಯಕ್ಕೆ ದತ್ತಿ ಬಿಟ್ಟಿರುವುದು ಶಾಸನದಿಂದ[14] ತಿಳಿದುಬರುತ್ತದೆ. ವಿಷ್ಣುವರ್ಧನ ಅನೇಕ ಸಲ ಯಾದವಪುರದಲ್ಲಿ ವಾಸ್ತವ್ಯ ಹೂಡಿದ್ದನೆಂದು ಶಾಸನಗಳು ತಿಳಿಸುತ್ತವೆ.[15] ಮುಂದುವರೆದು ಹೇಳುತ್ತಾ ವಿಷ್ಣುವರ್ಧನ ಕ್ರಿ.ಶ. ೧೧೧೪ರಲ್ಲಿ ತಲಕಾಡು ಯುದ್ಧದಲ್ಲಿ ಚೋಳರ ಮೇಲೆ ವಿಜಯಸಾಧಿಸಿದ ನೆನಪಿಗಾಗಿ ಈ ದೇವಾಲಯವನ್ನು ಕಟ್ಟಿಸಿದ.[16] ಇನ್ನೊಂದು ಶಾಸನ ದಿಂದ[17] ರಾಮಾನುಜರು ಈ ಸ್ಥಳಕ್ಕೆ ಭೇಟಿಕೊಟ್ಟಿದ್ದಕ್ಕೆ ನಿದರ್ಶನ ದೊರೆಯುತ್ತದೆ” ಎಂದು ಉಲ್ಲೇಖಿಸಲಾಗಿದೆ.
ಮತ್ತೊಂದು ಕಾರಣದಿಂದ ವಿಷ್ಣುವರ್ಧನನು ಶ್ರೀ ವೈಷ್ಣವಪಂಥಾನುಯಾಯಿಯಾಗಿದ್ದನು ಎಂದು ಊಹಿಸಬಹುದು. ಶ್ರವಣಬೆಳಗೊಳದ ಶಾಸನಗಳ ಪ್ರಕಾರ ಲಕ್ಷ್ಮೀದೇವಿಗೆ ಒಂದು ಗಂಡುಮಗುವಿನ ಜನನವಾಯಿತು, ಎರಡನೆಯ ವರದಿಯು ಅವನ ಸೈನ್ಯವು ಯುದ್ಧದಲ್ಲಿ ಜಯಿಸಿತ್ತು. ಆಗ ಅವನ ಮಗನಿಗೆ ವಿಜಯನಾರಸಿಂಹ ಎಂದೂ, ಅಲ್ಲಿ ಒಂದು ಬಸದಿಯನ್ನು ನಿರ್ಮಿಸಲು ಹೇಳಿ ಅದಕ್ಕೆ ವಿಜಯಬಸದಿ ಎಂದೂ ಸಹ ಕರೆಯಲಾಯಿತು. ಅಂದರೆ ಜೈನಗುರುಗಳ ಬಳಿ ಇದ್ದಾಗಲೂ ಸಹ ತಾನು ಶ್ರೀವೈಷ್ಣವ ಮತಕ್ಕೆ ಅನುಸಾರವಾಗಿಯೇ ತನ್ನ ಮಗನ ನಾಮಕರಣವನ್ನು ಮಾಡುತ್ತಾನೆ.
ಅವನ ಅನೇಕ ಶಾಸನಗಳನ್ನು ನೋಡಿದಾಗ ತಿಳಿದು ಬರುವ ಮತ್ತೊಂದು ಅಂಶವೆಂದರೆ ಶ್ರೀವೈಷ್ಣವ ದೇವಾಲಯಗಳಿಗೆ ತಾನೇ ಸ್ವತಃ ದಾನಗಳನ್ನು ಮಾಡಿದ್ದಾನೆ, ಶೈವ ಹಾಗೂ ಇತರ ಮತಗಳ ದೇವಾಲಯಗಳಿಗೆ ಅವನ ಆಸ್ಥಾನದ ವರಿಷ್ಠರು ದಾನಗಳನ್ನು ನೀಡಿರುವುದು ಅವನ ಶ್ರೀವೈಷ್ಣವನಿಷ್ಠೆಯನ್ನು ತೋರಿಸುತ್ತದೆ. (ಕೆಲವೊಂದು ಅಪವಾದಗಳು ಇರಬಹುದು)
ಈ ಚರ್ಚೆಯನ್ನು ಬದಿಗಿಟ್ಟು ತೊಂಡನೂರಿನಲ್ಲಿ ಆಚರಣೆಯಲ್ಲಿದ್ದ ಶ್ರೀವೈಷ್ಣವ ಪಂಥದ ಬಗೆಗೆ ಹೇಳುವುದಾದರೆ ಇಲ್ಲಿರುವ ಅನೇಕ ಶಾಸನಗಳು ಇಲ್ಲಿದ್ದ ಶ್ರೀವೈಷ್ಣವ ಆಚರಣೆಗಳ ಪಟ್ಟಿಯನ್ನು ನೀಡುತ್ತವೆ. ಮುಖ್ಯವಾದ ನಂಬಿನಾರಾಯಣ, ನರಸಿಂಹ ಮತ್ತು ಕೃಷ್ಣನ ದೇವಾಲಯಗಳು ಪ್ರಾರಂಭದಲ್ಲಿ ರಾಮಾನುಜರು ಪ್ರತಿಪಾದನೆ ಮಾಡಿದ್ದ ಶ್ರೀವೈಷ್ಣವ ಪಂಥದ ಪಾಂಚರಾತ್ರ ಆಗಮಗಳ ಪೂಜಾಪದ್ಧತಿಯನ್ನು ಹೊಂದಿದ್ದವು. ಆದರೆ ಈಗ ನರಸಿಂಹ ಮತ್ತು ಕೃಷ್ಣನ ದೇವಾಲಯಗಳಲ್ಲಿ ವೈಖಾನಸ ಆಗಮ ಪಂಥವು ಕಂಡು ಬರುತ್ತದೆ. ತೊಂಡನೂರಿನಲ್ಲಿ ರಾಮಾನುಜರ ಅನುಯಾಯಿಗಳಾದ ಶ್ರೀವೈಷ್ಣವರು ಅತ್ಯಂತ ಪ್ರಮುಖವಾದ ಸ್ಥಾನವನ್ನು ಹೊಂದಿದ್ದರೆಂಬುದು ಶಾಸನಗಳಿಂದ ವಿಧಿತವಾಗುತ್ತದೆ. ಶಾಸನಗಳಲ್ಲಿ[18] ಇವರುಗಳನ್ನು ಮಹಾಜನಗಳೆಂದು ಕರೆಯಲಾಗಿದ್ದು, ಅವರಿಂದಲೇ ದೇವಾಲಯದ ನಿತ್ಯೋತ್ಸವಗಳು ನಡೆಯುವಂತೆ ಏರ್ಪಾಡಾಗಿತ್ತು.
ದೇವಾಲಯಗಳಲ್ಲಿ ನಿತ್ಯೋತ್ಸವಗಳಾದ ಬ್ರಹ್ಮೋತ್ಸವ, ಮಾಸೋತ್ಸವ ಹಾಗು ರಾಮನವಮಿ ಮತ್ತು ಕೃಷ್ಣಜನ್ಮೋತ್ಸವಗಳು ನಡೆಯುತ್ತಿದ್ದವು. ಅದಲ್ಲದೇ ಹಿಂದೂ ಧರ್ಮದ ಮುಖ್ಯ ಸಂಕ್ರಮಣದಿನಗಳಲ್ಲಿ ವಿಶೇಷಪೂಜೆಯು ನಡೆಯುತ್ತಿತ್ತು. ಇಲ್ಲಿನ ನಂಬಿನಾರಾಯಣ ದೇಗುಲದ ಶಾಸನಗಳು ಈ ಬ್ರಹೋತ್ಸವಗಳ ಬಗೆಗೆ ಉಲ್ಲೇಖಿಸುತ್ತವೆ. ಶ್ರೀವೈಷ್ಣವ ಸಂಪ್ರದಾಯದಲ್ಲಿ ಈ ದಿನಗಳನ್ನು ತಿರುನಾಳು ಎಂದು ಕರೆಯಲಾಗಿದ್ದು, ಈ ತಿರುನಾಳನ್ನು (ಮಹೋತ್ಸವ ದಿನ) ಇದೇ ದೇವಾಲಯದ ಕ್ರಿ.ಶ. ೧೨೮೬ರ ಶಾಸನವು ಉಲ್ಲೇಖಿಸುತ್ತದೆ.[19] ಅದೂ ಅಲ್ಲದೇ ಈ ವಿಶೇಷ ದಿನಗಳಲ್ಲಿ ತಮಿಳು ದಿವ್ಯಪ್ರಬಂಧಗಳನ್ನು ಪಾರಾಯಣ ಮಾಡಲಾಗುತ್ತಿತ್ತು. ಅವುಗಳಲ್ಲಿ ಮುಖ್ಯವಾದ ತಿರುವಾಯ್‌ಮೊಳಿ ಪ್ರಬಂಧದ ಪಾರಾಯಣವನ್ನು ಇಲ್ಲಿನ ಶಾಸನಗಳಲ್ಲಿ ಉಲ್ಲೇಖಿಸಲಾಗಿದೆ.[20] ಅಂತಹ ತಿರುವಾಯ್ ಮೊಳಿ ಹೇಳುತ್ತಿದ್ದ ಒಬ್ಬ ತಿರುನರೆಯೂರ್ ದಾಸರನ್ನು ಶಾಸನಗಳಲ್ಲಿ ಉಲ್ಲೇಖಿಸಲಾಗಿದೆ.[21] ನರಸಿಂಹನ ದೇಗುಲದಲ್ಲಿರುವ ಶಾಸನವೊಂದು ಕೃಷ್ಣನ ಜನ್ಮೋತ್ಸವವನ್ನು ಶ್ರೀಜಯನ್ತಿ ಎಂದು ಉಲ್ಲೇಖಿಸುತ್ತದೆ.[22] ಹೀಗೆ ಶ್ರೀಜಯನ್ತಿ, ತಿರುನಾಳು, ತಿರುವಾಯ್ಮೊಳಿ ಮುಂತಾದ ಶಬ್ದಗಳಲ್ಲದೇ ಅನೇಕ ವಿಧವಾದ ಶ್ರೀವೈಷ್ಣವ ಶಬ್ದಗಳ ಪ್ರಯೋಗಗಳು ಈ ಶಾಸನಗಳಲ್ಲಿ ಕಂಡುಬರುತ್ತವೆ.
ಇದರಿಂದ ನಮಗೆ ತಿಳಿದು ಬರುವ ಅಂಶವೆಂದರೆ, ರಾಮಾನುಜರ ಕಾಲದಲ್ಲಿ ಪ್ರಸಿದ್ಧವಾದ ನಾಲ್ಕು ಮುಖ್ಯಕ್ಷೇತ್ರಗಳಿಗೂ ಇಲ್ಲಿಗೂ ಸಂಬಂಧವಿತ್ತೆಂಬುದು. ಇಲ್ಲಿನ ಶಾಸನಗಳಲ್ಲಿ ಶ್ರೀರಂಗಕ್ಷೇತ್ರ, ಕಂಚಿಯ ವರದರಾಜನ, ಮೇಲುಕೋಟೆಯ ತಿರುನಾರಾಯಣನ ಉಲ್ಲೇಖಗಳು ಕಂಡುಬರುತ್ತವೆ. ಆದರೆ ತಿರುಪತಿಯ ಉಲ್ಲೇಖ ಕಂಡುಬರುವುದಿಲ್ಲ.[23] ಅದಲ್ಲದೆ ಶ್ರೀವೈಷ್ಣವರ ಮುಖ್ಯ ಹೆಸರುಗಳಾದ, ದಾಸ, ಕುಲಶೇಖರ, ಆಂಡಾಳ್, ತಿರುವಾರಾಧನ, ಉತ್ತಮನಂಬಿ, ಅಲ್ಲಾಳದೇವ, ತಿರುವರಂಗ ಮುಂತಾದ ಅನೇಕ ಹೆಸರುಗಳು ಸರಳವಾಗಿ ಬಳಕೆ ಯಾಗಿರುವುದರಿಂದ ಇಲ್ಲಿ ಶ್ರೀವೈಷ್ಣವಧರ್ಮದ ನೆಲೆಗಟ್ಟು ಎಷ್ಟು ಗಟ್ಟಿಯಾಗಿತ್ತೆಂಬು ದನ್ನು ಊಹಿಸಬಹುದು.
ಮತ್ತೊಂದು ಮುಖ್ಯವಾದ ವಿಷಯವೆಂದರೆ ಇಲ್ಲಿನ ಶಾಸನವೊಂದು ತೊಂಡನೂರಿನಲ್ಲಿದ್ದ ರಾಮಾನುಜ ಮಠದ ಉಲ್ಲೇಖವನ್ನು ನೀಡುತ್ತದೆ.[24] ಇದರ ಕಾಲವು ನಿಖರವಾಗಿ ನೀಡಿಲ್ಲದಿದ್ದರೂ, ಇದು ರಾಮಾನುಜರು ವಾಸಿಸುತ್ತಿದ್ದ ಮಠವಾಗಿರಬಹುದು. ಮಠವೆಂದರೆ ವಾಸ್ತವ್ಯವಿದ್ದ ಜಾಗಗಳಾಗಿದ್ದು, ರಾಮಾನುಜಕೂಟ ಎಂದು ಕಂಡು ಬರುವ ವಿಜಯನಗರ ಕಾಲದ ಹಂಪಿಯ ಶಾಸನಗಳಲ್ಲಿ, ಅದು ಭಕ್ತರು ಸೇರುತ್ತಿದ್ದ ಜಾಗವೆಂದು ಹೇಳಲಾಗಿದೆ.[25]
ನಂತರದ ತಾಮ್ರಪಟಗಳ ಶಾಸನದ ಆಧಾರದಿಂದ ಹೇಳಬಹುದಾದ ವಿಷಯವೆಂದರೆ ಕ್ರಿ.ಶ. ೧೨ನೆಯ ಶತಮಾನದಿಂದ ಆರಂಭವಾದ ಶ್ರೀವೈಷ್ಣವ ಧರ್ಮವು ಸುಮಾರು ೧೮ನೆಯ ಶತಮಾನದ ವರೆಗೆ ಅತ್ಯಂತ ಉಚ್ಛ್ರಾಯ ಸ್ಥಿತಿಯಲ್ಲಿಯೇ ಮುಂದುವರೆಯಿತು. ತಮಿಳುನಾಡು, ಆಂಧ್ರಪ್ರದೇಶ ಮುಂತಾದ ರಾಜ್ಯಗಳಿಂದಲೂ ಭಕ್ತರ ಸಂಪರ್ಕಗಳು ಈ ಊರಿಗೆ ಉಂಟಾಯಿತು. ಆದರೆ ಕಾಲನ ದವಡೆಗೆ ಸಿಕ್ಕಿ ಇಂದು ಅನೇಕ ಕಾರಣಗಳಿಂದ ಇಲ್ಲಿ ಶ್ರೀವೈಷ್ಣವ ಧರ್ಮದ ಮೇಲೆ ಹೇಳಿದ ವೈಭವಗಳು ಮರೆಯಾಗಿ ಕೇವಲ ವಿಶೇಷ ದಿನಗಳಲ್ಲಿ ಮಾತ್ರ ಕೆಲವೊಂದು ಪದ್ಧತಿಗಳು ನಡೆಯುತ್ತಾ ಬಂದಿವೆ. ಇಂದು ಕೇವಲ ಅರ್ಚಕರು ಮಾತ್ರ ಈ ಧರ್ಮಕ್ಕೆ ಸೇರಿದವರಾಗಿದ್ದಾರೆ.
ವೈಖಾನಸಾಗಮ: ನಾವಾಗಲೇ ಹೇಳಿದಂತೆ ಇಲ್ಲಿನ ಶಾಸನಗಳ ಆಧಾರದಿಂದ ಹೇಳುವುದಾದರೆ ಪಾಂಚರಾತ್ರಾಗಮವೇ ಮೂರೂ ದೇವಾಲಯಗಳಲ್ಲಿ ಬಳಕೆಯಲ್ಲಿತ್ತಾದರೂ, ಇಂದು ವೀತ್ತಿರುನ್ದ ಪೆರುಮಾಳ್ ಅಂದರೆ ಕೃಷ್ಣ ಮತ್ತು ನರಸಿಂಹನ ದೇಗುಲಗಳಲ್ಲಿ ವೈಖಾನಸಾಗಮ ಚಾಲ್ತಿಯಲ್ಲಿದೆ. ಆದರೆ ಇದು ಎಂದಿನಿಂದ ಜಾರಿಗೆ ಬಂದಿತೆಂಬುದು ನಮಗೆ ತಿಳಿದುಬರುವುದಿಲ್ಲ. ಆದರೆ ಈ ಮೂರು ದೇವಾಲಯಗಳಲ್ಲಿ ಶ್ರೀವೈಷ್ಣವ ಧರ್ಮಕ್ಕೆ ಸಂಬಂಧಪಟ್ಟ ಹನ್ನೆರಡು ಜನ ಆಳ್ವಾರರು, ರಾಮಾನುಜರು, ಮಣವಾಳ ಮಹಾಮುನಿಗಳು, ದೇಶಿಕರು ಮತ್ತು ತೊಂಡನೂರು ನಂಬಿಗಳ ವಿಗ್ರಹಗಳು ಕಂಡು ಬರುತ್ತವೆ.[26]
ಹೀಗೆ ಶ್ರೀವೈಷ್ಣವ ಧರ್ಮವು ಕೇವಲ ತೊಂಡನೂರಿನಲ್ಲಿ ಮಾತ್ರವಲ್ಲದೇ ಪೂರ್ಣಭಾರತ ದೇಶದಲ್ಲಿ ವ್ಯಾಪಿಸಿದ್ದು, ಅದು ತೊಂಡನೂರಿನ ನೆಲೆಗಟ್ಟಿನ ಮೇಲೆ ಎಂದರೆ ತಪ್ಪಾಗಲಾರದು.
ಸ್ಮಾರ್ತರು ಮತ್ತು ಮಾಧ್ವರು
ಅದ್ವೈತ ವೇದಾಂತದ ಆಚಾರ್ಯರಾದ ಶಂಕರಭಗವತ್ಪಾದರನ್ನು ಅನುಸರಿಸುವವರಿಗೆ ಸ್ಮಾರ್ತರೆಂದು ಕರೆಯಲಾಗಿದ್ದು, ಅವರು ಪಂಚಾಯತನ ಪೂಜೆಗಳನ್ನು ಮಾಡುವವರಾಗಿದ್ದಾರೆ. ಅದೇ  ರೀತಿ ಮಧ್ವಾಚಾರ್ಯರು ಪ್ರಚಾರಗೊಳಿಸಿದ ದ್ವೈತದರ್ಶನವನ್ನು ಅನುಸರಿಸುವವರನ್ನು ಮಾಧ್ವರೆಂದು ಕರೆಯಲಾಗಿದೆ. ಇಲ್ಲಿನ ಐತಿಹ್ಯಗಳ ಪ್ರಕಾರ ಮಧ್ವಾಚಾರ್ಯರು ನಿಕುಂಭಿನಿ ದೇವಿಯ ಪ್ರತಿಷ್ಠೆಯನ್ನು ನೆರವೇರಿಸಿದರು. ಆದರೆ ಈ ವಿಷಯವನ್ನು ಪುಷ್ಟಿಗೊಳಿಸುವ ಯಾವ ಅಂಶವೂ ಸಹ ಕಂಡುಬರುವುದಿಲ್ಲ.[27] ಮೈಸೂರಿನ ಅರಸರ ತಾಮ್ರಶಾಸನದ[28] ಪ್ರಕಾರ ತೊಂಡನೂರಿನಲ್ಲಿ ಈ ಎರಡೂ ಪಂಥದ ಬ್ರಾಹ್ಮಣರು ವಾಸಿಸುತ್ತಿದ್ದು, ಅವರಿಗೆ ವೃತ್ತಿಗಳನ್ನು ನೀಡಲಾಗಿತ್ತು. ಆದರೆ ಇಂದು ಕೇವಲ ಒಂದೇ ಒಂದು ಸ್ಮಾರ್ತರ ಮನೆ ಮಾತ್ರ ಕಂಡುಬರುತ್ತದೆ.
ಜೈನಧರ್ಮ
ರಾಮಾನುಜರ ಜೀವನ ಚರಿತ್ರೆಗಳ ಪ್ರಕಾರ ಇಲ್ಲಿ ಸಾವಿರಾರು ಮಂದಿ ಜೈನರಿದ್ದು, ರಾಮಾನುಜರು ಅವರನ್ನು ವಾದದಲ್ಲಿ ಸೋಲಿಸಿದರು. ಆದರೆ ಯಾವುದೇ ಶಾಸನಗಳು, ಇಲ್ಲಿ ಜೈನಧರ್ಮವಿದ್ದ ವಿಚಾರವನ್ನು ತಿಳಿಸುವುದಿಲ್ಲ. ಅಲ್ಲದೆ, ಇಲ್ಲಿ ಜೈನಧರ್ಮಕ್ಕೆ ಸಂಬಂಧಪಟ್ಟ ಯಾವುದೇ ಬಸದಿಗಳಾಗಲಿ, ಶಿಲ್ಪಗಳಾಗಲಿ, ತ್ರುಟಿತ ಶಾಸನಗಳಾಗಲಿ ಕಂಡು ಬರುವುದಿಲ್ಲ. ಆದರೆ ನಂಬಿನಾರಾಯಣನ ದೇವಾಲಯದಲ್ಲಿ ಸಿಂಹ ಲಾಂಛನವಿರುವ ಪಾಣಿಪೀಠವೊಂದಿದೆ. ಬಹುಶಃ ಇದು ಜೈನ ಬಸದಿಯೊಂದಕ್ಕೆ ಸೇರಿದ್ದಿರಬಹುದು. ಈ ಕುರಿತು ಹೆಚ್ಚಿನ ಶೋಧನೆ ನಡೆಯಬೇಕಿದೆ. ಇಂದು ಒಬ್ಬ ಜೈನಧರ್ಮೀಯರೂ ಸಹ ಇಲ್ಲಿ ವಾಸವಾಗಿಲ್ಲ.
ಇಸ್ಲಾಂ ಮತ ಹಾಗೂ ಅದರ ಪಂಥಗಳು
ತೊಂಡನೂರಿನಲ್ಲಿ ಇಸ್ಲಾಂ ಮತದ ಪ್ರವೇಶ ಸುಮಾರು ೧೪ನೆಯ ಶತಮಾನದ ಮಧ್ಯಭಾಗದಲ್ಲಿ. ಇಸ್ಲಾಂ ಧರ್ಮದಲ್ಲಿ ಷಿಯಾ ಮತ್ತು ಸುನ್ನಿ ಎಂಬ ಎರಡು ಪಂಗಡಗಳಿವೆ. ಷಿಯಾ ಪಂಥದ ಪ್ರಕಾರ ಪ್ರವಾದಿಗಳಾದ ಮಹಮದ್ ಅವರ ವಂಶದವರೆ, ಅಂದರೆ ಅವರು ಸೂಚಿಸಿದವರೆ ನಾಯಕರಾಗಬೇಕು. ಶಿಯಾ‑ತ್‑ಆಲಿ ಅವರ ನಾಯಕರು. ಸುನ್ನಿಧರ್ಮದ ಪ್ರಕಾರ ಸುನ್ನಿ ಎಂದರೆ ಅರೆಬಿಕ್ ಪ್ರವಾದಿಗಳ ಸಂಸ್ಕೃತಿಯನ್ನು ಪಾಲಿಸುವವರು ಎಂದರ್ಥ. ಪ್ರವಾದಿ ಮಹಮದರ ಸಂಸ್ಕೃತಿಗಳನ್ನು ಅನುಸರಿಸುವವರನ್ನು ಸುನ್ನಿ ಎಂದು ಕರೆಯಲಾಗಿದ್ದು. ಪ್ರವಾದಿ ಮಹಮದರ ನಂತರ ಇವರ ಪಂಗಡದ ಮೊದಲ ನಾಯಕರು ಅಬುಬಕರ್. ಈ ಧರ್ಮದಲ್ಲಿ ಪ್ರಪಂಚದಾದ್ಯಂತ ಕೇವಲ ಹದಿನೈದು ಶತಾಂಶ ಷಿಯಾ ಮುಸ್ಲಿಮರಿದ್ದು, ಇನ್ನುಳಿದ ಸುಮಾರು ಎಂಭತ್ತೈದು ಶತಾಂಶ ಜನರು ಸುನ್ನಿ ಪಂಥಕ್ಕೆ ಸೇರಿದವರಾಗಿದ್ದಾರೆ.
ತೊಂಡನೂರಿನಲ್ಲಿರುವ ದರ್ಗವು ಸುನ್ನಿ ಪಂಥಕ್ಕೆ ಸೇರಿದ್ದಾಗಿದೆ. ಇಲ್ಲಿ ಧರ್ಮಪ್ರವಾದಿ ಯಾದ ಸೈಯದ್ ಸಾಲಾರ್ ಮಸೂದ್ ಘಾಜಿ ಅವರು ತಮ್ಮ ಪತ್ನಿಯಾದ ಬೀಬಿ ಫಾತಿಮಾ ಹಾಗೂ ತಮ್ಮ ಅನುಯಾಯಿಗಳೊಡನೆ ಇಲ್ಲಿಗೆ ಬಂದು ಪ್ರಶಾಂತ ವಾತಾವರಣವನ್ನು ನೋಡಿ ಇಲ್ಲಿಯೇ ಪ್ರಾರ್ಥನೆಗಳನ್ನು ಸಲ್ಲಿಸುತ್ತಾ ಇದ್ದು ಬಿಟ್ಟರು.[29] ಇಲ್ಲಿ ಇದರ ಕಾಲವನ್ನು ಹಿಜ್ರ ಶಕೆಯ ೭೬೦, ಅಂದರೆ ಕ್ರಿ.ಶ. ೧೩೫೮ ಎಂದು ಬರೆಯಲಾಗಿದೆ. ನಂತರ ಅವರು ಜೀವಂತವಾಗಿ ಸಮಾಧಿಯಾದರು.
ಆದರೆ ಮತ್ತೊಂದು ಐತಿಹ್ಯದ ಪ್ರಕಾರ ದೋರಸಮುದ್ರವನ್ನು ನಾಶಮಾಡಿದ ನಂತರ ಮುಸಲ್ಮಾನ ದಾಳಿಕೋರರು ತೊಣ್ಣೂರಿಗೂ ಬರುತ್ತಾರೆ. ಆ ಸೈನ್ಯದ ದಳಪತಿಯೇ ಈ ಸಾಲಾರ್ ಮಸೂದ್ ಎಂದೂ, ಆ ಸಾಲಾರ್‌ನ ಸಮಾಧಿಯೇ ಈಗ ದರ್ಗವಾಗಿದೆ ಎಂದೂ ಸಹ ಹೇಳುತ್ತಾರೆ.[30]
ಮುಂದೆ ಇದು ಮುಸ್ಲಿಮರ ಒಂದು ಪವಿತ್ರಸ್ಥಳವಾಯಿತು. ದರ್ಗದ ಒಳಭಾಗದಲ್ಲಿ ಸಮಾಧಿಯಿದ್ದು, ಅದು ಸೈಯದ್ ಸಾಲಾರ್ ಮಸೂದ್ ಘಾಜಿ ಮತ್ತು ಅವರ ಪತ್ನಿಯಾದ ಬೀಬಿ ಫಾತಿಮಾ ಅವರದಾಗಿದೆ. ಹೊರಭಾಗದಲ್ಲಿ ಕೆಲವು ಸಮಾಧಿಗಳಿದ್ದು, ಅದು ಅವರ ಅನುಯಾಯಿಗಳದೆಂದು ಹೇಳಲಾಗಿದೆಯಾದರೂ, ಕೆಲವರು ಅದನ್ನು ಟಿಪ್ಪೂ ಸುಲ್ತಾನ್ ಅವರ ಸಂಬಂಧಿಕರದೆಂದು ಹೇಳುತ್ತಾರೆ. ಭಾರತದ ಎಲ್ಲಾ ಕಡೆಗಳಿಂದಲೂ ಇಲ್ಲಿಗೆ ಭಕ್ತರು ಬರುತ್ತಿದ್ದು, ಪ್ರತಿವರ್ಷವೂ ದೊಡ್ಡ ಪ್ರಮಾಣದಲ್ಲಿ ಉರುಸ್ ನಡೆಯುತ್ತದೆ.
ಆದರೆ ಈ ವಿಷಯಗಳನ್ನು ನಿಖರವಾದ ಕಾಲಮಾನಗಳೊಡನೆ ಹೇಳಲು ಯಾವುದೇ ಆಧಾರಗಳು ಕಂಡುಬರುವುದಿಲ್ಲ. ಆದರೂ ಇಮ್ಮಡಿ ಕೃಷ್ಣರಾಜ ಒಡೆಯರ್ ಅವರ ಕಾಲದಲ್ಲಿ ತೊಣ್ಣೂರಿನಲ್ಲಿ ಮಸೀದಿಯೊಂದು ಪ್ರವರ್ಧಮಾನದಲ್ಲಿತ್ತು ಎಂದು ಶಾಸನವೊಂದರಿಂದ ತಿಳಿಯುತ್ತದೆ.[31]
ತೊಂಡನೂರಿನಲ್ಲಿ ಈಗ ನೆಲೆಸಿರುವ ವಿವಿಧ ಪಂಥ ಹಾಗೂ ಜನಾಂಗಗಳ ಸಂಖ್ಯಾ ವಿವರಗಳು ಹೀಗಿವೆ.[32]

ಮುಸಲ್ಮಾನರು
ಸುಮಾರು ೧೦ ಕುಟುಂಬದವರಿದ್ದು, ಎಲ್ಲರೂ ಸುನ್ನಿಪಂಥಕ್ಕೆ ಸೇರಿದವರಾಗಿದ್ದಾರೆ.

ತೊಣ್ಣೂರು : ೧೨. ಜನಪದ ಸಾಹಿತ್ಯ
ಜನಪದ ಸಾಹಿತ್ಯ ನಿಂತ ನೀರಲ್ಲ. ಅದನ್ನು ಒಂದು ಊರಿಗೆ, ಒಂದು ತಾಲ್ಲೂಕಿಗೆ ಅಥವಾ ಒಂದು ಜಿಲ್ಲೆಗೆ ಸೀಮಿತಗೊಳಿಸಲು ಸಾಧ್ಯವಿಲ್ಲ. ಪ್ರಸಾರ ಮತ್ತು ಪ್ರಚಾರ ಜನಪದ ಸಾಹಿತ್ಯದ ಮುಖ್ಯಗುಣಗಳಾಗಿರುತ್ತವೆ. ಮೌಖಿಕ ಪ್ರಸಾರದಿಂದ ಈ ಸಾಹಿತ್ಯ ವ್ಯಕ್ತಿಯಿಂದ ವ್ಯಕ್ತಿಗೆ, ಸಮುದಾಯದಿಂದ ಸಮುದಾಯಕ್ಕೆ, ಪ್ರದೇಶದಿಂದ ಪ್ರದೇಶಕ್ಕೆ, ತಲೆಮಾರಿನಿಂದ ತಲೆಮಾರಿಗೆ ಹರಿಯುತ್ತಿರುತ್ತದೆ. ಆದರೂ ‘ಊರು’ ಎಂಬುದು ಜನಪದ ಸಾಹಿತ್ಯದ ಅಧ್ಯಯನದಲ್ಲಿ ಒಂದು ಮುಖ್ಯ ಘಟಕವಾಗಬಹುದೆಂಬುದನ್ನು ವಿದ್ವಾಂಸರು ಗುರುತಿಸಿದ್ದಾರೆ. ಅದೇ ರೀತಿ ಜನಪದ ಸಾಹಿತ್ಯದ ವಿಷಯದಲ್ಲಿ ಒಬ್ಬರೇ ಹೇಳುವ ಸಾಹಿತ್ಯವೂ ಗಂಭೀರವಾಗಿ ಪರಿಶೀಲಿಸಲು ಯೋಗ್ಯವಾಗಿರುತ್ತದೆ. ಈ ನಿಟ್ಟಿನಲ್ಲಿ ಯೋಚನೆ ಮಾಡಿದಾಗ ‘ತೊಣ್ಣೂರಿನ ಜನಪದ ಸಾಹಿತ್ಯ’ ಎಂಬುದು ಅರ್ಥಪೂರ್ಣ ಶೀರ್ಷಿಕೆಯಾಗುತ್ತದೆ.
ಕರ್ನಾಟಕದ ಯಾವುದೇ ಹಳ್ಳಿಯಂತೆ ತೊಣ್ಣೂರು ಕೂಡ ಜನಪದ ಸಾಹಿತ್ಯ ನಿಧಿಯಿಂದ ಕೂಡಿದ ಅಮೂಲ್ಯ ಆಕರವೆಂದೇ ಹೇಳಬೇಕು. ಹಳ್ಳಿಯನ್ನು ಕೇಂದ್ರವಾಗಿಟ್ಟುಕೊಂಡು ಜಾನಪದದ ಸಂಗ್ರಹಣೆ ಮಾಡುವ ಮೂಲಕ ವಿದ್ವಾಂಸರ ಗಮನ ಸೆಳೆದವರಲ್ಲಿ ಮೊದಲನೆಯವರು ಅರ್ಚಕ ಬಿ. ರಂಗಸ್ವಾಮಿ. ಇವರ ‘ಹುಟ್ಟಿದ ಹಳ್ಳಿ’ ಜಾನಪದ ಸಂಗ್ರಹಣೆಯಲ್ಲಿ ಹೊಸ ಹಾದಿಯನ್ನು ತೋರಿದೆ. ಅನಂತರ ಕಾಲದಲ್ಲಿ ಈ ತರಹದ ಕೆಲವು ಅಧ್ಯಯನಗಳು ನಡೆದು ಜನಪದ ಸಾಹಿತ್ಯದ ಸಮೃದ್ದಿಗೆ ಸಾಕ್ಷಿಯಾಗಿವೆ. ‘ಚೆನ್ನಾದೇವಿ ಅಗ್ರಹಾರ ಒಂದು ಅಧ್ಯಯನ’ (ಡಾ.ಗೋವಿಂದರಾಜು) ಮುಂತಾದ ಪಿಎಚ್.ಡಿ. ಪ್ರಬಂಧಗಳು ಒಂದು ಊರಿನ ಜಾನಪದೀಯ ಅಧ್ಯಯನದ ವಿಸ್ತಾರದ ಅರಿವನ್ನು ಮೂಡಿಸುತ್ತವೆ.
ಕರ್ನಾಟಕದ ಐತಿಹಾಸಿಕ ಮತ್ತು ಸಾಂಸ್ಕೃತಿಕ ಮಹತ್ತ್ವವಿರುವಂಥ ಪ್ರದೇಶಗಳಲ್ಲಿ ತೊಣ್ಣೂರು ಕೂಡ ಒಂದು. ತೊಂಡನೂರು ಅಥವಾ ತೊಣ್ಣೂರು ಮಂಡ್ಯಜಿಲ್ಲೆಯ ಪಾಂಡವಪುರದಿಂದ ಸುಮಾರು ಎಂಟು ಕಿ.ಮೀ. ದೂರದಲ್ಲಿರುವ ಗ್ರಾಮ. ಈಗ ಇದು ಸಾಧಾರಣ ಗ್ರಾಮದಂತೆ ಕಂಡರೂ ಒಂದು ಕಾಲದಲ್ಲಿ ಹೊಯ್ಸಳರ ಉಪರಾಜಧಾನಿ ಯಾಗಿದ್ದುದಲ್ಲದೆ ಕರ್ನಾಟಕದ ಶ್ರೀವೈಷ್ಣವ ಧರ್ಮದ ಇತಿಹಾಸದಲ್ಲಿ ಹೆಸರಿಸಬೇಕಾದ ಕ್ಷೇತ್ರವಾಗಿದೆ. ರಾಮಾನುಜಾಚಾರ್ಯರು ತಮಿಳುನಾಡಿನಲ್ಲಿ ಚೋಳರ ಕಿರುಕುಳ ತಾಳಲಾಗದೆ ಕರ್ನಾಟಕಕ್ಕೆ ಆಗಮಿಸಿದರು. ಅವರು ಮೊದಲು ರಾಮನಾಥಪುರಕ್ಕೆ ಬಂದು ಅನಂತರ ಸಾಲಿಗ್ರಾಮಕ್ಕೆ ಬಂದರು. ಅಲ್ಲಿ. ಜೈನರನ್ನು ಶ್ರೀವೈಷ್ಣವರನ್ನಾಗಿ ಪರಿವರ್ತಿಸಿದರು. ಸಾಲಿಗ್ರಾಮದಿಂದ ತೊಂಡನೂರಿಗೆ ಬಂದ ರಾಮಾನುಜಾಚಾರ್ಯರು ವೈಷ್ಣವಧರ್ಮ ಪ್ರಚಾರವನ್ನು ಮುಂದುವರಿಸಿದರು. ಆಗ ತೊಂಡನೂರಿನಲ್ಲಿ ಭಟ್ಟಿ ವಿಠ್ಠಲದೇವರಾಯನೆಂಬ ಜೈನರಾಜ ಆಳುತ್ತಿದ್ದ. ಆಚಾರ್ಯರು ಅವನನ್ನು ಶಿಷ್ಯನನ್ನಾಗಿ ಮಾಡಿಕೊಂಡು ಅವನಿಗೆ ವಿಷ್ಣುವರ್ಧನನೆಂಬ ಹೆಸರನ್ನು ಕೊಟ್ಟರು. ಇಂದಿಗೂ ಹಳೆಯ ಅರಮನೆಯ ತಳಪಾಯದ ಅವಶೇಷಗಳನ್ನು ತೊಣ್ಣೂರಿನಲ್ಲಿ ನೋಡಬಹುದು. ಕ್ರಿ.ಶ. ೧೧೭೩ರ ಶಾಸನವೊಂದರ ಪ್ರಕಾರ ಈ ಊರಿಗೆ ತೊಂಡನೂರು ಎಂಬ ಹೆಸರಲ್ಲದೆ, ಯಾದವ ಚತುರ್ವೇದಿ ಮಂಗಲ, ಪದ್ಮಗಿರಿ ಎಂಬ ಹೆಸರುಗಳೂ ಇದ್ದಂತೆ ತಿಳಿಯುತ್ತದೆ. ಹೊಯ್ಸಳರ ಪ್ರಧಾನ ರಾಜಧಾನಿ ಯಾಗಿದ್ದ ದೋರಸಮುದ್ರ ಕ್ರಿ.ಶ.೧೩೨೬ರಲ್ಲಿ ಶತ್ರುಗಳ ವಶವಾದಾಗ ಹೊಯ್ಸಳ ದೊರೆಗಳಿಗೆ ತೊಣ್ಣೂರು ಆಶ್ರಯ ನೀಡಿತು.
ತೊಣ್ಣೂರು ಎಂಬ ಹೆಸರು ತೊಂಡನೂರಿನ ಇನ್ನೊಂದು ರೂಪ. ‘ತೊಂಡ’ ಎಂದರೆ ಭಕ್ತ. ವಿಷ್ಣುಭಕ್ತರಿಂದ ತುಂಬಿದ ಊರು ಎಂಬರ್ಥದಲ್ಲಿ ಈ ಹೆಸರು ಬಂದಿದೆ. ಈ ಊರಿನ ಇತಿಹಾಸಕ್ಕೆ ಸಂಬಂಧಿಸಿದ ಉಳಿಕೆಗಳಲ್ಲದೆ ಐತಿಹ್ಯ ಮತ್ತು ಪುರಾಣಗಳಿಗೆ ಆಧಾರವಾದ ಅನೇಕ ಪ್ರದೇಶಗಳು ತೊಣ್ಣೂರಿನಲ್ಲಿವೆ. ಈ ಊರಿಗೆ ಕೆರೆ ತೊಣ್ಣೂರು ಎಂದು ಹೆಸರಾಗಿದೆ. ರಾಮಾನುಜರು ಈ ಊರಿನ ಜನರಿಗಾಗಿ ಈ ಕೆರೆಯನ್ನು ನಿರ್ಮಿಸಿದರೆಂದು ಪ್ರತೀತಿ. ಇಲ್ಲಿಯ ಬೆಟ್ಟದ ಮೇಲಿನ ದೇವಸ್ಥಾನದಿಂದ ಕೆರೆಯ ದಂಡೆಗೆ ಇಳಿದರೆ ಒಂದು ಗುಹೆ ಕಾಣಿಸುತ್ತದೆ. ಇದಕ್ಕೆ ‘ರಾಕ್ಷಸಿ ಗುಹೆ’ ಎನ್ನುತ್ತಾರೆ. ಈ ಗುಹೆಯಲ್ಲೇ ಉದ್ದಂಡಿ ಎಂಬ ರಾಕ್ಷಸಿ ಇದ್ದಳೆಂದು ಹೇಳುತ್ತಾರೆ. ಇವಳ ಮಗಳಾದ ಪುಂಡರೀಕಾಕ್ಷಿ ಎಂಬ ಸುಂದರಿಯನ್ನು ಕರಿಬಂಟ ಮೋಹಿಸಿದನೆಂದು ಜನಪದ ಸಾಹಿತ್ಯದಲ್ಲಿ ವರ್ಣಿತವಾದುದರಿಂದ ಸಹಜವಾಗಿಯೇ ಆ ಸ್ಥಳದ ಬಗ್ಗೆ ಪುರಾಣ, ಐತಿಹ್ಯ, ಜನಪದ ಗೀತೆಗಳು, ಕಥನ ಗೀತೆಗಳು, ಯಕ್ಷಗಾನಗಳು ಮುಂತಾದ ಸಾಹಿತ್ಯ ಮೂಡಿಬಂದಿದೆ. ಇದರಲ್ಲಿ ಊರಿನ ಜನಜೀವನ, ಸಂಸ್ಕೃತಿ, ನಂಬಿಕೆಗಳು ಮತ್ತು ಸಂಪ್ರದಾಯಗಳು ಸೇರಿಕೊಂಡಿವೆ.
ರಾಮಾನುಜಾಚಾರ್ಯರು ತೊಂಡನೂರಿಗೆ ಆಗಮಿಸಿದ್ದು, ತೊಂಡನೂರಿನ ಸ್ಥಳೀಯ ವಿಚಾರಗಳು, ಕರಿಬಂಟನ ಬಗೆಗಿನ ವಿಷಯಗಳು ಜಾನಪದಕ್ಕೆ ಸೇರಿದ ಅನೇಕ ಐತಿಹ್ಯಗಳಲ್ಲಿ ಮತ್ತು ಪುರಾಣಗಳಲ್ಲಿ ಸೇರಿಕೊಂಡಿವೆ. ಜನಜನಿತವಾದ ಕೈಫಿಯತ್ತುಗಳಲ್ಲಿ ಈ ವಿಷಯಗಳು ಪ್ರಸ್ತಾವಗೊಂಡಿವೆ. ‘ತೊಣ್ಣೂರು ರಾಕ್ಷಸಿ ಕೈಫಿಯತ್ತು’ (ಕರ್ನಾಟಕದ ಕೈಫಿಯತ್ತುಗಳು, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೧೯೯೪ ಪು. ೬೫) ಹೆಚ್ಚು ಪೌರಾಣಿಕ ಅಂಶಗಳಿಂದ ಕೂಡಿದೆ. ಕರಿಬಂಟನಿಗೆ ಪರಮೇಶ್ವರನು ಜೀವಕೊಡುವುದರಿಂದ ಮುಕ್ತಾಯವಾಗುವ ಈ ಕೈಫಿಯತ್ತಿನ ವಿಷಯಗಳು ಬೇರೆ ಬೇರೆ ಪ್ರಕಾರಗಳಲ್ಲಿ ವಿವಿಧ ರೂಪಗಳನ್ನು ಪಡೆದಿವೆ. ಈ ಎಲ್ಲ ರೂಪಾಂತರಗಳಲ್ಲಿ ಪ್ರಧಾನ ಪಾತ್ರಗಳೆಂದರೆ ಕರಿಬಂಟ, ಉದ್ದಂಡಿ, ಪುಂಡರೀಕಾಕ್ಷಿ. ಅಷ್ಟಗ್ರಾಮಗಳ ಕೈಫಿಯತ್ತಿನಲ್ಲಿ ಮತಾಧಾರಕರಾದಂಥ ರಾಮಾನುಜಾಚಾರ್ಯರು ಮೆಲ್ಲುನಾಡಿಗೆ (ಮೇಲ್ನಾಡು) ಚಿತ್ತೈಸುವವರೆಗೆ ನಡೆದ ಶಾಲಿವಾಹನ ಶಕವರುಷ ೮೪೫ ಸಂದ ತರುವಾಯದಲ್ಲಿ ಕ್ರಮಿಕಂಟ ಚೋಳರಾಯನು ನೀಡಿದ ಕಿರುಕುಳ, ರಾಮಾನುಜರು “ಸಾಲಿಗ್ರಾಮಕ್ಕೆ ಬಂದು, ವಡಹನಂಬಿ ಮುಂತಾದವರಿಗೆಲ್ಲ ಜ್ಞಾನಬೋಧೆಯಲ್ಲಿ ತಿಳುಹಿ ಅಲ್ಲಿ ತೀರ್ಥವನ್ನು ಉಂಟುಮಾಡಿ, ಅಲ್ಲಿಂದ ಯಾದವಪುರಿಯಾದ ತೊಣ್ಣೂರಿಗೆ ಚಿತ್ತೈಸಿ, ತೆರಕಣಾಂಬಿಗೆ ಬಂದು ಅಲ್ಲಿ ಬಿಟ್ಟಿದೇವರಾಯನಿಗೆ ಮಂತ್ರೋಪದೇಶವನ್ನು ಮಾಡಿ, ಇವರಿಗೆ ವಿಷ್ಣುವರ್ಧನರಾಯರು ಎಂದು ನಾಮಾಂಕಿತವ” ಕೊಟ್ಟ ವೃತ್ತಾಂತವಿದೆ (ಕರ್ನಾಟಕದ ಕೈಫಿಯತ್ತುಗಳು, ಪು. ೧೦).
ಜನಪದ ಸಾಹಿತ್ಯ
ಜನಪದ ಸಾಹಿತ್ಯ ನಾಡಿನ ಸಂಸ್ಕೃತಿಗೆ ಕನ್ನಡಿ ಹಿಡಿಯುತ್ತದೆ. ಮೌಖಿಕ ಪರಂಪರೆ ನಾಡಿನ ಸಾಮಾನ್ಯ ಜನತೆಯ ನಾಡಿಯ ಮಿಡಿತ ಎನ್ನಬಹುದು. ಇದು ಲಿಖಿತ ಪರಂಪರೆಯಂತಲ್ಲದೆ ನೇರವಾಗಿ ಒಂದು ತಲೆಮಾರಿನಿಂದ ಇನ್ನೊಂದು ತಲೆಮಾರಿಗೆ ಹರಿದುಬರುತ್ತದೆ. ಜನಪದ ಸಾಹಿತ್ಯದಲ್ಲಿ ಗದ್ಯ, ಪದ್ಯ, ಲಘು ಪ್ರಕಾರ, ದೀರ್ಘ ಪ್ರಕಾರ,  ಕಥನ, ಕಥನೇತರ ಎಂಬ ವ್ಯತ್ಯಾಸಗಳನ್ನು ನೋಡಬಹುದು. ಜನಪದಗೀತೆ, ಕಥನಗೀತೆ, ಕಥೆ, ಗಾದೆ ಮತ್ತು ಒಗಟು ಜನಪದ ಸಾಹಿತ್ಯದ ಮುಖ್ಯಪ್ರಕಾರಗಳು. ಇವಲ್ಲದೆ ಕಲಾ ಪ್ರಕಾರವಾದ ಯಕ್ಷಗಾನಕ್ಕೂ ಸಾಹಿತ್ಯವಿರುತ್ತದೆ. ಈ ಎಲ್ಲ ತರಹದ ಸಾಹಿತ್ಯ ಪ್ರಕಾರಗಳು ಒಂದು ಊರಿನ ಜಾನಪದದ ಭಾಗವಾಗಿವೆ.
ಜನಪದ ಗೀತೆ
ಜನಪದ ಗೀತೆಗಳಲ್ಲಿ ಅನೇಕ ಬಗೆಗಳಿವೆ. ಇವುಗಳಲ್ಲಿ ಕೆಲವು ಮನೆಯ ಒಳಗೆ ಹಾಡುವಂಥವು, ಕೆಲವು ಮನೆಯ ಹೊರಗೆ ಹಾಡುವಂಥವು. ಬೀಸುವ ಕಲ್ಲಿನ ಹಾಡು, ಒನಕೆಯ ಹಾಡು, ಹಬ್ಬದ ಹಾಡು ಮುಂತಾದವು ಮನೆಯ ಒಳಗೆ ಹಾಡುವಂಥವು. ನಾಟಿಹಾಡು, ಕಳೆಕೀಳುವ ಹಾಡು, ಕೋಲಾಟದ ಹಾಡು ಮುಂತಾದವು ಮನೆಯ ಹೊರಗೆ ಹಾಡುವಂಥವು. ವಿವಿಧ ಸಂದರ್ಭಗಳಲ್ಲಿ ಹಾಡುವಂಥ ಹಾಡುಗಳನ್ನು ವರ್ಗೀಕರಿಸಿದಾಗ ಜನನ ಸಂದರ್ಭದ ಹಾಡುಗಳು, ಮಕ್ಕಳ ಆಟದ ಹಾಡುಗಳು, ಮದುವೆಯ ಹಾಡುಗಳು ಮುಂತಾದ ರೀತಿಯಲ್ಲಿ ವಿಭಾಗಿಸಿ ಹೇಳಬಹುದು.
ತೊಣ್ಣೂರಿನಲ್ಲಿ ಜನಪದ ಸಾಹಿತ್ಯ ಸಮೃದ್ಧವಾಗಿದೆ. ನಾಗರಿಕತೆ ಪ್ರಗತಿ ಹೊಂದುತ್ತಿರುವ ಈ ಕಾಲದಲ್ಲೂ ತೊಣ್ಣೂರಿನಂಥ ಊರುಗಳಲ್ಲಿ ಜನಪದ ಸಾಹಿತ್ಯ ವೈವಿಧ್ಯಮಯವಾಗಿ ಅಸ್ತಿತ್ವದಲ್ಲಿದೆ. ತೊಣ್ಣೂರಿನ ಜನಪದ ಸಾಹಿತ್ಯ ಸಾಮಾನ್ಯವಾಗಿ ಮಂಡ್ಯ ಜಿಲ್ಲೆಯ ಜನಪದ ಸಾಹಿತ್ಯದ ಪ್ರತಿನಿಧಿಯಂತೆಯೇ ಕಾಣುತ್ತದೆ. ಕೆಲವು ಐತಿಹ್ಯಗಳು, ಪುರಾಣಗಳು ಮತ್ತು ಸ್ಥಳೀಯ ಕಥೆಗಳನ್ನು ಬಿಟ್ಟರೆ ಸಾಮಾನ್ಯವಾಗಿ ಈ ಊರಿನ ಜನಪದ ಸಾಹಿತ್ಯ  ಮಂಡ್ಯ, ಮೈಸೂರು ಮತ್ತಿತರ ನೆರೆಹೊರೆಯ ಜಿಲ್ಲೆಗಳಲ್ಲಿರುವ ಪ್ರಾತಿನಿಧಿಕ ಸಾಹಿತ್ಯವೇ ಆಗಿರುತ್ತದೆ.
ತೊಣ್ಣೂರು, ಲಕ್ಷ್ಮೀಸಾಗರ, ಸುಂಕತೊಣ್ಣೂರುಗಳಲ್ಲಿ ಕ್ಷೇತ್ರಕಾರ್ಯ ನಡೆಸಿದಾಗ ಸಿಕ್ಕಿದ ಜನಪದ ಸಾಹಿತ್ಯದ ಸ್ವರೂಪ ಹೀಗಿದೆ:
ದೇವತೆಗಳನ್ನು ಕುರಿತ ಹಾಡುಗಳು
ಇದರಲ್ಲಿ ಮೇಲುಕೋಟೆಯ ಚೆಲುವನಾರಾಯಣ, ಮಲೆಯ ಮಹದೇಶ್ವರ, ಚುಂಚನಗಿರಿಯ ಭೈರವ, ಲಕ್ಷ್ಮೀದೇವಮ್ಮ, ನಾರಾಯಣದೇವರು, ಶನಿದೇವ, ದೇವಮ್ಮ ಅಥವಾ ಪಟ್ಟಲದಮ್ಮ ಸೇರಿವೆ. ನನಗೆ ಪ್ರಬಂಧದ ಶೀರ್ಷಿಕೆ ಕೊಟ್ಟಮೇಲೆ ನೀವು ಜನಪದ ಗೀತೆಗಳಲ್ಲಿ ತೊಣ್ಣೂರಿನ ಉಲ್ಲೇಖಗಳಿರುವಂಥವನ್ನೇ ಆದಷ್ಟು ಗಮನದಲ್ಲಿಡಬೇಕೆಂದು ತಿಳಿಸಿದ್ದರು. ಆದರೆ ದೇವಮ್ಮನ ಹಾಡಿನಲ್ಲಿ, ನಾರಾಯಣಸ್ವಾಮಿಯ ಹಾಡಿನಲ್ಲಿ ಮಾತ್ರ ತೊಣ್ಣೂರಿನ ಪ್ರಸ್ತಾಪ ಬರುತ್ತದೆ. ಉಳಿದ ಯಾವ ಹಾಡಿನಲ್ಲೂ ಇಲ್ಲ.
ಬಾರೆ ದೇವಮ್ಮ ನೀರಿಗೆ ಹೋಗೋಣ
ಸಾಲು ಬೇಲೂರ ಕುಣಿಗಲ್ಲು ಕೋಲುಕೋಲೆ
ಸಾಲು ಬೇಲೂರ ಕುಣಿಗಲ್ಲು ಕೋಲು ಕೋಲೆ
………………………………
ಎಲ್ಗೆ ದೇವಮ್ಮ ದೂರದ ಪಯಣ
ಎಲ್ಗೆ ದೇವಮ್ಮ ದೂರದ ಪಯಣ ಹೋಯಿತೀಯೆ
ಹಿರಿಯ ತೊಣ್ಣೂರ ಮದಗದ ಕೆರೀಗೆ || ಕೋಲು ಕೋಲೆ ||
ಈ ಕೋಲು ಪದದಲ್ಲಿ ಹಾಗೂ ‘ಬೀದಿ ಶೃಂಗಾರ ಬಿಡಿ ಮುತ್ತು ಬಂಗಾರ ತೇರೇ ಶೃಂಗಾರ ಗಿರಿಯಲ್ಲಿ ನಾಮ ಬಂಗಾರ’ ಎಂದು ಆರಂಭವಾಗುವ ದೇವಮ್ಮನನ್ನು ಕುರಿತು ಹಾಡುವ ಗೀತೆಯಲ್ಲಿ
ಗದ್ದೆ ಬಯಲಲ್ಲಿ ಬರುತಾಳೆ ಗದ್ದೆ ಬಯಲಲ್ಲಿ ಬರುತಾಳೆ ದೇವಮ್ಮ
ಹಿರಿಯ ತೊಣ್ಣೂರ ಮದಗದೇರಿಯ ಮೇಲೆ
ಜಲನಾಡಿ ಜಡೆಯ ಒದರಾಳು ಜಲನಾಡಿ ಜಡೆಯ
ಇವೆರಡು ಹಾಡುಗಳಲ್ಲಿ ಮಾತ್ರ ತೊಣ್ಣೂರಿನ ಹೆಸರು ಇದೆ. ಇದನ್ನು ಬಿಟ್ಟರೆ ಕರಿಬಂಟನ ಕಥೆಯಲ್ಲಿ ತೊಣ್ಣೂರಿನ ಉಲ್ಲೇಖವಿದೆ.
ಮದುವೆಯ ಹಾಡುಗಳು
ಆರಂಭದ ವಿಳ್ಳೆಶಾಸ್ತ್ರದಿಂದ ಹಿಡಿದು ಮದುಮಕ್ಕಳನ್ನು ಬೀಳ್ಕೊಡುವವರೆಗೆ ಅನೇಕ ಹಾಡುಗಳನ್ನು ಹೇಳುವುದುಂಟು. ಬೀಗರನ್ನು ಜರಿಯುವ ಪದ, ಮದುಮಗನನ್ನು ಆಹ್ವಾನಿಸುವುದು, ಮುಹೂರ್ತ ಕಂಬ ನೆಡುವುದು, ಕಂಕಣ ಕಟ್ಟುವುದು, ಧಾರೆ ಇತ್ಯಾದಿ ಇಲ್ಲ ಶಾಸ್ತ್ರಗಳಿಗೂ ಇಲ್ಲಿ ಹಾಡುಗಳಿವೆ. ಇವುಗಳನ್ನು ಅತ್ಯಂತ ರೋಚಕವಾಗಿ ಮುದನೀಡುವಂತೆ ಹಾಡುತ್ತಾರೆ.
ಬಸುರಿಯ ಬಯಕೆಗಳು, ಮಗು ಆಡಿಸುವಾಗ, ಮಲಗಿಸುವಾಗ ಹಾಡುವ ದೂರಿ ಹಾಡು, ಲಾಲಿ ಹಾಡುಗಳು ಇಲ್ಲಿ ಹೇರಳವಾಗಿ ದೊರೆಯುತ್ತವೆ.
ಕೃಷಿಗೆ ಸಂಬಂಧಿಸಿದ ಹಾಡುಗಳು
ಕೃಷಿಗೆ ಸಂಬಂಧಿಸಿದಂತೆ ಮಳೆರಾಯನನ್ನು ಕರೆಯುವ ಹಾಡು, ತಿಂಗಳಮಾವನ ಹಾಡು, ನಾಟಿಹಾಕುವಾಗ, ಬತ್ತ ಬಡಿಯುವಾಗ ಹೇಳುವ ಪದಗಳು ಇವೆ. ಇವುಗಳಲ್ಲಿ ಗಾಯಕರು ಬಳಸಿರುವ ಉಪಮೆ ರೂಪಕಗಳು ಅತ್ಯಂತ ಚೇತೋಹಾರಿಯಾದಂಥವು.
ಪ್ರಸ್ತುತದಲ್ಲೂ ನಾವು ಮಳೆಯೊಡನೆ ಜೂಜಾಟವಾಡುತ್ತಿದ್ದೇವೆ. ಇಂಥ ಮಳೆರಾಯನನ್ನು
ಒಂದೆಲೆ ಒಣಗಿದ್ದೊ ಒಂದೆಲೆ ಚಿಗುರಿದ್ದೊ
ಒಂದೇಲೆಲೂದಾ ಮಳೆರಾಯ ಬಂದುಯ್ಯೊ ಜಿಡಿ ಮಳೆಯೆ
ಎಂದು ಕರೆದು
ಮಳೆರಾಯ ಹುಯಿದೇದ್ರೆ ಇರುಲಾರೊ ನಾವೀಗ
ಬಡವಾರು ಆದೊ ನಾವೀಗ
ಬಡವಾರು ಆದೊ ನಾವೀಗ ಬಂದುಯ್ಯೋ….
ದನಕರ ಎಲ್ಲಾವು ಮೇವಿಲ್ದೆ ಬತ್ತೋದೊ
ನಿನ್ ದಮ್ಮಯ್ಯ ಕಾಣೊ ಮಳೆರಾಯ ಬಂದುಯ್ಯೊ….
ಮಳೆ ಇಲ್ಲದಿದ್ದರೆ ಭೂಮಿಯಲ್ಲಿ ಉಂಟಾಗುವ ಭೀಕರ ಪರಿಸ್ಥಿತಿಯ ವಿವರಗಳನ್ನೂ ನೀಡುವರು ಜಾನಪದರು. ಮಳೆ ಬರಲಿ ಎಂದು ಮಳೆರಾಯನನ್ನು ಅಂಗಲಾಚಿ ಬೇಡುವರು. ಮಳೆರಾಯನ ಇನ್ನೊಂದು ಹಾಡಿನಲ್ಲಿ ಬೆಳೆಯುವ ಬೆಳೆಗಳ ವಿವರ, ಭೂಮಿಯ ಗುಣ ಇತ್ಯಾದಿ ವಿವರಗಳಿವೆ.
ಬೀಸುವ, ಕುಟ್ಟುವ ಪದಗಳೂ ಶಿಶುಪ್ರಾಸಗಳೂ ಇವೆ. ಶಿಶುಪ್ರಾಸವೊಂದು ಹೀಗಿದೆ.
ಬತ್ತಕುಟ್ಟು ಬತ್ತಕುಟ್ಟು ದೊಡ್ ಒನ್ಕೇಲಿ
ಅಕ್ಕಿಕೇರ್ ಅಕ್ಕಿಕೇರ್ ಗಿಲ್ಕಿ ಮೊರ‍್ದಲ್ಲಿ
ಅನ್ನ ಮಾಡ್ ಅನ್ನ ಮಾಡ್ ಮಣ್ಣಿನ ಮಡ್ಕೇಲಿ
ಅನ್ನ ಉಣ್ ಅನ್ನ ಉಣ್ ಕಂಚಿನ ತಣಿಗೇಲಿ
ಕೈತೊಳಿ ಕೈತೊಳಿ ಬಾಳೆಗುಂಡೀಲಿ
ಮಾನವ ಬಳಸುವ ಆಹಾರ, ಅದರ ತಯಾರಿಕೆಯ ವಿವರಗಳಿರುವುದರ ಜೊತೆಗೆ ಜಾನಪದರು ಕೈತೊಳೆಯುವುದೆಲ್ಲಿ? ಬಾಳೆ ಗುಂಡೀಲಿ! ಹಳ್ಳಿಗಳಲ್ಲಿ ಪ್ರತಿಯೊಂದು ಮನೆಯ ಹಿತ್ತಲಲ್ಲೂ ಬಾಳೆಯ ಗಿಡಗಳನ್ನು ಬೆಳೆಯುತ್ತಿದ್ದ ವಿಚಾರ, ಹಾಗೆಯೇ ಊಟವಾದ ಮೇಲೆ ಮನೆಯ ಜನರೆಲ್ಲ ಬಾಳೆಗುಂಡಿಯಲ್ಲಿ ಕೈತೊಳೆದರೆ ಬಾಳೆಗೆ ನೀರು ಎರೆದಂತೆಯೂ ಆಗುತ್ತದೆ. ಇತ್ಯಾದಿ ವಿಷಯಗಳನ್ನು ನಾಲ್ಕೈದೇ ಸಾಲಿನಲ್ಲಿ ಸಮರ್ಥವಾಗಿ ನಿರೂಪಿಸಿರುವ ಶಿಶುಗೀತೆಯಿದು.
ತತ್ವಪದಗಳು
ತೊಣ್ಣೂರಿನ ಜನಪದ ಗಾಯಕರು ಹಾಡುವ “ಎಲ್ಲೋ ಜೋಗಪ್ಪ ನಿನ್ನರಮನೆ, ಎಲ್ಲೊ ಜೋಗಪ್ಪ ನಿನ್ ತಳಮಾನೆ….” ಎಂಬ ಹಾಡು ತತ್ತ್ವಪದವಾಗಿ ಮಾರ್ಪಾಡಾಗಿದೆ. ಇದು ಇಲ್ಲಿಯ ವೈಶಿಷ್ಟ್ಯ
ತೊರಿಯ ತಡಿಯಲ್ಲಿ ಒಂದು ಮನೆಯ ಮಾಡಿ
ಬೆಟ್ಟದ ಮೇಲೆ ಒಂದು ಬಿದಿರ ಕಡಿದಿ
ಅದುಕಾಣೆ ನನ್ನ ಅರಮನೆ ಅದು ಕಾಣೆ ನನ್ನ ತಳಮಾನೆ
ಹಟ್ಟೀಯ ನಾ ಕಟ್ಟಿ ತೊಟ್ಟೀಯ ನಾ ತಿರುಗಿ
ಹಟ್ಟಿಲೊಂದರಗಳಿಗೆ ಇರಗೊಡದೆ
ಹಟ್ಟಿಲೊಂದರಗಳಿಗೆ ಇರಗೊಡದೆ ಜವರಾಯ
ಎಳೆದುಕೊಂಡೋದನು ಯಮರಾಯ
ಎಳೆದುಕೊಂಡೋದನು ಯಮರಾಯ ಎಲ್ಲೋ
ಮುತ್ತೈದೆ ಹೆಂಡತಿ ಮುಂದಗಡೆ ಕುಳಿತುಕೊಂಡಿ
ಚೆಂದಕೊಂದ್ಮಾತ ಹೇಳಲಿಲ್ಲ
ಚೆಂದಕೊಂದ್ಮಾತ ಹೇಳಲಿಲ್ಲ ಜವರಾಯ
ಎಳೆದುಕೊಂಡೋದನು ಜವರಾಯ
ಹೀಗೆ ಈ ಹಾಡು ಮುಂದುವರಿಯುತ್ತದೆ. ಇಷ್ಟೇ ಅಲ್ಲದೆ ಉತ್ತರ ದೇವಿಯ ಹಾಡು ಇತ್ಯಾದಿ ಜನಪದ ಖಂಡಕಾವ್ಯಗಳೂ ಇಲ್ಲಿ ದೊರೆಯುತ್ತವೆ.
ಕಥನಗೀತೆ
ತೊಣ್ಣೂರಿನಲ್ಲಿ ಲಭ್ಯವಿರುವ ಕಥನಗೀತೆಗಳಲ್ಲಿ ಕರಿಬಂಟನ ಕಥೆಯನ್ನು ಮುಖ್ಯವಾಗಿ ಹೆಸರಿಸಬೇಕು. ಈಗ ಈ ಕಥೆಯನ್ನು ಹೇಳುವ ಜನ ದಿನೇ ದಿನೇ ಕಡಿಮೆಯಾಗಿದ್ದಾರೆ. ಕರಿಬಂಟನ ಕಥೆಯನ್ನು ಮಂಡ್ಯ, ಮೈಸೂರು, ಚಿತ್ರದುರ್ಗ ಮುಂತಾದ ಜಿಲ್ಲೆಗಳಲ್ಲಿ ಹಾಡುತ್ತಾರೆ. ಕರಿಬಂಟನ ಕಥೆಯ ಮುಖ್ಯಪಾತ್ರಗಳೆಲ್ಲ ಈ ಕಥನಗೀತೆಯಲ್ಲಿ ಕಾಣಿಸುತ್ತವೆ. ತೊಣ್ಣೂರಿನ ರಾಕ್ಷಸಿಯಾದ ಉದ್ದಂಡಿ, ಅವಳ ಮಗಳಾದ ಪುಂಡರೀಕಾಕ್ಷಿ, ಕರಿಬಂಟ ಎಂಬ ಮೂರು ಪಾತ್ರಗಳ ಸುತ್ತ ಕಥೆ ನಡೆಯುತ್ತದೆ. ಇದೇ ಗದ್ಯಕತೆಗಳು ಮತ್ತು ಯಕ್ಷಗಾನಗಳಲ್ಲಿ ಬೇರೆ ಬೇರೆ ರೂಪಗಳಲ್ಲಿ ಸಿಕ್ಕುತ್ತದೆ. ಈ ಕಥೆಯಲ್ಲಿ ಬೇರೆ ಬೇರೆ ಪಾಠಾಂತರಗಳೂ ಇವೆ.
ಜನಪದ ಕತೆಗಳು ಸಾಮಾನ್ಯವಾಗಿ ಒಂದೇ ಬಗೆಯವು. ಕಿನ್ನರ ಕತೆಗಳು, ಪ್ರಾಣಿ ಕತೆಗಳು, ಅದ್ಭುತ ಕತೆಗಳನ್ನು ಇಲ್ಲಿ ಹೇಳುವುದುಂಟು.
ಗಾದೆಗಳು, ಒಗಟುಗಳು ಸಾಮಾನ್ಯವಾಗಿ ಮೈಸೂರು, ಮಂಡ್ಯ ಜಿಲ್ಲೆಗಳಲ್ಲಿ ಒಂದೇ ಬಗೆಯಲ್ಲಿ ಇರುತ್ತವೆ. ಕೇವಲ ಭಿನ್ನ ಪಾಠಗಳನ್ನಷ್ಟೇ ಗುರುತಿಸಬಹುದು.
ಇಲ್ಲಿಯ ವಕ್ತೃಗಳಿಂದ ಸಂಗ್ರಹಿಸಿದ ಒಗಟೊಂದು ಹೀಗಿದೆ:
ಕಪ್ಪೆಗೊಳೆಲ್ಲ ಕಣ್‌ಕಪ್ ಇಕ್ಕಂಡು ಕಟ್ಟೆನೀರಿಗೆ ಹೋಗುವಾಗ
ನಾಗಪ್ಪಸ್ವಾಮಿ ಬೀದೀಲಿ ಕೂತಗಂಡು ವಾರದ ಬಾಕಿ ಎಲ್ಲೆಂದ
ಕೋಳಿಗಳೆಲ್ಲ ಮರಿಗಳ ಕಟ್ಟುಗಂಡು ತಿಪ್ಪೆಗುಂಡಿ ಕೆರಿವಾಗ
ಗರುಡಾಳಸ್ವಾಮಿ ಗರಗರ ಸುತ್ತಿ ವಾರದ ಬಾಕಿ ಎಲ್ಲೆಂದ
ಇಲಿಸುಂಡಗೊಳು ಮರಿಗಳ ಕಟ್ಟುಗಂಡು ಹೆಗ್ಗಣ ಬಿಲವ ಕೆರಿವಾಗ
ಕೊತ್ತಣ್ಣ ಬಂದು ಕ್ವಾಣೇಲಿ ಕೂತಗಂಡ ವಾರದ ಬಾಕಿ ಎಲ್ಲೆಂದ
ಇಲಿಸುಂಡನ ಹೆಂಡತಿ ಹಸಿಬಿಸಿ ಬಾಣತಿಯಾಗಬೇಕು ನೋಡಿರಣ್ಣ
ಈ ಚೋಜಿಗವ ನೀವೆಲ್ಲ ಕೇಳಿರಣ್ಣ
ಕರಿಬಂಟನ ಕತೆ
ಬಲ್ಲಾಳರಾಜ ಎಂಬಾತ ಹಳೆಬೀಡಿನಲ್ಲಿದ್ದ. ಅವನಿಗೆ ಪದ್ಮಾವತಿ ಎಂಬ ಸುಂದರವಾದ ಮಗಳಿದ್ದಳು. ಮದುವೆ ವಯಸ್ಸಿಗೆ ಬಂದಾಗ ಬೇರೆ ಬೇರೆ ದೇಶದ ರಾಜರ ಚಿತ್ರಪಟ ತರಿಸಿದ ರಾಜ. ಕೊಯಮತ್ತೂರಿನ ಕಡೆಯವನಾದ ರಾಜ ಕರಿರಾಜನನ್ನು(ಧಾರಾಪುರದ ಪಕ್ಕದಲ್ಲಿ) ಪದ್ಮಾವತಿ ಒಪ್ಪುತ್ತಾಳೆ. ಕರಿರಾಜ ಇವಳನ್ನೇ ಮದುವೆ ಆಗಬೇಕು ಎಂದು ನಿಶ್ಚಯಿಸಿ ಕುದುರೆಯೇರಿ ಹೊರಟ. ಮಾರ್ಗಮಧ್ಯದಲ್ಲಿ ಶ್ರೀರಂಗಪಟ್ಟಣದ ಬಳಿ ವಿಶ್ರಮಿಸಿಕೊಳ್ಳುತ್ತಿದ್ದ.
ತೊಣ್ಣೂರಿನಲ್ಲಿ ಉದ್ದಂಡಿ ಎಂಬ ರಾಕ್ಷಸಿಯಿದ್ದಳು (ಒಂದು ಪ್ರಾಂತವನ್ನು ಆಳುತ್ತಿದ್ದ ಬಲಿಷ್ಠ ಹೆಣ್ಣು, ಈಕೆ ರಾಕ್ಷಸಿ ಎಂಬುದಕ್ಕೆ ಯಾವುದೇ ಕುರುಹು ಇಲ್ಲ) ಅವಳಿಗೆ ಸುಂದರಿ ಸ್ಫುರದ್ರೂಪಿ ಹೆಣ್ಣು ಮಗಳಿದ್ದಳು. ಮಗಳನ್ನು ತನ್ನ ತಮ್ಮನಿಗೆ ಕೊಟ್ಟು ಲಗ್ನ ಮಾಡಬೇಕೆಂದುಕೊಂಡಿದ್ದಳು. ಈಕೆಯ ಮಗಳು ವಿಹಾರಕ್ಕಾಗಿ ಊರಿನ ಹೊರಗೆ ಬಂದಿದ್ದಳು. ಆಗ ಕರಿಬಂಟನನ್ನು ನೋಡಿ ಮೋಹಗೊಂಡು ಅವನನ್ನೇ ಮದುವೆಯಾಗಲು ಬಯಸಿ ತನ್ನ ಮನೆಗೆ ಕರೆತಂದಳು. ಈ ವಿಷಯ ಉದ್ದಂಡಿಗೆ ತಿಳಿದು ಹೇಗಾದರೂ ಇವನನ್ನು ಉಪಾಯದಿಂದ ಕೊಲ್ಲಬೇಕೆಂದು ತೀರ್ಮಾನಿಸಿ, ತನ್ನ ತಮ್ಮ ಮತ್ತು ಕರಿಬಂಟನನ್ನು ಒಂದೆಡೆ ಮಲಗಿಸಿದಳು. ಕರಿಬಂಟನಿಗೆ ಗಾಢ ನಿದ್ರೆ ಬಂದ ಸಂದರ್ಭದಲ್ಲಿ ಉದ್ದಂಡಿ ಕರಿಬಂಟನ ಕಾಲಿಗೆ ಒಂದು ದಾರ ಕಟ್ಟಿದಳು. ಇದರ ಸುಳಿವು ತಿಳಿದಿದ್ದ ಪುಂಡರೀಕಾಕ್ಷಿ ಅವನ ಕಾಲಿಂದ ಅದನ್ನು ತೆಗೆದು ತನ್ನ ಮಾವನ ಕಾಲಿಗೆ ಕಟ್ಟಿದಳು. ಸರಿಹೊತ್ತಿನಲ್ಲಿ ಉದ್ದಂಡಿ ಆತನ ಹೊಟ್ಟೆ ಬಗೆದು ಕರುಳು ತೆಗೆದು ಹಾರಹಾಕಿಕೊಂಡು ಅಟ್ಟಹಾಸದಿಂದ ಮೆರೆಯುತ್ತಿದ್ದಳು. ಆಮೇಲೆ ತಿಳಿಯಿತು ಸತ್ತವನು ತನ್ನ ತಮ್ಮ ಎಂದು. ಕರಿಬಂಟನಿಗೆ ಎಚ್ಚರವಾಗಿ ಭಯಭೀತನಾಗಿ ಓಡಿ ಓಡಿ ಬಂದು ಸುಂಕತೊಣ್ಣೂರು ತಲಪಿದ. ಅವನ ಬೆನ್ನಟ್ಟಿ ಬಂದಳು ಉದ್ದಂಡಿ.
ಸುಂಕತೊಣ್ಣೂರು ಎಲ್ಲ ಕಡೆಯಿಂದ ಸುಂಕ ವಸೂಲಿ ಮಾಡುವ ಸ್ಥಳ. ಸುಂಕದ ಕಟ್ಟೆ ಮೇಲೆ ಏಳುಜನ ಕುಳಿತು ಯಾವುದೇ ಬಗೆಯ ವ್ಯಾಜ್ಯಗಳಿಗೆ ನ್ಯಾಯ ತೀರ‍್ಮಾನ ಮಾಡುತ್ತಿದ್ದರು. ನ್ಯಾಯ ಮಾಡುವವರು ಇವರಿಬ್ಬರನ್ನೂ ಕಂಡು ಏನೆಂದು ಕೇಳಿದರು. ಉದ್ದಂಡಿ ಬೇರೆ ವೇಷದಿಂದ ಬಂದು ಇವನು ನನ್ನ ಅಳಿಯ. ನನ್ನ ಬಾಣಂತಿ ಮಗಳನ್ನು ಬಿಟ್ಟು ಓಡಿಹೋಗು ತ್ತಿದ್ದಾನೆ. ನೀವೇ ನ್ಯಾಯ ಹೇಳಿ ಎನ್ನುತ್ತಾಳೆ. ಇವರು ಬೇರೆ ಯಾವುದೋ ನ್ಯಾಯ ತೀರ‍್ಮಾನ ಮಾಡಬೇಕಾಗಿರುತ್ತದೆ. ಇವರಿಬ್ಬರನ್ನೂ ಒಂದೆಡೆ ಇಟ್ಟು ‘ನೀವು ಇಲ್ಲಿರಿ ಆ ನ್ಯಾಯ ಮುಗಿದ ಮೇಲೆ ನಿಮ್ಮ ನ್ಯಾಯ ತೀರ‍್ಮಾನ ಮಾಡುತ್ತೇವೆ’ ಎನ್ನುತ್ತಾರೆ. ಕರಿಬಂಟ ಅನುಮಾನ ವ್ಯಕ್ತಪಡಿ ಸುತ್ತಾನೆ. ಏನಾದರೂ ನಾವು ಮಾತಿಗೆ ತಪ್ಪಿದರೆ ಕೊಂಡಕ್ಕೆ ಬಿದ್ದು ಸಾಯುತ್ತೇವೆ. ನಮ್ಮ ಮಾತು ನಂಬಿ ಎಂದೆನ್ನುತ್ತಾರೆ. ಅವರು ಹೋದ ಬಳಿಕ ಇವಳು ಅವನನ್ನು ಕೊಲ್ಲುತ್ತಾಳೆ. “ನಿಮ್ಮ ಭಾಷೆ ನಿಮಗಾಯ್ತು, ನಮ್ಮ ಭಾಷೆ ನಮಗಾಯ್ತು” ಎಂದು ಪುಂಡರೀಕಾಕ್ಷಿ ಹೊರಟು ಹೋಗುತ್ತಾಳೆ. ಅವರು ಬಂದು ನೋಡುವಷ್ಟರಲ್ಲಿ ಅನಾಹುತ ನಡೆದಿರುತ್ತದೆ. ಆ ಏಳು ಜನ ಮುಖಂಡರೂ ಅಗ್ನಿಕೊಂಡದಲ್ಲಿ ಬಿದ್ದು ಆತ್ಮಹತ್ಯೆ ಮಾಡಿಕೊಳ್ಳುತ್ತಾರೆ.
ಬಲ್ಲಾಳ ರಾಜನ ಮಗಳು ಪದ್ಮಾವತಿಗೆ ಈ ವಿಷಯ ತಿಳಿಯುತ್ತದೆ. ಅವಳು ಅವನೇ ನನ್ನ ಗಂಡ. ಅವನಿಲ್ಲದ ಮೇಲೆ ತಾನು ಬದುಕಿದ್ದೇನು ಫಲ ಎಂದು ತೀರ‍್ಮಾನಿಸಿ ತಾನೂ ಆತ್ಮಹತ್ಯೆ ಮಾಡಿಕೊಳ್ಳುತ್ತಾಳೆ. ಶಿವಪಾರ್ವತಿ ಪ್ರತ್ಯಕ್ಷರಾಗುತ್ತಾರೆ. ಎಲ್ಲರೂ ಬದುಕುತ್ತಾರೆ.
ಪುಂಡರೀಕಾಕ್ಷಿ ಗುಡಿ ಅಥವಾ ರಾಕ್ಷಸಮ್ಮನ ಗುಡಿ
ಸುಂಕಾ ತೊಣ್ಣೂರಿನಲ್ಲಿ ಮೂರು ಕಲ್ಲುಗಳಿವೆ. ಇವು ಒಡೆದು ಮೂಡಿದವು ಎನ್ನುತ್ತಾರೆ. ಸುಂಕತೊಣ್ಣೂರಿನ ಹೆಣ್ಣು ಮಗಳನ್ನು ಮದುವೆಯಾಗಿ ಬಂದ ಅಳಿಯಂದಿರೆಲ್ಲ ರಕ್ತಕಾರಿ ಸಾಯುತ್ತಿರುತ್ತಾರೆ. ಕಾರಣ ಏನೇ ಇರಬಹುದು. ಆದರೆ ರಾಕ್ಷಸಿಗೆ ಅಳಿಯಂದಿರನ್ನು ಕಂಡರೆ ಆಗುವುದಿಲ್ಲ. ಅದಕ್ಕೆ ಹೀಗಾಗಿರಬಹುದೆ ಎಂದು ಜನ ಊಹಿಸುತ್ತಾರೆ. ಯಾಕೆ ಹೀಗೆ ಎಂದು ಶಾಸ್ತ್ರ ಕೇಳಿದಾಗ ರಾಕ್ಷಸಿ ದೃಷ್ಟಿ ಆ ಅಳಿಯಂದಿರ ಮೇಲೆ ಬಿದ್ದು ಹೀಗಾಗುತ್ತಿದೆ. ಆ ಗುಡಿಗೆ ಅಡ್ಡಲಾಗಿ ಏನಾದರೂ ಒಂದು ಶಿಲೆ ಇಟ್ಟರೆ ಇದು ಪರಿಹಾರವಾಗುತ್ತದೆ ಎನ್ನುತ್ತಾರೆ. ಆ ಮೂರು ಕಲ್ಲುಗಳನ್ನು ಉದ್ದಂಡಿ, ಮಗಳು, ಅಳಿಯ ಎಂದು ಹೇಳುತ್ತಾರೆ. ಆ ಮೂರು ಕಲ್ಲುಗಳಿಗೆ ಅಡ್ಡಲಾಗಿ ಅಳಿಯ ಮಗಳಿರುವ ಒಂದು ಅಗಲವಾದ ಕಲ್ಲನ್ನಿಡಲಾಗಿದೆ. ಈ ಕಲ್ಲಿನ ಹಿಂಭಾಗದಲ್ಲಿ ಆ ಮೂರು ಕಲ್ಲುಗಳಿವೆ. ಅನಂತರ ಆ ಊರಿನ ಅಳಿಯಂದಿರು ಬದುಕಿ ಉಳಿಯುತ್ತಾರೆ. ಒಂದು ಕಾಲದಲ್ಲಿ ಸುಂಕತೊಣ್ಣೂರಿನ ಹೆಣ್ಣು ಮಕ್ಕಳನ್ನು ಮದುವೆ ಮಾಡುವುದೇ ತುಂಬ ಕಷ್ಟವಾಗಿತ್ತಂತೆ. ಈ ಗುಡಿಯ ಹಿಂಭಾಗದಲ್ಲಿ ಅನೇಕ ವೀರಗಲ್ಲುಗಳಿವೆ. ಅವುಗಳಲ್ಲಿ ಸ್ವಲ್ಪ ದೊಡ್ಡದಾದ ಏಳು ವೀರಗಲ್ಲುಗಳನ್ನು ಆ ಏಳುಜನ (ಕೊಂಡಕ್ಕೆ ಹಾರಿದ) ಗೌಡರವು ಎಂದು ಹೇಳಲಾಗುವುದು.
ಇಲ್ಲಿ ಎರಡು ವರ್ಷಗಳಿಗೊಮ್ಮೆ ದೊಡ್ಡ ಜಾತ್ರೆ ನಡೆಯುತ್ತದಂತೆ. ಈಗ್ಗೆ ಐದು ವರ್ಷಗಳ ಹಿಂದೆ ನಡೆದಿತ್ತಂತೆ. ಸುಂಕಾ ತೊಣ್ಣೂರಿನ ಕೆರೆಯ ಬಳಿ ಈ ಗುಡಿ ಇದೆ.
ಯಕ್ಷಗಾನ
ತೊಣ್ಣೂರಿಗೆ ಸಂಬಂಧಿಸಿದ ಕರಿಬಂಟನ ಕಥೆ ಅನೇಕ ಜಿಲ್ಲೆಗಳಲ್ಲಿ ಪ್ರಸಿದ್ಧವಾಗಿದೆ. ಈ ಕಥೆ ಕರ್ನಾಟಕದ ಗಡಿಯನ್ನು ದಾಟಿ ಆಂಧ್ರಪ್ರದೇಶದ ಅನಂತಪುರ, ಕರ್ನೂಲು ಮುಂತಾದ ಕಡೆ ಕೂಡ ಪ್ರಚಲಿತವಾಗಿದೆ. ಈ ಕಥೆ ಪಡೆದ ಸಾಹಿತ್ಯ ರೂಪಗಳಲ್ಲಿ ಯಕ್ಷಗಾನವೂ ಒಂದು.
ಕನ್ನಡದ ಯಕ್ಷಗಾನ ಸಾಹಿತ್ಯದಲ್ಲಿ ಕೆಂಪಣ್ಣಗೌಡನ ‘ಕರಿರಾಯ ಚರಿತ್ರೆ’ ತೀರ ಹಳೆಯದೆಂದು ಕಾಣುತ್ತದೆ. ಓಲೆಯಲ್ಲಿ ಬರೆಯಲಾಗಿರುವ ಪ್ರತಿಯಲ್ಲಿ ‘ದುರ್ಮತಿ ಸಂವತ್ಸರದ ಜ್ಯೇಷ್ಠ ಬಹುಳ ಬುಧವಾರ ಮಧ್ಯಾಹ್ನದ ಕಾಲದವರೆಗೆ ಸಂಪೂರ್ಣಂ’ ಎಂದಿರುವುದರಿಂದ ಕ್ರಿ.ಶ.೧೪೮೦ಕ್ಕಿಂತ ಹಿಂದೆಯೇ ಈ ಯಕ್ಷಗಾನ ರಚಿತವಾದಂತೆ ತೋರುತ್ತದೆ. ಕವಿಚರಿತೆಕಾರರು ಈ ಯಕ್ಷಗಾನ ಕ್ರಿ.ಶ.೧೭೬೦ರ ಕಾಲದ್ದು ಎಂದು ಹೇಳಿರುವುದಕ್ಕೆ ಆಧಾರವಿಲ್ಲವೆಂದು ಶ್ರೀ ಹ.ಕ.ರಾಜೇಗೌಡ ಹೇಳುತ್ತಾರೆ(ಕೆಂಪಣ್ಣಗೌಡನ ಯಕ್ಷಗಾನ ಕಾವ್ಯಗಳು, ಕರ್ನಾಟಕ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿ, ೧೯೯೩, ಪು. xxxvi). ಸುಮಾರು ಹದಿನೆಂಟು ಜನ ಲೇಖಕರು ಕರಿರಾಯನ ಚರಿತ್ರೆಯನ್ನು ಬರೆದರೆಂದು ಸೂಚಿಸುತ್ತದೆ. ಗಂಗದೊರೆ ರಕ್ಕಸಗಂಗನೇ ಕರಿಬಂಟನೆಂದು ಕೆಲವು ವಿದ್ವಾಂಸರು ಭಾವಿಸಿದ್ದಾರೆ(ಮೇಲಿನದೇ ಪು.xliii). ಕರಿಬಂಟನ ಕಥೆಯ ಅಂತಿಮ ಘಟನೆ ಚಿತ್ರದುರ್ಗ ಜಿಲ್ಲೆಯ ಹಾಯಕಲ್ಲಿನಲ್ಲಿ ನಡೆದಿದೆ ಎಂದು ವಿದ್ವಾಂಸರು ಭಾವಿಸಿದ್ದಾರೆ. ಐತಿಹ್ಯದ ಪ್ರಕಾರ ತೊಂಡನೂರು ರಾಕ್ಷಸಿ ಕರಿಬಂಟನನ್ನು ಕೊಲ್ಲಲು ಚಳ್ಳಕೆರೆ ತಾಲ್ಲೂಕಿನ ನಾಯಕನಹಟ್ಟಿ ಬಳಿಯ ಹೊಸಗುಡ್ಡದಿಂದ ಓಡಿಸಿಕೊಂಡು ಬಂದು ಹಾಯಕಲ್ಲಿನಲ್ಲಿ ಈತನನ್ನು ಕೊಂದಳು. ಇದು ಕಲ್ಪನೆ ಎಂಬುದು ಸ್ಪಷ್ಟ. ಈ ಕಥೆಯಲ್ಲಿ ತೊಣ್ಣೂರು ಪ್ರಧಾನ ಕೇಂದ್ರ. ಅದನ್ನು ಮಾತ್ರ ಯಾವ ಕಥೆಯಲ್ಲೂ ಬದಲಾಯಿಸಲು ಸಾಧ್ಯವಿಲ್ಲ.
ಕಥೆಗಳ ಪ್ರಕಾರ ಕರಿರಾಯ ಧಾರಾಪುರದ ರಾಜಕುಮಾರ. ಅವನಿಗೆ ಹಳೆಬೀಡಿನ ಬಲ್ಲಾಳರಾಯ ತನ್ನ ಮಗಳು ಧರಣಿಮೋಹಿನಿ ಎಂಬವಳನ್ನು ಕೊಟ್ಟು ಮದುವೆ ಮಾಡಬೇಕೆಂದುಕೊಳ್ಳುತ್ತಾನೆ. ಕರಿರಾಯ ಹಳೆಬೀಡಿಗೆ ಹೊರಡುತ್ತಾನೆ. ತೊಣ್ಣೂರಲ್ಲಿ ಭೇತಾಳ ರಾಜ ಆಳುತ್ತಿರುತ್ತಾನೆ. ಅವನ ರಾಣಿ ಉದ್ದಂಡಿ. ಇವರ ಮಗಳು ಪುಂಡರೀಕಾಕ್ಷಿ. ಇವಳು ಕರಿರಾಯನನ್ನು ಪ್ರೀತಿಸಿದಳು. ಆದರೆ ಉದ್ದಂಡಿ ತನ್ನ ಮಗಳನ್ನು ತಮ್ಮ ಬೊಮ್ಮ ರಕ್ಕಸನಿಗೆ ಕೊಡಬೇಕೆಂದುಕೊಂಡಳು. ಆಕೆ ಉಪಾಯದಿಂದ ಕರಿರಾಯನನ್ನು ಕೊಲ್ಲುತ್ತಾಳೆ. ಈ ಐತಿಹ್ಯವನ್ನು ಕವಿಗಳು ಯಕ್ಷಗಾನದಲ್ಲಿ ಬಳಸಿಕೊಳ್ಳುವಾಗ ಅತಿಮಾನುಷ ವಾತಾವರಣ ವನ್ನು ಕಲ್ಪಿಸಿದರು.
ಇಲ್ಲಿ ಒಂದು ವಿಶೇಷವಿದೆ. ಜನಪದ ಸಾಹಿತ್ಯದಲ್ಲಿ ಗದ್ಯಕಥನಗಳು ಸಾಮಾನ್ಯವಾಗಿ ಸುಖಾಂತವಾಗಿರುತ್ತವೆ. ಕಥನಗೀತೆಗಳು ಮತ್ತು ಮಹಾಕಾವ್ಯಗಳು ದುಃಖಾಂತವಾಗಿರುತ್ತವೆ. ರಾಮಾಯಣ ಮಹಾಭಾರತದಂಥವು ಕೂಡ ಮೊದಲು ಜನಪದ ಮಹಾಕಾವ್ಯ ಗಳಾಗಿದ್ದುದರಿಂದಲೇ ಅವು ದುರಂತ ಕಾವ್ಯಗಳಾಗಿವೆ ಎಂದು ಊಹಿಸಲಾಗಿದೆ. ಕರಿಬಂಟನ ಕಾಳಗದ ಕಥನಗೀತೆಗಳ ವಿಷಯದಲ್ಲೂ ಇದನ್ನು ಗಮನಿಸಬಹುದು. ಈ ಕಥೆ ಸಹಜವಾಗಿಯೇ ದುರಂತದಿಂದ ಕೂಡಿದೆ. ಕರಿಬಂಟನ ಕೊಲೆಯೊಂದಿಗೆ ಕಥನ ಮುಕ್ತಾಯವಾಗುತ್ತದೆ. ಆದರೆ ಗದ್ಯಕಥೆಗಳಲ್ಲಿ ಕೊನೆಗೆ ಶಿವಪಾರ್ವತಿಯರನ್ನು ತಂದು ಕರಿಬಂಟನನ್ನು ಬದುಕಿಸಿ ಕಥೆಯನ್ನು ಸುಖಾಂತ ಮಾಡುವುದು ಕಂಡುಬರುತ್ತದೆ.
ಮೌಖಿಕ ಪರಂಪರೆಯಲ್ಲಿ ಕಥೆಯಾಗಿಯೂ ಗೀತೆಯಾಗಿಯೂ ಪ್ರಖ್ಯಾತಿ ಪಡೆದಿದ್ದ ಕರಿಬಂಟನ ಕಥೆ ಅನಂತರ ಕಾಲದಲ್ಲಿ ಯಕ್ಷಗಾನ ಕಾವ್ಯವಾಗಿಯೂ ನಾಟಕವಾಗಿಯೂ ಹೆಚ್ಚು ಹೆಚ್ಚು ಪ್ರಚಾರ ಪಡೆಯಿತು. ಕೆಂಪಣ್ಣಗೌಡನ (ಕ್ರಿ.ಶ.ಸು. ೧೪೮೦) ‘ಕರಿರಾಯ ಚರಿತೆ’ ಎಂಬ ಯಕ್ಷಗಾನ ಕಾವ್ಯವೇ ಅತ್ಯಂತ ಪ್ರಾಚೀನವಾದುದು. ಅನಂತರ ಸಾಂಬಯ್ಯನ (ಕ್ರಿ.ಶ.ಸು. ೧೭೫೦) ‘ಕರಿಯಬಂಟನ ಕಥೆ’ ಯಕ್ಷಗಾನ, ಬಾಳಾಕ್ಷನ (ಕ್ರಿ.ಶ.ಸು. ೧೮೦೦) ಕರಿಯಬಂಟನ ಕಥೆ ಯಕ್ಷಗಾನ, ಯಜಮಾನ್ ಸಿದ್ಧಲಿಂಗಪ್ಪನ (ಕ್ರಿ.ಶ.ಸು. ೧೮೯೫) ‘ಕರಿಯಬಂಟನ ಕಥೆ’ ಎಂಬ ನಾಟಕ, ವೀರನಗೆರೆ ಪುಟ್ಟಣ್ಣನ (೧೯ನೆಯ ಶ.) ‘ಕರಿಯಬಂಟನ ಕಥೆ’ ಕೃತಿಗಳು ರಚಿತವಾಗಿವೆ(ಆರ್.ನರಸಿಂಹಾಚಾರ್, ಕರ್ಣಾಟಕ ಕವಿಚರಿತೆ, ಸಂ. ೩, ಬೆಂಗಳೂರು, ೧೯೭೪). ಕೆಂಪಣ್ಣಗೌಡ, ವೀರನಗೆರೆ ಪುಟ್ಟಣ್ಣ ಇವರಿಬ್ಬರ ಕೃತಿಗಳು ಮಾತ್ರ ಪ್ರಕಟಗೊಂಡಿವೆ. ೧೯೯೦ರಲ್ಲಿ ಡಿ.ಎ.ಶಂಕರ್ ಅವರು ಕರಿಬಂಟನನ್ನು ಕುರಿತು ನಾಟಕವೊಂದನ್ನು ಬರೆದು ಪ್ರಕಟಿಸಿದ್ದಾರೆ. ಇಂದಿಗೂ ಶ್ರಾವಣ ಶನಿವಾರಗಳಂದು ಹಾಗೂ ಕಾರ್ತೀಕ ಮಾಸದಲ್ಲಿ ಮೈಸೂರು, ಮಂಡ್ಯ ಜಿಲ್ಲೆಗಳಲ್ಲಿ ಅದರಲ್ಲೂ ಗ್ರಾಮೀಣ ಪ್ರದೇಶಗಳಲ್ಲಿ ನಾಟಕ ರೂಪದಲ್ಲಿ ಕರಿಬಂಟನ ಕಥೆ ಪ್ರದರ್ಶನಗೊಳ್ಳುತ್ತಿರುವುದು ಅದರ ಜನಪ್ರಿಯತೆಯನ್ನು ಸೂಚಿಸುತ್ತದೆ.
ಮುಕ್ತಾಯ
ತೊಣ್ಣೂರಿನ ಜನಪದ ಸಾಹಿತ್ಯವನ್ನು ಪರಿಶೀಲಿಸಿದಾಗ ಪೌರಾಣಿಕ, ಐತಿಹಾಸಿಕ ಮತ್ತು ಸಾಂಸ್ಕೃತಿಕ ಅಂಶಗಳು ಈ ಸಾಹಿತ್ಯದಲ್ಲಿ ಬೆರೆತಿರುವುದನ್ನು ಗಮನಿಸಬಹುದು. ತೊಣ್ಣೂರಿನ ಸುತ್ತಮುತ್ತ ಹಳ್ಳಿಗಳು ಮತ್ತು ನೆರೆಹೊರೆಯ ಜಿಲ್ಲೆಗಳು ಇದೇ ರೀತಿಯ ಹಲವು ಸಾಂಸ್ಕೃತಿಕ ಮಹತ್ತ್ವದ ಅಂಶಗಳಿಂದ ಕೂಡಿವೆ ಎಂಬುದು ಸ್ಪಷ್ಟವಾಗುತ್ತದೆ. ಗೌತಮಕ್ಷೇತ್ರ (ಶ್ರೀರಂಗಪಟ್ಟಣ), ಹಳೇಬೀಡು, ಮಲ್ಲಿಗನೂರು, ಸುಂಕಾತೊಣ್ಣೂರು, ಮೂಗೂರು ಮುಂತಾದವು ಅಸ್ತಿತ್ವದಲ್ಲಿರುವ ಊರುಗಳೇ. ಇವುಗಳ ಜೊತೆಗೆ ಐತಿಹ್ಯಗಳು ಮತ್ತು ಪುರಾಣಗಳು ಸೇರಿ ಒಂದು ಕಲ್ಪಿತ ವಾತಾವರಣ ಸೃಷ್ಟಿಯಾಗಿದೆ. ಇಂಥ ತೊಣ್ಣೂರಿನಲ್ಲಿ ಜನಪದ ಸಾಹಿತ್ಯದ ಸಂರಕ್ಷಣೆ ನಡೆಯಬೇಕು. ಈ ನಿಟ್ಟಿನಿಂದ ಕ್ಷೇತ್ರಕಾರ್ಯ ಕೈಗೊಂಡು ಜನಪದ ಸಾಹಿತ್ಯ ಸಂಗ್ರಹಿಸಿ ಪ್ರಕಟಿಸುವತ್ತ ಗಮನಹರಿಸಬೇಕಿದೆ.
ವಕ್ತೃಗಳು
ಶ್ರೀಮತಿ/ಶ್ರೀ
	ಹೆಸರು

	“

	೪೫
	“
	ಅರ್ಚಕರು

	ಜಬ್ಬಾರ್‌ಖಾನ್
	೭೦
	“
	ವ್ಯಾಪಾರ

	ನರಸಿಂಗನ್.ವಿ.
	೯೨

	ಹನುಮಮ್ಮ
	೬೦
	ಲಕ್ಷ್ಮೀಸಾಗರ
	‑

	ಜಯಲಕ್ಷ್ಮಮ್ಮ
	೫೦
	“
	‑

	ಭದ್ರಮ್ಮ
	೬೦
	“
	‑

	ನಾಗಮ್ಮ
	೬೦
	“
	‑

	ಕೆಂಚಮ್ಮ
	೬೦

	‑


 
ತೊಣ್ಣೂರು : ೧೩. ಗ್ರಾಮದೇವತೆಗಳು
ಒಂದು ಗ್ರಾಮದಲ್ಲಿ ಅನೇಕ ವೈವಿದ್ಯಗಳನ್ನು ಕಾಣುತ್ತೇವೆ. ಹಲವಾರು ಭಿನ್ನ ಸಮುದಾಯಗಳು ಕೂಡಿ ಸಹಕಾರದ ಬದುಕನ್ನು ನಡೆಸುವುದು. ಒಂದಕ್ಕಿಂತ ಹೆಚ್ಚು ದೈವಗಳನ್ನು ಆರಾಧಿಸುವ ಸಂಪ್ರದಾಯವಿದ್ದರು ಪರಸ್ಪರ ಪೂರಕ ಹಾಗೂ ಹೊಂದಾಣಿಕೆಯಿಂದ ಹಬ್ಬ-ಜಾತ್ರೆ-ಉತ್ಸವ-ಹರಕೆ ಮತ್ತು ಇತರೆ ಆಚರಣೆಗಳನ್ನು ರೂಢಿಸಿಕೊಂಡಿರುವುದು “ಆಡು ಮುಟ್ಟದ ಸೊಪ್ಪಿಲ್ಲ ದೇವರಿಲ್ಲದ ಸ್ಥಳವಿಲ್ಲ” ಎಂಬುದು ಗ್ರಾಮೀಣರಲ್ಲಿ ರೂಢಿಯಲ್ಲಿರುವ ಒಂದು ಗಾದೆ ಮಾತು. ನಾಸ್ತಿಕರು ಈ ಮಾತನ್ನು ಒಪ್ಪದಿರಬಹುದು. ಆದರೆ ಆಸ್ತಿಕರು ಮಾತ್ರ ದೈವಗಳಲ್ಲಿ ಅಪಾರ ಶ್ರದ್ಧೆ ಮತ್ತು ಭಕ್ತಿಯನ್ನು ಹೊಂದಿದ್ದಾರಲ್ಲದೆ, ಏಕಕಾಲದಲ್ಲಿ ಹಲವಾರು ದೈವಗಳ ಆಚರಣೆ ಮಾಡುವುದನ್ನು ಕಾಣುತ್ತೇವೆ. ದೈವ ಅಥವಾ ದೇವರ ಕಲ್ಪನೆ ಬಗೆಗೆ ಇಂದಿಗೂ ಖಚಿತವಾದ ನಿರ್ಧಾರಗಳಿಲ್ಲ. ಆದಾಗ್ಯೂ ಜಗತ್ತಿನಾದ್ಯಂತ ಹತ್ತು ಹಲವಾರು ಧರ್ಮಗಳು ಮತ್ತು ಲಕ್ಷಾಂತರ ದೈವಗಳ  ಆರಾಧನೆ ನಿತ್ಯವು ನಡೆಯುತ್ತಿದೆ. ಕೋಟ್ಯಾನುಕೋಟಿ ಜನರು ವಾರ, ಅಮವಾಸೆ, ಹುಣ್ಣಿಮೆ, ಜಯಂತಿ, ಹಬ್ಬ, ಜಾತ್ರೆ, ಉತ್ಸವ, ತೇರು-ತೆಪ್ಪ, ಹರಕೆ ಎಂದು ನಿರಂತರವಾಗಿ ತಮ್ಮ ತಮ್ಮ ಗ್ರಾಮದ ದೈವಗಳ ಆಚರಣೆಯಲ್ಲಿ ತೊಡಗಿರುವುದುಂಟು. ಇದಕ್ಕೆ ಕೆರೆ ತೊಣ್ಣೂರು ಗ್ರಾಮವು ಹೊರತಾಗಿಲ್ಲ. ಇಂತಹ ನಂಬಿಕೆ ಮತ್ತು ಆಚರಣೆಗಳು ಕೇವಲ ಒಂದೆರಡು ವರ್ಷಗಳಲ್ಲಿ ರೂಢಿಗೆ ಬಂದವುಗಳಲ್ಲ. ಆಯಾ ಗ್ರಾಮಗಳು ಜನವಸತಿ ಮೂಲಕ ಅಸ್ತಿತ್ವವನ್ನು ಪಡೆದುಕೊಂಡ ಸಂದರ್ಭದಿಂದ ಆರಂಭಿಸಿ ತಲೆ-ತಲೆಮಾರಿನಿಂದಲೂ ಮುಂದುವರಿದುಕೊಂಡು ಬಂದಿವೆ.
ಪ್ರಸ್ತುತ ಲೇಖನವು ಕೆರೆ ತೊಣ್ಣೂರು ಗ್ರಾಮದ ದೈವಗಳ ಆಚರಣೆಯನ್ನು ಕುರಿತ ವಿಶ್ಲೇಷಣಾತ್ಮಕವಾದ ಆಧ್ಯಯನವಾಗಿದೆ. ಮಂಡ್ಯ ಜಿಲ್ಲೆಯ ಪಾಂಡವಪುರ  ತಾಲೂಕಿನ ಕೆರೆ ತೊಣ್ಣೂರು ಐತಿಹಾಸಿಕ ಮಹತ್ವವುಳ್ಳ ಗ್ರಾಮವಾಗಿದೆ. ಆದ್ದರಿಂದಲೇ ಈ ಗ್ರಾಮದಲ್ಲಿ ರಾಜ ಮಹಾರಾಜರ ಆಳ್ವಿಕೆಯ ಕಾಲದಲ್ಲಿ ಕಟ್ಟಲ್ಪಟ್ಟ ಶಿಷ್ಟದೈವಗಳ ಪುರಾತನವಾದ ವಿಶಾಲ ದೇವಾಲಯಗಳು ಮತ್ತು ಗ್ರಾಮದಲ್ಲಿನ ವಿವಿಧ ಸಮುದಾಯಗಳು ಸಾಮೂಹಿಕವಾಗಿ ಅಥವಾ ಪ್ರತ್ಯೇಕವಾಗಿ ಆಚರಣೆಗೈಯುವ ಪುರುಷ ಮತ್ತು ಸ್ತ್ರೀ ದೈವಗಳ ದೇವಾಲಯ ಅಥವಾ ಸ್ಥಳಗಳು ಇವೆ. ಪಟ್ಲಮ್ಮ (ಕುಂಬಿನಿದೇವಿ) ಬಿಸಿಲಮಾರಿ, ಕಾಳಮ್ಮ, ಗವಿರಂಗಪ್ಪ ಮತ್ತು ಮುನಿಯಪ್ಪ ದೈವಗಳು ಪ್ರಮುಖವಾದವುಗಳು.
ಗವಿರಂಗಪ್ಪ: ಗ್ರಾಮದ ಪಶ್ಚಿಮ ದಿಕ್ಕಿಗೆ ಒಂದು ಸಣ್ಣ ಗುಡ್ಡವಿದೆ. ಅದು ಕುರುಚಲು ಗಿಡಗಳಿಂದ ಕೂಡಿದೆ. ನಡುವೆ ಅಲ್ಲಲ್ಲಿ ಸಣ್ಣ ಮತ್ತು ದೊಡ್ಡ ಬಂಡೆಗಳಿದ್ದು, ದನ, ಕರು, ಆಡು, ಕುರಿಗಳನ್ನು ಮೇಯಿಸಲು ಸೂಕ್ತವಾದ ಪ್ರದೇಶವಾಗಿದೆ. ಇದೇ ಗುಡ್ಡದಲ್ಲಿ ಒಂದು ವಿಶಾಲವಾದ ಬಂಡೆಯಿದ್ದು ಅದರ ತುದಿಯು ಮೇಲ್ಚಾವಣಿಯಂತೆ ಚಾಚಿಕೊಂಡಿದೆ. ತಳದಲ್ಲಿ ಒಬ್ಬಿಬ್ಬರು ಕುಳಿತು ವಿರಮಿಸಲು ಅವಕಾಶವಿದೆ. ಬಂಡೆಯ ಪಕ್ಕದಲ್ಲಿ ಒಂದು ಅಸ್ವಾರದ ಮರವನ್ನು ನೆಡಲಾಗಿದೆ. ಇದನ್ನು ಕೊಂಡ (ಗುಡ್ಡ) ಅಸ್ವಾರ ಎಂದೂ ಕರೆಯುವರು. ಸಾಮಾನ್ಯವಾಗಿ ಗ್ರಾಮೀಣ ಪ್ರದೇಶಗಳಲ್ಲಿ ದೇವಾಲಯಗಳ ಮುಂದೆ ಈ ಮರವನ್ನು ಬೆಳೆಸುವುದು ಕಂಡುಬರುತ್ತದೆ. ಬಿಲ್ವ, ತುಳಸಿ ದಳದಂತೆ  ಅಸ್ವಾರದ ದಳವನ್ನು ಪವಿತ್ರವೆಂದು ಪರಿಗಣಿಸಲಾಗಿದೆ. ಒಟ್ಟಾರೆ ಈ ತಾಣ ಧಣಿದವರಿಗೆ ಆಶ್ರಯ ನೀಡುವುದು. ಕೆರೆ ತೊಣ್ಣೂರು ಗ್ರಾಮದ ಜನರು ಈ ತಾಣವನ್ನು ‘ರಂಗಪ್ಪನ ಗವಿ’ ಎಂದು ಕರೆಯುವುದು ರೂಢಿಯಲ್ಲಿದೆ.  ಅಷ್ಟೆ ಅಲ್ಲದೆ ಈ ಸ್ಥಳದಲ್ಲಿ ಒಂದು ವಿಶೇಷ ಆಚರಣೆಯನ್ನು ನೆರವೇರಿಸುವುದುಂಟು. ಆ ಕಾರಣಕ್ಕಾಗಿ ಇದಕ್ಕೆ ಮಹತ್ವದ ಸ್ಥಾನವಿದೆ. ಈ ಪ್ರದೇಶಕ್ಕೆ ಗವಿರಂಗಪ್ಪ ಮತ್ತು ಗವೀರಪ್ಪ ಎಂದು ಕರೆಯುವುದೂ ವಾಡಿಕೆಯಲ್ಲಿದೆ.
ಆಚರಣೆ ಕ್ರಮ: ಪರಿಶಿಷ್ಟ ಜಾತಿ ಸಮುದಾಯವನ್ನು ಹೊರತುಪಡಿಸಿ ಉಳಿದ ಎಲ್ಲಾ ಕೋಮಿನವರು ಈ ಆಚರಣೆಗಳನ್ನು ನೆರವೇರಿಸುವರು. ತಮ್ಮ ತಮ್ಮ ಮನೆಗಳಲ್ಲಿ ಸಾಕಿದ ಹಸುವು ಕರುವಿಗೆ ಜನ್ಮ ನೀಡಿದಾಗ ಆ ಆಕಳ ಗಿಣ್ಣಾಲನ್ನು (ಮೊದಲ ದಿನದ ಹಾಲು) ಮೀಸಲಿಟ್ಟು ಮೂರು ಅಥವಾ ಐದನೆಯ ದಿನದಂದು ಅದರಿಂದ ಸಿದ್ಧಪಡಿಸಿದ ಗಿಣ್ಣು ಮತ್ತು ಮೊಸರನ್ನವನ್ನು ಒಯ್ದು ಗವಿರಂಗಪ್ಪನಿಗೆ ನೈವೈದ್ಯ ಮಾಡಿ ಪೂಜೆ ಸಲ್ಲಿಸುವರು. ಬಳಿಕ ಜನರಿಗೆಲ್ಲ ಪ್ರಸಾದವನ್ನು ಹಂಚುವರು. ಆ ದಿನ ರಾತ್ರಿ ನೆಂಟರಿಷ್ಟರನ್ನು ಮನೆಗೆ ಆಹ್ವಾನಿಸಿ ಗಿಣ್ಣೂಟ ಮಾಡಿಸುವ ಪದ್ಧತಿಯೂ ರೂಢಿಯಲ್ಲಿದೆ. ಈ ಆಚರಣೆಗೆ ವಾರದ ನಿರ್ಬಂಧಗಳಿರುವುದಿಲ್ಲ.
ಪ್ರಚಲಿತ ಐತಿಹ್ಯ:  ವಿಶಾಲವಾದ ಕೆರೆಯನ್ನು ಹೊಂದಿರುವ ಕೆರೆ ತೊಣ್ಣೂರು ಕೃಷಿಗೆ ಉತ್ತಮವಾದ ಪ್ರದೇಶವಾಗಿದೆ. ಇಲ್ಲಿ ಕೃಷಿಯೆ ಪ್ರಧಾನವಾದ ಕಸುಬಾಗಿತ್ತು. ಪಶುಪಾಲನೆಯು ಇವರಿಗೆ ಉಪಕಸುಬಾಗಿ ಹಾಲು, ಮೊಸರು, ಬೆಣ್ಣೆ, ತುಪ್ಪದ ಅಗತ್ಯವನ್ನು ಪೂರೈಸುತ್ತಿತ್ತು. ಹಿಂದೆ ಗ್ರಾಮದ ಜಾನುವಾರುಗಳನ್ನು ಮೇಯಿಸುವ ಸಲುವಾಗಿ ಓರ್ವ ವ್ಯಕ್ತಿಯನ್ನು ನಿಯೋಜಿಸಿಕೊಳ್ಳಲಾಗುತ್ತಿತ್ತು. ಅದಕ್ಕೆ ಪ್ರತಿಯಾಗಿ ಪ್ರತಿ ಕುಟುಂಬದಿಂದ ವರ್ಷಕ್ಕೊಮ್ಮೆ ದವಸಧಾನ್ಯವನ್ನು ಪಡೆದುಕೊಳ್ಳುತ್ತಿದ್ದನು. ಇದೇ ಪ್ರಕಾರವಾಗಿ ರಂಗಪ್ಪ ಎಂಬ ವ್ಯಕ್ತಿಯು ಕೆರೆ ತೊಣ್ಣೂರು ಗ್ರಾಮದ ಪಶುಪಾಲಕನಾಗಿ ಕೆಲಸ ನಿರ್ವಹಿಸುತ್ತಿದ್ದನು. ಅಷ್ಟೇ ಅಲ್ಲ ಅಪಾರ ಶ್ರದ್ಧೆಯಿಂದ ಪಶುಗಳನ್ನು ಕಾಪಾಡುವ ಹೃದಯವಂತನಾಗಿದ್ದನು. ತಾನು ಕೆಲಸದಲ್ಲಿ ನಿರತನಾಗಿರುವಾಗ ಯಾವುದೇ ಆಕಳು ಕರುವಿಗೆ ಜನ್ಮ ನೀಡಿದಾಗ ಅದನ್ನು ಜೋಪಾನ ಮಾಡಿ ಮನೆಗೆ ತಲುಪಿಸುತ್ತಿದ್ದನು.
ಪಶುಗಳ ಲಾಲನೆ ಪಾಲನೆಗಾಗಿ ತನ್ನನ್ನೆ ಮುಡಿಪಾಗಿಸಿದ್ದ ರಂಗಪ್ಪನನ್ನು ಇಡೀ ಗ್ರಾಮದ  ಜನರೆಲ್ಲರು ಗೌರವಿಸುತ್ತಿದ್ದರು. ಪಶುಗಳನ್ನು ಮೇಯಲು ಬಿಟ್ಟು ತಾನು ಗುಡ್ಡದಲ್ಲಿದ್ದ (ಗವಿಯ) ಬಂಡೆಯ ಕೆಳಗಡೆ ವಿಶ್ರಾಂತಿ ಪಡೆಯುತ್ತಿದ್ದನು. ಹಾಗೆಯೇ ಒಂದು ದಿನ ಕರ್ತವ್ಯ ನಿರತನಾಗಿದ್ದ ರಂಗಪ್ಪ ಸ್ಥಳದಲ್ಲಿ ವಿರಮಿಸುತ್ತಿದ್ದಾಗ ಕೊನೆಯುಸಿರೆಳೆದ ಕಾರಣ ಆ ಗವಿಯನ್ನು ಆತನ ಹೆಸರಿನಿಂದಲೇ ಕರೆಯಲು ಆರಂಭಿಸಿದ್ದಾರೆ. ‘ರಂಗಪ್ಪನ ಗವಿ’ ಎಂದು ಗ್ರಾಮದವರಿಗೆಲ್ಲಾ ಪರಿಚಿತವಾದ ಸ್ಥಳವಾಗಿದೆ. ಕೇವಲ ಆ ಪ್ರದೇಶಕ್ಕೆ ರಂಗಪ್ಪನ ಹೆಸರಿನಿಂದ ಕರೆಯುವುದು ಮಾತ್ರವಲ್ಲ ಗೌರವ ಸೂಚಕವಾಗಿ ಆಚರಣೆಯನ್ನು ನೆರವೇರಿಸುವುದುಂಟು. ಈ ಕುರಿತು ಆಚರಣೆ ಕ್ರಮ ಎಂಬ ಶೀರ್ಷಿಕೆಯಲ್ಲಿ ಚರ್ಚಿಸಲಾಗಿದೆ.
ಇಲ್ಲಿ ರಂಗಪ್ಪನು ಮಾಡಿದ ಪ್ರಾಮಾಣಿಕ ಸೇವೆಯ ಫಲವಾಗಿ ಆತ ದೈವತ್ವವನ್ನು ಪಡೆದುಕೊಂಡು ಕೆರೆ ತೊಣ್ಣೂರಿನ ಜನರಿಂದ ವಿಶೇಷ ರೀತಿಯಲ್ಲಿ ಆರಾಧನೆಗೆ ಬಳಗಾಗಿರುವುದು ಮಹತ್ವದ ಸಂಗತಿಯಾಗಿದೆ. ಸಾಮಾನ್ಯವಾಗಿ ಗ್ರಾಮೀಣ ಜನರು ಮೌಢ್ಯವಂತರು, ನಿರ್ಜೀವ ವಸ್ತುಗಳನ್ನು ದೇವರೆಂದು ಆರಾಧಿಸುತ್ತಾರೆ ಎಂಬ ತಿಳಿವಳಿಕೆ ಎಲ್ಲರಲ್ಲೂ ಇದೆ. ಆದರೆ ಪಶುಪಾಲಕ ಕೆಲಸದ ಮೂಲಕ ಇಡೀ ಗ್ರಾಮದ ಜನತೆ (ಪರಿಶಿಷ್ಟ ಜಾತಿಯವರನ್ನು ಹೊರತುಪಡಿಸಿ)ಯ ಸೇವೆಗೈದ ರಂಗಪ್ಪ ಕೇವಲ ಒಬ್ಬ ವ್ಯಕ್ತಿಯಾಗಿರದೆ ಒಂದು ಶಕ್ತಿಯಾಗಿದ್ದನು. ಗ್ರಾಮದ ಪ್ರತಿ ಮನೆಯ ಬೆಳಕಾಗಿದ್ದನು. ಆ ಕಾರಣಕ್ಕಾಗಿಯೇ ರಂಗಪ್ಪನನ್ನು ಶಾಶ್ವತವಾಗಿ ಸ್ಮರಿಸಿಕೊಳ್ಳುವ ಸಲುವಾಗಿ ಅತ್ಯಂತ ಸೂಕ್ತವಾದ ಆಚರಣೆಯನ್ನು ರೂಢಿಸಿಕೊಂಡಿದ್ದಾರೆ. ಈ ನಿಟ್ಟಿನಲ್ಲಿ ಕೆರೆ ತೊಣ್ಣೂರು ಗ್ರಾಮದ ಜನರು ತಮ್ಮ ಪೂರ್ವಜರು  ನಿರ್ವಹಿಸುತ್ತಿದ್ದ ಕಸುಬನ್ನು (ಪಶುಪಾಲನೆ) ಮುಂದುವರಿಸುವುದು ಮಾತ್ರವಲ್ಲದೇ ಗೌರವವನ್ನು ಇಟ್ಟುಕೊಂಡಿರುವುದು ವ್ಯಕ್ತವಾಗುತ್ತದೆ. ಓರ್ವ ವ್ಯಕ್ತಿಯು ಮಾಡಿದ ಉಪಕಾರಕ್ಕೆ ಸಲ್ಲಬೇಕಾದ ಪ್ರತ್ಯುಪಕಾರವೆಂದರೆ, ಆತನಿಗೆ ಇನ್ನೊಂದು ಉಪಕಾರ ಅಥವಾ ಸಹಾಯ ಮಾಡುವುದಲ್ಲ. ಉಪಕಾರಕ್ಕೆ ಪ್ರತ್ಯುಪಕಾರವೆಂದರೆ ಅದು ಕೇವಲ  ನೆನೆಕೆ ಮಾತ್ರ ಈ ಸತ್ಯವನ್ನು ಅರಿತ ಸದರಿ ಗ್ರಾಮದ ಜನರು ತಮ್ಮ ಮನೆಯಲ್ಲಿ ಆಕಳು ಕರುವಿಗೆ ಜನ್ಮ ಕೊಟ್ಟಾಗ ರಂಗಪ್ಪನನ್ನು ನೆನೆಯುವುದು ಆ ನಿಮಿತ್ತ ಸಾಂಕೇತಿಕವಾಗಿ ಗಿಣ್ಣು, ಮೊಸರನ್ನ ನೈವೈದ್ಯ ಮಾಡುವುದನ್ನು ನಾವು ಕಾಣುತ್ತೇವೆ.
ಕಾಳಮ್ಮ:  ಕಾಳಮ್ಮ ಈ ಗ್ರಾಮದಲ್ಲಿ ಆಚರಣೆಗೆ ಬಳಪಡುವ ಮತ್ತೊಂದು ದೇವತೆ. ತೊಣ್ಣೂರು ಕಾಳಮ್ಮ ಎಂಬುದು ಈ ದೇವತೆಗಿರುವ ಇನ್ನೊಂದು ಹೆಸರು. ಮೂಲದಲ್ಲಿ ಇದೊಂದು ಸಾಮಾನ್ಯ ಹುತ್ತ. ವರ್ಷಕ್ಕೊಮ್ಮೆ ಷಷ್ಠಿಯ ಸಂದರ್ಭದಲ್ಲಿ ಹುತ್ತವನ್ನು ಪೂಜಿಸುವುದು ಹಿಂದೂಗಳಲ್ಲಿರುವ ಒಂದು ಸಂಪ್ರದಾಯ. ವಾರ್ಷಿಕ ಪೂಜೆಯು ಮುಂದುವರಿದು ವಾರದ ಪೂಜೆಯಾಗಿ ಅದಕ್ಕೆ ದೇವಸ್ಥಾನ ನಿರ್ಮಾಣ ಮಾಡಿರುವುದು ನಿರೀಕ್ಷಿತವಾದುದು. ಅಂತಿಮವಾಗಿ ಆ ದೇವಸ್ಥಾನಕ್ಕೆ ಪೂಜಾರಿಯೊಬ್ಬನ ಆಗಮನವಾಗಿದೆ. ಉಳಿದಂತೆ ಗ್ರಾಮ ದೇವತೆಗೆ ಸಲ್ಲುವಂತೆ ಕಾಳಮ್ಮ ದೇವತೆಗೂ ಕೆಲವು ಆಚರಣೆಗಳನ್ನು ರೂಢಿಸಿಕೊಂಡ ಕಾರಣ ಗ್ರಾಮದ ಎಲ್ಲಾ ಜನರು ವಾರದಲ್ಲಿ ಅಥವಾ ತಮ್ಮ ಹರಕೆಯನ್ನು ಒಪ್ಪಿಸುವುದುಂಟು. ಹೀಗಾಗಿ ಒಂದು ಕಾಲದಲ್ಲಿ  ಕೇವಲ ಹುತ್ತವಾಗಿ ಪೂಜಿಸಲ್ಪಡುತ್ತಿದ್ದು, ಕ್ರಮೇಣ ದೇವಸ್ಥಾನ ನಿರ್ಮಾಣಗೊಂಡು ಗ್ರಾಮದ ಜನರೆಲ್ಲರೂ ತಮ್ಮ ಕಷ್ಟ ಸುಖಗಳಿಗೆ ಆಶ್ರಯಿಸುವ ಸ್ಥಿತಿಯನ್ನು ಪಡೆದು ಕಾಳಮ್ಮ ಎಂಬ ಹೆಸರನ್ನು ಹೊಂದಿದ್ದು ಹಿಂದೂ ಧರ್ಮದಲ್ಲಿ ಸೋಜಿಗದ ಸಂಗತಿಯೇನಲ್ಲ.
ಕಾಳಮ್ಮ ದೇವತೆಯನ್ನು ವಿಶ್ವಕರ್ಮ ಸಮುದಾಯಕ್ಕೆ ಸೇರಿದ ಶ್ರೀಮತಿ ಜಯಮ್ಮ ಎಂಬ ಓರ್ವ ಮಹಿಳೆ ಕಳೆದ ೨೭ ವರ್ಷಗಳಿಂದ ಪೂಜಾರಿಣಿಯಾಗಿ ಸೇವೆ ಸಲ್ಲಿಸುತ್ತಿದ್ದಾಳೆ. ವಾರದಲ್ಲಿ ಎರಡು ದಿನ ಮಂಗಳವಾರ ಮತ್ತು ಶುಕ್ರವಾರಗಳಂದು ಉಪವಾಸವಿದ್ದು ಪೂಜಿಸುವುದು ಮುಂದುವರಿದಿದೆ. ದೇವತೆ ಮೈಮೇಲೆ ಬರುತ್ತಾಳೆ ಎಂದು ಸಾರ್ವಜನಿಕರು ಹೇಳುತ್ತಾರೆ. ಆದರೆ ಪ್ರಸ್ತುತ ಕಾಳಮ್ಮದೇವತೆಗೆ ಯಾವುದೇ ಹಬ್ಬದ ಆಚರಣೆ ಇರುವುದಿಲ್ಲ. ಮೊದಲೇ ಹೇಳಿರುವಂತೆ ಹರಕೆ ಒಪ್ಪಿಸುವುದುಂಟು ನಾಗ ದೋಷಗಳನ್ನು ನಿವಾರಿಸಿಕೊಳ್ಳುವ ಸಲುವಾಗಿ ಅಮ್ಮನಿಗೆ ಬೆಳ್ಳಿಯ ಆಭರಣಗಳು ಮತ್ತು ಸೀರೆಯನ್ನು ಒಪ್ಪಿಸುವುದು ಭಕ್ತರಲ್ಲಿ ರೂಢಿಯಲ್ಲಿರುವ ಒಂದು ಪದ್ಧತಿಯಾಗಿದೆ.
ಕಾಳಮ್ಮನ ದೇವಸ್ಥಾನದ ಮುಂದೆ ರಂಗದ ಕಲ್ಲಿದ್ದು ರಂಗದ ಕುಣಿತಕ್ಕಾಗಿ ಅದನ್ನು ಪ್ರತಿಷ್ಠಾಪಿಸಿದ್ದು  ಎಂಬುದನ್ನು ಗಮನಿಸಿದಾಗ  ಹಿಂದೆ ಇಲ್ಲಿ ದೇವತೆ ಹಬ್ಬ ಆಚರಣೆ ಯಲ್ಲಿದ್ದಿರಬಹುದು ಎಂದು ಊಹಿಸಲು ಸಾಧ್ಯವಿದೆ. ಕಾಲಾನಂತರದಲ್ಲಿ ಬೇರೆ ಪ್ರಭಾವಿ ದೇವರು ಮತ್ತು ದೇವಸ್ಥಾನಗಳು ನಿರ್ಮಾಣವಾದ ಪ್ರಯುಕ್ತ ಈ ದೇವತೆಯು ನೈಪಥ್ಯಕ್ಕೆ ಸರಿದಿದೆ.
ಹಿಂದೂ ಧರ್ಮದಲ್ಲಿನ ಸಾಧ್ಯತೆಗಳೆಂದರೆ, ರಾತ್ರೋರಾತ್ರಿ ಒಂದು ಪ್ರದೇಶ, ಒಬ್ಬ ವ್ಯಕ್ತಿ, ಒಂದು ವಸ್ತು ಅಥವಾ ಒಂದು ಮರ ಏನಾದರು ಒಂದು ಪವಾಡ ಸದೃಶ ಘಟನೆಗೆ ಕಾರಣವಾಗಿದೆ ಎಂಬ ಸುದ್ದಿಯನ್ನು ಕೇಳಿದರಷ್ಟೆ ಸಾಕು ಅದು ದೈವ ಸಮಾನ ಎಂಬ ಕಲ್ಪನೆಯಿಂದ ಪೂಜೆಗೆ ಅರ್ಹವಾಗಿಬಿಡುವ ಸಾಧ್ಯತೆ ಇದೆ. ಕೆಲವೊಮ್ಮೆ ಅತಿ ಅಪಾಯಕಾರಿ ಯಾದ ಯಾವುದನ್ನೇ ಕಂಡರೂ ಪ್ರಾಣ ಭಯದಿಂದ ತನ್ನ ಉಳಿವಿಗಾಗಿ ಭಯದಿಂದ ಧೀನನಾಗಿ ವರ್ತಿಸುತ್ತಾನೆ. ವಿಷಜಂತುವಾದ ನಾಗರಹಾವು ಅದಕ್ಕೊಂದು ಉತ್ತಮ ಉದಾಹರಣೆಯಾಗಿದೆ. ಅದು ವಾಸಿಸುವ ಹುತ್ತ ಪವಿತ್ರಸ್ಥಾನವಾಗಿ ಪೂಜಿಸುವುದನ್ನು ರೂಢಿಸಿಕೊಂಡಿರುವುದು ಕ್ರಮೇಣ ಅದಕ್ಕೊಂದು ದೇವಸ್ಥಾನ ನಿರ್ಮಾಣವಾಗಿರುವುದು ಬಹಳ ಸ್ಪಷ್ಟವಾಗಿ ಗೋಚರವಾಗುತ್ತದೆ. ಆ ಹಿನ್ನೆಲೆಯಲ್ಲಿ ಕಾಳಮ್ಮ ದೇವತೆ ಅಸ್ತಿತ್ವಕ್ಕೆ ಬಂದುದಾಗಿದೆ. ಕಾಳ ಸರ್ಪ ಎಂಬುದು ನಾಗರಹಾವುಗಳಲ್ಲಿ ಬಹಳ ಅಪಾಯಕಾರಿಯಾದುದು. ಗಿಡ ಮರ, ಬೆಟ್ಟ, ಗುಡ್ಡ, ಹಳ್ಳ ಕೊಳ್ಳ, ನದಿ ಸರೋವರ ಪ್ರಕೃತಿಯನ್ನೇ ಹೆಣ್ಣೆಂದು ಕರೆಯುವುದು ಮಾನವನ ಸಹಜ ಗುಣವಾಗಿದೆ. ಇಲ್ಲಿಯು ಸಹ ಕಾಳ ಸರ್ಪನ ಇರುವಿಕೆಗಾಗಿ ಹುತ್ತದ ಪೂಜೆ ಮುಂದೆ ಕಾಳಮ್ಮ ದೇವತೆಯಾಗಿರುವುದೆಂದು ಊಹಿಸಲು ಸಾಧ್ಯವಿದೆ.
ವಿಶ್ವಕರ್ಮ ಕುಟುಂಬವು ಈ ದೇವತೆಯ ಪೂಜಾರಿಗಳಾಗಿರುವುದನ್ನು ವಿವೇಚನೆಗೆ ಒಳಪಡಿಸಿದಾಗ ಒಂದು ಅಂಶ ಸ್ಪಷ್ಟವಾಗುತ್ತದೆ. ಸಾಮಾನ್ಯವಾಗಿ ಊರಿನ ಹೊರಭಾಗದಲ್ಲಿ ವಿಶ್ವಕರ್ಮ ಪಂಗಡವಾದ ಕಮ್ಮಾರ ಅಥವಾ ಬಡಗಿ ತಮ್ಮ ಕಸುಬಿಗೆ ಆಯ್ಕೆ ಮಾಡಿಕೊಳ್ಳು ತ್ತಿದ್ದ ಪ್ರದೇಶ. ಪ್ರತಿನಿತ್ಯ ಕೆಲಸ ಆರಂಭಿಸುವ ಮೊದಲು ಅವರ ಕುಲದೇವತೆಯಾದ ಕಾಳಮ್ಮ ದೇವತೆಯನ್ನು ನೆನೆಯುವುದು ವಾಡಿಕೆ. ಹತ್ತಿರದಲ್ಲೇ ಇದ್ದ ಹುತ್ತವೇ ಕಾಳಮ್ಮ ದೇವತೆಯ ಸ್ಥಾನವನ್ನು ಪಡೆದುಕೊಂಡು ಮುಂದೆ ಗ್ರಾಮಕ್ಕೆ ದೇವತೆಯಾಗಿರುವ ಸಾಧ್ಯತೆಯನ್ನು ಅಲ್ಲಗಳೆಯುವಂತಿಲ್ಲ. ರಾಮಾನುಜಾಚಾರ್ಯರ ಆಗಮನ, ರಾಜಮಹಾರಾಜರ ಆಳ್ವಿಕೆ, ಶಿಷ್ಟದೈವಗಳ ಭದ್ರತೆಯಲ್ಲಿ ಸಾಮಾನ್ಯ ದೇವತೆ ಕಾಳಮ್ಮ ಗೌಣವಾಗಿ ನಿರ್ಲಕ್ಷ್ಯಕ್ಕೆ ಒಳಗಾಗಿದೆ.
ಬಿಸಿಲಮಾರಮ್ಮ: ಸಾಮಾನ್ಯವಾಗಿ ದಕ್ಷಿಣ ಕರ್ನಾಟಕದ ಜಿಲ್ಲೆಗಳಲ್ಲೆಲ್ಲಾ ಮಾರಮ್ಮನ ಉಪಾಸನೆಯನ್ನು ಕಾಣುತ್ತೇವೆ. ಆದರೆ ಪ್ರತಿ ಗ್ರಾಮದವರು ಮಾರಮ್ಮನನ್ನು ಸ್ಥಳೀಕರಿಸಿಕೊಳ್ಳುವುದು ಕಂಡುಬರುತ್ತದೆ. ಉದಾಹರಣೆಗೆ ಮದ್ದೂರು ಮಾರಮ್ಮ, ಕುಂತೂರು ಮಾರಮ್ಮ, ಕೆಲವು ವಿಶೇಷಣಗಳು ಮಾರಮ್ಮನಿಗೆ ಸೇರಿಕೊಂಡಿವೆ. ಕೋಣನ ಮಾರಮ್ಮ, ಒರಳುಕಲ್ಲು ಮಾರಮ್ಮ, ಗುಂಡುಕಲ್ಲು ಮಾರಮ್ಮ ಇತ್ಯಾದಿ. ಗ್ರಾಮದ ಗಡಿಯನ್ನು ಕಾಯುವ ಮಾರಮ್ಮನಿಗೆ ದಂಡು ಮಾರಮ್ಮ, ದಂಡಿನ ಮಾರಮ್ಮ ಎಂಬ ಹೆಸರಿದ್ದರೆ ಸದಾ ಬಿಸಿಲಿನಲ್ಲಿ ಇರುವ ಮಾರಮ್ಮನಿಗೆ ಬಿಸಿಲಮಾರಮ್ಮ ಎಂಬುದಾಗಿ ಕರೆಯುವರು. ಕೆರೆ ತೊಣ್ಣೂರು ಗ್ರಾಮದಲ್ಲೂ ಸಹ ಬಿಸಿಲಮಾರಮ್ಮ ದೇವಸ್ಥಾನವಿದೆ. ಮೊದಲೇ ಹೇಳಿದಂತೆ ಇದಕ್ಕೆ ಯಾವುದೇ ಕಟ್ಟಡ ಅಥವಾ ದೇವಸ್ಥಾನ ಇರುವುದಿಲ್ಲ. ಒಂದು ಸಣ್ಣ ಕಟ್ಟೆಯ ಮೇಲೆ ಕಲ್ಲನ್ನು ಪ್ರತಿಷ್ಟಾಪಿಸಿದ್ದು ಅದರ ಸುತ್ತಲು ೮-೧೦ ಅಡಿಯ ಅಂತರದಲ್ಲಿ ಐದು ಅಡಿ ಎತ್ತರದ ಗೋಡೆಯನ್ನು ನಿರ್ಮಿಸಿದ್ದಾರೆ. ದೀಪಗಳನ್ನು ಹಚ್ಚಲು ತ್ರಿಕೋನಾಕಾರದ ಗೂಡುಗಳನ್ನು ಮಾಡಿರುತ್ತಾರೆ. ಒಳಗೆ ಪ್ರವೇಶಿಸಲು ಪೂರ್ವ ಮುಖದಲ್ಲಿ ದ್ವಾರವನ್ನು ಬಿಡಲಾಗಿದೆ.
ಬೇರೆಲ್ಲಾ ಮಾರಮ್ಮದೇವತೆಗಿಂತ ಬಿಸಿಲಮಾರಮ್ಮನ ಉಪಾಸನೆ ಬಹಳ ವಿಶಿಷ್ಟವಾದುದು. ಮನೆಯಲ್ಲಿ ಯಾರಿಗಾದರೂ ಅಮ್ಮ (chicken pox) ಕಾಣಿಸಿಕೊಂಡರೆ ಮಂಗಳವಾರ ಮತ್ತು ಶುಕ್ರವಾರಗಳಂದು ಅಮ್ಮನ ಕಲ್ಲಿಗೆ ಬೇವಿನ ತಪ್ಪಲು ಇಟ್ಟು ನೀರು ಹಾಕಿ ಪೂಜಿಸುವರು. ಅದೇ ಬೇವಿನ ತಪ್ಪಲನ್ನು ಮನೆಗೆ ಒಯ್ದು ಅರೆದು ಅರಿಶಿನ ಮಿಶ್ರಣ ಮಾಡಿ ಮೈಗೆಲ್ಲ ಹಚ್ಚುವರು. ಐದನೇ ದಿನದಂದು ಆತ/ಆಕೆಗೆ ಸ್ನಾನ ಮಾಡಿಸಿ ಬಿಸಿಲ ಮಾರಮ್ಮನ ದೇವಸ್ಥಾನಕ್ಕೆ ಕರೆದೊಯ್ಯುವರು. ಅಂದು ದೇವತೆಗೆ ಎಳೆನೀರು ಮತ್ತು ಮೊಸರನ್ನದ ನೈವೈದ್ಯ ಮಾಡಿದ ಬಳಿಕ ಎಳೆನೀರನ್ನು ಕೈಯಲ್ಲಿ ತೆಗೆದುಕೊಂಡು ಆ ವ್ಯಕ್ತಿಯ ಮುಖಕ್ಕೆ ಎರಚುವರು. ಇದರಿಂದ ಅಮ್ಮ ಹೊರಟು ಹೋಗುತ್ತದೆ ಎಂದು ನಂಬುತ್ತಾರೆ. ಈ ಮಾದರಿ  ಪೂಜೆಯು ಕೇವಲ  ಅಮ್ಮ ಕಾಣಿಸಿಕೊಂಡಾಗ ಆ ಕುಟುಂಬದವರು ಮಾತ್ರ ನೆರವೇರಿಸುವ ಸಾಂದರ್ಭಿಕ ಪೂಜೆಯಾಗಿರುತ್ತದೆ. ಇದಲ್ಲದೆ ಅಮ್ಮನಿಗೆ ವರ್ಷದಲ್ಲಿ ಒಮ್ಮೆ ವಿಶೇಷ ಪೂಜೆಯು ಸಲ್ಲುತ್ತದೆ.
ವಿಶೇಷ ಪೂಜೆ: ವರ್ಷದಲ್ಲಿ ಒಮ್ಮೆ ಅಂದರೆ ಮಾರ್ಚ್ ತಿಂಗಳಿನಲ್ಲಿ ತಂಬಿಟ್ಟಿನ ಆರತಿ ಮಾಡುವ ಪದ್ಧತಿಯಿದೆ. ಹಾಗೆಯೇ ಸುಗ್ಗಿ ಕಾಲದಲ್ಲಿ ಅವರೆಕಾಳು ಕಡುಬು, ಬೇಯಿಸಿದ ಗೆಣಸು ಮತ್ತು ಮೊಸರನ್ನದ ನೈವೇದ್ಯ ಮಾಡುವುದುಂಟು. ಮತ್ತೊಂದು ಗ್ರಾಮದೇವತೆಯಾದ ಪಟ್ಲಮ್ಮನ ಹಬ್ಬದ ಸಂದರ್ಭದಲ್ಲಿ ಹರಕೆ ಹೊತ್ತ ಭಕ್ತರು ಬಿಸಿಲಮಾರಮ್ಮನ ದೇವಸ್ಥಾನಕ್ಕೆ ಬಂದು ಪೂಜೆ ಸಲ್ಲಿಸಿ ಬಾಯಿಗೆ ಬೀಗ ಹಾಕಿಸಿಕೊಂಡು ಹೋಗುವ ನಿಯಮವಿದೆ.
ಅಪರೂಪದ ವಿಶೇಷ ಪೂಜೆ: ಇಂಥಹ ಪೂಜೆಗಳು ಬಹಳ ಅಪರೂಪದ್ದು. ಅದು ಕೇವಲ ಜನರ ಬಾಯಿಂದ ಬಾಯಿಗೆ ಸುದ್ದಿಯಾಗಿ “ಜನ ಮರುಳೋ ಜಾತ್ರೆ ಮರುಳೋ” ಎಂಬ ಗಾದೆಯಂತೆ ಪ್ರತಿಯೊಬ್ಬರು ಅದರಲ್ಲಿ ಆಸಕ್ತಿವಹಿಸುತ್ತಾರೆ. ಅಲ್ಲದೆ ಆಚರಣೆಗೂ ತರುತ್ತಾರೆ. ಪ್ರಸ್ತುತ ಸಂದರ್ಭದಲ್ಲಿ ಅಂಥದ್ದೇ ಒಂದು ಅಪರೂಪದ ಆಚರಣೆಯು ಬಿಸಿಲ ಮಾರಮ್ಮನಿಗೆ ನೆರವೇರಿತು. ಆ ಕುರಿತ  ವರದಿಯನ್ನು ಇಲ್ಲಿ ದಾಖಲಿಸಲಾಗಿದೆ. “ಗಂಡು ಮಕ್ಕಳನ್ನು ಉಳ್ಳವರು ಅವರ ಆರೋಗ್ಯ ಮತ್ತು ಆಯುಷ್ಯದ ವೃದ್ದಿಗಾಗಿ ಮಾರಮ್ಮನಿಗೆ ವಿಶೇಷವಾಗಿ ನೈವೇದ್ಯ ಮಾಡಿಸಬೇಕು” ಎಂಬ ಸುದ್ದಿಯನ್ನು ಆಧರಿಸಿ ಮಾರಮ್ಮನಿಗೆ ಮಂಗಳವಾರ ಮತ್ತು ಶುಕ್ರವಾರಗಳಂದು ಆಯಾ ಸಮುದಾಯಗಳ ಅಥವಾ ಭಕ್ತರ ಆಹಾರ ಪದ್ಧತಿಗೆ ಅನುಸಾರವಾಗಿ ನೈವೇದ್ಯವನ್ನು ನೆರವೇರಿಸಿದರು. ಎಳನೀರು, ಮೊಸರನ್ನ, ಕೋಳಿ, ಹಣ್ಣು-ಹಂಪಲು ನೈವೇದ್ಯದಲ್ಲಿ ಬಳಸಲಾದ ಪದಾರ್ಥಗಳು. ಇದು ಆಕಸ್ಮಿಕವಾಗಿ ನಡೆದ ವಿಶೇಷ ಪೂಜೆಯೇ ಹೊರತು ಯಾವಾಗಲೂ ನೆರವೇರುವಂಥದ್ದಲ್ಲ.
ಗ್ರಾಮೀಣ ಜನರಲ್ಲಿರುವ ಅನುಭವವು ಆಧುನಿಕ ವಿಜ್ಞಾನಕ್ಕಿಂತ ಮಿಗಿಲಾದುದು. ಏಕೆಂದರೆ, ಅವರು ಯಾವುದೇ ರೋಗಕ್ಕೆ ಚಿಕಿತ್ಸೆ ನೀಡುವಾಗ ಕೇವಲ ದೇಹವನ್ನು ಮಾತ್ರ ಪರಿಗಣಿಸುತ್ತಿರಲಿಲ್ಲ. ಅದರೊಂದಿಗೆ ಮನಸ್ಸು ಇದೆ ಅದಕ್ಕು ಸೂಕ್ತವಾದ ಚಿಕಿತ್ಸೆ ಬೇಕು ಎಂಬ ಮನಶಾಸ್ತ್ರ ಅವರಿಗೆ ತಿಳಿದಿತ್ತು. ಆದ್ದರಿಂದಲೇ ಇಂದಿಗೂ ಅವರಲ್ಲಿ ಯಾವುದೇ ರೋಗಕ್ಕೆ ಎರಡು ರೀತಿಯ ಚಿಕಿತ್ಸೆ ರೂಢಿಯಲ್ಲಿದೆ. ಅದಕ್ಕೆ ಪೂರಕವಾದುದೇ ಈ ಬಿಸಿಲಮಾರಮ್ಮನ ಆರಾಧನೆ. ಸಾಮಾನ್ಯವಾಗಿ ಅಮ್ಮ ಕಾಣಿಸಿಕೊಳ್ಳುವುದು ದೇಹದಲ್ಲಿ ಅತಿಯಾಗಿ ಉತ್ಪತ್ತಿಯಾದ ಉಷ್ಣವನ್ನು ಅನಿವಾರ್ಯವಾಗಿ ಹೊರಹಾಕುವಾಗ ಅದು ಒಂದೇ ಗುಳ್ಳೆಯ ರೂಪದಲ್ಲಿ ಅಥವಾ ದೇಹದಲ್ಲೆಲ್ಲಾ ಗುಳ್ಳೆಗಳಾಗಿ ಕಾಣಿಸಿಕೊಳ್ಳುತ್ತದೆ ಎಂದು ನಂಬಿದ್ದಾರೆ. ಅದಕ್ಕಾಗಿ ಮಾರಮ್ಮನ ದೇವಸ್ಥಾನಕ್ಕೆ ಹೋಗುವುದು ಬೇವಿನ ತಪ್ಪಲು ತಂದು ಅರೆದು ಅರಿಶಿನ ಬೆರಸಿ ಮೈಗೆಲ್ಲಾ ಹಚ್ಚುವುದುಂಟು. ಐದು ದಿನಗಳ ಬಳಿಕ ಪುನಃ ದೇವಸ್ಥಾನಕ್ಕೆ ಹೋಗುವುದು. ಒಟ್ಟನಲ್ಲಿ ಶುದ್ಧವಾಗಿರಬೇಕು. ಗಾಯ ಉಲ್ಬಣ ಆಗದಂತೆ ತಡೆಯಲು ಬೇವು ಅರಿಶಿನ ಬಳಸಬೇಕು ಎಂಬುದನ್ನು ಈ ದೇವತೆಯನ್ನು ಪೂಜಿಸುವ ನೆಪದಲ್ಲಿ ಪಾಲಿಸುತ್ತಾರೆ.
ವೈಜ್ಞಾನಿಕವಾಗಿ ಅಮ್ಮ ಕಾಣಿಸಿಕೊಳ್ಳುವುದು ವೈರಲ್ ಇನ್‌ಫೆಕ್ಷನ್‌ನಿಂದ ಮಾತ್ರ. ಇದು ಗುಣವಾಗಲು ಕನಿಷ್ಟ ಏಳು ದಿನಗಳು ಬೇಕು. ಅದಕ್ಕಾಗಿ ಸ್ವಚ್ಚತೆಯನ್ನು ಕಾಪಾಡುವು ದಲ್ಲದೆ ರೋಗಿಯನ್ನು ಕೊಠಡಿಯ ಒಳಗೆ ಇರಿಸುವುದು ಅಗತ್ಯ, ಕಾರಣ ರೋಗ ಅನ್ಯರಿಗೂ ಹರಡಬಾರದು ಎಂಬ ಉದ್ದೇಶ. ಬೇವು ಆಂಟಿ ಸೆಪ್ಟಿಕ್ ಗುಣವನ್ನು ಹೊಂದಿದೆ. ಒಟ್ಟಾರೆ ರೋಗ ವಾಸಿಯಾಗಲೂ ಬೇವಿನ ತಪ್ಪಲು, ಅರಿಶಿನದ ಬಳಕೆಯು ಇದೆ. ಸ್ವಚ್ಚತೆಯನ್ನು ಕಡ್ಡಾಯವಾಗಿ ಪಾಲಿಸಲು ದೇವತೆಯ  ಭಯವನ್ನು ಇಟ್ಟಿದ್ದಾರೆ. ಇಲ್ಲಿ ಗಮನಿಸಬೇಕಾದ ಮತ್ತೊಂದು ಮುಖ್ಯವಾದ ಅಂಶವೆಂದರೆ, ಬಿಸಿಲ ಮಾರಮ್ಮನ ಕಟ್ಟೆ ಅಥವಾ ದೇವಸ್ಥಾನಗಳು ಒಂದು ಬೇವಿನ ಮರದ ಆಶ್ರಯದಲ್ಲೇ ಇರುತ್ತದೆ. ಅಲ್ಲದೆ ಪೂಜೆ ಮಾಡಿಕೊಡಲು ಪೂಜಾರಿಯ ಮಧ್ಯಸ್ಥಿಕೆ ಇರುವುದಿಲ್ಲ. ನೇರವಾಗಿ ರೋಗಿಯ ಕುಟುಂಬದವರೇ ಯಾವ ಅಡೆ ತಡೆಯು, ಸುಲಿಗೆಯು ಇಲ್ಲದೇ ಪೂಜಿಸಿಕೊಂಡು ಹೋಗಲು ವ್ಯವಸ್ಥೆಗೊಳಿಸಿರುವುದು ಜನಪದರ  ದೂರದೃಷ್ಟಿ, ಸೂಕ್ಷ್ಮ ಪ್ರಜ್ಞೆಯನ್ನು ಸೂಚಿಸುತ್ತದೆ. ಸಾಮಾನ್ಯವಾಗಿ ಅಮ್ಮ ಬರುವುದು ಕೆಳವರ್ಗದವರು ಹಾಗೂ ಸ್ವಚ್ಚತೆಯ ಕೊರತೆಯಿಂದ ಎಂದು ತಿಳಿಯುವುದಾದರೆ, ಇಲ್ಲಿ ಉನ್ನತ ವರ್ಗದ ದೇವಸ್ಥಾನ ಮತ್ತು ಪೂಜಾರಿಗಳು ಭಾಗಿಯಾಗುವುದನ್ನು ಉದ್ದೇಶ ಪೂರ್ವಕವಾಗಿ ಸ್ವಯಂ ನಿಯಂತ್ರಿಸಿರುವ ಸಾಧ್ಯತೆಯೂ ಇಲ್ಲದಿಲ್ಲ.
ಪಟ್ಟಲ್ಲದಮ್ಮ ಅಥವ ಪಟ್ಲಮ್ಮ ದೇವತೆ: ಕುಂಬಳದೇವಿ, ನಿಕುಂಭಿನಿ ದೇವಿ ಎಂಬುದು ಸಹ ಈ ದೇವತೆಯ ಪರ್ಯಾಯ ಹೆಸರುಗಳು. ಈ ದೇವತೆಯ ದೇವಸ್ಥಾನವು ತೊಣ್ಣೂರು ಗ್ರಾಮದ ಹೊರಗೆ ಉತ್ತರ ದಿಕ್ಕಿನಲ್ಲಿರುವ ತೋಪಿನಲ್ಲಿದೆ(ನೋಡಿ: ಚಿತ್ರ‑೬೪).
ಒಂದು ಹೊಸ ಗ್ರಾಮ ನಿರ‍್ಮಾಣ ಮಾಡುವ ಸಂದರ್ಭದಲ್ಲಿ, ಮುಖಂಡರಾದವನೊಬ್ಬನ ತಲೆಮೇಲೆ ತುಂಬಿದ ಹರಬಿ ಹೊರಿಸಿ ನಿರ್ದಿಷ್ಟ ಸ್ಥಳದಿಂದ ಆರಂಭಿಸಿ ಪೂರ್ವಾಭಿಮುಖವಾಗಿ ಅವನು ಹೋಗಬೇಕು. ಹೋಗುವಾಗ ಒಂದು ಸಣ್ಣ ಮೂಳೆಯಿಂದ ಹರಬಿಗೆ ತೂತು ಮಾಡುವರು. ಅವನು ಪೂರ್ವ ನಿರ್ಧರಿತ ಸ್ಥಳಗಳ ಮೂಲಕ ಹಾದು ಹೋಗುವನು. ಹರಬಿಯಿಂದ ನೀರು ಬಿದ್ದ ಸ್ಥಳದಲ್ಲೆಲ್ಲ ಗುರುತು ಹಾಕಿಕೊಂಡು ಹೋಗಿ ಅದನ್ನು ಎಲ್ಲೆ ಮಾಡಿಕೊಂಡು ಗ್ರಾಮನಿರ‍್ಮಾಣ ಮಾಡುತ್ತಿದ್ದರಂತೆ. ಪಟಲ ಎಂದರೆ ನಿರ್ದಿಷ್ಟ ಪ್ರದೇಶ ಎಂದರ್ಥ. ಆ ಪ್ರದೇಶದ ಗ್ರಾಮ ದೇವತೆಗೆ ಪಟಲದಮ್ಮ ಎನ್ನುವರು. ಆ ದೇವತೆಗೆ ವಿಶೇಷ ಪೂಜೆ ನಡೆಯುತ್ತದೆ. ಪಟ್ಟಣವೇ ಪಟಲ ಆಗಿರಬಹುದು. ನಿಕುಂಭಿಣಿದೇವಿ ಜನಪದರ ಬಾಯಿಯಲ್ಲಿ ಪಟ್ಟಲದಮ್ಮ ಆಗಿದ್ದಾಳೆ. ಇವಳನ್ನು ಕುಂಬಳದೇವಿ, ಕುಂಭಿಣಿ, ನಿಕುಂಭಿಣಿ ಎಂದು ಕರೆಯುತ್ತಾರೆ. ನಿಕುಂಭಿಣಿದೇವಿ ಎಂದರೆ ನಿಕುಂಭಿಣಿ ಎಂಬ ಯಾಗದ ಅಧಿದೇವತೆ. ರಾವಣ ರಾಮನನ್ನು ಕೊಲ್ಲುವ ಸಲುವಾಗಿ ಈ ಯಾಗ ಮಾಡಿದನೆಂದು ಪ್ರತೀತಿ. ಒಂದು ಯಜ್ಞದ ಅಧಿದೇವತೆಯಾಗಿದ್ದ ಈ ದೇವತೆ ಇಂದು ಗ್ರಾಮದೇವತೆಯಾಗಿದ್ದಾಳೆ. ಇಲ್ಲಿ ಹಬ್ಬ ಆಚರಿಸುವಾಗ ಕುರಿ ಕೋಳಿಗಳನ್ನು ಕಡಿಯುತ್ತಾರೆ. ಇದೊಂದು ಶಕ್ತಿದೇವತೆ. ಸಾಲಾಗಿ ನೆಟ್ಟಿರುವ ಹನ್ನೊಂದು ಚಿಕ್ಕ ಕೋಡುಗಲ್ಲುಗಳನ್ನೆ ಪಟ್ಲಮ್ಮನೆಂದು ಕರೆಯುತ್ತಾರೆ. ಇವಳನ್ನು ಕುಂಭಿಣಿ, ನಿಕುಂಬಿಣಿ ಎಂದು ಸಹ ಕರೆಯುತ್ತಾರೆ. ಈಗ್ಗೆ ಹಬ್ಬ ನಡೆದು ಸುಮಾರು ೩೪ ವರ್ಷಗಳಾಗಿದೆ. ಅಂದರೆ ೧೯೭೪ರಲ್ಲಿ ಸಾರ್ವತ್ರಿಕವಾಗಿ ಹಬ್ಬ ನಡೆದಿತ್ತು. ಜನರ ಆರ್ಥಿಕ ಶಕ್ತಿಯನ್ನು ಅವಲಂಬಿಸಿ ಈ ಹಬ್ಬವನ್ನು ನಡೆಸಲಾಗುತ್ತದೆ.
ಈಗ ಈಕೆಗೆ ಒಂದು ರೂಪವನ್ನು ನೀಡಿದ್ದಾರೆ. ಅದರ ಪ್ರಕಾರ ಕಂಚಿನ ಪಟವಿದೆ. ಅದರಲ್ಲಿ ಚಾಮುಂಡಿಯ ರೂಪವಿದ್ದು, ಕುದುರೆಯ ಮೇಲೆ ಕುಳಿತಿದ್ದಾಳೆ. ನಾಲ್ಕು ಕೈಗಳನ್ನು ಹೊಂದಿದ್ದು, ಬಲಗೈಗಳಲ್ಲಿ ಕತ್ತಿ ಮತ್ತು ತ್ರಿಶೂಲ ಹಾಗೂ ಎಡಗೈಗಳಲ್ಲಿ ಡಮರುಗ ಮತ್ತು ಕುದುರೆಯ ಲಗಾಮನ್ನು ಹಿಡಿದಿದೆ.
ಈ ದೇವತೆಯ ಮಹಿಮೆಯನ್ನು ಕುರಿತು ಕಥೆಯೊಂದಿದೆ. ಸುಮಾರು ವರ್ಷಗಳ ಹಿಂದೆ ಮೈಸೂರಿನ ಜವಳಿ ವ್ಯಾಪಾರಿಗಳಾದ ಕಾಡಯ್ಯನ ಕುಟುಂಬದವರು ಶಿರಾ ಮತ್ತು ಪಾವಗಡ ಪ್ರದೇಶದಲ್ಲಿ ಬಟ್ಟೆವ್ಯಾಪಾರ ಮುಗಿಸಿ (ಕಮಾನಿನ ಎತ್ತಿನ ಬಂಡಿಯಲ್ಲಿ  ದೂರ ಪ್ರಯಾಣ ಮಾಡುವುದು ಅಂದು ರೂಢಿಯಲ್ಲಿತ್ತು) ವಾಪಸ್ಸು ಬರುತ್ತಿದ್ದರು. ಮಾರ್ಗ ಮಧ್ಯೆ ಯಾವುದೋ ಒಂದು ಗ್ರಾಮದಲ್ಲಿ ದೇವರಿಗೆ ಹರಕೆ ಬಿಟ್ಟ ಮೇಕೆಯೊಂದು ಇವರ ಕಮಾನು ಬಂಡಿಯನ್ನು ಹಿಂಬಾಲಿಸಿ ಬಂದಿತು. ಒಂದೆರಡು ದಿನಗಳ ಬಳಿಕ ಈಗಿನ ಪಟ್ಲಮ್ಮನ ದೇವಸ್ಥಾನವಿರುವ ಪ್ರದೇಶಕ್ಕೆ ಬಂದರು. ಅಲ್ಲಿ ವಿಶ್ರಾಂತಿ ಪಡೆಯುತ್ತ ಜೊತೆಗೆ ಬಂದಿದ್ದ ಮೇಕೆಯನ್ನು ಕೊಯ್ದು ಅಡುಗೆ ಮಾಡಿ ಊಟ ಮಾಡುವ ಸಿದ್ಧತೆಯಲ್ಲಿದ್ದರು. ಮೇಕೆಯು ಕಮಾನು ಬಂಡಿಯನ್ನು ಹಿಂಬಾಲಿಸಿದ ಸುದ್ದಿಯನ್ನು ತಿಳಿದು, ಅದರ ಮಾಲೀಕನು ಮತ್ತು ಕೆಲವರು ಕೂಡಿ ಇವರು ತಂಗಿದ್ದ ಸ್ಥಳಕ್ಕೆ ಬಂದರು. ಪರಿಸ್ಥಿತಿಯ ಗಂಭೀರತೆಯನ್ನು ಅರಿತ ವ್ಯಾಪಾರಿಗಳು ಈ ಸಂಕಟದಿಂದ ಪಾರಾಗಲು ಅನ್ಯ ಮಾರ್ಗವಿಲ್ಲದೆ ಅಲ್ಲೆ ಇದ್ದ ಪಟ್ಲಮ್ಮನಿಗೆ ಕೈಮುಗಿದು “ಅಮ್ಮ ನಿನ್ನಲ್ಲಿ ಸತ್ಯವಿದ್ದರೆ ನಮ್ಮನ್ನು ಈ ಸಂಕಷ್ಟದಿಂದ ಪಾರುಮಾಡು. ಇಲ್ಲಿರುವ ಮಾಂಸವೆಲ್ಲಾ ಕುಂಬಳಕಾಯಿ ತಾಳ್ದ ಆಗಬೇಕು. ನಿನಗೆ ಗುಡಿ ಕಟ್ಟಿಸುತ್ತೇವೆ ಎಂದು ಬೇಡಿಕೊಳ್ಳುತ್ತಾರೆ ನಮಗೆ ಏನಾದರೂ ಒಂದು ಸುಳಿವನ್ನು ಕೊಡು ತಾಯಿ” ಎಂದು ಹರಕೆ ಮಾಡಿಕೊಳ್ಳುತ್ತಾರೆ. ಅಷ್ಟರಲ್ಲಿ ಒಂದು ನಿಂಬೆಹಣ್ಣು ಉರುಳಿಕೊಂಡು ಬರುತ್ತದೆ. ಬಳಿಕ ಮೇಕೆಯ ಮಾಲೀಕ ಮತ್ತು ವ್ಯಾಪಾರಿಗಳ ನಡುವೆ ನ್ಯಾಯ ಪಂಚಾಯತಿ ಆರಂಭವಾಗುತ್ತದೆ. ಕೊನೆಯಲ್ಲಿ ನಾವು ಸಿದ್ಧಪಡಿಸಿರುವ ಅಡುಗೆಯನ್ನು ಪರೀಕ್ಷಿಸಿ ನೋಡಿ ಎಂಬುದಾಗಿ ಹೇಳಿದಾಗ, ಶಂಕೆಯಿಂದ ಅಣಿಗೊಳಿಸಿದ್ದ ಅಡುಗೆಯನ್ನು ಪರಿಶೀಲಿಸುತ್ತಾರೆ. ಅಲ್ಲಿ ಕಂಡುಬಂದದ್ದು ಕುಂಬಳಕಾಯಿ ತಾಳ್ದ. ಇದನ್ನು ಕಂಡು ಅವರು ನಿರುತ್ತರರಾಗಿ ಹೊರಟು ಹೋಗುತ್ತಾರೆ.
ಆಕಸ್ಮಿಕವಾಗಿ ಒದಗಿಬಂದ ಸಂಕಟದಿಂದ ಪಾರು ಮಾಡಿ ಅನುಭವಿಸಬೇಕಾಗಿದ್ದ ಅಪಮಾನದಿಂದ ಮುಕ್ತಗೊಳಿಸಿದ ಪಟ್ಲಮ್ಮದೇವಿಯ ಶಕ್ತಿಗೆ ವ್ಯಾಪಾರಗಾರರು ಚಕಿತರಾದರು. ತಾವು ಹರಕೆ ಮಾಡಿಕೊಂಡಂತೆ ದೇವಸ್ಥಾನವನ್ನು ಕಟ್ಟಿಸಿದ್ದಾರೆ . ಅಲ್ಲದೆ ಪ್ರತಿವರ್ಷವೂ ತಪ್ಪದೆ ದೇವತೆಯ ಪೂಜೆಗೆ ಬಂದು ಹೋಗುತ್ತಾರೆ ಎಂಬ ಮಾಹಿತಿಯು ತೊಣ್ಣೂರು ಗ್ರಾಮದ ಜನರಿಂದ ತಿಳಿದುಬಂದಿದೆ.
ಹಬ್ಬದ ಹಿನ್ನೆಲೆ : ಎಲ್ಲಾ ಗ್ರಾಮದಲ್ಲಿ ಇರುವಂತೆ ಕೆರೆ ತೊಣ್ಣೂರಿನಲ್ಲೂ ಹಲವಾರು ದೈವಗಳನ್ನು ಆರಾಧಿಸುವುದು ಸಾಮಾನ್ಯ. ಹಾಗೆಯೇ ಒಂದೇ ದೇವತೆಯನ್ನು ಹಲವಾರು ಗ್ರಾಮದವರು ಕೂಡಿ ಹಬ್ಬ ನಡೆಸುವುದು ಪಟ್ಲಮ್ಮನ ಜಾತ್ರೆಯಲ್ಲಿ ಕಾಣಬಹುದಾಗಿದೆ. ಪ್ರತಿ ವರ್ಷವೂ ಯುಗಾದಿಗೂ ಮುಂಚಿತವಾಗಿ ಕೆರೆ ತೊಣ್ಣೂರು ಮತ್ತು ಪಟ್ಟಣಗೆರೆ  ಗ್ರಾಮದವರು ಪಟ್ಲಮ್ಮನಿಗೆ ಹಬ್ಬ ಮಾಡುವರು. ಅದೇ ರೀತಿ ಯುಗಾದಿಯ ಅನಂತರ ಲಕ್ಷ್ಮಿಸಾಗರದ ಗ್ರಾಮಸ್ಥರು ಇದೇ ದೇವತೆಗೆ ಹಬ್ಬ ನೆರವೇರಿಸುವರು.
ಹಬ್ಬ ಜರುಗುವ ಕ್ರಮ : ಸಾಮಾನ್ಯವಾಗಿ ಹಬ್ಬಕ್ಕೆ ಮೊದಲು ರಂಗದ ಕುಣಿತವು ಆರಂಭವಾಗುತ್ತದೆ. ಶುಕ್ರವಾರವು ಹಬ್ಬವಾದ್ದರಿಂದ ಹಿಂದಿನ ದಿನ ರಾತ್ರಿ ಕೆರೆ ತೊಣ್ಣೂರು, ಪಟ್ಟಣಗೆರೆ ಮತ್ತು ಹತ್ತಿರದ ಗ್ರಾಮದ ಜನರು ಈ ರಂಗದ ಕುಣಿತದಲ್ಲಿ ಪಾಲ್ಗೊಳ್ಳುವರು. ಮರುದಿನ ಅಂದರೆ ಶುಕ್ರವಾರದಂದು ಪಟ್ಟಣಗೆರೆ ಗ್ರಾಮಸ್ಥರು ಬಂಡಿಯನ್ನು (ಸುಮಾರು  ೪ ೧/೨ ಅಡಿ ಎತ್ತರದ ಮರದ ಗಾಲಿ) ಪಟ್ಲಮ್ಮನ ದೇವಸ್ಥಾನಕ್ಕೆ ಉರುಳಿಸಿಕೊಂಡು ಬರುವರು. ಹಬ್ಬದ ವಿದ್ಯುಕ್ತ ಚಾಲನೆಗೆ  ಬಂಡಿ ಬರುವುದು ಸೂಚನೆಯಾಗಿದೆ.  ಇದೆಲ್ಲವೂ ನೇಮದಂತೆ ನೆರವೇರಬೇಕು. ಪಟ್ಟಣಗೆರೆಯಿಂದ ಬಂಡಿ ತಂದವರು ಅಮ್ಮನ ದೇವಸ್ಥಾನದ ಮುಂದೆ ಸಿದ್ಧಪಡಿಸಿರುವ ಕೊಂಡವನ್ನು ಹಾಯ್ದು ಒಳಗೆ ಪ್ರವೇಶ ಪಡೆಯಬೇಕು. ಆನಂತರ ಉಳಿದಭಕ್ತರು ಕೊಂಡ ಹಾಯ್ದು ಬರುತ್ತಾರೆ. ಅಂದು ರಾತ್ರಿಯು ಸಹ ರಂಗದ ಕುಣಿತ ಮುಂದುವರಿಯುವುದು. ಹರಕೆ ಮಾಡಿಕೊಂಡವರು ಜನರಿಗೆ ಕಜ್ಜಾಯ ಮತ್ತು ಬಾಳೆಹಣ್ಣು ಹಂಚುವುದುಂಟು.
ಬಲಿ ಕಾರ್ಯಕ್ರಮ: ಪಟ್ಲಮ್ಮನ ಹಬ್ಬದ ಪ್ರಮುಖವಾದ ದಿನ ಇದಾಗಿದೆ. ಎರಡು ಗ್ರಾಮದವರು ಪ್ರಾಣಿ ಬಲಿ ನೀಡುವುದು, ನೂರಾರು ಭಕ್ತರಿಂದ ಹರಕೆ ಒಪ್ಪಿಸುವುದು, ಬಾಯಿಬೀಗ ಹಾಕಿಸಿಕೊಳ್ಳುವುದು, ಹೊಸ ಬಟ್ಟೆ ಧರಿಸುವುದು ಹಾಗೂ ಖಾರದ ಊಟ (ಮಾಂಸಾಹಾರ)ದ ವಿಶೇಷ ದಿನ ಶನಿವಾರ. ಸಾಮಾನ್ಯವಾಗಿ ಗ್ರಾಮದೇವತೆ ಹಬ್ಬಗಳು ಪ್ರತಿವರ್ಷ ನಿಗದಿತ ಸಮಯಕ್ಕೆ ಜರುಗುವುದು ವಾಡಿಕೆ. ಆ ಪ್ರಕಾರವಾಗಿ ಪಟ್ಟಣಗೆರೆ ಮತ್ತು ಕೆರೆ ತೊಣ್ಣೂರು ಗ್ರಾಮದವರು ಒಪ್ಪಂದದ ಪ್ರಕಾರ ಕ್ರಮವಾಗಿ  ಅಂದು ನಾಲ್ಕು ಗಂಟೆಗೆ ಸರಿಯಾಗಿ ಅಮ್ಮನಿಗೆ ಬಲಿ ಅರ್ಪಿಸುವರು. ವಿಶೇಷ ಪೂಜಾ ವಿಧಿಗಳು ನೆರವೇರಿದ  ಬಳಿಕ ತೀರ್ಥವನ್ನು ತಂದು ವಧೆ ಸ್ಥಾನದಲ್ಲಿ ಬಲಿಗೆ ಸಿದ್ಧವಿರುವ ಪ್ರಾಣಿಯ ತಲೆಯ ಮೇಲೆ ಚಿಮುಕಿಸುವರು. ಆಗ ಪ್ರಾಣಿ ತಲೆಯನ್ನು ಒದರುವುದು. ಅದನ್ನೇ ಅಮ್ಮ ಒಪ್ಪಿಗೆ ನೀಡಿದಳು ಎಂದು ಪರಿಗಣಿಸಿ ಸಕಲ ನೇಮಗಳೊಂದಿಗೆ ಸಿದ್ಧವಾಗಿರುವ ವ್ಯಕ್ತಿಯೋರ್ವನು ಹರಿತವಾದ ಕತ್ತಿಯಿಂದ ಒಂದೇ ಏಟಿಗೆ ಬಲಿ ಪ್ರಾಣಿಯ ರುಂಡ ಮತ್ತು ಮುಂಡವನ್ನು ಬೇರ್ಪಡಿಸುವನು. ಎರಡನೆಯ ಬಲಿ ಕೆರೆ ತೊಣ್ಣೂರು ಗ್ರಾಮದವರಿಂದ ಅದೇ ಪ್ರಕಾರವಾಗಿ ಅರ್ಪಿಸಲಾಗುವುದು. ಈ ಎರಡು ಗ್ರಾಮಗಳಿಂದ  ದೇವತೆಗೆ ಪ್ರಧಾನ ಹಾಗೂ ಊರೊಟ್ಟಿನ ಬಲಿ ಅಥವಾ ಹರಕೆ ಒಪ್ಪಿಸಿ ಅನಂತರ ಎರಡು ಗ್ರಾಮಗಳ ಭಕ್ತರು ತಮ್ಮ ತಮ್ಮ ಹರಕೆಯನ್ನು ಕುರಿ ಕೋಳಿಯನ್ನು ಬಲಿ ಕೊಡುವ ಮೂಲಕ ಒಪ್ಪಿಸುವ ಕ್ರಮವಿದೆ.
ಬಲಿ ಕಾರ್ಯ ಮುಗಿಯುತ್ತಿದ್ದಂತೆಯೇ ಬಹಳ ಸಡಗರದಿಂದ ಮನೆ ಮನೆಗಳಲ್ಲಿ ಖಾರದ ಭೋಜನ ಸಿದ್ಧಪಡಿಸಿ ಪಟ್ಲಮ್ಮನಿಗೆ ನೈವೇದ್ಯ ಮಾಡುವರು. ಆದರೆ ಅಮ್ಮನಿಗೆ ದೇವಸ್ಥಾನದ ಒಳಗೆ ಸಿಹಿ ಭೋಜನವನ್ನು ಮಾತ್ರ ನೈವೇದ್ಯ ಮಾಡುತ್ತಾರೆ.
ಬಾಯಿಬೀಗ ಹಾಕಿಸಿಕೊಳ್ಳುವುದು: ಇದು ಸಹ ಪಟ್ಲಮ್ಮನಿಗೆ ಭಕ್ತರು ವೈಯಕ್ತಿಕವಾಗಿ ಸಲ್ಲಿಸುವ ಒಂದು ಉಗ್ರ ರೂಪದ ಹರಕೆಯಾಗಿದೆ. ಅಂದು ಶನಿವಾರ ಹರಕೆ ಸಲ್ಲಿಸುವ ಭಕ್ತರು ಸ್ನಾನ, ಮಡಿಯಿಂದ ಬಿಸಿಲ ಮಾರಮ್ಮನ ದೇವಸ್ಥಾನಕ್ಕೆ ಬಂದು ಪೂಜೆಯನ್ನು ಮಾಡಿಸಿ ತಾವು ಒಯ್ದಿರುವ ಬೆಳ್ಳಿಯ ಬಾಯಿಬೀಗವನ್ನು ಕೊಟ್ಟು ಅದಕ್ಕಾಗಿ ನೇಮಕ ವಾಗಿರುವ ವ್ಯಕ್ತಿಯೋರ್ವನ ಕೈಯಿಂದ ಬಾಯಿಬೀಗ ಹಾಕಿಸಿಕೊಳ್ಳುವರು. ಅಲ್ಲಿಂದ ಪಟ್ಲಮ್ಮನ ದೇವಸ್ಥಾನಕ್ಕೆ ಬಂದು ಮಧ್ಯಾಹ್ನದ ಅನಂತರ ಬಾಯಿಬೀಗ ತೆಗೆಸಿಕೊಳ್ಳುವರು. ಅಂದರೆ ಪೂಜಾರಿಯಿಂದ ಅರಿಶಿನ ಕುಂಕುಮ ಹಾಕಿ  ತೀರ್ಥವನ್ನು ಚಿಮುಕಿಸಿದ  ಬಳಿಕ ಅದಕ್ಕಾಗಿ ನೇಮಕವಾಗಿರುವ ವ್ಯಕ್ತಿಯೋರ್ವ ಭಕ್ತರಿಗೆ ಬಾಯಿ ಬೀಗವನ್ನು ತೆಗೆಯುತ್ತಾನೆ. ಆಗ ಭಕ್ತರು ಅಮ್ಮನಿಗೆ  ಹರಕೆ ಸಲ್ಲಿಸಿದ ಸಂತೃಪ್ತಿಯಿಂದ ಪೂಜೆ ಸಲ್ಲಿಸುವರು.
ಮುಡಿ ಕೊಡುವುದು: ಸಾಮಾನ್ಯವಾಗಿ ಹರಕೆಗಳಲ್ಲೆಲ್ಲಾ ಅತ್ಯಂತ ಹೆಚ್ಚು ಸಂಖ್ಯೆಯಲ್ಲಿ ಸಲ್ಲುವ ಹರಕೆಯೆಂದರೆ ಮುಡಿಸೇವೆ ಅಥವಾ ಮುಡಿಕೊಡುವುದು ಎಂಬುದು ಎಲ್ಲರಿಗೂ ತಿಳಿದ ಸಂಗತಿಯಾಗಿದೆ. ಏಕೆಂದರೆ ಬೇರೆಲ್ಲವುಗಳಿಗಿಂತ ಸರಳ ಮತ್ತು ಸಾಧುವಾದುದು. ಯಾವುದೇ ಹಿಂಸಾತ್ಮಕ ಪ್ರಕ್ರಿಯೆಗೆ ಒಳಗಾಗುವುದಿಲ್ಲ. ಪಟ್ಲಮ್ಮನ ಈ ಹಬ್ಬದಲ್ಲಿ ಬಲಿಯ ದಿನದಂದು ಭಕ್ತರು ದೇವತೆಗೆ ವೈಯಕ್ತಿಕವಾಗಿ ಸಾಧು ಮತ್ತು ಉಗ್ರ ರೂಪಗಳೆರಡರಲ್ಲೂ ಅವರಿಗೆ ಒಪ್ಪಿತವಾದ  ರೀತಿಯಲ್ಲಿ ಹರಕೆ ಒಪ್ಪಿಸುವುದು ರೂಢಿಯಲ್ಲಿದೆ. ಆ ಪ್ರಕಾರವಾಗಿ  ಇಂದು ಬೆಳಗಿನಿಂದಲೇ ಬಾಯಿಬೀಗ ಹಾಕಿಸಿಕೊಳ್ಳುವುದು, ಮುಡಿ ಕೊಡುವುದು ನಡೆಯುತ್ತದೆ. ಹಾಗೆಯೇ ಕೊಂಡ ಹಾಯುವ ಹರಕೆ ಹೊತ್ತವರು ಸಹ ಕೊಂಡದ ದಿನದಿಂದ ಹರಕೆ ಸಲ್ಲಿಸುವರು. ಹುಟ್ಟಿದ ಮಕ್ಕಳಿಗೆ ಕೂದಲು ತೆಗೆಸುವುದಕ್ಕೆ ‘ಜವಳ ತೆಗೆಸುವುದು’ ಎಂದು ಕರೆಯುವರು. ಅದಕ್ಕಾಗಿ ಅನೇಕರು ದೂರದ ಧಾರ‍್ಮಿಕ ಕೇಂದ್ರಗಳಿಗೆ ಹೋಗಿ ಬರುವುದುಂಟು. ಆದರೆ ಗ್ರಾಮೀಣ ಜನರಿಗೆ ಸಮಯ ಮತ್ತು ಹಣದ ಕೊರತೆಯಿಂದ ಅಂತಹ ಕೂದಲ ತೆಗೆಸುವ ಕಾರ್ಯವನ್ನು ಗ್ರಾಮದೇವತೆಯ ಹಬ್ಬದ ಸಂದರ್ಭದಲ್ಲಿ ನೆರವೇರಿಸುವುದು ಉತ್ತಮವಾದ ಕ್ರಮವಾಗಿದೆ. ಹೆಚ್ಚು ಖರ್ಚಿಲ್ಲದೆ ಸರಳವಾಗಿ ಮುಗಿಯುತ್ತದೆ.
ಸಿಹಿತಿಂಡಿ ಹಂಚುವುದು: ಹರಕೆ  ಎಂಬುದು ವೈವಿಧ್ಯಮಯವಾದುದು. ಹಾಗೂ ಅವರವರ ಇಚ್ಚೆ ಮತ್ತು ಸಾಮರ್ಥ್ಯಕ್ಕೆ ಅನುಗುಣವಾಗಿರುತ್ತದೆ. ಹಾಗೆಯೇ ಪಟ್ಲಮ್ಮನ ಹಬ್ಬದಲ್ಲಿ ಸಿಹಿ ಹಂಚುವ ಹರಕೆಯು ಒಂದು. ಕಜ್ಜಾಯ, ಬಾಳೆಹಣ್ಣು, ಬೋಂದಿ ಮತ್ತು ಲಾಡು ಹಂಚುವುದುಂಟು. ಆರ್ಥಿಕ ಅನುಕೂಲವುಳ್ಳವರು ಹರಕೆಗೆ ಬೇಕಾದ ಪದಾರ್ಥವನ್ನು ಮನೆಯಲ್ಲೆ ಸಿದ್ಧಪಡಿಸಿಕೊಳ್ಳುತ್ತಾರೆ. ಕೆಲವರು ಅಂಗಡಿಯಲ್ಲಿ ಖರೀದಿಸಿ ಹಂಚುವ ಮೂಲಕ ಹರಕೆ ತೀರಿಸುವ ಕ್ರಮವಿದೆ. ಪ್ರಸ್ತುತ ಸಂದರ್ಭದಲ್ಲಿ ಮಾಡಿಕೊಳ್ಳುವ ಹರಕೆಗೆ ವಿಶೇಷವಾದ ಉದ್ದೇಶವೇನು ಇರುವುದಿಲ್ಲ. ತಮಗೆ ಒದಗಿ ಬಂದ ಕಷ್ಟವು ಪರಿಹಾರವಾಗಬೇಕು ಅದಕ್ಕಾಗಿ ತಾವು ನಂಬಿರುವ ದೈವಕ್ಕೆ ಪ್ರತಿಯಾಗಿ ಮಾಡಿಕೊಳ್ಳುವ ಒಪ್ಪಂದವೇ ಆಗಿದೆ. ಅದು ನೆರವೇರಿದಾಗ ಸಹಜವಾಗಿ ಕುಟುಂಬಕ್ಕೆ ಅಥವಾ ವೈಯಕ್ತಿಕವಾಗಿ ಉಂಟಾಗುವ ಸಂತಸದ ಗಳಿಗೆಯನ್ನು ಮನೆ ಮಂದಿಗೆಲ್ಲಾ ಸಿಹಿ ಹಂಚುವುದು ಅಥವಾ ಸಿಹಿ ಭೋಜನದ ವ್ಯವಸ್ಥೆ ಮಾಡುವುದು ಈಗಲೂ ರೂಢಿಯಲ್ಲಿರುವುದು ತಿಳಿದ ಸಂಗತಿ. ಆ ಸಂತಸವನ್ನು ಸಾರ್ವಜನಿಕರ ಜೊತೆಯಲ್ಲಿ ಹಂಚಿಕೊಳ್ಳುವ ಸಲುವಾಗಿ ಜಾತ್ರೆ ಅಥವಾ ಹಬ್ಬಗಳ ಸಂದರ್ಭದಲ್ಲಿ ದೇವರ ಇಲ್ಲವೇ ದೇವತೆ ಹೆಸರಿನಲ್ಲಿ ನಿರ್ದಿಷ್ಟವಾದ ಸಿಹಿ ಪದಾರ್ಥ(ಕಜ್ಜಾಯ, ಬೂಂದಿ, ಲಾಡು, ಬಾಳೆಹಣ್ಣು ಇತ್ಯಾದಿ)ಗಳನ್ನು ಹಂಚುವುದು ಒಂದು ಸಂಪ್ರದಾಯವಾಗಿ ರೂಢಿಯಲ್ಲಿರುವುದು ನಮ್ಮ ಪೂರ್ವಜರಲ್ಲಿ ಒಬ್ಬರ ಸಂತಸವನ್ನು ಎಲ್ಲರೂ ಹಂಚಿಕೊಳ್ಳುವ ಮುಕ್ತವಾದ ಮನಸ್ಸುಗಳಿದ್ದವು ಎಂಬುದನ್ನು ತಿಳಿಯಬಹುದಾಗಿದೆ.
ಇಷ್ಟಾಗಿಯೂ ಕೂಡ ಈ ಹಂಚುವಿಕೆಯು ಯಾವ ಯಾವ ಜನರಿಗೆ ಮೀಸಲಾಗಿತ್ತು ಎಂಬ ಪ್ರಶ್ನೆಯೂ ಎದುರಾಗುತ್ತದೆ. ಏಕೆಂದರೆ ಪಟ್ಲಮ್ಮನ ಹಬ್ಬ ಜರುಗುವ ತೋಪಿನಲ್ಲೇ ಒಂದು ತುದಿಯಲ್ಲಿ ಪರಿಶಿಷ್ಟ ಜಾತಿ ಜನರಿಗಾಗಿಯೇ ಮೀಸಲಾದ ಬೇರೊಂದು ಪಟ್ಲಮ್ಮನ ಚಿಕ್ಕ ದೇವಸ್ಥಾನ ನಿರ್ಮಿಸಲಾಗಿದೆ. ಪಟ್ಲಮ್ಮನ ಹೆಸರನ್ನು ಕುರಿತು ಪ್ರಸ್ತಾಪಿಸುವುದು ಸೂಕ್ತವೆಂದು ಭಾವಿಸಿದ್ದೇನೆ. ಹಬ್ಬದ ಸಂದರ್ಭದಲ್ಲಿ ಮೊದಲಿಗೆ ಪಟ್ಟಣಗೆರೆ ಗ್ರಾಮದಿಂದ ಬಂಡಿಯನ್ನು ಉರುಳಿಸಿಕೊಂಡು ಬರುವುದು ಸಂಪ್ರದಾಯ. ಅಂದರೆ ಅವರಿಗೆ ಈ ಹಬ್ಬದಲ್ಲಿ ಬಹಳ ವಿಶೇಷವಾದ ಸ್ಥಾನಮಾನವಿದೆ ಎಂಬುದು ಸ್ಪಷ್ಟ. ಅದೇ ರೀತಿ ಪಟ್ಲಮ್ಮನಿಗೆ ಬಲಿಯನ್ನು ಕೊಡುವ ಸಂದರ್ಭದಲ್ಲೂ ಪಟ್ಟಣಗೆರೆ ಗ್ರಾಮದ ವತಿಯಿಂದ ಮೊದಲ ಬಲಿಯನ್ನು ಅರ್ಪಿಸಬೇಕು. ಅನಂತರದ ಸರದಿ ಕೆರೆ ತೊಣ್ಣೂರು ಗ್ರಾಮದ ಜನರದ್ದು. ಪಟ್ಲಮ್ಮ ಎಂಬ ಹೆಸರು ಪಟ್ಟಣದಮ್ಮ>ಪಟ್ಲದರ್ಮ>ಪಟ್ಲಮ್ಮ ಆಗಿದೆ. ಆದ್ದರಿಂದ ಇದು ಪಟ್ಟಣದ ಗ್ರಾಮದೇವತೆಯೇ ಸರಿ. ಅಂದರೆ ತೊಣ್ಣೂರು ಹಿಂದೆ ಪಟ್ಟಣವಾಗಿದ್ದು, ಅದರ ಉಪಭಾಗವೇ ಇಂದಿನ ಪಟ್ಟಣಗೆರೆ ಗ್ರಾಮ. ಹಾಗಾಗಿ ಪ್ರಸ್ತುತ ಪಟ್ಲಮ್ಮ ತೊಣ್ಣೂರಿನ ಗ್ರಾಮದೇವತೆ ಯಾಗಿದ್ದಾಳೆ.
ನಿಜವಾದ ಅರ್ಥದಲ್ಲಿ ದೇವತೆಯೆಂದು ಹೇಳಲಾಗುವ ಅಥವಾ ಪ್ರತಿಷ್ಟಾಪಿಸಲಾಗುವ ವಿಗ್ರಹ ಅಥವಾ ವಸ್ತುಗಳಿಂದ ನೇರವಾಗಿ ಯಾವುದೇ ಪವಾಡ ಅಥವಾ ಅದ್ಭುತಗಳನ್ನು ಕಾಣಲು ಸಾಧ್ಯವಿಲ್ಲ. ಆದರೆ ಅಂತಹವುಗಳಿಗೆ ಅದ್ಭುತ ಶಕ್ತಿಯನ್ನು ತುಂಬುವವರು ಈ ಸಾಮಾನ್ಯ ಜನತೆ, ಹಾಗೂ ಅವರ ಮುಗ್ಧ ಮನಸ್ಸು. ಏಕೆಂದರೆ, ಯಾವುದೇ ಒಂದು ವಸ್ತುವು ಅಥವಾ ಕಲ್ಲು ಇವರ ಪಾಲಿಗೆ ದೇವತೆಯೆಂದು ಒಪ್ಪಿಕೊಂಡು ಅದಕ್ಕೆ ಜೀವ ತುಂಬಿ ತಮ್ಮನ್ನು ಕಾದು ಕಾಪಾಡುವ, ಕೇಳಿದ್ದೆಲ್ಲವನ್ನು ಕೊಡುವ, ಜೀವನದಲ್ಲಿ ನೆಮ್ಮದಿ ಸುಖವನ್ನು ನೀಡುವ ಶಕ್ತಿಯಾಗಿ ಮಾರ್ಪಡಿಸುವುದು ಸಾಮಾನ್ಯವಾದ ಸಂಗತಿಯಲ್ಲ. ಆದ್ದರಿಂದ ಗ್ರಾಮೀಣ ಜನತೆಯ ಈ ಮನೋದಾಷ್ಟತೆ ಅಪಾರವಾದುದು. ಹಲವಾರು ಸಂದರ್ಭಗಳಲ್ಲಿ ವಿಜ್ಞಾನವು ಅವರ ಪವಾಡಗಳಿಗೆ ಉತ್ತರ ಹುಡುಕಲು ಸಾಧ್ಯವಾಗದೇ ಮೂಕ ಪ್ರೇಕ್ಷಕ ಮಾತ್ರ ಆಗಿರುವುದನ್ನು ಹಲವಾರು ಉದಾಹರಣೆಗಳೊಂದಿಗೆ ಹೇಳಬಹುದು. ಅದಕ್ಕೆ ಕೊಳ್ಳೇಗಾಲ ತಾಲೂಕಿನ ಪಾಳ್ಯ ಗ್ರಾಮದ ಬಲಿ ಹಬ್ಬವನ್ನು ಸೀಗೆಮಾರಮ್ಮನಿಗೆ ಹಲವಾರು ವರ್ಷಗಳಿ ಗೊಮ್ಮೆ ಆಚರಿಸುವುದುಂಟು. ಇಲ್ಲಿನ ಪವಾಡವೆಂದರೆ, ಜೀವಂತ ವ್ಯಕ್ತಿಯನ್ನು ನಿರ್ಜೀವ ಗೊಳಿಸುವ ಒಂದು ದಿನದ ಬಳಿಕ ಜೀವ ಬರುವಂತೆ ಮಾಡುವುದು ವಿಜ್ಞಾನಕ್ಕೂ ನಿಲುಕದ ಸವಾಲಾಗಿದೆ. ಅಂದ ಮಾತ್ರಕ್ಕೆ ಜಗತ್ತಿನಲ್ಲಿರುವ ಮೂರು ಕೋಟಿ ದೇವರುಗಳನ್ನು ಒಪ್ಪಿಕೊಳ್ಳಬೇಕು ಎಂಬುದು ಈ ಹೇಳಿಕೆಯ ಉದ್ದೇಶವೂ ಅಲ್ಲ. ನಂಬದವರಿಗೆ ಏನೆಲ್ಲವೂ ಸಾಧ್ಯ ಎಂಬ ಸತ್ಯವನ್ನು ಇಲ್ಲಿ ಉಲ್ಲೇಖಿಸುವುದೇ ಆಗಿದೆ.
ಉಪಸಂಹಾರ: ಪ್ರತಿದಿನವೂ ಮಾನವನ ಮನಸ್ಸು ವಿಕಸನಗೊಳ್ಳುತ್ತಿದೆ. ಇಂದು ಅಸಾಧ್ಯವಾದುದು ನಾಳೆಗೆ ಸಾಧ್ಯವಾಗುತ್ತದೆ. ಆಧುನಿಕ ಯುಗದ ಹೆಸರಲ್ಲಿ ಮಾನವ ತನ್ನ ಮನಸ್ಸಿಗಿಂತಲೂ ವೇಗವಾಗಿ ನಿಖರವಾಗಿ, ನಿರ್ದಿಷ್ಟವಾಗಿ ಕಾರ್ಯನಿರ್ವಹಿಸುವಂತಹ ಯಂತ್ರಗಳನ್ನು ಸೃಷ್ಟಿಸಿದ್ದಾನೆ. ಆದರೆ ‘ದೇವರು’ ಮತ್ತು ‘ದೇವತೆ’ ಎಂಬ ಅಗೋಚರ ಶಕ್ತಿಗಳ ಒಳಗುಟ್ಟನ್ನು ಅರಿಯಲು ಸಾಧ್ಯವಾಗಿಲ್ಲ ಎಂದು ಹೇಳುವುದು ಅನಿವಾರ್ಯ ವೆನಿಸುತ್ತದೆ. ಏಕೆಂದರೆ ಅನುಭವಕ್ಕೆ ತಂದುಕೊಳ್ಳಲಾಗದ ಬರಲಾಗದ ಕೇವಲ ಅನ್ಯರಿಗೆ ಉಂಟಾಗುವ ಪ್ರಭಾವ ಮತ್ತು ಪರಿಣಾಮಗಳನ್ನು ನೋಡಿ ತಿಳಿದುಕೊಳ್ಳುವ ಈ ದೈವದ ಶಕ್ತಿ ಆ ದೈವಕ್ಕೆ ಗೊತ್ತು ಎಂದು ಹೇಳಿದರೆ ವ್ಯಂಗ್ಯವಾಗಲಾರದು ಎಂಬುದು ನನ್ನ ಅಭಿಮತ. ಈ ನಿಟ್ಟಿನಲ್ಲಿ ಕೆರೆ ತೊಣ್ಣೂರು ಎಂಬ ಒಂದು ಗ್ರಾಮ ಮಾತ್ರವಲ್ಲ ರಾಷ್ಟ್ರದ ಸಮಸ್ತ ಗ್ರಾಮಗಳೇ  ಈ ಸಾಲಿನಲ್ಲಿ ನಿಲ್ಲುತ್ತವೆ ಎಂಬುದು ಸರ್ವರಿಗೂ ಸ್ವಯಂ ವೇದ್ಯವಾದುದು.
ತೊಣ್ಣೂರು : ಕೋಷ್ಟಕ
ಕೋಷ್ಟಕ 
ಶಿವರಾತ್ರಿಯ ದಿನದಂದು ತೊಣ್ಣೂರು ಕೆರೆಗೆ ಸ್ನಾನಕ್ಕೆ ಆಗಮಿಸುವ ಗ್ರಾಮ ದೇವತೆಗಳ ವಿವರ

	ಸಿದ್ಧರಾಮೇದೇವರು, ಹೊಲದಮಾರಮ್ಮ

	ಸಿದ್ಧರಾಮೇದೇವರು

	
	ಹೊಳೆಕಟ್ಟೆಕೊಪ್ಪಲು
	ನಂದಿಧ್ವಜ, ಸಿದ್ದೇಶ್ವರ, ಬೀರಪ್ಪ, (ಮೂಡನಹಳ್ಳಿ ಹಿಂದೆ) ಮಾದೇಶ್ವರ

	ಚಿನಕುರುಳಿ
	ಗ್ರಾಮದೇವತೆ

	
	ದಾಮರಹಳ್ಳಿ

	ನಾಗಮಂಗಲ
	ಎ.ಶ್ರೀರಾಮನಹಳ್ಳಿ
	ಅರಸಮ್ಮ ದೇವರು

	ಗ್ರಾಮದೇವತೆ

	
	ಹೊಳಲು
	ಗ್ರಾಮದೇವತೆ

	
	ಬೇಂಗುಡಿ ಪಟ್ಟಣ
	ಗ್ರಾಮದೇವತೆ

	
	ಗಾಣದಾಳು
	ಗ್ರಾಮದೇವತೆ

	ಶ್ರೀರಂಗಪಟ್ಟಣ
	ಗಂಜಾಂ
	ಗ್ರಾಮದೇವತೆ


ತೊಣ್ಣೂರು : ವಿಷಯಸೂಚಿ (ಅ-ದ)
ಅ
ಅಕ್ಕ‑ತಂಗಿ ಬೆಟ್ಟ ೨
ಅಗ್ರಹಾರ ೧೯
ಅಚ್ಯುತಮಯ್ಯ ೪೬
ಅತ್ತಿಕುಪ್ಪೆ ೨೫
ಅನಂತಪುರ ೧೭೧
ಅನಾದಿ ಅಗ್ರಹಾರ ೪೦
ಅಪ್ಪರಸನ ಕಟ್ಟೆ ೧೪೧
ಅಬುಬಕರ್ ೧೫೯
ಅಮೃತರಾಶಿ ೧೫೨
ಅಲ್ಲಾಳದೇವ ೧೫೭
ಅಲ್ಲಾಳಪೆರುಮಾಳ ೪೬
ಆ
ಆಂಗ್ಲೊ-ಮೈಸೂರು ಯುದ್ಧ ೫೦
ಆಂಡಾಳ್ ೪೪, ೯೩, ೧೫೭
ಆಂಧ್ರಪೂರ್ಣ  ೧೫೪
ಆತಕೂರ ಶಾಸನ ೨೩
ಆದಿಕದಂಬ ೨೨
ಆಯರಹಳ್ಳಿ ೬
ಆಳ್ವಾನ್ ಭಟ್ಟ ೧೫೨
ಆಳುಡೆಯಾನ್ ಭಟ್ಟನ್ ೧೩೫
ಆಳುಡೈಯಾರ್ ಭಟ್ಟ ೧೫೨
ಇ
ಇಮ್ಮಡಿ ಕೃಷ್ಣರಾಜ ಒಡೆಯ ೨೪
ಇಮ್ಮಡಿ ಕೃಷ್ಣರಾಜ ಒಡೆಯರ್ ೧೬೦
ಇಮ್ಮಡಿ ನರಸಿಂಹ ೪೦
ಇಮ್ಮಡಿ ನಾಗವರ್ಮ ೨೬
ಇಮ್ಮಡಿ ಬಲ್ಲಾಳ ೪೦
ಇಸ್ಲಾಂ ೧೫೯
ಇಳೈಯಾಳ್ವನ್ ೪೧
ಇಳೈಯಾಭೀರನ್ ಭಟ್ಟನ್ ೯೩
ಉ
ಉತ್ತಮನಂಬಿ ೪೬, ೧೫೭
ಉತ್ತರಮೇರೂರು ೧೩೫
ಉದ್ದಂಡಿ ೧೬೪, ೧೬೯
ಉಪ್ಸಾರು ೧೯೦
ಉರುಸ್ ೧೯೦
ಓ
ಓಲಗಶಾಲೆ ೭೬, ೬೨
ಕ
ಕಂಚಿ ೧೫೭
ಕಂಡ್ರಕಟ್ಟೆ ೧೪೫
ಕಂಬಯ್ಯ ೨೩
ಕಂಭೇಶ್ವರ ದೇವಾಲಯ ೨೩
ಕಣ್ವ ಋಷಿ ೧೪೭
ಕಣ್ಣಾನೂರು ೪೭
ಕಣ್ಣೆಗಾಲ ೧೫೩
ಕನ್ನಂಬಾಡಿ ೨೧, ೪೨
ಕರ್ನೂಲು ೧೭೧
ಕಮ್ಮೆ ಕುಲ ೨೪
ಕರಿಬಂಟ ೧೬೪
ಕರಿಬಂಟನ ಕತೆ ೧೬೯
ಕರಿಬಂಟನ ಕಾಳಗ ೩೮
ಕರಿರಾಜ ೧೬೯
ಕರಿರಾಯ ಚರಿತ್ರೆ ೧೭೧
ಕಳನಿ ೪೭
ಕಳ್ಳರಗುಡಿ ೪೫
ಕ್ರಮಿಕಂಟ ಚೋಳರಾಯ ೧೬೫
ಕೃಷ್ಣದೇವಾಲಯ ೯೭
ಕಾಂಚಿಪುರಂ ೪೬
ಕಾಡವ ಕುಲ ೧೮
ಕಾರಿಕುಡಿ ೪೪
ಕಾವ್ಯಾವಲೋಕನ ೨೬
ಕಾವೇರಿ ನದಿ ೨
ಕಾಸರಗೋಡು ೪೨
ಕಾಳಾಮುಖ ೧೫೧
ಕ್ಯಾತನಹಳ್ಳಿ ೩೯
ಕಾಳಮ್ಮ ೧೭೬
ಕುಂತಿಬೆಟ್ಟ ೨
ಕುಮಾರವ್ಯಾಸ ೨೦
ಕುರತ್ತಾಳ್ವಾರ್ ೧೧೬
ಕುರುವಂಕನಾಡು ೨೫
ಕುರುಂಕಟ್ಟೆ ೧೪೫
ಕುಲಶೇಖರ ೧೫೭
ಕುಲಶೇಖರದಾಸ ಲಕ್ಷ್ಮೀನಾಥ ೪೬
ಕುಲೋತ್ತುಂಗ ೧೩೫
ಕುಲೋತ್ತುಂಗ ಚೋಳ ೧೧, ೪೨
ಕುವಳಾಲ ೨೨
ಕೂಡ್ಲೂರು ೧೩೫
ಕೂತ ಭಟ್ಟನ್ ೧೩೫
ಕೂತ್ತಬಟ್ಟರ್ ೧೫೨
ಕೂತ್ತಾಂಡಿ ದಂಡನಾಯಕ ೪೪
ಕೆಂಪಣ್ಣಗೌಡ ೧೭೧
ಕೆರೆತೊಣ್ಣೂರು ೩೭
ಕೇಶವ ದೀಕ್ಷಿತ ೪೪
ಕೈಲಾಸನಾಥ ಮುಡೆಯರ್ ೧೩೫
ಕೈಲಾಸೇಶ್ವರ ೯೩
ಕೈಲಾಸೇಶ್ವರ ಗುಡಿ ೪೫
ಕೊಡಾಲ ೨೧
ಕೊಡೆಹಾಳ ೨೨
ಕೊಡೆಹಾಳ ಬಸದಿ ೪೩
ಕೊಪ್ಪ  ೩
ಕೊಮ್ಮರಾಜ ೨೪
ಕೊಳಾಂತನ ಬಾವಿ ೧೪೬
ಕೊಳ್ಳೇಗಾಲ ೧೫೩
ಕೋಡಾಲ ೨೨
ಕೋದಂಡರಾಮಸ್ವಾಮಿ ದೇವಸ್ಥಾನ ೨೨
ಗ
ಗಂಗರು ೧೯
ಗಂಗವಾಡಿ ೧೩೫
ಗಂಗವಾಡಿಗೊಂಡ ೬೪
ಗಂಗಾಧರ ಪಿಳ್ಳೆ ೧೩೫
ಗಂಡಸಿ ೨೨
ಗದುಗಿನ ವೀರನಾರಾಯಣ ೧೯
ಗವಿರಂಗಪ್ಪ ೧೭೫
ಗಾಣದ ತೆರಿಗೆ ೪೫
ಗಾರೆಗಚ್ಚು ೮೭
ಗಾರೆ ಶಿಲ್ಪ ೪೪
ಗಿಣ್ಣೂಟ ೧೭೫
ಗೋಪಾಲಕೃಷ್ಣ ೧೨
ಗೋಮಠ ೪೬
ಚ
ಚಂದ್ರವಳ್ಳಿ ೧೨೯
ಚಕ್ರತೀರ್ಥ ಬಾವಿ ೧೪೬
ಚಟ್ಟಂಗೆರೆ ೧೯, ೫೦, ೧೪೩
ಚಾಮರಾಜನಗರ ೩೯
ಚಾಮುಂಡಿಬೆಟ್ಟ, ೧
ಚಿನಕುರಳಿ ೩೯
ಚಿನಕುರುಳಿ ೧೪೮
ಚಿನ್ನಹಗರಿ ನದಿ ೬
ಚೆರಪು ೪೭
ಚೆಲುವನಾರಾಯಣ ೪೨
ಚೊಕ್ಕಾಂಡಿ ಪಿಳ್ಳೆ ೪೪
ಚೊಕ್ಕಾಂಡೈ ಪೆರ್ಗಡೆ ೮೪
ಚೋಳ ೩೫
ಜ
ಜಗದೇಕಮಲ್ಲದೇವ ೪೪
ಜುರಾ ೨೩
ಜೈನಧರ್ಮ ೧೨
ಜೈನಮತ ೪೨
ಜೈನರು ೪೩
ಟ
ಟಿಪ್ಪುಸುಲ್ತಾನ ೨
ಟಿಪ್ಪುಸುಲ್ತಾನ್ ೫೦
ಟಿ.ನರಸೀಪುರ ೩
ತ
ತಲಕಾಡು ೧೫೩
ತಲಕಾಡುಗೊಂಡ ೬೪
ತಲಕಾವೇರಿ ೪೨
ತಪೋಧನ ೧೫೨
ತಪ್ತಮುದ್ರಾಂಕನ ೧೫೫
ತಳ್ಳಿಯ ೪೭
ತಳುವಕ್ಕುರೈನ್ದಾನ್ ಭಟ್ಟ ೧೫೨
ತಿರುನರೆಯೂರು ದಾಸ ೪೬, ೧೫೭
ತಿರುನಾಳ್ ೨೦, ೧೫೭
ತಿರುಪತಿ ೧೫೭
ತಿರುಮಂಗೈ ಆಳ್ವಾರ್ ೧೧೬
ತಿರುಮಲಸಾಗರ ೧೨, ೧೩, ೧೩೪
ತಿರುವರಂಗ ೧೫೭
ತಿರುವರಂಗದಾಸ ೪೧, ೪೫
ತಿರುವಾಯ್ಮೊಳಿ ೨೦, ೧೫೭
ತಿರುವಾರಾಧನ ೧೫೭
ತಿರುವಿಡಿಯಾಟ ೪೭
ತಿಲ್ಲಕೂತ್ತವಿಣ್ನಗೌರ ೪೪
ತಿಲ್ಲೈಕೂತ್ತ ವಿಣ್ಣಗರ್ ೯೭
ತುವ್ವಳೇಶ್ವರ ೧೫೬
ತೆಂಗಿನಘಟ್ಟ ೪೪
ತೆರಕಣಾಂಬಿ ೧೬೫
ತೊಂಣೂರು ೧೮
ತೊಂಡನ್ ೧೭
ತೊಂಡನಾಡು ೧೩೫
ತೊಂಡನೂರ ನೀಲಿ ೪೯
ತೊಂಡನೂರು ೧೬
ತೊಂಡನೂರು ನಂಬಿ ೧೫೪
ತೊಂಡಮಂಡಲಾತ್ತಾನ್ ೩೯
ತೊಂಡಮಾರ ೧೦, ೧೯
ತೊಂಡರಡಿಪ್ಪೊಡಿಯಾಳ್ವಾರ್ ೩೯
ತೊಂಡವಾಡಿ ೧೩೫
ತೊಂಡಾಚಾರಿ ೩೮
ತೊಂಡೆ ೩೯
ತೊಂಡೆಮಂಡಲ ೩೮
ತೊಣ್‌ಡನೂರಾನ ೧೮
ತೊಣ್ಣೂರು ಕೆರೆ ೫
ತೊಣ್ಣೂರು ರಾಕ್ಷಸಿ ೧೫
ತೊಣ್ಣೂರು ರಾಕ್ಷಸಿ ಕೈಫಿಯತ್ತು ೧೬೪
ತೊಣ್ಡನೂರು ೧೮
ತೈಲೂರು ೪೫
ತ್ರೈಪುರುಷ ೨೦
ದ
ದರ್ಗ ೫೦, ೧೦೭
ಧರಣಿಮೋಹಿನಿ ೧೭೧
ದಾಮೋದರ ಶೆಟ್ಟಿ ೨೦
ದಾಸ ೧೫೭
ಧಾರಾಪುರ ೧೬೯
ದೇವರಾಜಪಟ್ಟಣ ೪೮
ದೇವಪಿಳ್ಳೆ ೪೫, ೧೩೫, ೧೫೨
ದೋರಸಮುದ್ರ ೪೦
ತೊಣ್ಣೂರು : ವಿಷಯಸೂಚಿ (ನ-ಹ)
ನ
ನಂಬಿ ನಾರಾಯಣ ೧೦, ೫೬
ನಖರೇಶ್ವರ ೪೬, ೧೨೫
ನಗರೇಶ್ವರ ೫೦
ನಮ್ಮಾಳ್ವಾರ್  ೧೧೬
ನರಸಿಂಹ I ೨೧, ೪೦
ನವಶಿಲಾಯುಗ ೨
ನಳಿ ೪೭
ನಾಮದಕಟ್ಟೆ ೪೯
ನಾಯಕನಹಟ್ಟಿ ೧೭೧
ನಾಸಿರ್ ಜಂಗ್ ೫೦
ನಿಕ್ಕರಸರ್ ಪಿಳ್ಳೆ ೧೩೫
ನಿಕುಂಬಿಣಿ ದೇವಿ ೧೦
ನಿಜಾಮ ೧೫
ನೀಲಗಿರಿ ೧೫೩
ನೊಳಂಬರು ೧೮
ಪ
ಪಂಚಾಪ್ಸರತಟಾಕ ೧೩
ಪದ್ಮಗಿರಿ ಬೆಟ್ಟ ೩೮
ಪದ್ಮಾವತಿ ೧೬೯
ಪಟ್ಟಣಗೆರೆ ೪೮
ಪಟ್ಟಲ್ಲದಮ್ಮ  ೧೮೦
ಪಟ್ಲಮ್ಮ ದೇವತೆ ೧೮೦
ಪಟ್ಟಣಗೆರೆ ೧೮೨
ಪರದೇಸಿ ಮಲಯಾಳನ್ ಮಲಯಂ ಚೇಚಿ ಮನವಾಳನ್ ೯೫
ಪರವಾಸುದೇವ ೧೧೭
ಪರಾಂತಕ ೧೩೫
ಪಲ್ಲವ ೧೬, ೧೮
ಪ್ರಪನ್ನಾಮೃತ ೧೫೪
ಪ್ರಹ್ಲಾದ ೧೨
ಪಾಂಚರಾತ್ರಾಗಮ ೧೫೮
ಪಾಂಡವಪುರ ೧
ಪಾರ್ಥಸಾರಥಿ ೪೪
ಪಾಪ್ಪಲ್‌ಕಾವಲಿ ಬಯಲು ೪೬
ಪಾಶುಪತ ೧೫೧
ಪಿಳ್ಳೈ ಲೋಕಾಚಾರ್ಯ ೧೧೬
ಪುಂಡರೀಕಾಕ್ಷಿ ೪೮, ೧೬೪, ೧೭೦
ಪುಳುಮಾವಿ ೧೨೯
ಪೆರಿಯ ಏರಿ ೧೬
ಪೊನ್ನು ಗದ್ಯಾಣ ೪೪
ಫ್ರಾನ್ಸಿಸ್ ಬುಕಾನನ್ ೫೦
ಫ್ರೆಂಚ್‌ರಾಕ್ಸ್, ೧
ಬ
ಬನದ ತೊಂಡನೂರು ೨೩,  ೪೮
ಬನವಾಸಿ ೨೨
ಬಲರಾಮನ ಕಲ್ಲು ೪೫
ಬಲ್ಲಾಳರಾಜ  ೧೬೯
ಬಲ್ಲಾಳರಾಯ ೧೦
ಬಲ್ಲಾಳರಾಯಪುರ ೧೦
ಬಸದಿ ೪೩
ಬಸವಣ್ಣ ೨೪
ಬಸ್ತಿ ಕೊಳ ೧೪೬
ಬೃಹತ್‌ಶಿಲಾಯುಗ ೩
ಬ್ರಹ್ಮಗಿರಿ  ೬
ಬ್ರಹ್ಮರಾಕ್ಷಸ ೧೦, ೧೫೪
ಬ್ರಹ್ಮೋತ್ಸವ ೧೫೭
ಭೃಗುಮಹರ್ಷಿ ೧೨
ಬಾಚಿಹಳ್ಳಿ ೪೪
ಬಾದಾಮಿ ೧೫೩
ಬಾರಹ ನಾರಾಯಣ ೨೦
ಬಾಳಚಂದ್ರದೇವ ೪೫
ಬಾಳಾಕ್ಷ ೧೭೨
ಬಿಟ್ಟಲ ೧೫೬
ಬಿಟ್ಟಿಗ ೧೫೫, ೧೫೬
ಬಿಟ್ಟಿದೇವ ೧೦, ೪೨
ಬಿಸಿಲಮಾರಮ್ಮ ೧೭೮
ಬೀಬಿ ಫಾತಿಮಾ ೧೫೯
ಬೆಟ್ಟಹಳ್ಳಿ ೪೪
ಬೇವಿನಕುಪ್ಪೆ ೩೯
ಬೊಮ್ಮ ರಕ್ಕಸ ೧೭೨
ಭ
ಭಟ್ಟಿ ವಿಠ್ಠಲದೇವರಾಯ ೧೬೪
ಭೇತಾಳ ರಾಜ ೧೭೨
ಮ
ಮಂಜರಾಬಾದ  ೨೨
ಮಣವಾಳ ಮಹಾಮುನಿ ೧೧೬
ಮತ್ತಿಯಾಂಬಾಕ್ಕಂ ೪೪, ೯೩
ಮದಗ ೪೩, ೧೪೦
ಮದ್ದೂರು ೧೩೫
ಮಳೂರು ೧೩೫
ಮಧ್ವಾಚಾರ್ಯರು ೧೦
ಮರಾಠರು ೧೩೭
ಮಲ್ಲಿಜೀಯ ೪೭
ಮಲ್ಲೇಶ್ವರ ೬
ಮಹಾಜನ ೪೩
ಮಹಾದೇವ ಭಟ್ಟ ೧೫೨
ಮಳೆರಾಯ ೧೬೭
ಮಾಸೋತ್ಸವ  ೧೫೭
ಮಾಸ್ತಿಕಲ್ಲು ೩೩
ಮ್ಯಾಕೆದೋಣಿ ೧೨೯
ಮುಡಿಗೊಂಡ ಚೋಳಪುರ ೪೫
ಮುದ್ದಿಮಯ್ಯ ೨೦
ಮುನಿಯಪ್ಪ ದೇವರು ೧೮೮
ಮುಮ್ಮಡಿ ನರಸಿಂಹ ೪೦
ಮೂಡಲಪಾಯ ೨೦
ಮೂರನೇ ಮೈಸೂರು ಯುದ್ಧ ೧೪೭
ಮೆಟ್ಟಾರೆ ೩೨
ಮೇಗಳಬಾವಿ ೧೪೬
ಮೇಲುಕೋಟೆ  ೪೨, ೧೫೭
ಮೋತಿ ತಲಾಬ್ ೧೩, ೧೩೨
ಯ
ಯಜಮಾನ್ ಸಿದ್ಧಲಿಂಗಪ್ಪ ೧೭೨
ಯತಿರಾಜಮಠ ೪೯
ಯತಿರಾಜಸ್ವಾಮಿ ೪೯
ಯಾದವನದಿ ೧೩, ೪೩
ಯಾದವನಾರಾಯಣ ಚತುರ್ವೇದಿ ಮಂಗಲ ೧೫
ಯಾದವಪುರ ೪೦, ೧೫೬
ಯಾದವಪುರಿ ಅಗ್ರಹಾರ ಹೋಬಳಿ ೪೯
ಯಾದವ ಸಮುದ್ರ ೧೩೨, ೧೩೭
ಯಾದವ ಸಮುದ್ರಂ ೧೩
ಯೋಗನರಸಿಂಹಸ್ವಾಮಿ ೧೨
ಯೋಗಾನರಸಿಂಹ ೮೪
ರ
ರಂಗದ ಕುಣಿತ ೧೮೨
ರಕ್ಕಸ ಗಂಗ ೧೩೫, ೧೭೧
ರಸರತ್ನಾಕರ ೨೬
ರಾಜರಾಜ I ೧೩೫
ರಾಜೇಂದ್ರ ಚೋಳ ೧೩೫
ರಾಜೇಂದ್ರ I ೧೩೫
ರಾಬರ್ಟ್ ಬ್ರೂಸ್ ಫೂಟ್ ೨
ರಾಮನಾಥ ೪೭
ರಾಮನಾಥಪುರ ೪೨
ರಾಮಪುರಾಣ ೪೬
ರಾಮಾನುಜ ಮಠ ೪೧, ೧೫೮
ರಾಮಾನುಜಗಂಗೆ ೪೩, ೧೪೦
ರಾಮಾನುಜರ ಕಟ್ಟೆ ೧೪೨
ರಾಮಾನುಜರ ತೀರ್ಥ ೧೪೦
ರಾಮಾನುಜಾಚಾರ್ಯ ೧೧೬
ರಾಮಾಯಣಮ್ ತಿರುಮಲೆಯಾಚಾರ್ಯ ೨೫
ರಾಕ್ಷಸಿ ಗುಹೆ ೧೬೪
ಲ
ಲಕ್ಷ್ಮೀನಾರಾಯಣ ೧೨, ೫೬
ಲಕ್ಷ್ಮೀಸಾಗರ ೧೬೬
ಲಖಣ್ಣ ೪೫
ಲೊಕ್ಕಿಗುಂಡಿ ೨೦
ವ
ವಡುಹನಂಬಿ ೧೫೪, ೧೬೫
ವಾಗೀಶ್ವರ ಕೋಯಿಲ್ ೪೫
ವಾಹನಮಂಟಪ ೮೩
ವ್ಯಾಸನ ತೋಳು ೩೪
ವಸಂತಗೋಪಾಲ ದೇವಾಲಯ ೨೫
ವಿಜಯನಾರಸಿಂಹ ೧೫೬
ವಿಜಯಬಸದಿ ೧೫೬
ವಿಟ್ಟಿರುಂದಪ್ಪೆರುಮಾಳ್ ೯೭
ವೀಟ್ರಿರುಂದಪ್ಪೆರುಮಾಳ್ ೯೭
ವೀರನಗೆರೆ ಪುಟ್ಟಣ್ಣ ೧೭೨
ವೀರವಲ್ಲಾಳ ತಿರುಮಂಟಪ ೪೬
ವೀರವಲ್ಲಾಳನ್ ೭೩
ವೀರವಲ್ಲಾಳನ್ ಮಂಟಪ ೬೧
ವೀರವಲ್ಲಾಳನ್ ತಿರುಗೋಪುರ ೧೦೬
ವಿಶ್ವಕರ್ಮ ೧೭೮
ವಿಶ್ವಕ್ಸೇನ ೧೧೬
ವಿಷ್ಣುವರ್ಧನ ೧೦
ವೀರೈಯ್ಯ ೪೬
ವೆಂಕಟರಮಣ ೧೨೩
ವೆಣ್ಣೆಕೂತ್ತಪಿಳ್ಳೆ ೪೪
ವೇದಾಂತ ದೇಶಿಕರು ೧೧೬
ವೈಖಾನಸಾಗಮ ೧೫೮
ಶ
ಶಂಕರಯ್ಯ ನಾಯಕ ೨೦
ಶಂಭೂನಹಳ್ಳಿ ೪೦
ಶ್ರವಣಬೆಳ್ಗೊಳ ೨೩
ಶಾಂತಲೆ ೪೩
ಶಿಂಗಾರಯ್ಯಂಗಾರ್ ೪೯
ಶಿಯಾ‑ತ್‑ಅಲಿ  ೧೫೯
ಶಿರಿಮಾಕನಹಳ್ಳಿ ೪೬
ಶಿವಮಾರ ೧೬
ಶ್ರೀಕರಣದ ಕಲಿಯಣ್ಣ ೪೬
ಶ್ರೀಕರಣದ ಹೆಗ್ಗಡೆ ಎರೆಯಣ್ಣ ೪೬
ಶ್ರೀಜಯನ್ತಿ ೧೫೭
ಶ್ರೀರಂಗಪಟ್ಟಣ ೨
ಶ್ರೀರಂಗಂ ೪೨
ಶ್ರೀರಂಗ ೧೫೭
ಶೀಳನೆರೆ ೪೪
ಷ
ಷಿಯಾ ೧೫೯
ಸ
ಸಂಪತ್ಕುಮಾರ ಸ್ವಾಮಿ ೪೯
ಸಣಬ ೨
ಸಮಾಶ್ರಯಣ ೧೫೫
ಸಯ್ಯದ್‌ಸಾಲಾರ್ ಮಸೂದ್ ೪೮
ಸವಣೂರು ೩೯
ಸಾಂಬಯ್ಯ ೧೭೨
ಸಾಲಿಗ್ರಾಮ ೪೨
ಸಾಳ್ವ ಕವಿ ೨೬
ಸ್ಥಾನಪತಿ ೪೫, ೧೫೧
ಸಿಂಗಣವೊಡೆಯ ೪೯
ಸಿಂಗಪ್ಪೆರುಮಾಳ್ ೯೩
ಸಿಂಧಗಟ್ಟ ೪೪
ಸಿರಿಬಾಯಿನುಡಿ ೨೦
ಸುಂಕತೊಣ್ಣೂರು ೧೭೦
ಸುಂಕತೊಂಡನೂರು ೧೮
ಸುಂಕದಕಟ್ಟೆ ೧೪೫
ಸುನ್ನಿ ೧೫೯
ಸುರಿಗೆಯ ನಾಗಯ್ಯ ೪೧
ಸುಲೇಮಾನ ೩೩
ಸೇಲಂ ೪೨
ಸೋಮೇಶ್ವರ ೪೭
ಹ
ಹಯಗ್ರೀವ ೧೧೭
ಹರಿಯಲಾದೇವಿ ೧೧
ಹಳೆಬೀಡು ೪೮
ಹಳೆಬೂದನೂರು ೧೩೫
ಹಾಯಕಲ್ಲು ೧೭೧
ಹಾರುವರ ಕಟ್ಟೆ ೧೪೩
ಹಿಪ್ಪೆ ಮರ ೪೬
ಹಿರಿಯ ಅಗ್ರಹಾರ ೪೦
ಹಿರಿಯ ಹೆಗಡೆ ಮಾಚಯ್ಯ ೪೫
ಹೆಗ್ಗಡೆ ದಾಮಣ್ಣ ೪೬
ಹೈದರ್ ೫೦
ಹೈದರ್ ಅಲಿ ೨
ಹೈದರನಾಮೆ ೧೪೮
ಹೊಯ್ಸಳ ೩೫
ಹೊಯ್ಸಳೇಶ್ವರ ೪೭, ೧೩೪
ಹೊಸಕೋಟೆ ೪೦

